
శఙ్కరదిగ్విజయమ్

॥ ౧. ప్రథమః  సర్గః  ఉపోద్ధాతః  ॥

అథ ప్రథమః  సర్గః  ॥ ౧॥
ప్రణమ్య  పరమాత్మానం శ్రీవిద్యాతీర్థరూపిణమ్   ।
ప్రాచీనశఙ్కరజయే  సారః సఙ్గృహ్యతే  స్ఫుటమ్ ॥ ౧॥
యద్వద్ధటానాం  పటలో విశాలో విలోక్యతేఽల్పే కిల దర్పణేఽపి ।
తద్వన్మదీయే లఘుసఙ్గ్రహేఽస్మిన్నుద్వీవీక్ష్యతాం  శాఙ్కరవాక్యసారః ॥౨॥
యథాఽతిరుచ్యే మధురేఽపి రుచ్యుత్పాదాయ రుచ్యాన్తరయోజనాఽర్హా ।
తథేష్యతాం ప్రాకూ -కవి-హృద్య-పద్యష్వేషాపి మత్పద్య-నివేశభఙ్గీ ॥ ౩॥
స్తుతోఽపి సమ్యక్ కవిభిః పురాణైః  కృత్యాఽపి నస్తుష్యతు భాష్యకారః ।
క్షీరాబ్ధివాసీ  సరసీరుహాక్షః క్షీరం పునః కిం చకమే న గోష్ఠే ॥ ౪॥
పయోబ్ధివివరీసునిఃసృతసుధాఝరీమాధురీ -
ధురీణభణితాధరీకృతఫణాధరాధీశితుః ।

శివశఙ్కరాభిధజగదూరోః ప్రాయశో
యశో హృదయశోధకం కలయితుం సమీహామహే ॥ ౫॥

క్వేమే శఙ్కరసద్గురోర్గుణగణా   దిగ్జాలకూలఙ్కషాః
కాలోన్మీలితమాలతీపరిమలావష్టమ్భముషిటిన్ధయాః   ।

క్వాహం హన్త తథాఽపి సద్గురుకృపాపీయూషపారమ్పరీ -
మగ్నోన్మగ్నకటాక్షవీక్షణబలాదస్తి ప్రశస్తాఽర్హతా   ॥౬॥

ధన్యమ్మన్యవివేకశూన్యసుజనమ్మన్యాబ్ధికన్యానటీ -
నృత్యోన్మత్తనరాధమాధమకథాంసమ్మర్దదుష్కర్దమైః    ।

దిగ్ధాం  మే గిరమద్య శఙ్కరగురుక్రీడాసముద్యద్యశః -
పారావారసముచ్చలజ్జలఝరైః   సఙ్క్షాలయామి  స్ఫుటమ్ ॥ ౭॥

వన్ధ్యాసునుఖరీ  విషాణసదృశక్షుద్రక్షితీన్ద్రక్షమా  -

శౌర్యౌదార్యదయాదివర్ణనకళాదుర్వాసనావాసితామ్  ।
మద్వాణీమధివాసయామియమినస్త్రైలోక్యరఙ్గస్థలీ   -
నృత్యత్కీర్తినటీపటీరపటలీచూర్ణైర్వికీర్ణైః   క్షితౌ ॥౮॥

పీయూషద్యుతిఖణ్డమణ్డనకృపారూపాన్తర   శ్రీ గురు-

ప్రేమస్థేమసమర్హణార్హమధురవ్యాహారసూనోత్కరః     ।
ప్రౌఢోఽయం  నవకాలిదాసకవితాసన్తానసన్తానకో

దయాదద్య సముద్యతః సుమనసామామోదపారమ్పరీమ్ ॥౯॥
సామోదరైరనుమోదితా  మృగమదైరానన్దితా   చన్దనై  -

ర్మన్దారైరభివన్దితా    ప్రియగిరా  కాశ్మీరజైః  స్మేరితా ।
వాగేషా నవకాలిదాసవిదుషో దోషోజ్ఝితా  దుష్కవి-
వ్రాతైర్నిష్కరుణైః    క్రియేత  వికృతా ధేనుస్తురుష్కైరివ  ॥ ౧౦॥

యద్వా దీనదయాలవః సహృదయాః సౌజన్యకల్లోలినీ -
దోలాన్దోలనఖేలనైకరసికస్వాన్తాః   సమన్తాదమీ ।

సన్తః సన్తి  పరోక్తిమౌక్తికజుషః కిం చిన్తయాఽనన్తయా
యద్వా తుష్యతి శఙ్కరః పరగురుః కారుణ్యరత్నాకరః ॥ ౧౧॥

ఉపక్రమ్య  స్తోతుం కతిచన గుణాఞ్ఛఙ్కరగురోః
ప్రభగ్నాః  శ్లోకార్ధే  కతిచన తదధర్ధిరచనే  ।

అహం తుష్టూషుస్తానహహ  కలయే శీతకిరణం
కరాభ్యామాహర్తుం వ్యవసితమతేః సాహసికతామ్ ॥ ౧౨॥

తథాఽప్యుజ్జృమ్భన్తే  మయి విపులదుగ్ధాబ్ధిలహరీ  -
లలత్కల్లోలాలీలసితపరిహాసైకరసికాః   ।

అమీమూకాన్వాచాలయితుమపి శక్తా యతిపతేః
కటాక్షాః కిం చిత్రం  భృశమఘటితాభీష్టఘటనే  ॥ ౧౩॥

అస్మజ్జిహృవాగ్రసిహాసనముపనయతు   స్వోక్తిధారాముదారాస
అద్వతాచార్యపాదస్తుతికృతసుకృతోదారతా శారదాస్బా ।

నృత్యన్మృత్యుఞ్జయోచ్చైర్ముకుటతటకుటీనిఃఖ్రవత్స్వఃస్రవన్తీ     -
కల్లోలోద్వేలకోలాహలమదలరీఖణ్డిపాణ్డిత్యహృద్యామ్    ॥ ౧౪॥

క్వేదం శఙకరసద్గురోః  సుచరితం క్వాహం వరాకీ కథం
నిబన్ధ్నాసి  చిరార్జితం  మమ యశః కిం మజ్జయస్యమ్బుఘౌ  ।

ఇత్యుక్త్వా చపలాం పలాయితవతీం వాచం నియుఙ్క్తే బలాత్
ప్రత్యాహృత్య  గుణస్తుతౌ కవిగణశ్చిత్రం  గుర్ర్గౌరవమ  ॥ ౧౫॥

రూక్షైకాక్షరవాఙ్నిఘణ్టుశరణైరౌణాదికప్రత్యయ   -

ప్రాయైర్హన్త     యఙన్తదన్తురతరైర్దుర్బోధదూరాన్వయేః   ।
క్రూరాణాం  కవితావతాం కతిపయైః  కష్టేన  కృష్టైః  పదై -

ర్హాహాస్యాద్వశగా  కిరాతవితతేరేణీవ వాణీ మమ ॥ ౧౬॥
నేతా యత్రోల్లసతి   భగవత్పాదసంజ్ఞో మహేశః

శాన్తిర్యత్ర ప్రకచతి  రసః శేషవానుజ్జ్వలాద్యేః  ।
యత్రావిద్యాక్షతిరపి  ఫలం తస్య కావ్యస్య కర్తా

ధన్యో వ్యాసాచలకవివరస్తత్కృతిజ్ఞాశ్చ  ధన్యాః ॥ ౧౭॥
తత్రాదిమ  ఉపోద్ధాతో  ద్వితేయే తు తదుద్భవః ।
తృతీయే తత్తదమృతాన్ధోవతారనిరూపణమ్  ॥ ౧౮॥
చతుర్థసర్గే  తచ్ఛుద్ధాష్టమప్రాక్చరితం    స్థితమ్  ।
పఞ్చమే తయోగ్యసుఖాశ్రమప్రాప్తినిరూపణమ్    ॥ ౧౯॥
మహతాఽనేహసా యైషా  సమ్ప్రదాయాగతా గతా ।
తస్యాః శుద్ధాత్మవిద్యాయాః  షష్ఠే సర్గే ప్రతిష్ఠితిః   ॥౨౦॥
తద్వ్యాసాచార్యసన్దర్శవిచిత్రం   సప్తమే స్థితమ్  ।
స్థితోఽష్టమే   మణ్డనార్యసంవాదో  నవమే మునేః ॥౨౧॥
వాణీసాక్షికసార్వజ్ఞనిర్వాహోపాయచిన్తనమ్  ।
దశమేయోగశక్త్యా భూపతికాయప్రవేశనమ్  ॥౨౨॥
బుద్ధవా  మీనధ్వజకలాస్తత్ప్రసఙ్గప్రపఞ్చనమ్   ।
సర్గ ఏకాదశే తూగ్రభైరవాభిధనిర్జయః    ॥౨౩॥
ద్వాదశే హస్తధాత్ర్యార్యతోటకోభయసంశ్రయః   ।
వార్తికాన్తబ్రహ్మవిద్యాచాలనం  తు త్రయోదశే  ॥౨౪॥
చతుర్దశే  పద్మపాదతీర్థయాత్రానిరూపణమ్   ।
సర్గే పఞ్చదశే తూక్తం తదాశాజయకౌతుకమ్ ॥౨౫॥
షోడశే శారదాపీఠవాసస్తస్య మహాత్మనః ।

ఇతి షోడశభిః సర్గైర్వ్యుత్పాద్యా  శాఙ్కరీ కథా ॥౨౬॥
సైషా  కలిమలచ్ఛేత్రీ సకృచ్ఛ్రుత్యాఽపి కామదా ।
నానాప్రశ్నోత్తరై  రమ్యా విదామారభ్యతే ముదే ॥౨౭॥
ఏకదా దేవతా రూప్యాచలస్థముపతస్థిరే   ।
దేవదేవం తుషారాంశుమివ పూర్వాచలస్థితమ్  ॥౨౮॥
ప్రసాదానుమితస్వార్థసిద్ధయః    ప్రణిపత్య  తమ్ ।
ముకులీకృతహస్తాబ్జా వినయేన వ్యజిజ్ఞపన్  ॥౨౯॥
విజ్ఞాతమేవ  భగవన్ విద్యతే యద్ధితాయ  నః ।
వఞ్చయత్ సుగతాన్ బుద్ధవపుర్ధారీ   జనార్దనః  ॥ ౩౦॥
తత్ప్రణీతాగమాలమ్బైర్బౌద్ధైర్దర్శనదూషకైః     ।
వ్యాప్తేదానీం ప్రభో  ధాత్రీ రాత్రిః  సన్తమసైరివ   ॥ ౩౧॥
వర్ణాశ్రమసమాచారాద్విషన్తి   బ్రహ్మవిద్విషః  ।
బ్రువన్త్యామ్నాయవచసాం  జీవికామాత్రతాం  ప్రభో  ॥ ౩౨॥
న సన్ధ్యాదీని  కర్మాణి న్యాసం వా న కదాచన ।
కరోతి మనుజః కశ్చిత్ సర్వే పాఖణ్డతాం  గతాః ॥ ౩౩॥
*శ్రుతే  పిదధతి శ్రోత్రే  క్రతురిత్యక్షరద్వయే  ।
క్రియాః  కథం ప్రవర్తేరన్   కథం క్రతుభుజో  వయమ్ ॥ ౩౪॥
శివవిష్ణ్వాగమపరైర్లింఙ్గచక్రాదిచిహ్నితైః       ।
పాఖణ్డైః  కర్మ సంన్యస్తం  కారుణ్యమివ దుర్జనైః   ॥ ౩౫॥
అనన్యేనైవ  భావేన గచ్ఛన్త్యుత్తమపూరుషమ్  ।
శ్రుతిః  సాధ్వీ మదక్షీబైః  కా వా శాక్యైర్న  దూషితా ॥ ౩౬॥
సద్యః కృత్తద్విజశిరఃపఙ్కజార్చితభైరవైః    ।
న ధ్వస్తా లోకమర్యాదా కా వా కాపాలికాధమైః  ॥ ౩౭॥
అన్యేఽపి బహవో మార్గాః  సన్తి  భూమౌ సకణ్టకాః  ।
జనైర్యేషు  పదం దత్త్వా దురన్తం దుఃఖమాప్యతే ॥ ౩౮॥
తద్భవాన్ లోకరక్షార్థముత్సాద్య  నిఖిలాన్ ఖలాన్ ।
వర్త్మ స్థాపయతు  శ్రౌతం  జగద్యేన సుఖం వ్రజేత్  ॥ ౩౯॥

ఇత్యుక్త్వోపరన్ దేవానువాచ గిరిజాప్రియః  ।
మనోరథం పూరయిష్యే మానుష్యమవలమ్బ్య వః ॥ ౪౦॥
దుష్టాచారవినాశాయ  ధర్మసంస్థాపనాయ  చ ।
భాష్యం కుర్వన్బ్రహ్మసూత్రతాత్పర్యార్థవినిర్ణయమ్    ॥ ౪౧॥
మోహనప్రకృతిద్వైతధ్వాన్త   ధ్యాహ్నభానుభిః ।
చతుర్భిః సహితః శిష్యైశ్చతురైర్హరివద్భుజైః     ॥ ౪౨॥
యతీన్ద్రః  శఙ్కరో నామ్నా భవిష్యామి మహీతలే ।
మద్వత్తథా భవన్తోఽపి మానుషీం తనుమాశ్రితాః  ॥ ౪౩॥
తం మామనుసరిష్యన్తి సర్వే త్రిదివవాసినః  ।
తదా మనోరథః పూర్ణో భవతాం స్యాన్న సంశయః ॥ ౪౪॥
బ్రువన్నేవం  దివిషదః కటాక్షానన్యదుర్లభాన్  ।
కుమారే నిదధే భానుః కిరణానివ పఙ్కజే ॥ ౪౫॥
(footnoteకుత్సితో మారః యస్మాత్ సః కుమారః ।
అథవా కుత్సితాన్ మారయతీతి కుమారః ఇతి కుమారశబ్దనిర్వచనమ్  ॥)

క్షీరనీరనిధేర్వీచిసచివాన ప్రాప్య  తాన్ గుహః ।
కటాక్షాన్ముముదే రశ్మీనుదన్యానైన్దవానివ   ॥ ౪౬॥
అవదన్నన్దనం  స్కన్దమమన్దం   చన్ద్రశేఖరః  ।
దన్తచన్ద్రాతపానన్దివృన్దారకచకోరకః    ॥ ౪౭॥
శ‍ృణు సౌమ్య వచః శ్రేయో  జగదుద్ధారగోచరమ్  ।
కాణ్డత్రయాత్మకే   వేదే ప్రోద్ధృతే   స్యాద్ ద్విజోద్ధృతిః  ॥ ౪౮॥
తద్రక్షణే  రక్షితం స్యాత్సకలం జగతీతలమ్ ।
తదధీనత్వతో వర్ణాశ్రమధర్మతతేస్తతః   ॥ ౪౯॥
ఇదానీమిదముద్ధార్యమితివృత్తమతః  పురా ।
మమ గృహాశయవిదౌ విష్ణుశేషౌ  సమీపగౌ ॥ ౫౦॥
మధ్యమం కాణ్డముద్ధర్తుమనుజ్ఞాతౌ    మయైవ  తౌ ।
అవతీర్యాశతో భూమౌ సఙ్కర్షణపతఞ్జలీ   ॥ ౫౧॥
మునీభూత్వా ముదోపాస్తియోగకాణ్డకృతౌ  స్థితౌ  ।
అగ్రిమం  జ్ఞానకాణ్డం   తూద్ధరిష్యామీతి  దేవతాః ॥ ౫౨॥

సమ్ప్రతి ప్రతిజానే  స్మ జానాత్యేవ భవానపి ।
జైమినీయనయామ్భోధేః  శరత్పర్వశశీ భవ ॥ ౫౩॥
విశిష్టం  కర్మకాణ్డం  త్వముద్ధర  బ్రహ్మణః  కృతే ।
సుబ్రహ్మణ్య  ఇతి ఖ్యాతి గమిష్యసి తతోఽధునా ॥ ౫౪॥
నైగమీం  కురు మర్యాదామవతీర్య మహీతలే ।
నిర్జిత్య  సౌగతాన్సర్వానామ్నాయార్థవిరోధినః  ॥ ౫౫॥
బ్రహ్మాఽపి  తే సహాయార్థం  మణ్డనో  నామ భూసురః ।
భవిష్యతి మహేన్ద్రోఽపి  సుధన్వా నామ భూమిపః ॥ ౫౬॥
తథేతి ప్రతిజగ్రాహ   విధేరపి విధాయినీమ్ ।
బుధానీకపతిర్వాణీం సుధాధారామివ ప్రభోః  ॥ ౫౭॥
అథేన్ద్రో  నృపతిర్భూత్వా ప్రజా  ధర్మేణ పాలయన్ ।
దివం చకార పృథివీం స్వపురీమమరావతీమ్ ॥ ౫౮॥
సర్వజ్ఞోఽప్యసతాం  శాస్త్రే కృత్రిమశ్రద్ధయాఽన్వితః    ।
ప్రతీక్షమాణః  క్రౌఞ్చారిం  మేలయామాస సౌగతాన్ ॥ ౫౯॥
తతః స తారకారాతిరజనిష్ట మహీతలే ।
భట్టపాదాభిధా  యస్య భూషా దిక్సుదృశామభూత్ ॥౬౦॥
స్ఫుటయన్వేదతాత్పర్యమభాజ్జైమినిసూత్రితమ్   ।
సహస్రాంశురివానూరువ్యఞ్చితం  భాసయఞ్జగత్  ॥౬౧॥
రాజ్ఞః  సుధన్వనః ప్రాప  నగరీం స జయన్దిశః  ।
ప్రత్యుద్గమ్య   క్షితీన్ద్రోఽపి  విధివత్తమపూజయత్ ॥౬౨॥
సోఽభినన్ద్యాశిషా  భూపమాసీనః కాఞ్చనాసనే ।
తాం సభాం శోభయామాస సురభిర్ద్యవనీమివ  ॥౬౩॥
సభాసమీపవిటపిశ్రితకోకిలకూజితమ్  ।
శ్రుత్వా  జగాద తద్వ్యాజాద్రాజానం  పణ్డితాగ్రణీః   ॥౬౪॥
మలినైశ్చేన్న  సఙ్గస్తే   నీచైః  కాకకులైః  పిక ।
శ్రుతిదూషకనిర్హ్రాదైః    శ్లాఘనీయస్తదా  భవేః ॥౬౫॥

షడభిజ్ఞా నిశమ్యేమాం వాచం తాత్పర్యగర్భితామ్ ।
నితరాం చరణస్పృష్టా భుజఙ్గా ఇవ చుక్రుధుః  ॥౬౬॥
ఛిత్త్వా యుక్తికుఠారేణ బుద్ధసిద్ధాన్తశాఖినమ్    ।
స తద్గ్రన్థేన్ధనైశ్చీర్ణైః      క్రోధజ్వాలామవర్ధయత్   ॥౬౭॥
సా సభా వదనైస్తేషాం   రోషపాటలకాన్తిభిః ।
బభౌ బాలాతపాతామ్రైః  సరసీవ సరోరుహైః  ॥౬౮॥
ఉపన్యస్యత్సు సాక్షేపం ఖణ్డయత్సు  పరస్పరమ్ ।
తేషూదతిష్ఠన్నిర్ఘోషో   భిన్దన్నివ  రసాతలమ్ ॥౬౯॥
అధః పేతుర్బుధేన్ద్రేణ  క్షతాః పక్షేషు తత్క్షణమ్  ।
వ్యూఢకర్కశతర్కేణ తథాగతధరాధరాః ॥ ౭౦॥
స సర్వజ్ఞపదం  విజ్ఞోఽసహమాన  ఇవ ద్విషామ్ ।
చకార చిత్రవిన్యస్తానేతాన్  మౌనవిభూషితాన్ ॥ ౭౧॥
తతః ప్రక్షీణదర్పేషు  బౌద్ధేషు  వసుధాధిపమ్ ।
బోధయన్ బహుధా వేదవచాంసి ప్రశశంస  సః ॥ ౭౨॥
బభాషేఽథ ఘరాధీశో విద్యాయత్తౌ జయాజయౌ ।
యః పతిత్వా గిరేః శ‍ృఙ్గాదవ్యగ్రస్తన్మతం    ధ్రువమ్  ॥ ౭౩॥
తదాకర్ణ్య  ముఖాన్యన్యే పరస్పరమలోకయన్ ।
ద్విజాగ్ర్యస్తు  స్మరన్ వేదానారురోహ గిరేః శిరః ॥ ౭౪॥
యది వేదాః ప్రమాణం  స్యుర్భూయాత్కాచిన్న మే క్షతిః ।
ఇతి ఘోషయతా తస్మాన్న్యపాతి సుమహాత్మనా ॥ ౭౫॥
కిము దౌహిత్రదత్తేఽపి  పుణ్యే విలయమాస్థితే  ।
యయాతిశ్చ్యవతే స్వర్గాత్పునరిత్యూచిరే  జనాః ॥ ౭౬॥
అపి లోకగురుః శైలాత్తూలపిణ్డ   ఇవాపతత్ ।
శ్రుతిరాత్మశరణ్యానాం  వ్యసనం నోచ్ఛినత్తి కిమ్ ॥ ౭౭॥
శ్రుత్వా  తదద్భుతం కర్మ ద్విజా దిగ్భ్యః సమాయయుః ।
ఘనఘోషమివాకర్ణ్య  నికుఞ్జేభ్యః  శిఖావళాః ॥ ౭౮॥
దృష్ట్వా  తమక్షతం రాజా శ్రద్ధాం   శ్రుతిషు  సన్దధే  ।

8 sanskritdocuments.org



శఙ్కరదిగ్విజయమ్

నినిన్ద బహుధాఽఽత్మానం ఖలసంసర్గదూషితమ్  ॥ ౭౯॥
సౌగతాస్త్వబ్రువన్నేదం  ప్రమాణం  మతినిర్ణయే  ।
మణిమన్త్రౌషధైరేవం   దేహరక్షా భవేదితి ॥౮౦॥
దుర్విధైరన్యథా  నీతే ప్రత్యక్షేఽర్థేఽపి   పార్థివః  ।
భ్రుకుటీభీకరముఖః  సన్ధాముగ్రతరాం   వ్యధాత్ ॥౮౧॥
పృచ్ఛామి భవతః కిఞ్చిద్వక్తుం న ప్రభవన్తి  యే ।
యన్త్రోపలేషు  సర్వాంస్తాన్ ధాతయిష్యామ్యసంశయమ్ ॥౮౨॥
ఇతి సంశ్రుత్య  గోత్రేశో  ఘటమాశీవిషాన్వితమ్ ।
ఆనీయాత్ర కిమస్తీతి పప్రచ్ఛ  ద్విజసౌగతాన్ ॥౮౩॥
వక్ష్యామహే వయం భూప శ్వః ప్రభాతేఽస్య  నిర్ణయమ్  ।
ఇతి ప్రసాద్య  రాజానం జగ్ముర్భూసురసౌగతాః ॥౮౪॥
పద్మా ఇవ తపస్తేషుః కణ్ఠద్వయసపాథసి  ।
ద్యుమణిం ప్రతి  భూదేవాః సోఽపి ప్రాదురభృత్తతః  ॥౮౫॥
సన్దిశ్య  వచనీయాంశమాదిత్యేఽన్తర్హితే  ద్విజాః ।
ఆజగ్మురపి నిశ్చిత్య సౌగతాః కలశస్థితమ్  ॥౮౬॥
తతస్తే సౌగతః సర్వే భుజఙ్గోఽస్తీత్యవాదిషుః  ।
భోగీశభోగశయనో భగవానితి భూసురాః ॥౮౭॥
శ్రుతభూసురవాక్యస్య  వదనం పృథివీపతేః ।
కాసారశోషణమ్లానసారసశ్రియమాదదే   ॥౮౮॥
అథ ప్రోవాచ  దివ్యా వాక్ సంరాజమశరీరిణీ ।
తుదన్తీ సంశయం తస్య సర్వేషామేవ శ‍ృణ్వతామ్ ॥౮౯॥
సత్యమేవ మహారాజ బ్రాహ్మణా  యద్వభాషిరే ।
మా కృథాః సంశయం తత్ర భవ సత్యప్రతిశ్రవః   ॥౯౦॥
శ్రుత్వాఽశరీరిణీం  వాణీం దదర్శ వసుధాధిపః ।
మూర్తిం మధుద్విషః కుమ్భే సుధామివ సురాధిపః ॥౯౧॥
నిరస్తాఖిలసన్దేహో  విన్యస్తేతరదర్శనాత్ ।
వ్యధాదాజ్ఞాం  తతో రాజా వధాయ శ్రుతివిద్విషామ్  ॥౯౨॥

ఆసేతోరాతుషారాద్రేర్బౌద్ధానావృద్ధబాలకమ్    ।
న హన్తి యః స హన్తవ్యో భృత్యానిత్యన్వశాన్నృపః ॥౯౩॥
ఇష్టోఽపి  దృష్టదోషశ్చేద్వధ్య  ఏవ మహాత్మనామ్ ।
జననీమపి కిం సాక్షాన్నావధీద్ భృగునన్దనః  ॥౯౪॥
స్కన్దానుసారిరాజేన  జైనా  ధర్మద్విషో హతాః ।
యోగీన్ద్రేణేవ  కిం యోగఘ్నా విఘ్నాస్తత్వావలమ్బినా ॥౯౫॥
హతేషు తేషు దుష్టేషు  పరితస్తార కోవిదః ।
శ్రౌతవర్త్మ  తమిస్రేషు  నష్టేష్వివ  రవిర్మహః ॥౯౬॥
కుమారిలమృగేన్ద్రేణ  హతేషు జినహస్తిషు ।
నిష్పత్యూహమవర్ధన్త   శ్రుతిశాఖాః  సమన్తతః ॥౯౭॥
ప్రాగిత్థం   జ్వనలభువా ప్రవర్తితేఽస్మిన్ 

కర్మాధ్వన్యఖిలవిదా కుమారిలేన ।
ఉద్ధర్తుం  భువనమిదం భవాబ్ధిమగ్నం

కారుణ్యామ్బునిధిరియేష చన్ద్రచూడః  ॥౯౮॥
ఇతి శ్రీమాధవీయే  తదుపోద్ధాతకథాపరః  ।
సఙ్క్షేపశఙ్కరజయే  సర్గోఽయం  ప్రథమోఽభవత్  ॥ ౧॥
ఆదితః శ్లోకాః  ౯౮ ।

॥౨. ద్వితీయః సర్గః  ఆచార్యజన్మాదికథనమ్ ॥

అథ ద్వితీయః సర్గః  ॥౨॥
తతో మహేశః కిల కేరలేషు శ్రోమద్వృషాద్రౌ  కరుణాసముద్రః  ।
పూర్ణానదీపుణ్యతటే  స్వయమ్భూలిఙ్గాత్మనాఽనఙ్గధగావిరాసీత్   ॥ ౧॥
తచ్చోదితః కశ్చన రాజశేఖరః స్వప్నే ముహుర్దృష్టతదీయవైభవః    ।
ప్రాసాదమేకం  పరికల్ప్య సుప్రభం  ప్రావర్తయత్తస్య   సమర్హణం  విభోః ॥౨॥
తస్యేశ్వరస్య ప్రణతార్తిహర్తుః  ప్రసాదతః  ప్రాప్త   నిరీతిభావః ।
కశ్చిత్తదభ్యాశగతోఽగ్రహారః  కాలట్యభిఖ్యోఽస్తి మహాన్మనోజ్ఞః  ॥ ౩॥
కశ్చిద్విపశ్చిదిహ నిశ్చలధీర్విరేజే విద్యాధిరాజ ఇతి విశ్రుతనామధేయః  ।
రుద్రో వృషాద్రినిలయోఽవతరీతుకామో యత్పుత్రమాత్మపితరం  సమరోచయత్సః ॥౪॥
పుత్రోఽభవత్తస్య  పురాత్తపుణ్యైః  సుబ్రహ్మతేజాః  శివగుర్వభిఖ్యః ।
జ్ఞానే  శివోయో వచనే గురుస్తస్యాన్వర్థనామాకృత  లబ్ధవర్ణః   ॥ ౫॥
స బ్రహ్మచారీ  గురుగేహవాసీ తత్కర్యకారీ విహితాన్నభోజీ ।
సాయమ్ప్రభాతం చ హుతాశసేవీ వ్రతేన  వేదం నిజమధ్యగీష్ట ॥౬॥
క్రియాద్యనుష్ఠానఫలోఽర్థబోధః    స నోపజాయేత వినా విచారమ్ ।
అధీత్య వేదానథ తద్విచారం చకార దుర్బోధతరో హి వేదః ॥ ౭॥
వేదేష్వధీతేషు విచారితేఽర్థం  శిష్యానురాగీ గురురాహ తం స్మ ।
అపాఠి మత్తః సషడఙ్గవేదో  వ్యచారి కాలో బహురత్యగాత్తే ॥౮॥
భక్తోఽపి గేహం వ్రజ  సమ్ప్రతి త్వం జనోఽపి తే దర్శనలాలసః స్యాత్ ।
గత్వా కదాచిత్స్వజనప్రమోదం  విధేహి మా తాత విలమ్బయస్వ ॥౯॥
విధాతుమిష్టం  యదిహాపరాహ్ణే విజ్ఞానతా  తత్పురుషేణ పూర్వమ్ ।
విధేయమేవం యదిహ శ్వ ఇష్టం  కర్తుం తద్ద్యేతి  వినిశ్చితోఽర్థః  ॥ ౧౦॥

కాలోతబీజాదిహయాదృశం స్యాత్సస్యం న తాదృగ్విపరీతకాలాత్ ।
తథా వివాహాది కృతం స్వకాలే ఫలాయ కల్పేత న చేద్వృథా స్యాత్ ॥ ౧౧॥
ఆ జన్మనో గణయతో నను తాన్గతాబ్దాన్మాతా   పితా పరిణయం తవ కర్తుకామౌ ।
పిత్రోరియం  ప్రకృతిరేవ  పురోపనీతిం యద్ధయాయతస్తనుభవస్య  తతో వివాహమ్ ॥
౧౨॥
తత్తత్కులీనపితరః స్పృహయన్తి కామం తత్తత్కులీనపురుషస్య వివాహకర్మ ।
పిణ్డప్రదాతృపురుషస్య   ససన్తతిత్వే పిణ్డావిలోపముపరి  స్ఫుటమీక్షమాణాః ॥ ౧౩॥
అర్థావబోధనఫలో  హి విచార ఏష తచ్చాపి చిత్రబహుకర్మవిధానహేతోః  ।
అత్రాధికారమధిగచ్ఛతి  సద్వితీయః కృత్వా వివాహమితి వేదవిదాం ప్రవాదః  ॥ ౧౪॥
సత్యం గురో న నియమోఽస్తి గురోరధీతవేదో గృహీ భవతి నాన్యపదం ప్రయాతి  ।
వైరాగ్యవాన్వ్రజతి  భిక్షుపదం వివేకీ నో చేద్గృహీ  భవతి రాజపదం తదేతత్ ॥ ౧౫॥
శ్రీనైష్ఠికాశ్రమమహం     పరిగృహ్యయావజ్జీవం  వసామి తవ పార్శ్వగతశ్చిరాయుః ।
దణ్డాజినీ  సవినయోబుధ జుహృదగ్నౌ వేదం పఠన్ పఠితవిస్మృతిహానిమిచ్ఛన్ ॥౧౬॥
దారగ్రహో  భవతి తావదయం సుఖాయయావత్కృతోఽనుభవగోచరతాం గతః స్యాత్ ।
పఞ్చాచ్ఛనైర్విరసతాముపయాతి  సోఽయం కిం నిహనుషే త్వమనుభూతిపదం
మహాత్మన్ ॥ ౧౭॥
యాగోఽపి నాకఫలదో విధినా కృతశ్చేత్

ప్రాయః  సమగ్రకరణం  భువి దుర్లభం  తత్ ।
బష్ట్యాదివన్న  హి ఫలం యది కర్మణి స్యాత్

దిష్టయా  యథోక్తవిరహే ఫలదుర్విధత్వమ్ ॥ ౧౮॥
నిఃస్ఖో భవేద్యది గృహీ నిరయీ స నూనం

భోక్తుం న దాతుమపి యః క్షమతేఽణుమాత్రమ్  ।
పూర్ణేపి  పూర్తిమభిమన్తుమశక్నువన్యో

మోహేన శం న మనుతే ఖలు తత్ర తత్ర ॥ ౧౯॥
యావత్సు సత్సు పరిపూర్తిరథో అమీషాం సాధో గృహోపకరణేషు సదా విచారః ।
ఏకత్ర సంహతవతః స్థితపూర్వనాశస్తచ్చాపయాతి  పునరప్యపరేణయోగః ॥౨౦॥
ఏవం గురౌ వదతి తజ్జనకో  నినీషురాగచ్ఛదత్ర తనయం స్వగృహం గృహేశః ।
తేనానునీయ బహులం గురవే ప్రదాప్య  యత్నాన్నికేతనమనాయి గృహీతవిద్యః ॥
౨౧॥

ఆచార్యజన్మాదికథనం
గత్వా నికేతనమసౌ జననీం వవన్దే సాఽఽలిఙ్గ్య  తద్విరహజం పరితాపమౌజ్ఝత్  ॥
ప్రాయేణ  చన్దనరసాదపి  శీతలం తద్యత్పుత్రగాత్రపరిరమ్భణనామధేయమ్   ॥౨౨॥
శ్రుత్వా  గురోః సదనతశ్చిరమాగతం తం తద్బన్ధురాగమదథ  త్వరితేక్షణాయ ।
ప్రత్యుద్గమాదిభిరసావపి   బన్ధుతాయాః  సమ్భావనాం వ్యధితవిత్తకులానురూపామ్ ॥
౨౩॥
వేదే పదక్రమజటాదిషు  తస్య బుద్ధిం  సంవీక్ష్య తజ్జనయితా  బహుశోఽప్యపృచ్ఛత్ ।
యస్యాభవత్ప్రథితనామ వసున్ధరాయాం  విద్యాధిరాజ ఇతి సఙ్గతవాచ్యమస్య  ॥౨౪॥
భట్టే నయే గురుమతే కణభుఙ్మతాదౌ

ప్రశ్నం  చకార తనయస్య మతిం బుభుత్సుః ।
శిష్యోఽప్యువాచ నతపుర్వగురుః సమా ధిధిం

పిత్రోదితః  స్మితముఖో హసితామ్బుజాస్యః ॥౨౫॥
వేదే చ శాస్త్రే చ నిరీక్ష్య బుద్ధిం  ప్రశ్నోత్తరాదావపి  నైపుణీం  తామ్ ।
దృష్ట్వా  తుతోషాతితరాం పితాఽస్య స్వతః సుఖాయా కిము శాస్త్రతో  వాకూ ॥౨౬॥
కన్యాం ప్రదాతుమనసో  బహవోఽపి విప్రాస్తన్మన్దిరం    ప్రతి  యయుర్గుణపాశకృష్టాః   ।
పూర్వం వివాహసమయాదపి తస్య గేహం సమ్బన్ధవత్కిల  బభూవ వరీతుకామైః ॥౨౭॥
బహ్వర్థదాయిషు  బహుష్వపి సత్సు దేశే కన్యామదాతృషు పరీక్ష్య విశిష్టజన్మ  ।
కన్యామయాచత సుతాయ స విప్రవర్యో  విప్రం  విశిష్టకులజం  ప్రథితానుభావః  ॥౨౮॥
కన్యాపితుర్వరపితుశ్చ వివాద ఆసీదిత్థం  తయోః కులజుషోః ప్రథితోరుభూత్యోః  ।
కార్యస్త్వయా పరిణయో గృహమేత్య పుత్రీమానీయ  సద్మ తనయాయ సుతా ప్రదేయా
॥౨౯॥
సఙ్కల్పితాద్ ద్విగుణమర్థమహం  ప్రదాస్యే  మద్గేహమేత్య  పరిణీతిరియం కృతా చేత్ ।
అర్థం  వినా పరిణయం ద్విజ కారయిష్యే పుత్రేణ  మే గృహగతా యది కన్యకా స్యాత్ ॥
౩౦॥
కశ్చిత్తు తస్యాః పితరం బభాణ మిథః సమాహూయ విశేషవాదీ ।
అస్మాసు గేహం గతవత్స్వముష్మై  విగృహ్య కన్యామపరః ప్రదద్యాత్  ॥ ౩౧॥
తేనానునీతో వరతాతభాషితం ద్విజోఽనుమేనే వరరూపమోహితః ।

దృష్ట్వా  గుణః సంవరణాయ కల్పతే మన్త్రోఽభిజాపాచ్చిరకాలభావితః  ॥ ౩౨॥
విద్యాధిరాజమఘపణ్డితనామధేయౌ  సమ్ప్రత్యయం వ్యతనుతామభిపూజ్య దైవమ్  ।
సమ్యఙముహూర్తమవలమ్బ్య విచారణీయామౌహూర్తికా ఇతి పరస్పరమూచివాంసౌ ॥
౩౩॥
ఉద్వాహ్య శాస్త్రవిధినా  విహితే ముహూర్తే తౌ సమ్ముదం బహుమవాపతురాప్తకామౌ ।
తత్రాగతో  భృశమమోదత బన్ధువర్గః   కిం భాషితేన బహునా ముదమాప వర్గః  ॥ ౩౪॥
తౌ దమ్పతీ సువసనౌ శుభదన్తపఙ్క్తీ సమ్భూషితౌ వికసితామ్బుజరమ్యవక్త్రౌ ।
సవ్రీడహాసముఖవీక్షణసమ్ప్రహృష్టౌ  దేవావివాపతురనుత్తమశర్మ నిత్యమ్ ॥ ౩౫॥
అగ్నీనథాధిత మహోత్తరయాగజాతం కర్తుం విశేషకుశలైః  సహితో ద్విజేశః ।
తత్తత్ఫలం హి యదనాహితహవ్యవాహః స్యాదుత్తరేషు విహితేష్వపి నాధికారీ ॥ ౩౬॥
యాగైరనేకేర్బహువిత్తసాధ్యైర్విజేతుకామో   భువనాన్యయష్ట ।
వ్యస్మారి దేవైరమృతం  తదాశైర్దినే   దినే సేవితయజ్ఞభాగైః   ॥ ౩౭॥
సన్తర్పయన్తం పితృదేవమానుషాంస్తత్తత్పదార్థైరభివాఞ్ఛితైః    సహ ।
విశిష్టవిత్తైః   సుమనోభిరఞ్చితం తం మేనిరే జఙ్గమకల్పపాదపమ్  ॥ ౩౮॥
పరోపకారవ్రతినో  దినే దినే వ్రతేన  వేదం పఠతో మహాత్మనః ।
శ్రుతిస్మృతిప్రోదితకర్మ   కుర్వతః సమా వ్యతీయుర్దినమాససమ్మితాః  ॥ ౩౯॥
రూపేషు మారః క్షమయా వసున్ధరా  విద్యాసు వృద్ధో ఘనినాం పురఃసరః ।
గర్వానభిజ్ఞో వినయీ సదా నతః స నోపలేభే తనయాననం జరన్ ॥ ౪౦॥
గావో హిరణ్యం బహుసస్యమాలినీ వసున్ధరా  చిత్రపదం  నికేతనమ్ ।
సమ్భావనా బన్ధుజనైశ్చ   సఙ్గమో  న పుత్రహీనం  బహవోఽప్యమూముహన్ ॥ ౪౧॥
అస్యామజాతా మమ సన్తతిశ్‍చేచ్ఛరద్యవశ్యం భవితోపరిష్టాత్  ।
తత్రాప్యజాతా  తత ఉత్తరస్యామేవం స కాలం మనసా నినాయ ॥ ౪౨॥
ఖిన్దన్మనాః  శివగురుః కృతకార్యశేషో జాయామచష్ట సుభగే కిమతః పరం నౌ ।
సాఙ్గం  వయోఽర్ధమగమత్కులజే  న దృష్టం  పుత్రాననం  యదిహలోక్యముదాహరన్తి ॥
౪౩॥
ఏవం ప్రియే  గతవతోః సుతదర్శనం చేత్పఞ్చత్వమైష్యదథ  నౌ శుభమాపతిష్యత్ ।
అస్యాభ్యుపాయమనిశం భువి వీక్షమాణో నేక్షే తతః పితృజనిర్విఫలా మమాభూత్ ॥
౪౪॥

ఆచార్యజన్మాదికథనం
భద్రే సుతేన రహితౌ భువి కే వదన్తి నౌ పుత్రపౌత్రసరణిక్రమతః    ప్రసిద్ధిః   ।
లోకే న పుష్పఫలశున్యముదాహరన్తి వృక్షం ప్రవాలసమయే  ఫలితం విహాయ ॥ ౪౫॥
ఇతీరితే ప్రాహ  తదీయభార్యా శివాయకల్పద్రుమమాశ్రయావః   ।
తత్సేవనాన్నౌ భవితా సునాథ ఫలం స్థిరం  జఙ్గమరూపమైశమ్   ॥ ౪౬॥
భక్తేప్సితార్థపరికల్పనకల్పవృక్షం  దేవం భజావ కమితః సకలార్థసిద్ధయై   ।
తత్రోపమన్యుమహిమా పరమం ప్రమాణం నో దేవతాసుజడిమాజడిమామనుష్యే॥౪౭॥
ఇత్థం  కలత్రోక్తిమనుత్తమాం   చ శ్రుత్వా  సుతార్థీ ప్రణతైకవశ్యమ్   ।
ఇయేష సన్తోషయితుం తపోభిః సోమార్ధమూర్ధానముమార్ధమీశమ్    ॥ ౪౮॥
తస్యోపధామ కిల సన్నిహితాఽఽపగైకా

స్నాత్వా సదాశివముపాస్త జలే స తస్యాః ।
కన్దాశనః  కతిచిదేవ దినాని పూర్వం

పశ్చాత్తదా స శివపాదయుగాబ్జభృఙ్గః   ॥ ౪౯॥
జాయాఽపి తస్య విమలా నియమోపతాపైశ్చిక్లేశ   కాయమనిశం శివమర్చయన్తీ ।
క్షేత్రే వృషస్య నివసన్తమజం స భర్తుః కాలోఽత్యగాదితి తయోస్తపతోరనేకః ॥ ౫౦॥
దేవః కృపాపరవశో ద్విజవేషధారీ ప్రత్యక్షతాం  శివగురుం గత ఆత్తనిద్రమ్  ।
ప్రోవాచ  భోః కిమభివాఞ్ఛసి కిం తపస్తే పుత్రార్థితేతి   వచనం స జగాద విప్రః  ॥ ౫౧॥
దేవోఽప్యపృచ్ఛదథ తం ద్విజ విద్ధి సత్యం సర్వజ్ఞమేకమపి  సర్వగుణోపపన్నమ్ ।
పుత్రం  దదాన్యథ బహూన్విపరీతకాంస్తే భూర్యాయుషస్తనుగుణానవదద్ ద్విజేశః ॥
౫౨॥
పుత్రోఽస్తు  మే బహుగుణః ప్రథితానుభావః  సర్వజ్ఞతాపదమితీరిత  ఆబభాషే ।
దద్యాముదీరితపదం తనయం తపో మా పూర్ణో భవిష్యసి గృహం ద్విజ గచ్ఛ దారైః  ॥
౫౩॥
ఆకర్ణయన్నితి  బుబోధ స విప్రవర్యస్తం   చాబ్రవీన్నిజకలత్రమనిన్దితాత్మా    ।
స్వప్నం శశంస వనితామణిరస్య భార్యా సత్యం భవిష్యతి తు నౌ తనయో మహాత్మా ॥
౫౪॥
తౌ దమ్పతీ శివపరౌ నియతౌ స్మరన్తౌ స్వప్నేక్షితం గృహగతౌ బహుదక్షిణాన్నేః

సన్తర్ప్య విప్రనికరం  తదుదీరితాభిరాశీర్భిరాపతురనల్పముదం విశుద్ధౌ ॥ ౫౫॥
తస్మిన్దినే  శివగురోరుపభోక్ష్యమాణే భక్తే ప్రవిష్టమభవత్కిల   శైవతేజః  ।
భుక్తాన్న విప్రవచనాదుపభుక్తశేషం  సోఽభుఙక్త సాఽపి నిజభర్తృపదాబ్జభృఙ్గీ  ॥ ౫౬॥
గర్భం దధార శివగర్భమసౌ మృగాక్షీ గర్భోఽప్యవర్ధత  శనైరభవచ్ఛరీరమ్  ।
తేజోఽతిరేకవినివారితదృష్టిపాతవిశ్వం  రవేర్దివసమధ్య  ఇవోగ్రతేజః  ॥ ౫౭॥
గర్భాలసా భగవతీ గతిమాన్ద్యమీషదాపేతి  నాద్భుతమిదం ధరతే శివం యా ।
యో విష్టపాని  విభృతే హి చతుర్దశాపి  యస్యాపి మూర్తయ ఇమా వసుధాజలాద్యాః ॥
౫౮॥
సంవ్యాప్తవానపి శరీరమశేషమేవ నోపాస్తిమావిరసకావకృతాత్ర కాఞ్చిత్ ।
యత్పూర్వమేవ మహసా దురతిక్రమేణ  వ్యాప్తం శరీరమదసీయమముష్య హేతోః ॥
౫౯॥
రమ్యాణి గన్ధకుసుమాన్యపి  గర్ధిమస్యై   నాధాతుమైశత  భరాత్కిముభూషణాని ।
యద్యద్గురుత్వపదమస్తి  పదార్థజాతం  తత్తద్విధారణవిధావలసా బభూవ ॥౬౦॥
తాం దౌహృదం భృశమబాఘత దుఃశరారిః ప్రాయః  పరం కిల న ముఞ్చతి ముఞ్చతేఽపి
।
ఆనీతదుర్లభమపోహతి యాచతేఽన్యత్తచ్చాప్యపోహ్య పునరర్దతి  సాఽన్యవస్తు ॥౬౧॥
తాం బన్ధుతాఽఽగమదుపశ్రుతదోహదార్తిరాదాయ   దుర్లభమనర్ఘ్యమపూర్వవస్తు   ।
ఆస్వాద్య బన్ధుజనదత్తమసౌ  జహర్ష హా హన్త గర్భధరణం ఖలు దుఃఖహేతుః ॥౬౨॥
మానుష్యధర్మమనుసృత్య మయేదముక్తం కాఽపి వ్యథా శివమహోమరణే న బధ్వాః ।
సర్వవ్యథావ్యతికరం పరిహర్తుకామా దేవం భజన్త ఇతి తత్త్వవిదాం ప్రవాదః  ॥౬౩॥
ఉక్ష్ణా నిసర్గధవలేన  మహీయసా సా స్వాత్మానమైక్షత  సమూఢముపాత్తనిద్రా ।
సఙ్గీయమానమపి  గీతవిశారదాఢ్యైర్విద్యాధరప్రభృతిభిర్వినయోపయాతైః    ॥౬౪॥
ఆకర్ణయజ్జయ   జయేతి వరం దధానా

రక్షేతి శబ్దమవలోకయ  మా దృశేతి ।
ఆకర్ణ్య  నోత్థితవతీ  పునరుక్తశబ్దం

సా విస్మితా కిల మృణోతి నిరీక్షమాణా ॥౬౫॥
నర్మోక్తికృత్యామపి ఖిద్యమానా కిఞ్చాపి చఞ్చత్తరమఞ్చరోహే ।
జిత్వా ముదాఽన్యానతిహృద్యవిద్యాసింహాసనేఽసౌ స్థితిమీక్షతే  స్మ ॥౬౬॥

సమానతా సాత్వికవృత్తిభాజాం విరాగతా వైషయికప్రవృత్తౌ   ।
తస్యాః స్త్రియా  గర్భగపుత్రచిత్రచరిత్రశంసిన్యజనిష్ట    చేష్టా ॥౬౭॥
తద్రోమవల్లీ  రురుచే కుచాద్రయావృణ్వత్ప్రభాధున్యురుశైవలాలిః   ।
యత్నాచ్ఛిశోరస్య కృతే ప్రశస్తో  న్యస్తో త్రిధాత్రేవ   నవీనవేణుః ॥౬౮॥
పయోధరద్వన్ద్వమిషాదముష్యాః  పయః పిత్రత్యర్థవిధానయోగ్యౌ   ।
కుమ్భౌ నవీనామృతపూరితౌ ద్వావమ్భోజయోనిః కలయామ్బభూవ ॥౬౯॥
ద్వైతప్రవాదం   కుచకుమ్భమధ్యే మధ్యే పునర్మాధ్యమికం మతం చ ।
సుభ్రూమణేర్గర్భగ   ఏవ సోఽర్భో ద్రాగ్గర్హయామాస    మహాత్మగర్హ్యమ్  ॥ ౭౦॥
లగ్నే శుభే శుభయుతే సుషువే కుమారం

శ్రీపార్వతీవ  సుఖినీ శుభవీక్షితే చ ।
జాయా సతీ శివగురోర్నిజతుఙ్గసంస్థే

సూర్యే కుజే రవిసుతే చ గురౌ చ కేన్ద్రే  ॥ ౭౧॥
దృష్ట్వా  సుతం శివగురుః శివవారిరాశౌ

మగ్నోఽపి శక్తిమనుసృత్య జలే న్యమాఙ్క్షీత్  ।
వ్యశ్రాణయద్  బహు ధనం వసుధాశ్చ గాశ్చ

జన్మోక్తకర్మవిధయే ద్విజపుఙ్గవేభ్యః  ॥ ౭౨॥
తస్మిన్దినే  మృతకరీన్ద్రతరక్షుసింహసర్పాఖుముఖ్యబహుజన్తుగణా  ద్విషన్తః ।
వైరం  విహాయ సహ చేరురతీవ హృష్టాః  కణ్డూమపాకృషత  సాధుతయా నిఘృష్టాః  ॥
౭౩॥
వృక్షా లతాః కుసుమారాశిఫలాన్యముఞ్చన్ నద్యః ప్రసన్నసలిలా  నిఖిలాస్తథైవ  ।
జాతా ముహుర్జలఘరోఽపి  నిజం వికారం భూభృద్గణాదపి  జలం సహసోత్పపాత ॥
౭౪॥
అద్వైతవాదివిపరీతమతావలమ్బిహస్తాగ్రవర్తివరపుస్తకమప్యకస్మాత్    ।
ఉచ్చైః  పపాత జహసుః శ్రుతిమస్తకాని  శ్రీవ్యాసచిత్తకమలం  వికచీబభూవ ॥ ౭౫॥
సర్వాభిరాశాభిరలం ప్రసేదే  వాతైరభావ్యద్భుతదివ్యగన్ధైః   ।
ప్రజజ్వలేఽపి  జ్వలనైస్తదానీం   ప్రదక్షిణీభూతవిచిత్రకీలైః    ॥ ౭౬॥
సుమనోహరగన్ధినీ  సతాం సుమనోవద్విమలా శివఙ్కరీ ।
సుమనోనికరప్రచోదితా  సుమనోవృష్టిరభూత్తదాఽద్భుతమ్  ॥ ౭౭॥

లోకత్రయీ  లోకదృశేవ భాస్వతా మహీధరేణేవ మహీ సుమేరుణా ।
విద్యా వినీత్యేవ సతీ సుతేన సా రరాజ తత్తాదృశరాజతేజసా ॥ ౭౮॥
సత్కారపూర్వమభియుక్తముహూర్తవేదివిప్రాః  శశంసురభివీక్ష్య సుతస్య జన్మ ।
సర్వజ్ఞ ఏవ భవితా రచయిష్యతే చ శాస్త్రం  స్వతన్త్రమథ  వాగధిపాంశ్చ జేతా ॥ ౭౯॥
కీర్తిం  స్వకాం భువి విధాస్యతియావదేషా

కిం బోధితేన బహునా శిశురేష పూర్ణః  ।
నాపృచ్ఛి జీవితమనేన చ తైర్న  చోక్తం

ప్రాయో  విదన్నపి న వక్త్యశుభం శుభజ్ఞః  ॥౮౦॥
తజ్జ్ఞాతిబన్ధుసుహృదిష్టజనాఙ్గనాస్తాస్తం      సూతికాగృహనివిష్టమథో  నిదధ్యుః ।
సోపాయనాస్తమభివీక్ష్య యథా నిదాఘే చన్ద్రం  ముదం యయురతీవ సరోజవక్త్రమ  ॥
౮౧॥
తత్సుతికాగృహమవైక్షత  న ప్రదీపం  తత్తేజసా యదవభాతమభూత్ క్షపాయామ్ ।
ఆశ్చర్యమేతదజనిష్ట సమస్తజన్తోస్తన్మన్దిరం   వితిమిరం యదభూదదీపమ్ ॥౮౨॥
యత్పశ్యతాం శిశురసౌ కురుతే శమగ్న్యం తేనాకృతాస్య జనకః కిల శఙ్కరాఖ్యామ్ ।
యద్వా చిరాయ కిల శఙ్కరసమ్ప్రసాదాజ్జాతస్తతో  వ్యధిత శఙ్కరనామధేయమ్ ॥
౮౩॥
సర్వం విదన్సకలశక్తియుతోఽపి  బాలో మానుష్యజాతిమనుసృత్య చచార తద్వత్ ।
బాలః శనైర్హసితుమారభత   క్రమేణ  స్రప్తుం  శశాక గమనాయ పదామ్బుజాభ్యామ్ ॥౮౪॥
బాలేఽథ మఞ్చే కిల శాయితేఽస్మిన్సతాం ప్రసన్నం  హృదయం బభూవ ।
సంవీక్షమాణే మణిగుచ్ఛవర్యం విద్వన్ముఖం హన్త విలీనమాసీత్ ॥౮౫॥
సన్తాడయన్ హన్త శనైః  పదాభ్యాం పర్యఙ్కవర్యం కమనీయశయ్యమ్ ।
బిభేద సద్యః శతధా సమూహాన్ విభేదవాదీన్ద్రమనోరథానామ్  ॥౮౬॥
ద్విత్రాణి  వర్ణాని  వదత్యముష్మిన్ద్వైతిప్రవీరా   దధురేవ మౌనమ్ ।
ముదా చలత్యఙ్ఘ్రిసరోరుహాభ్యాం  దిశః పలాయన్త దశాపి సద్యః ॥౮౭॥
ఉదచారయదర్భకో గిరః పదచారానతనోదనన్తరమ్ ।
వికలోఽభవదాదిమాత్తయోః పికలోకశ్వరమాన్మరాలకః ॥౮౮॥
నవవిద్రుమపల్లవస్తృతామివ    కాశ్మీరపరాగపాటలామ్ ।
రచయన్నచలాం పదత్విషా స చచారేన్దునిభః  శనైః  శనైః  ॥౮౯॥

మూర్ధని  హిమకరచిహ్నం నిటిలే నయనాఙ్కమంసయోః శూలమ్ ।
వపుషి స్ఫటికసవర్ణం  ప్రాజ్ఞాస్తం    మేనిరే శమ్భుమ్ ॥౯౦॥
రాజ్యశ్రీరివ  నయకోవిదస్య రాజ్ఞో విద్యేవ వ్యసనదవీయసో బుధస్య ।
శుభ్రాంశోశ్ఛవిరివ  శారదస్య పిత్రోః  సన్తోషైః  సహ వవృధే తదీయమూర్తిః ॥౯౧॥
నాగేనోరసి చామరేణ చరణే బాలేన్దునా  ఫాలకే

పాణ్యోశ్చక్రగదాధనుర్డమరుకైర్మూర్ధ్ని     త్రిశూలేన  చ ।
తత్తస్యాద్భుతమాకలయ్య లలితం లేఖాకృతే లాఞ్ఛితం

చిత్రం  గాత్రమమంస్త  తత్ర జనతా నేత్రైర్నిమేషోజ్ఝితైః    ॥౯౨॥
సర్గే ప్రాథమికే  ప్రయాతి  విరతిం మార్గే స్థితే  దౌర్గతే

స్వర్గే దుర్గమతాముపేయుషి  భృశం దుర్గేఽపవర్గే  సతి ।
వర్గే దేహభృతాం నిసర్గమలినే  జాతోపసర్గేఽఖిలే

సర్గే విశ్వసృజస్తదీయవపుషా భర్గోఽవతీర్ణో  భువి ॥౯౩॥
ఇతి శ్రీమాధవీయే  తదవతారకథాపరః ।
సఙ్క్షేపశఙ్కరజయే  సర్గః  పూర్ణో ద్వితీయకః ॥౨॥
ఆదితః శ్లోకాః  ౧౯౧।

॥ ౩. తృతీయః సర్గః  దేవావతారః ॥

అథ తృతీయః సర్గః  ॥
ఇతి బాలమృగాఙ్కశేఖరే సతి బాలత్వముపాగతే తతః ।
దివిషత్ప్రవరాః ప్రజజ్ఞిరే   భువి షట్శాస్త్రవిదాం  సతాం కులే ॥ ౧॥
కమలానిలయః కలానిధేర్విమలాఖ్యాదజనిష్ట భూసురాత్ ।
భువి పద్మపదం వదన్తి యం సవిపద్యేన వివాదినాం యశః ॥౨॥
పవమానోఽప్యజని ప్రభాకరాత్సవనోన్మీలితకీర్తిమణ్డలాత్   ।
గలహస్తితభేదవాద్యసౌ కిల హస్తామలకాభిధామఘాత్ ॥ ౩॥
పవమానదశాంశతోఽజని ప్లవమానాఽఞ్చతి  యద్యశోమ్బుధౌ ।
ధరణీ మథితా వివాదివాక్తరణీ యేన స తోటకాహ్వయః ॥ ౪॥
ఉదభావి శిలాదసూనునా మదవద్వాదికదమ్బనిగ్రహైః   ।
సముదఞ్చితకీర్తిశాలినం యముదఙ్కం బ్రువతే  మహీతలే ॥ ౫॥
విధిరాస సురేశ్వరో గిరాం నిధిరానన్ గిరిర్వ్యజాయత ।
అరుణః సమభూత్సనన్దనో  వరుణోఽజాయత చిత్సుఖాహ్వయః ॥౬॥
అపరేఽప్యభవన్దివౌకసః  స్వపరేర్ష్యాపరవిద్విషః  ప్రభోః  ।
చరణం పరిసేవితుం జగచ్ఛరణం భూసురపుఙ్గవాత్మజాః  ॥ ౭॥
చార్వాకదర్శనవిధానసరోషధాతృ-
శాపేన గీష్పతిరభూద్భువి మణ్డనాఖ్యః  ।

నన్దీశ్వరః  కరుణయేశ్వరచోదితః స-
న్నానన్ద గిర్యభిధయా వ్యజనీతి కేచిత్ ॥౮॥

అథావతీర్ణస్య  విధేః పురన్ధ్రీ  సాఽభూద్యదాఖ్యోభయభారతీతి ।
సరస్వతీ సా ఖలు వస్తువృత్యా లోకోఽపి తాం వక్తి సరస్వతీతి ॥౯॥
పురా కిలాధ్యైషత  ధాతురన్తికే సర్వజ్ఞకల్పా  మునయో నిజం నిజమ్ ।

వేదం తదా దుర్వసనోఽతికోపనో వేదానధీయన్క్వచిదస్ఖలత్స్వరే  ॥ ౧౦॥
తదా జహాసేన్దుముఖీ  సరస్వతీ యదఙ్గమర్ణోద్భవశబ్దసన్తతిః     ।
చుకోప తస్యై  దహనానుకారిణా నిరైక్షతాక్ష్ణా  మునిరుగ్రశాసనః  ॥ ౧౧॥
శశాప తాం దుర్వినయేఽవనీతలే జాయస్వ మర్త్యేష్వబిభేత్సరస్వతీ ।
ప్రసాదయామాస  నిసర్గకోపనం  తత్పాదమూలే పతితా విషాదినీ ॥ ౧౨॥
దృష్ట్వా  విషణ్ణాం  మునయః సరస్వతీం ప్రసాదయాఞ్చక్రురిమం   తమాదరాత్ ।
కృతాపరాధా భగవన్క్షమస్వ  తాం పితేవ పుత్రం  విహితాగసం మునే ॥ ౧౩॥
ప్రసాదితోఽభూదయ  సమ్ప్రసన్నో వాణ్యా మునీన్ద్రైరపి  శాపమోక్షమ్ ।
దదౌ యదా మానుషశఙ్కరస్య సన్దర్శనం  స్యాద్భవితాస్య మర్త్యా ॥ ౧౪॥
సా శోణతీరేఽజని విప్రకన్యా  సర్వార్థవిత్సర్వగుణోపపన్నా  ।
యస్యా బభూవుః సహజాశ్చ విద్యాః శిరోగతం కే పరిహర్తుమీశాః ॥ ౧౫॥
సర్వాణి శాస్త్రాణి  షడఙ్గవేదాన్కావ్యాదికాన్వేత్తి  పరం చ సర్వమ్ ।
తన్నాస్తి నో వేత్తి యదత్ర బాలా తస్మాదభూచ్చిత్రపదం  జనానామ్ ॥ ౧౬॥
సా విశ్వరూపం గుణినం గుణజ్ఞా మనోఽభిరామం ద్విజపుఙ్గవేభ్యః  ।
శుశ్రావ  తాం చాపి స విశ్వరూపస్తస్మాత్తయో దర్శనలాలసాఽభూత్ ॥ ౧౭॥
అన్యోన్యసన్దర్శనలాలసౌ  తౌ చిన్తాప్రకర్షాదధిగమ్య   నిద్రామ్  ।
అవాప్య సన్దర్శనభాషణాని  పునః ప్రబుద్ధౌ  విరహాగ్నితప్తౌ ॥ ౧౮॥
దిదృక్షమాణావపి నేక్షమాణావన్యోన్యవార్తాహతమానసౌ తౌ ।
యథోచితాహారవిహారహీనౌ తనోం తనుత్వం స్మరణాదుపేతౌ ॥ ౧౯॥
దృష్ట్వా  తదీయౌ పితరౌ కదాచిదపృచ్ఛతాం తౌ పరికర్శితాఙ్గౌ ।
వపుః కృశం తే మనసోఽప్యగర్వో న వ్యాధిమీక్షే న చ హేతుమన్యమ్ ॥౨౦॥
ఇష్టస్య  హానేరనభీష్టయోగాద్భవన్తి  దుఃఖాని శరీరభాజామ్ ।
వీక్షే న తౌ ద్వావపి వీక్షమాణో వినా నిదానం నహి కార్యజన్మ ॥౨౧॥
న తేఽత్యగాదుద్వహనస్య కాలః పరావపానో న చ నిఃస్వతా వా ।
కుటుమ్బభారో మయి దుఃసహోఽయం కుమారవృత్తేస్తవ  కాఽత్ర పీడా ॥౨౨॥
న మృఢభావః పరితాపహేతుః పరాజితిర్వా తవ తన్నిదానమ్ ।
విద్వత్సు విస్పష్టతయాఽయపాఠాత్సుదుర్గమార్థాదపి    తర్కవిద్భిః ॥౨౩॥

ఆ జన్మనో విహితకర్మనిషేవణం తే
స్వప్నేఽపి నాస్తి విహితేతర కర్మసేవా ।

తస్మాన్న భేయమపి నారకయాతనాభ్యః
కిం తే ముఖం ప్రతిదినం  గతశోభమాస్తే ॥౨౪॥

నిర్బన్ధతో  బహుదినం ప్రతిపాద్యమానౌ
వక్తుం కృపాభరయుతావిదమృచతుః స్మ ।

నిర్బన్ధతస్తవ   వదామి మనోగతం మే
వాచ్యం న వాచ్యమితి యద్వితనోతి లజ్జామ్  ॥౨౫॥

శోణాఖ్యపున్నదతటే వసతో ద్విజస్య
కన్యా శ్రుతిం  గతవతీ ద్విజపుఙ్గవేభ్యః  ।

సర్వజ్ఞతాపదమనుత్తమరూపవేషాం
తాముద్వివక్షతి మనో భగవన్మదీయమ్ ॥౨౬॥

పుత్రేణ  సోఽతివినయం గర్దితోఽన్వశాద్  ద్వౌ
విప్రౌ వధూవరణకర్మణి సమ్ప్రవీణౌ ।

తావాపతుర్ద్విజగృహం  ద్విజసన్దిదృక్షూ
దేశానతీత్య బహులాన్నిజకార్యసిద్ధయై  ॥౨౭॥

భూభృన్నికేతనగతః శ్రుతవిశ్వశాస్త్రః 
శ్రీవిశ్వరూప  ఇతి యః ప్రథితః  పృథివ్యామ్ ।

తత్పాదపద్మరజసే స్పృహయామి నిత్యం
సాహాయ్యమత్ర యది తాత భవాన్విద్ధ్యాత్  ॥౨౮॥

పుత్ర్యా  వచః పిబతి కర్ణపుటేన  తాతే
శ్రీ విశ్వరూపగురుణా గురుణా ద్విజానామ్ ।

ఆజగ్మతుః సువసనౌ విశదాభయష్టీ
సమ్ప్రేషితౌ సుతవరోద్వహనక్రియాయై  ॥౨౯॥

తావార్చ్య స ద్విజవరౌ విహితోపచారైరాయానకారణమథో  శనకైరపృచ్ఛత్  ।
శ్రీవిశ్వరూపగురువాక్యత  ఆగతౌ స్వ ఇత్యూచతుర్వరణకర్మణి కన్యకాయాః ॥ ౩౦॥
సమ్ప్రేషితౌ శ్రుతవయఃకులవృత్తధర్మైః   సాధారణీం శ్రుతవతా  స్వసుతస్య తేన ।
యాచావహే తవ సుతాం ద్విజ తస్య హేతోరన్యోన్యసఙ్ఘటనమేతు  మణిద్వయం తత్ ॥
౩౧॥

మహ్యం తదుక్తమభిరోచత ఏవ విప్రౌ పృష్ట్వా  వధూం మమ పునః కరవాణి నిత్యమ్ ।
కన్యాప్రదానమిదమాయతతే  వధూషు నో చేదమూర్వ్యసనసక్తిషు పీడయేయుః ॥ ౩౨॥
భార్యామపృచ్ఛదథ కిం కరవావ భద్రే

విప్రౌ వరీతుమనసౌ ఖలు రాజగేహాత్ ।
ఏతాం సుతాం సుతనిభా తత్ర యాఽస్తి కన్యా

బ్రూహి  త్వమేకమనుమాయ పునర్న వాచ్యమ్ ॥ ౩౩॥
దూరే స్థితిః  శ్రుతవయఃకులవృత్తజాతం  న జ్ఞాయతే  తదపి కిం ప్రవదామి  తుభ్యమ్ ।
విత్తాన్వితాయ కులవృత్తసమన్వితాయ దేయా సుతేతి విదితం శ్రుతిలోకయోశ్చ  ॥ ౩౪॥
నైవం  నియన్తుమనఘే తవ శక్యమేతత్తాం రుక్మిణీం యదుకులాయ కుశస్థలీశే  ।
ప్రాదాత్స  భీష్మకనృపః ఖలు కుణ్డినేశస్తీర్థాపదేశమటతే   త్వపరీక్షితాయ ॥ ౩౫॥
కిం కేన సఙ్గతమిదం  సతి మా విచారీర్య్ వైదికీం  సరణిమప్రహతాం  ప్రయత్నాత్  ।
ప్రాతిష్ఠిపత్సుగతదుర్జయనిర్జయేన     శిష్యం యమేనమశిషత్స చ భట్టపాదః  ॥ ౩౬॥
కిం వర్ణ్యతే  సుదతియో భవితా వరో నో

విద్యాధనం ద్విజవరస్య న బాహ్యవిత్తమ్ ।
యాఽన్వేతి సన్తతమనన్తదిగన్తభాజం

యాం రాజచోరవనితా న చ హర్తుమీశాః ॥ ౩౭॥
వధ్వర్జనావనపరివ్యయగాని  తాని

విత్తాని చిత్తమనిశం పరిఖేదయన్తి ।
చోరాన్నపాత్స్వజనతశ్చ భయం ధనానాం

శర్మేతి జాతు న గుణః ఖలు బాలిశస్య ॥ ౩౮॥
కేచిద్ధనం  నిదధతే భువి నోపభోగం కుర్వన్తి లోభవశగా న విదన్తి కేచిత్ ।
అన్యేన గోపితమథాన్యజనా హరన్తి తచ్చేన్నదీపరిసరే జలమేవ హర్తృ ॥ ౩౯॥
సర్వాత్మనా దుహితరో న గృహే విధేయాస్తాశ్చేత్పురా పరిణయాద్రజ  ఉద్గతం  స్యాత్ ।
పశ్యేయురాత్మపితరౌ బత పాతయన్తి దుఃఖేషు ఘోరనరకేష్వితి ధర్మశాస్త్రమ్  ॥। ౪౦॥
మాభూదయం మమ సుతా కలహః కుమారీం

పృచ్ఛావ సా వదతి యం భవితా వరోఽస్యాః ।
ఏవం విధాయ సమయం పితరౌ కుమార్యాః

అభ్యాశమీయతురితో గదితేష్టకార్యౌ  ॥ ౪౧॥

shankaradigvijayam.pdf 23



శఙ్కరదిగ్విజయమ్

శ్రీ విశ్వరూపగురుణా ప్రహితౌ  ద్విజాతీ
కన్యార్థినౌ  సుతను కిం కరవావ వాచ్యమ్ ।

తస్యాః ప్రమోదనిచయో  న మమౌ శరీరే
రోమాఞ్చపూరమిషతో బహిరుజ్జగామ  ॥ ౪౨॥

తేనైవ  సా ప్రతివచః  ప్రదదౌ  పితృభ్యాం తేనైవ  తావపి తయోర్యుగలాయ సత్యమ్ ।
ఆదాయ విప్రమపరం  పితృగేహతోఽస్యాస్తౌ జగ్మతుర్ద్విజవరౌ  స్వనికేతనాయ ॥ ౪౩॥
అస్మాచ్చతుర్దశదినే  భవితా దశమ్యాం

జామిత్రభాదిశుభయోగయుతో ముహూర్తః ।
ఏవం విలిఖ్య గణితాదిషు కౌశలాస్యా

వ్యాఖ్యాపరాయ దిశతి స్మ సరస్వతీ సా ॥ ౪౪ ౪౪॥
తౌ హృష్టపుష్టమనసౌ   విహితేష్టకార్యౌ

శ్రీ విశ్వరూపగురుముత్తమమైక్షిషాతామ్  ।
సిద్ధం  సమీహితమితి ప్రథితానుభావో

దృష్ట్వైవ  తన్ముఖమసావథ నిశ్చికాయ ॥ ౪౫॥
అన్యః స్వహస్తగతపత్రమదాత్స  పత్రం  దృష్ట్వా  జహాస సుఖవారినిధౌ మమజ్జ ।
విప్రాన్యథోచితమపూజయదాగతాంస్తాన్నత్వాంఽశుకాదిభిరయం  బహువిత్తలభ్యైః  ॥
౪౬॥
పిత్రానుశిష్టవసుధాసురశంసితేన   విజ్ఞాపితః  సుఖమవాప స విశ్వరూపః ।
కార్యాణ్యథాహ పృథగాత్మజనాన్సమేతాన్బన్ధుప్రియః   పరిణయోచితసాధనాయ ॥౪౭॥
మౌహూర్తికైర్బహుభిరేత్య  ముహూర్తకాలే సన్దర్శితే  ద్విజవరైర్బహువిద్భిరిష్టైః   ।
మాఙ్గల్యవస్తుసహితోఽఖిలభూషణాఢ్యః  స ప్రాపదక్షతతనుః  పృథుశోణతీరమ్ ॥ ౪౮॥
శోణస్య తీరముపయాతముపాశ‍ృణోత్స జామాతరం బహువిధం కిల విష్ణుమిత్రః   ।
ప్రత్యుజ్జగామ   ముముదే ప్రియదర్శనేన  ప్రావీవిశద  గృహమముం బహువాద్యఘోషైః  ॥
౪౯॥
దత్త్వాఽఽసనం మృదువచః సముదీర్య తస్మై  పాద్యం దదౌ సమధుపర్కమనర్ధపాత్రే  ।
అర్ఘ్యం  దదావహమియం తనయా గ్రహాస్తే  గావో హిరణ్యమఖిలం భవదీయమూచే ॥
౫౦॥
అస్మాకమద్య పవితం కులమాదృతాః స్మః సన్దర్శనం  పరిణయవ్యపదేశతోఽభూత్ ।

నోచేద్భవాన్బహువిదగ్రసరః  క్వచాహం భద్రేణ  భద్రముపయాతి  పుమాన్విపాకాత్ ॥
౫౧॥
యద్యద్గృహేఽత్ర  భగవన్నిహ రోచతే తే తత్తన్నివేద్యమఖిలం భవదీయమేతత్ ।
వక్ష్యామి సర్వమభిలాషపదం త్వదీయంయుక్తం హి సన్తతముపాసితవృద్ధపూగే  ॥౫౨॥
ఏవం మిథః పరినిగద్య విశేషమృద్వయా వాచాయుతౌముదమవాపతురుత్తమాం తౌ ।
అన్యే చ సమ్ముముదిరే ప్రియసత్కథాభిః  స్వేచ్ఛా విహారహసనైరుభయే  విధేయాః ॥
౫౩॥
కన్యావరౌ ప్రకృతిసిద్ధసురూపవేషౌ   దృష్ట్వ్భయేఽపి  పరికర్మ విలమ్బమానాః ।
చక్రుర్విధేయమితి  కర్తుమనీశ్వరాస్తే శోభావిశేషమపి మఙ్గలవాసరేఽస్మిన్  ॥ ౫౪॥
ఏతత్ప్రభాప్రతిహతాత్మవిభూతిభావాదాకల్పజాతమపి  నాతిశయం వితేనే ।
లోకప్రసిద్ధిమనుసృత్య   విధేయబుద్ధయా  భూషాం వ్యధుస్తదుభయే న విశేషబుద్ధయా  ॥
౫౫॥
మౌహూర్తికా బహువిదోఽపి ముహూర్తకాలమప్రాక్షురక్షతధియం  ఖిలతీం సఖీభిః ।
పశ్చాత్తదుక్తశుభయోగయుతే శుభాంశే మౌహూర్తికాః స్వమతితో జగృహుర్ముహూర్తమ్
॥ ౫౬॥
జగ్రాహ  పాణికమలం హిమమిత్రసూనుః  శ్రీవిష్ణుమిత్రదుహితుః    కరపల్లవేన  ।
భేరీమృదఙ్గపటహాధ్యయనాబ్జఘోషైర్దిఙమణ్డలే      సుపరిమూర్చ్ఛతి దివ్యకాలే ॥ ౫౭॥
యంయం పదార్థమభికామయతే  పుమాన్యస్తం తం ప్రదాయ  సమతూతుషతాం తదీడ్యౌ ।
దేవద్రుమావివ  మహాసుమనస్త్వయుక్తౌ సమ్భూషితౌ సదసి చేరతురాత్మలాభౌ ॥ ౫౮॥
ఆధాయ వహ్నిమథ తత్ర జుహావ సభ్య-
గ్గృహ్యోక్తమార్గమనుసృత్య   స విశ్వరూపః ।

లాజాఞ్జుహావ  చ వధూః పరిజిఘ్రతి  స్మ
ధూమం ప్రదక్షిణమథాకృత  సోఽపి చాగ్నిమ్ ॥ ౫౯॥

హోమావసానపరితోషితవిప్రవర్యః  ప్రస్థాపితాఖిల   సమాగతబన్ధువర్గః   ।
సంరక్ష్య వహ్నిమనయా సమమగ్నిగేహే దీక్షాఘరో దినచతుష్కమువాస హృష్టః  ॥
౬౦॥
ప్రతిష్ఠమానే   దయితే వరేఽస్మిన్నుపేత్య మాతాపితరౌ వరాయాః ।
ఆభాషిషాతాం శ‍ృణు సావధానో బాలేవ బాలా న తు వేత్తి కిఞ్చిత్ ॥౬౧॥

బాలైరియం  క్రీడతి  కన్దుకాద్యైర్జాతక్షుధా    గేహముపైతి  దుఃఖాత్ ।
ఏకేతి బాలా గృహకర్మ నోక్తా సంరక్షణీయా నిజపుత్రితుల్యా  ॥౬౨॥
బాలేయమఙ్గ వచనైర్మృదుభిర్విధేయా  కార్యా న రూక్షవచనైర్న  కరోతి రుష్టా ।
కేచిన్మృదూక్తివశగా విపరీతభావాః కేచిద్విహాతుమనలం ప్రకృతిం  జనో హి ॥౬౩॥
కశ్చిద్ ద్విజాతిరధిగమ్య కదాచిదేనాముద్రీక్ష్య  లక్షణమవోచదనిన్దితాత్మ  ।
మానుష్యమాత్రజననం  నిజదేవభావేత్యస్మాచ్చ వో వచనముగ్రమయోజ్యమస్యామ్  ॥
౬౪॥
సర్వజ్ఞతాలక్షణమస్తి  పూర్ణమేషా  కదాచిద్వదతోః కథాయామ్ ।
తత్సాక్షిభావం వ్రజితాఽనవద్యా  సన్దిశ్య  నావేవమసౌ జగామ ॥౬౫॥
శ్వశ్రూర్వరాయా  వచనేన వాచ్యా స్నుషాభిరక్షాఽఽయతతే హి తస్యామ్ ।
నిక్షేపభూతా తవ సున్దరీయం  కార్యా గృహే కర్మ శనైః  శనైస్తే   ॥౬౬॥
బాల్యేషు బాల్యాత్సులభోఽపరాధః స నేక్షణీయో గృహిణీజనేన ।
వయం సుధీభూయ హి సర్వ ఏవ పశ్చాద్గురుత్వం  శనకైః  ప్రయాతాః  ॥౬౭॥
దృష్ట్వాఽభిధాతుమనలం  చ మనోఽస్మదీయం

గేహాభిరక్షణవిధౌ న హి దృశ్యతేఽన్యః ।
దృష్ట్వాఽభిధానఫలమేవ  యథా భవేన్నో

బ్రూయాత్తథేష్టజనతా   జననీం వరస్య ॥౬౮॥
వత్సే త్వమద్య గమితాఽసి దశామపూర్వాం

తద్రక్షణే  నిపుణధీర్భవ సుభ్రు నిత్యమ్ ।
కుర్యాన్న బాలవిహృతిం జనతోపహాస్యాం

సా నావివాపరమియం పరితోషయేత్తే ॥౬౯॥
పాణిగ్రహాత్స్వాధిపతీ  సమీరితౌ పురా కుమార్యాః పితరౌ తతః పరమ్ ।
పతిస్తమేకం శరణం వ్రజానిశం  లోకద్వయం జేష్యసి యేన దుర్జయమ్  ॥ ౭౦॥
పత్యావభుక్తవతి సున్దరి  మా స్మ భుఙ్క్ష్వ

యాతే ప్రయాతమపి  మా స్మ భవేద్విభూషా ।
పూర్వాపరాదినియమోఽస్తి నిమజ్జనాదౌ

వృద్ధాఙ్గనాచరితమేవ   పరం ప్రమాణమ్  ॥ ౭౧॥
రుష్టే ధవే సతి రుషేహ న వాచ్యమేకం

క్షన్తవ్యమేవ సకలం స తు శామ్యతీత్యమ్ ।

తస్మిన్ప్రసన్నవదనే చకితేవ వత్సే
సిధ్యత్యభీష్టమనఘే  క్షమయైవ  సర్వమ్ ॥ ౭౨॥

భర్తుః సమక్షమపి తద్వదనం సమీక్ష్య
వాచ్యో న జాతు సుభగే పరపూరుషస్తే ।

కిం వాచ్య ఏష రహసీతి తవోపదేశః
శఙ్కా వధూపురుషయోః క్షపయేద్ధి హార్దమ్  ॥ ౭౩॥

ఆయాతి భర్తరి తు పుత్రి విహాయ కార్య-
ముత్థాయ  శీఘ్రముదకేన  పదావనేకః ।

కార్యో యథాభిరుచి హే సతి జీవనం వా
నో పేక్షణీయమణుమాత్రమపీహ  కం తే ॥ ౭౪॥

ధవే పరోక్షేఽపి కదాచిదేయుర్గృహం  తదీయా అపి వా మహాన్తః ।
తే పూజనీయా బహుమానపూర్వ నో చేన్నిరాశాః కులదాహకాః స్యుః ॥ ౭౫॥
పిత్రోరివ  శ్వశురయోరనువర్తితవ్యం

తద్వన్మృగాక్షి సహజేష్వపి దేవరేషు ।
తే స్నేహినో హి కుపితా ఇతరేతరస్య

యోగం విభిద్యురితి మే మనసి ప్రతర్కః  ॥ ౭౬॥
హితోపదేశే వినివిష్టమానసౌ  వధూవరౌ రాజగృహం సమీయతుః ।
లబ్ధానుమానౌ  గురుబన్ధుబర్గతో   బభూవ సంజ్ఞోభయభారతీతి  ॥ ౭౭॥
సా భారతీ దుర్వసనేన దత్తం పునః ప్రసన్నేన  పురాఽఽత్తహర్షా ।
శాపావధిం సంసది వర్త్స్యతే యత్సర్వజ్ఞతానిర్వహణాయ  సాక్ష్యమ్ ॥ ౭౮॥
స భారతీసాక్షిక సర్వవిత్త్వోఽప్యాత్మీయశక్త్యా శిశువద్విభాతః ।
స్వశైశవస్యోచితమన్త్రకాఙ్క్షీత్స    కేశవో యద్వదుదారవృత్తః ॥ ౭౯॥
శైశవే  స్థితవతా  చపలాశే శాఙ్గిణేవ  వటవృక్షపలాశే ।
ఆత్మనీదమఖిలం విలులోకే భావిభూతమపి యత్ఖలు  లోకే ॥౮౦॥
తం దదర్శ జనతాఽద్భుతబాలం లీలయాఽధిగతనూతనదోలమ్ ।
వాసుదేవమివ వామనలీలం లోచనైరనిమిషైరనువేలమ్   ॥౮౧॥
కోమలేన నవనీరదరాజిశ్యామలేన నితరాం సమరాజి ।
కేశవేశతమసాఽధికమస్య కేశవేశచతురాస్యసమస్య ॥౮౨॥

శాక్యైః  పాశుపతైరపి  క్షపణకైః  కాపాలికైర్వైష్ణవై    -

రప్యన్యైరఖిలైః   ఖలైః  ఖలు ఖిలం దుర్వాదిభిర్వైదికమ్  ।
పన్థానం  పరిరక్షితుం క్షితితలం ప్రాప్తః   పరిక్రీడతే

ఘోరే సంసృతికాననే విచరతాం భద్రఙ్కరః  శఙ్కరః ॥౮౩॥
ఇతి శ్రీమాధవీయే  తత్తదేవావతారార్థకః  ।
సఙ్క్షేపశఙ్కరజయే  తృతీయః సర్గ ఆభవత్ ॥
ఆదితః శ్లోకాః  ౨౭౪ ।

॥ ౪. చతుర్థః  సర్గః  కౌమారచరితవర్ణనమ్  ॥

అథ శివో మనుజో నిజమాయయా ద్విజగృహే ద్విజమోదముపావహన్ ।
ప్రథమహాయన  ఏవ సమగ్రహీత్సకలవర్ణమసౌ   నిజభాషికామ్ ॥ ౧॥
ద్విసమ ఏవ శిశుర్లిఖితాక్షరం  గదితుమక్షమతాక్షరవిత్సుధీః ।
అథ స కావ్యపురాణముపాశ‍ృణోత్స్వయమవైత్కిమపి  శ్రవణం  వినా ॥౨॥
అజని దుఃఖకరో న గురోరసౌ శ్రవణతః  సకృదేవ పరిగ్రహీ  ।
సహనిపాఠజనస్య గురుః స్వయం స చ పపాఠ తతో గురుణా వినా ॥ ౩॥
రజసా తమసాఽప్యనాశ్రితో  రజసా ఖేలనకాల ఏవ హి ।
స కలాధరసత్తమాత్మజో సకలాశ్చాపి లిపీరవిన్దత  ॥ ౪॥
సుధియోఽస్య విదిద్యుతేఽధికం విధివచ్చౌలవిధానసంస్కృతమ్ ।
లలితం కరణం ఘృతాహుతిజ్వలితం తేజ ఇవాశుశుక్షణేః ॥ ౫॥
ఉపపాదననిర్వ్యపేక్షధీః స పపాఠాహృతిపూర్వకాగమాన్ ।
అధికావ్యమరంస్త కర్కశేఽప్యధికాంస్తర్కనయేఽత్యవర్తత ॥౬॥
హరతస్త్రిదశేజ్యచాతురీం  పురతస్తస్య న వక్తుమీశ్వరాః ।
ప్రభవోఽపి  కథాసు నైజవాగ్విభవోత్సారితవాదినో  బుధాః ॥ ౭॥
అముకక్రమికోక్తిధోరణీమురగాధీశకథావధీరిణీం
ముముహుర్నిశమయ్య వాదినః ప్రతివాక్యోపహృతౌ  ప్రమాదినః  ॥౮॥
కుమతాని చ తేన కాని నోన్మథితాని ప్రథితేన  ధీమతా ।
స్వమతాన్యపి తేన ఖణ్డితాన్యతియత్నైరపి   సాధితాని కైః  ॥౯॥
అమునా తనయేన భూషితం యమునాతాతసమానవర్చసా ।
తులయా రహితం నిజం కులం కలయామాస స పుత్రిణాం  వరః ॥ ౧౦॥
శివగురుః స జరంస్త్రిసమే  శిశావమృత కర్మవశః సుతమోదితః ।
ఉపనినీషితసునురపి స్వయం న హి యమోఽస్య కృతాకృతమీక్షతే ॥ ౧౧॥

ఇహ భవేత్సులభం న సుతేక్షణం న సుతరాం సులభం విభవేక్షణమ్ ।
సుతమవాప కథఞ్చిదయం ద్విజో న ఖలు వీక్షితుమైష్ట  సుతోదయమ్ ॥ ౧౨॥
మృతమదీదిహదాత్మసనాభిభిః పితరమస్య శిశోర్జననీ  తతః ।
సమనునీతవతీ ధవఖణ్డితాం  స్వజనతా మృతిశోకహరైః  పర్దైః  ॥ ౧౩॥
కృతవతీం మృతచోదితమక్షమా నిజజనైరపి  కారితవత్యసౌ ।
ఉపనినీషురభూత్సుతమాత్మనః పరిసమాప్య చ వత్సరదీక్షణమ్ ॥ ౧౪॥
ఉపనయం కిల పఞ్చమవత్సరే ప్రవరయోగయుతే  సుముహూర్తకే ।
ద్విజవధూర్నియతా జననీ శిశోర్వ్యాధిత తుష్టమనాః  సహ బన్ధుభిః  ॥ ౧౫॥
అధిజగే నిగమాంశ్చతురోఽపి స క్రమత  ఏవ గురోః సషడఙ్గకాన్  ।
అజని విస్మితమత్ర మహామతౌ ద్విజసుతేఽల్పతనౌ జనతామనః ॥ ౧౬॥
సహనిపాఠయుతా బహవః సమం పఠితుమైశత  న ద్విసూనునా ।
అపి గురుర్విశయం ప్రతిపేదివాన్క  ఇవ పాఠయితుం సహసా క్షమః ॥ ౧౭॥
అత్ర కిం స యదశిక్షత సర్వాంశ్చిత్రమాగమగణాననువృత్తః  ।
ద్విత్రిమాసపఠనాదభవద్యస్తత్ర  తత్ర గురుణా సమవిద్యః ॥ ౧౮॥
వేదే బ్రహ్మసమస్తదఙ్గనిచయే   గార్గ్య్పమస్తత్కథా -

తాత్పర్యార్థవివేచనే  గురుసమస్తత్కర్మసంవర్ణనే  ।
ఆసీజ్జైమినిరేవ  తద్వచనజప్రోద్బోధకన్దే  సమో

వ్యాసేనైవ  స మూర్తిమానివ నవో వాణీవిలాసైర్వృతః  ॥ ౧౯॥
ఆన్వీక్షిక్యైక్షి  తన్త్రే పరిచితిరతులా కాపిలే కాఽపి లేభే

పీతం పాతఞ్జలామ్భః  పరమపి విదితం భాట్టఘట్టార్థతత్త్వమ్     ।
యత్తైః  సౌఖ్యం తదస్యాన్తరభవదమలాద్వైతవిద్యాసుఖేఽస్మి -
న్కూపేయోఽర్థః  స తీర్థే సుపయసి వితతే హన్త నాన్తర్భవేత్కిమ్ ॥౨౦॥

స హి జాతు గురోః కులే వసన్సవయోభిః సహ భైక్షలిప్సయా  ।
భగవాన్భవనం ద్విజన్మనో ధనహీనస్య వివేశ కస్యచిత్ ॥౨౧॥
తమవోచత తత్ర సాదరం యతివర్యం గృహిణః కుటుమ్బినీ ।
కృతినో హి భవాదృశేషు యే వరివస్యాం ప్రతిపాదయన్తి  తే ॥౨౨॥
విధినా ఖలు వఞ్చితా వయం వితరీతుం వటవే న శక్నుమః ।

అపి భైక్షమకిఞ్చనత్వతో  ధిగిదం జన్మ నిరర్థకం  గతమ్ ॥౨౩॥
ఇతి దీనముదీరయన్త్యసౌ ప్రదదావామలకం  వ్రతీన్దవే   ।
కరుణం వచనం నిశమ్య సోఽధ్యభవజ్జ్ఞాననిధిర్దయార్ద్రధీః    ॥౨౪॥
స మునిర్మురభిత్కుటుమ్బినీం పదచిత్రైర్నవనీతకోమలైః   ।
మధురైరుపతస్థివాంస్తవైర్ద్విజదారిద్ర్యదశానివృత్తయే      ॥౨౫॥
అథ కైటభజిత్కుటుమ్బినీ  తటిదుద్దామనిజాఙ్గకాన్తిభిః   ।
సకలాశ్చ దిశః ప్రకాశయన్త్యచిరాదావిరభూత్తదగ్రతః   ॥౨౬॥
అభివన్ద్య  సురేన్ద్రవన్దితం   పదయుగ్మం పురతః కృతాఞ్జలిమ్  ।
లలితస్తుతిభిః మహర్షితా  తమువాచ స్మితపూర్వకం వచః ॥౨౭॥
విదితం తవ వత్స హృద్గతం  కృతమేభిర్న పురా భవే శుభమ్ ।
అధునా మదపాఙ్గపాత్రతాం   కథమేతే మహితామవాప్నుయుః ॥౨౮॥
ఇతి తద్వచనం స శుశ్రువాన్నిజగాదామ్బ  మయీదమర్పితమ్ ।
ఫలమద్య దదస్వ తత్ఫలం దయనీయోయది తేఽహమిన్దిరే  ॥౨౯॥
అమునా వచనేన తోషితా కమలా తద్భవనం సమన్తతః ।
కనకామలకైరపూరయజ్జనతాయా   హృదయం చ విస్మయైః  ॥ ౩౦॥
అథ చక్రభృతో  వధూమయే సుకృతేఽన్తర్ధిముపాగతే  సతి ।
ప్రశశంసురతీవ  శఙ్కరం మహిమానం తమవేక్ష్య విస్మితాః ॥ ౩౧॥
దివి కల్పతరుర్యథా తథా భువి కల్యాణగుణో హి శఙ్కరః ।
సురభూసురయోరపి ప్రియః  సమభూదిష్టవిశిష్టత్రస్తుదః    ॥ ౩౨॥
అమరస్పృహణీయసమ్పదం ద్విజవర్యస్య నివేశమాత్మవాన్ ।
స విధాయ యథాపురం గురోః సవిధే శాస్త్రవరాణ్యశిక్షత  ॥ ౩౩॥
వరమేనమవాప్య భేజిరే పరభాగం సకలాః కలా అపి ।
సమవాప్య నిజోచితం పతిం కమనీయా ఇవ వామలోచనాః ॥ ౩౪॥
సరహస్యసమగ్రశిక్షితాఖిలవిద్యస్య  యశస్వినో వపుః ।
ఉపమానకథాప్రసఙ్గమప్యసహిష్ణుశ్రియమన్వపద్యత     ॥ ౩౫॥
జయతి స్మ సరోరుహప్రభామదకుణ్ఠీకరణక్రియాచణమ్    ।
ద్విజరాజకరోపలాలితం పదయుగ్మం పరగర్వహారిణః ॥ ౩౬॥

జలమిన్దుమణిం  స్రవేద్యది  యది పద్మం దృషదః తతః సరః ।
యది తత్ర భవేత్కుశేశయం తదముష్యాఙ్ఘ్రితులామవాప్నుయాత్  ॥ ౩౭॥
పాదౌ పద్మసమౌ వదన్తి కతిచిచ్ఛ్రీశఙ్కరస్యానధౌ

వక్తుం చ ద్విజరాజ-మణ్డలనిభం  నైతద్  ద్వయం సామ్ప్రతమ్ ।
ప్రేష్యః  పద్మపదః కిల త్రిజగతి  ఖ్యాతః పదం దత్తవా-

నమ్భోజే ద్విజరాజమణ్డలశతైః   ప్రేష్యైరుపాస్యం   ముఖమ్ ॥ ౩౮॥
ముహుః సన్తో నైజం  హృదయక్రమలం  నిర్మలతరం

విధాతుంయోగీన్ద్రాః  పదకమలమస్మిన్నిదధతి ।
దురాపాం శక్రాద్యైర్వమతి   వదనం యన్నవసుధాం

తతో మన్యే పద్మాత్పదమధికమిన్దోశ్చ  వదనమ్ ॥ ౩౯॥
తత్త్వజ్ఞానఫలేగ్రహిర్ఘనతరవ్యామోహముష్టిన్ధయో    

నిఃశేషవ్యసనోదరమ్భరిరఘప్రాగ్భారకూలఙ్కషః  ।
లుణ్టాకో  మదమత్సరాదివితతేస్తాపత్రయారన్తుదః

పాదః స్యాదమితమ్పచః కరుణయా భద్రఙ్కరః  శఙ్కరః ॥ ౪౦॥
పాదాఘాతస్ఫోటవ్రణకిణితకార్తాన్తికభుజం 

ప్రఘాణవ్యాఘాతప్రణతవిమతద్రోహబిరుదమ్    ।
పరం బ్రహ్మైవాసౌ   భవతి తత ఏవాస్య సుపదం

గతాపస్మారార్తీఞ్జగతి  మహతోఽయాపి తనుతే ॥ ౪౧॥
ప్రాప్తస్యాభ్యుదయం  నవం కలయతః సారస్వతోజ్జృమ్భణం

స్వాలోకేన విధూతవిశ్వతిమిరస్యాసన్నతారస్య చ ।
తాపం నస్త్వరితం క్షిపన్తి ఘనతాపన్నం ప్రసన్నా  మునే-
రాహూలాదం చ కలాధరస్య మధురాః కుర్వన్తి పాదక్రమాః  ॥ ౪౨॥

నతిర్దత్తే   ముక్తిం నతముత పదం వేతి భగవ-
త్పదస్య ప్రాగల్భ్యాజ్జగతి   వివదన్తే శ్రుతివిదః  ।

వయన్తు బ్రూమస్తద్భజనరతపాదామ్బుజరజః -
పరీరమ్భారమ్భః సపది హృది నిర్వాణశరణమ్ ॥ ౪౩॥

ధవలాంశుకపల్లవావృతం  విలలాసోరుయుగం విపశ్చితః ।
అమృతార్ణవఫేనమఞ్చరీచ్ఛురితైరావతహస్తశస్తిభూత్    ॥ ౪౪॥
యది హాటకవల్లరీత్రయీఘటితా   స్ఫాటికకూటభృత్తటీ ।

స్ఫుటమస్య తయా కటీతటీ తులితా స్యాత్కలితత్రిమేఖలా  ॥ ౪౫॥
ఆదాయ పుస్తకవపుః శ్రుతిసారమేకహస్తేన  వాదికృతతద్గతకణ్టకానామ్   ।
ఉద్ధారమారచయతీవ  విబోధముద్రాముద్బిభ్రతా   నిజకరేణ పరేణయోగీ ॥ ౪౬॥
సుధీరాజః కల్పద్రుమకిసలయాభౌ  కరవరౌ

కరోత్యేతౌ చేతస్యమలకమలం యత్సహచరమ్ ।
రుచేశ్చ్రావేతావహని కిము రాత్రావితి  భియా

నిశాదేరాప్రాతర్నిజదలకవాటం  ఘటయతి ॥ ౪౭॥
రుచిరా తదురస్థలీం  బభావరరస్ఫాలవిశాలమాంసలా
ఘరణీభ్రమణోదితశ్రమాత్పృథుశయ్యేవ   జయశ్రియాఽఽశ్రితా   ॥ ౪౮॥
పరిఘప్రథిమాపహారిణౌ  శుశుభాతే శుభలక్షణౌ భుజౌ ।
బహిరన్తరశత్రునిగ్రహే   విజయస్తమ్భయుగీధురన్ధరౌ  ॥ ౪౯॥
ఉపవీతమముష్య దిద్యుతే బిసతన్నుక్రియమాణసౌహృదమ్  ।
శరదిన్దుమయూఖపాణ్డిమాతిశయోల్లఙ్ఘనజాఙ్ఘికప్రభమ్       ॥ ౫౦॥
సమరాజత కణ్ఠకమ్బురాడ్  భగవత్పాదమునేర్యదుద్భవః ।
నినదః ప్రతిపక్షనిగ్రహే   జయశఙ్ఖధ్వనితామవిన్దత   ॥ ౫౧॥
అరుణాఘరసఙ్గతాఽధికం  శుశుభే తస్య హి దన్తచన్ద్రికా  ।
నవవిద్రుమవల్లరీగతా   తుహినాంశోరివ శారదీ ఛవిః ॥ ౫౨॥
సుకపోలతలే యశస్వినః శుశుభాతే సితభానువర్చసః ।
వదనాశ్రితభారతీకృతే  విధిసఙ్కల్పితదర్పణావివ ॥ ౫౩॥
సమాసీత్తస్యాస్యం సుకృతజలధేః సర్వజగతాం

పయఃపారావారాదజని రజనీశో బహుమతాత్ ।
సుధాధారోద్గారః  సుసదృగనయోః కిన్తు శశభృ-
త్సతాం తేజఃపుఞ్జం  హరతి వదనం తస్య దిశతి ॥ ౫౪॥

పురా క్షీరామ్భోధేరహహ తనయాయద్విషయతా-

జుషో దీనస్యాగ్రే ఘనకనకధారాః సమకిరత్ ।
ఇదం నేత్రం  పాత్రం  కమలనిలయాప్రీతివితతే -
ర్మునీశస్య స్తోతుం కృతసుకృత ఏవ ప్రభవతి  ॥ ౫౫॥

దుర్వారమవిపక్షదూషణసమున్మేషక్షితౌ కల్పనే

సేతోరప్యనఘస్య తాపసకులైణాఙ్కస్య  లఙ్కారయః ।
అపన్నానతికాయవిభ్రమముషః  సంసారిశాఖామృగాన్

పుష్ణన్త్యచ్ఛపయోబ్ధీవీచివదలఙ్కారాః    కటాక్షాఙ్కురాః ॥ ౫౬॥
నిఃశఙ్కక్షతిరుక్షకణ్టకకులం  మీనాఙ్కదావానల-
జ్వాలాసఙ్కులమార్తిపఙ్కిలతరం వ్యధ్వం ధృతిధ్వంసినమ్ ।

సంసారాకృతిమామయచ్ఛలచలద్దుర్వారదుర్వారణం
ముష్ణన్తి   శ్రమమాశ్రితా   నవసుధావృష్ట్యాయితా  దృష్టయః  ॥ ౫౭॥

త్రిపుణ్ట్రం   తస్యాహుః సితభసితశోభి త్రిపథగాం
కృపాపారావారం కతిచన మునిం తం శ్రితవతీమ్  ।

వయం త్వేతద్ బ్రూమో  జగతి కిల తిస్రః  సురుచిరా-

స్త్రయీమౌలివ్యాకృత్యుపకృతిభవాః  కీర్తయ ఇతి ॥ ౫౮॥
అసౌ శమ్భోర్లీలావపురితి  భృశం సున్దర  ఇతి

ద్వయం సమ్పత్యేతజ్జనమనసి  సిద్ధం  చ సుగమమ్ ।
యదన్తః పశ్యన్తః  కరణమదసీయం నిరుపమం

తృణీకుర్వన్యేతే సుషమమపి కామం సుమతయః ॥ ౫౯॥
అజ్ఞానాన్తర్గహనపతితానాత్మవిద్య్పదేశై   -

స్త్రాతుం  లోకాన్భవదవశిఖాతాపపాపచ్యమానాన్ ।
ముక్త్వా మౌనం వటవిటపినోమూలతో నిష్పతన్తీ

శమ్భోర్ముర్తిశ్చరతి భువనే శఙ్కరాచార్యరూపా ॥౬౦॥
ఉచ్చణ్డాహితవావదూకకుహనాపాణ్డిత్యవైతణ్డికం   

జాతే దేశికశేఖరే పదజుషాం సన్తాపచిన్తాపహే ।
కాతర్యం హృది భూయసాఽకృత పదం వైభాషికాదేః  కథా-

చాతుర్యం కలుషాత్మనో లయమగాద్వైశేషికాదేరపి  ॥౬౧॥
అమునా క్రతవః  ప్రసాధితాః  క్రతువిభ్రంశకరః   స శఙ్కరః ।
ఇయమేవ భిదాఽనయోర్జితస్మరయోః  సర్వవిదోర్బుధేడ్యయోః ॥౬౨॥
కలయాఽపి తులానుకారిణం కలయామో న వయం జగత్త్రయే  ।
విదుషాం స్వసమో యది స్వయం భవితా నేతి వదన్తి తత్ర కే ॥౬౩॥
ద్యువనాన్త ఇవామరద్రుమా  అమరద్రుష్వివ  పుష్పసఞ్చయాః ।
భ్రమరా  ఇవ పుష్పసఞ్చయేష్వతిసఙ్ఖ్యాః  కిల శఙ్కరే గుణాః ॥౬౪॥

కామం వస్తువిచారతోఽచ్ఛినదయం పారుష్యహింసాక్రుధః
క్షాన్త్యా దైన్యపరిగ్రహానృతకథాల్భాంస్తు   సన్తోషతః ।

మాత్సర్యం త్వనసూయయామదమహామానౌ చిరం భావిత -

స్వాన్యోత్కర్షగుణేన  తృప్తిగుణతస్తృష్ణాం  పిశాచీమపి ॥౬౫॥
కామం యస్తు సమూలఘాతమవఘాత్స్వర్గాపవర్గాపహం 

రోషం యః ఖలు చూర్ణపేషమపిషన్నిఃశేషదోషావహమ్  ।
లోభాదీనపి యః పరాంస్తృణసముచ్ఛేదం సముచ్చిచ్ఛిదే

స్వస్యాన్తేవసతాం సతాం స భగవత్పాదః కథం వర్ణ్యతే  ॥౬౬॥
కోఽమీ కాన్త దివా నిశాకరకరా ఘర్మస్య మర్మచ్ఛిదో

ముగ్ధే శమ్భునవావతారసుగురోరేతే గుణానాం గణాః ।
కస్మాదుత్పలసన్తతిర్వికసితా విస్మేరదిగ్యోషితా-

మేషాఽపాఙ్గఝరీతి  దిగ్గజవధూప్రశ్నోత్తరే   రేజతుః ॥౬౭॥
నాక్ష్ణా మాక్షికమీక్షితం క్షణమపి ద్రాక్షా  ముహుః శిక్షితా

క్షీరేక్షూ సముపేక్షితౌ భువి యయాసా శఙ్కరశ్రీగురోః  ।
కాన్తానన్తదిగన్తలఙ్ఘనకలాజఙ్ఘాలతత్తద్గుణ   -

శ్రేణీ  నిర్భరమాధురీమదధురా ధన్యేతి మన్యామహే ॥౬౮॥
క్షాన్తిశ్చేద్వసుధా జహాతు మహతీం సర్వేసహత్వప్రథాం

విద్యాశ్చేద్విరహన్తు షణ్ముఖముఖాః స్వాఖర్వగర్వావలీమ్ ।
వైరాగ్యం  యది బాదరాయణియశః కార్శ్యం పరం గాహతాం

కిం జల్పైర్మునిశేఖరస్య  న తులాం కుత్రాపి  మన్యామహే ॥౬౯॥
యామూర్తిః క్షమయామునీశ్వరీమయీ గోత్రాసగోత్రాయతే 
విద్యాభిర్నిరవద్యకీర్తిభిరలం  భాషావిభాషయతే । ౭౦॥
భక్తాభీప్సితకల్పనేన నితరాం కల్పాదికల్పాయతే
కస్తాం నాన్యపృథగ్జనైస్తులయితుం   మన్దాక్షమన్దాయతే   ॥ ౭౧॥
న బభూవ పురాతనేషు తత్సదృశో నాద్యతనేషు దృశ్యతే ।
భవితా కిమనాగతేషు వా న సుమేరోః సదృశో యథా గిరిః ॥ ౭౨॥
సమశోభత తేన తత్కులం స చ శీలేన పరం వ్యరోచత ।
అపి శీలమదీపి విద్యయా హ్యపి విద్యా వినయేన దిద్యుతే ॥ ౭౩॥
సుయశఃకుసుమోచ్చయః శ్రయద్విబుధాలిర్గుణపల్లవోద్గమః     ।

అవబోధఫలః క్షమారసః సురశాఖీవ రరాజ సూరిరాట్ ॥ ౭౪॥
న చ శేషభవీ న కాపిలీ గణితా కాణభుజీ న గీరపి ।
ఫణితిష్వితరాసు కా కథా కవిరాజో గిరి చాతురీజుషి ॥
భట్టభాస్కరవిమర్దదుర్దశామజ్జదాగమశిరఃకరగ్రహా      ।
హన్త శఙ్కరగురోగిరః క్షరన్త్యక్షరం కిమపి తద్రసాయనమ్  ॥ ౭౫॥
జాటాటఙ్కజటాకుటీరవిహరన్నైలిమ్పకల్లోలినీ  -
క్షోణీశప్రియకృన్నవావతరణావష్టమ్భగుమ్ఫచ్ఛిదః   ।

గర్జన్తోఽవతరన్తి  శఙ్కరగురుక్షోణీధరేన్ద్రోదరా -

ద్వాణీనిర్ఝరిణీఝరాః  క్వ ను భయం దుర్భిక్షుదుర్భిక్షతః ॥ ౭౬॥
వారీ చిత్తమతఙ్గజస్య  నగరీ బోధాత్మనో భూపతే-
ర్దూరీభూతదురన్తదుర్వదఝరీ  హారీకృతా సృరిభిః ।

చిన్తాసన్తతితూలవాతలహరీ  వేదోల్లసచ్చాతురీ
సంసారాబ్ధితరీరుదేతి  భగవత్పాదీయవాగ్వైఖరీ  ॥ ౭౭॥

కథాదర్ప్త్సర్పత్కథకబుధకణ్డూలరసనా  -

సనాలాఘఃపాతే స్వయముదయమన్త్రో వ్రతిపతేః  ।
నిగుమ్ఫః సూక్తీనాం నిగమశిఖరామ్భోజసురభిః

జయత్యద్వైతశ్రీజయబిరుదఘణ్టాఘణఘణః    ॥ ౭౮॥
కస్తూరీఘనసారసౌరభపరీరమ్భప్రియమ్భావుకా -

స్తాపోన్మేషముషో నిశాకరకరాహఙ్కారకూలఙ్కషాః ।
ద్రాక్షామాక్షికశర్కరామధురిమగ్రామావిసంవాదినో 

వ్యాహారా మునిశేఖరస్య న కథఙ్కారం ముదం కుర్వతే ॥ ౭౯॥
అద్వైతే  పరిముక్తకణ్టకపథే  కైవల్యఘణ్టాపథే 

స్వాహమ్పూర్వకదుర్వికల్పరహితమాజ్ఞాధ్వనీనాకులే  ।
ప్రస్కన్దన్మకరన్దవృన్దకుసుమస్రక్తోరణప్రక్రియా       -

మాచార్యస్య వితన్వతే నవసుధాసిక్తాః స్వయం సూక్తయః ॥౮౦॥
దూరోత్సారితదుష్టపాంసుపటలీదుర్నీతయోఽనీతయో

వాతా దేశికవాఙ్మయాః శుభగుణగ్రామాలయా మాలయాః ।
ముష్ణన్తి   శ్రమముల్లసత్పరిమలశ్రీమేదురా    మే దురా-

యాసస్యాఽఽధిహవిర్భుజో భవమయే ధీమాన్తరే ప్రాన్తరే   ॥౮౧॥

నృత్యన్త్యా రసనాగ్రసీమని  గిరాం దేవ్యాః కిమఙ్ఘ్రిక్వణ -

న్మఞ్జీరోర్జితసిఞ్చితాన్యుత   నితమ్బాలమ్బికాఞ్చీరవాః ।
కిం వలగత్కరపద్మకఙ్కణఝణత్కారా ఇతి శ్రీమతః

శఙ్కామఙ్కురయన్తి శఙ్కరకవేః సద్యుక్తయః సూక్తయః ॥౮౨॥
వర్షారమ్భవిజృమ్భమాణజలముగ్గమ్భీరఘోషోపమో 

వాత్యాతూర్ణవిఘూర్ణదర్ణవపయఃకల్లోలదర్పాపహః     ।
ఉన్మీలన్నవమల్లికాపరిమలాహన్తానిహన్తా  నిరా-

తఙ్కః శఙ్కరయోగిదేశికగిరాం గుమ్ఫః సముజ్జృమ్భతే  ॥౮౩॥
హృద్యా పద్యవినాకృతా ప్రశమితావిద్యాఽమృషోద్యా  సుధా-

స్వాద్యా మాద్యదరాతిచోద్యభిదురాఽభేద్యా నిషద్యాయితా ।
విద్యానామనఘోద్యమా సుచరితా సాద్యాపదుద్యాపినీ

పద్యా ముక్తిపదస్య సాఽద్య మునివాఙ్నుద్యాదనాద్యా రుజః ॥౮౪॥
ఆయాసస్య నవాఙ్కురం ఘనమనస్తాపస్య బీజం నిజం

క్లేశానామపి  పూర్వరఙ్గమలఘుప్రస్తావనాడిణ్డిమమ్    ।
దోషాణామతృతస్య కార్మణమస చిన్తాతతే నిష్కుటం

దేహాదౌ మునిశేఖరోక్తిరతులాఽహఙ్కారముస్కృన్తతి ॥౮౫॥
తథాగతపథాహతక్షపణకప్రథాలక్షణ -

ప్రతారణహతానువర్త్యఖిలజీవసఞ్జీవనీ   ।
హరత్యతిదురత్యయం భవభయం గురూక్తిర్నృణా-

మనాధునికభారతీజరఠశుక్తిముక్తామణిః ॥౮౬॥
ఝఞ్ఝామారుతవేల్లితామరధునీకల్లోలకోలాహల   -
ప్రాగ్భారైకసగర్భ్యనిర్భరజరీజమ్భద్వచోనిర్ఝరాః    ।

నైకాలీకమతాలిధూలిపటలీమర్మచ్ఛిదః  సద్దూరో -

రుద్యద్దూర్మతిఘమదుర్మతికృతాశాన్తిం  నికృన్తన్తి   నః ॥౮౭॥
ఉన్మీలన్నవమల్లిసౌరభపరీరమ్భప్రియమ్భావుకాః 

మన్దారద్రుమరన్దబృన్దవిలుఠన్మాధుర్యధుర్యా     గిరః ।
ఉద్గీర్ణా  గురుణా విపారకరుణావారాకరేణాఽఽదరాత్

సచ్చేతో రమయన్తి హన్త మదయన్త్యామోదయన్తి ద్రుతమ్  ॥౮౮॥
ధారావాహిసుఖానుభూతిమునివాగ్ధరాసుధారాశిషు

క్రీడన్ద్వైతివచఃసుకః   పునరనుకీడేత మృడేతరః ।
చిత్రం  కాఞ్చనమమ్బరం పరిదధచ్చిత్తే విధత్తే ముహుః

కఞ్చిత్కచ్చరదుష్పటచ్చరజరత్కన్థానుబద్ధాదరమ్   ॥౮౯॥
తత్తాదృక్షమునిక్షపాకరవచః శిక్షాసపక్షాశయః

క్షారం క్షీరముదీక్షతే బుధజనో న క్షౌద్రమాకాఙ్క్షతి   ।
రూక్షాం క్షేపయతి క్షితౌ ఖలు సితాం నేక్షుం క్షణం ప్రేక్షతే

ద్రాక్షాం  నాపి దిదృక్షతే న కదలీం క్షుద్రాం  జిఘృక్షత్యలమ్ ॥౯౦॥
విక్రీతా  మధునా నిజా మధురతా దత్తా ముదా ద్రాక్షయా

క్షీరైః  పాత్రధియాఽర్పితా యుధి జితాల్లుబ్ధా  బలాదిక్షుతః ।
న్యస్తా చోరభయేన హన్త సుధయాయస్మాదతస్తద్గిరాం

మాధుర్యస్య సమృద్ధిరద్భుతతరా  నాన్యత్ర సా వీక్ష్యతే ॥౯౧॥
కర్పూరేణ ఋణీకృతం మృగమదేనాధీత్య సమ్పాదితం

మల్లీభిశ్చిరసేవనాదుపగతం  క్రీతం  తు కాశ్మీరజైః  ।
ప్రాప్తం  చౌరతయా పటీరతరుణా యత్సౌరభం తద్గిరా -

మక్షయ్యం మహి తస్య తస్య మహిమా ధన్యోఽయమన్యాదృశః ॥౯౨॥
అప్సాం ద్రప్సం  సులిప్సం చిరతరమచరం క్షీరమద్రాక్షమిక్షుం

సాక్షాద్రాక్షామచక్షం  మధురసమధయం ప్రాగవిన్దం   మరన్దమ్  ।
మోచామాచామమన్యో మధురిమగిరమా శఙ్కరాచార్యవాచా-

మాచాన్తో హన్త కిం తైరలమపి  సుధాసారసీసారసీమ్నా ॥౯౩॥
సన్తప్తానాం భవదవథుభిః స్ఫారకర్పూరదృష్టిః

ముక్తాయష్టిః  ప్రకృతివిమలా  మోక్షలక్ష్మీమృగాక్ష్యాః ।
అద్వైతాత్మానవధికసుఖాసారకాసారహంసీ

బుద్ధేః  శుద్ధయై  భవతు భగవత్పాదదివ్యోక్తిధారా ॥౯౪॥
ఆమ్నాయాన్తాలవలా విమలతరసురేశాదిసూక్తామ్బుసిక్తా

కైవల్యాశాపలాశా  విబుధజనమనఃసాలజాలాధిరూఢా ।
తత్త్వజ్ఞానప్రసూనా   స్ఫురదమృతఫలా సేవనీయా ద్విజైర్యా

సా మే సోమావతంసావతరగురువచోవల్లిరస్తు  ప్రశస్త్యై   ॥౯౫॥
నృత్యద్భూతేశవల్గన్ముకుటతటరటత్స్వర్ధునీస్పర్ధినీభి   -
ర్వాగ్భిన్నిర్భిన్నకూలోచ్చలదమృతసరఃసారిణీధోరణీభిః ।

ఉద్వేలద్ద్వైతవాదిస్వమతపరిణతాహఙ్క్రియాహుఙ్క్రియాభి -
ర్భాతి శ్రీశఙ్కరార్యః  సతతముపనిషద్వాహినీగాహినీభిః ॥౯౬॥

సాహఙ్కారసురాసురావలికరాకృష్టభ్రమన్మన్దర    -

క్షుబ్ధక్షీరపయోబ్ధివీచిసచివైః    సూక్తైః  సుధావర్షణాత్  ।
జఙ్ఘాలైర్భవదావపావకశిఖాజాలైర్జటాలాత్మనాం   

జన్తూనాం  జలదః కథం స్తుతిగిరాం వైదేశికో  దేశికః ॥౯౭॥
కలశాబ్ధికచాకచిక్షమం  క్షణదాధీశగదాగదిప్రియమ్  ।
రజతాద్రిభుజాభుజిక్రియం   చతురం తస్య యశః స్మ రాజతే ॥౯౮॥
పరిశుద్ధకథాసు  నిర్జితో  యశసా తస్య కృతాఙ్కనః శశీ ।
స్వకలఙ్కనివృత్తయేఽధునాఽప్యుదధౌ మజ్జతి  సేవతే శివమ్ ॥౯౯॥
ఘమ్మిల్లే నవమల్లివల్లికుసుమస్రక్కల్పనా    శిల్పినో

భద్రశ్రీరసచిత్రచిత్రితకృతః     కాన్తే లలాటాన్తరే ।
తారావల్యనుహారిహారలతికానిర్మాణకర్మాణుకాః

కణ్ఠే దివసుదృశాం మునీశ్వరయశఃపూరా నభః పూరకాః ॥ ౧౦౦॥
ఉత్సఙ్గేషు  దిగఙ్గనా  నిదఘతే తారాః కరాకర్షికాః

రాగాద్ ద్యౌరవలమ్బ్య చుమ్బతి వియద్గఙ్గా  సమాలిఙ్గతి  ।
లోకాలోకదరీ ప్రసీదతి  ఫణీ శేషోఽస్య దత్తే రతిం

త్రైలోక్యే  గురురాజకీర్తిశశినః సౌన్దర్యమత్యద్భుతమ్  ॥ ౧౦౧॥
సమ్పాప్తా మునిశేఖరస్య హరితామన్తేషు సాఙ్కాశినం

కల్లోలా  యశసః శశాఙ్కకిరాణానాలక్ష్య సాంహాసినమ్ ।
కుర్వన్తి ప్రథయన్తి  దుర్మదసుధావైదగ్ధ్యసంలోపినం 

సమ్యగ్ ఘ్నన్తి చ విశ్వజాఙ్ఘికతమః  సఙ్ఘాతసాఙ్ఘాతినమ్   ॥ ౧౦౨॥
సోత్కణ్ఠాకుణ్ఠకణ్ఠీరవనఖవరక్షుణ్ణమత్తేభకుమ్భ    -
ప్రత్యగ్రోన్ముక్తముక్తామణిగణసుషమాబద్ధదోర్యుద్ధలీలా      ।

మన్థాద్రిక్షుబ్ధదుగ్ధార్ణవనికటసముల్లోలకల్లాలమైత్రీ         -
పాత్రీభూతా  ప్రభూతా  జయతి యతిపతేః కీర్తిమాలా  విశాలా ॥ ౧౦౩॥

లోకాలోకదరి ప్రసీదసి  చిరార్తిక శఙ్కరశ్రీగురు -

ప్రోద్యత్కీర్తినిశాకరం  ప్రియతమం  సంశ్లిష్య  సన్తుష్యసి ।
త్వం చాప్యుత్పలిని ప్రహృష్యసి  చిరాత్కస్తత్ర హేతుస్తయో-

రిత్థం  ప్రశ్నగిరాం  పరస్పరమభూత్స్మేరత్వమేవోత్తరమ్ ॥ ౧౦౪॥
దుర్వారాఖర్వగర్వాహితబుధజనతాతులవాతూలవేగో

నిర్బాధాగాధబోధామృతకిరణసమున్మేషదుగ్ధామ్బురాశిః  ।
నిష్పత్యూహం ప్రసర్పద్భవదవదహనోద్భుతసన్తాపమేఘో

జాగర్తి స్ఫీతకీర్తిర్జగతి  యతిపతిః శఙ్కరాచార్యవర్యః ॥ ౧౦౫॥
ఇతిహాసపురాణభారతస్మృతిశాస్త్రాణి  పునఃపునర్ముదా ।
విబుధైః  సుబుధో విలోకయన్సకలజ్ఞత్వపదం  ప్రపేదివాన్  ॥ ౧౦౬॥
స పునః పునరైక్షతాదరాద్వరవైయాసికశాన్తివాక్తతీః   ।
సమగాదుపశాన్తిసమ్భవాం సకలజ్ఞత్వవదేవ  శుద్ధతామ్  ॥ ౧౦౭॥
అసత్ప్రపఞ్జశ్చతురాననోఽపి  సన్నభోగయోగీ పురుషోత్తమోఽపి సన్ ।
అనఙ్గజేతాఽప్యవిరూపదర్శనో  జయత్యపూర్వ్ జగదద్వయీగురుః ॥ ౧౦౮॥
ఆలోక్యాననపఙ్కజేన దధతం వాణీం సరోజాసనం

శశ్వత్సన్నిహితక్షమాశ్రియమముం  విశ్వమ్భరం పూరుషమ్ ।
ఆర్యారాధితకోమలాఘ్రికమలం  కామద్విషం కోవిదాః

శఙ్కన్తే భువి శఙ్కరం వ్రతికులాలఙ్కారమఙ్కాగతాః  ॥ ౧౦౯॥
ఏకస్మిన్ పురుషోత్తమే రతిమతీం సత్తామయోన్యుద్భవాం

మాయాభిక్షుహృతామనేకపురుషాసక్తిభ్రమాన్నిష్ఠరామ్   ।
జిత్వా తాన్ బుధవైరిణః  ప్రియతయా  ప్రత్యాహరద్యశ్చిరా -

దాస్తే తాపసకైతవాత్  త్రిజగతాం  త్రాతా  స నః శఙ్కరః ॥ ౧౧౦॥
ఇతి శ్రీమాధవీయే  తదాశుద్ధాష్టమవృత్తగః 
సఙ్క్షేపశఙ్కరజయే  చతుర్థః  సర్గ ఆభవత్ ।
ఆదితః శ్లోకాః  ౩౮౪ ।

॥ ౫. పఞ్చమః సర్గః  సంన్యాసగ్రహణమ్  ॥

ఇతి సప్తమహాయనేఽఖిలశ్రుతిపారఙ్గతతాం   గతో వటుః ।
పరివృత్య గురోః కులాద్ గృహే జననీం పర్యచరన్మహాయశాః ॥ ౧॥
పరిచరఞ్జననీం  నిగమం పఠన్నపి హుతాశరవీం సవనద్వయమ్ ।
మనువరైర్నియతం  పరిపూజయఞ్ఛిశువర్తత సంస్తరణిర్యథా  ॥ ౨॥
శిశుముదీక్ష్య యువాఽపి న మన్యుమాన్ దిశతి వృద్ధతమోఽపి  నిజాసనమ్ ।
అపి కరోతి జనః కరయోర్యుగం వశగతో విహితాఞ్జలి  తత్క్షణాత్  ॥ ౩॥
మృదు వచశ్చరితం కుశలాం మతిం వపురనుత్తమమాస్పదమోజసామ్ ।
సకలమేతదుదీక్ష్య సుతస్య సా సుఖమవాప నిరర్గలమమ్బికా  ॥ ౪॥
జాతు మన్దగమనాఽస్య  హి మాతా స్నాతుమమ్బునిధిగాం ప్రతియాతా  ।
ఆతపోగ్రకిరణే  రవిబిమ్బే సా తపఃకుశతనుర్విలలమ్బే ॥ ౫॥
శఙ్కరస్తదను శఙ్కితచిత్తః పఙ్కజైవిగతపఙ్కజలాద్రైః   ।
వీజయన్నుపగతో గతమోహాం తాం జనేన సదనం సహ నిన్యే ॥౬॥
సోఽథ నేతుమనవద్యచరిత్రః  సద్మనోఽన్తికమృషీశ్వరపుత్రః  ।
అస్తవీజ్జలధిగాం  కవిహృద్యైర్వస్తుతః  స్ఫురదలఙ్కృతపద్యైః  ॥ ౭॥
ఈహితం తవ భవిష్యతి కాల్యే యో హితం జగత ఇచ్ఛసి బాల్యే ।
ఇత్యవాప్య స వరం తటినీతః సత్యవాక్ సదనమాప వినీతః ॥౮॥
ప్రాతరేవ  సమలోకత లోకః శీతవాతహృతశీకరపూతః ।
నూతనామివ ధునీం ప్రవహన్తీం  మాధవస్య సమయా సదనం తామ్ ॥౯॥
ఏవమేనమతిమర్త్యచరిత్రం  సేవమానజనదైన్యలవిత్రమ్   ।
కేరలక్షితిపతిర్హి దిదృక్షుః ప్రాహిణోత్సచివమాదృతభిక్షుః  ॥ ౧౦॥
సోఽప్యతన్ద్రితమభీరుపదాభిః  ప్రాప్య  తం యదను సద్విరదాభిః ।
ఉక్తిభిః సరసమఞ్జుపదాభిః  శక్తిభృత్సమమజిజ్ఞపదాభిః   ॥ ౧౧॥

యస్య నైవ  సదృశో భువి బోద్ధా దృశ్యతే రణశిరఃసు చయోద్ధా ।
తస్య కేరలనృపస్య నియోగాద్ దృశ్యసే మమ చ సత్కృతియోగాత్ ॥ ౧౨॥
రాజితాభ్రవసనైర్విలసన్తః   పూజితాః సదసి యస్య వసన్తః ।
పణ్డితాః  సరసవాదకథాభిః ఖణ్డితాపరగిరోఽవితథాభిః  ॥ ౧౩॥
సోఽయమాజిజితసర్వమహీపః స్తూయమానచరణః కులదీపః ।
పాదరేణుమవనం భవభాజామాదరేణ తవ విన్దతు  రాజా ॥ ౧౪॥
ఏష సిన్ధురపరో  మదపూర్ణో దోషగన్ధరహితః  ప్రవితీర్ణః   ।
అస్తు తేఽద్య రజసా పరిపూతం వస్తుతో నృపగృహం శుచిభూతమ్ ॥ ౧౫॥
ఇత్యుదీర్య పరిసాఘితదౌత్యం ప్రత్యుదీరితసదుక్తిమమాత్యమ్  ।
అత్యుదారమృషిభిః పరిశస్తం ప్రత్యువాచ  వచనం క్రమశస్తమ్  ॥ ౧౬॥
భైక్షమన్నమజినం  పరిధానం రూక్షమేవ నియమేన విధానమ్ ।
కర్మ దాతృవర శాస్తి బటూనాం శర్మదాయినిగమాప్తిపటూనామ్ ॥ ౧౭॥
కర్మ నైజమపహాయ  కుభోగేః కుర్మహేఽహ కిము కుమ్భిపురోగైః  ।
ఇచ్ఛయా సుఖమమాత్య యథేతం గచ్ఛ నాథమసకృత్కథయేత్థమ్  ॥ ౧౮॥
ప్రత్యుత  క్షితిభృతాఽఖిలవర్ణా వృత్యుపాహరణతో విగతర్ణాః  ।
ధర్మవర్త్మనిరతా రచనీయాః కర్మ వర్జ్యమితి  నో వచనీయాః ॥ ౧౯॥
ఇత్యముష్య వచనాదకలఙ్కః ప్రత్యగాత్పునరమాత్యమృగాఙ్కః  ।
వృత్తమస్య స నిశమ్య ధరాపః సత్తమస్య సవిధం స్వయమాప ॥౨౦॥
భూసురార్భకవరైః  పరివీతం భాసురోడుపగభస్త్యుపవీతమ్ ।
అచ్ఛజహ్నుసుతయా విలసన్తం సుచ్ఛవిం నగమివ ద్రుమవన్తమ్  ॥౨౧॥
చర్మ కృష్ణహరిణస్య  దధానం కర్మ కృత్స్నముచితం విదధానమ్ ।
నూతనామ్బుదనిభామ్బరవన్తం పూతనారిసహజం తులయన్తమ్ ॥౨౨॥
జాతరూపరుచిముఞ్జసుధామ్నా  ఛాతరూపకటిమద్భుతధామ్నా ।
నాకభూజమివ సత్కృతిలబ్ధం  పాకపీతలతికాపరిరబ్ధమ్  ॥౨౩॥
సస్మితం మునివరస్య కుమారం విస్మితో నగ్పతిర్వహువారం
సంవిధాయ వినతిం వరదానే తం విధాతృసదృశం భువి మేనే ॥౨౪॥
తేన పృష్టకుశలః  క్షితిపాలః స్వేన సృష్టమథ  శాత్రవకాలః  ।

హాటకాయుతసమర్పణపూర్వం నాటకత్రయమవోచదపూర్వమ్  ॥౨౫॥
తద్రసార్ద్రగుణరీతివిశిష్టం    భద్రసన్ధిరుచిరం   సుకవీష్టమ్  ।
సఙ్గ్రహేణ  స నిశమ్య సువాచం తం గృహాణ వరమిత్యముమూచే ॥౨౬॥
తాం నితాన్తహృదయఙ్గమసారాం  గాం నిశమ్య తులితామృతధారామ్ ।
భూపతిః స రచితాఞ్జలిబన్ధః   స్వోపమం సుతమియేష సుసన్ధః  ॥౨౭॥
నో హితాయ మమ హాటకమేతద్దేహి  నస్తు గృహవాసిజనాయ ।
ఈహితం తవ భవిష్యతి శీఘ్రం  యాహిపూర్ణమనసేత్యవదత్తమ్  ॥౨౮॥
రాజవర్యకులవృద్ధినిమిత్తాం  వ్యాజహార రహసిశ్రుతివిత్తామ్  ।
ఇష్టిమస్య  సకలేష్టవిధాతుస్తుష్టిమాప   హి తథా క్షితినేతా ॥౨౯॥
స విశేషవిదా సభాజితః కవిముఖ్యేన కలాభృతాం వరః ।
అగమత్కృతకృత్యధీర్నిజాం నగరీమస్య గుణానుదీరయన్ ॥ ౩౦॥
బహవః శ్రుతిపారదృశ్వనః  కవయోఽధ్యైషత  శఙ్కరాద్గురోః  ।
మహతః సుమహాన్తి దర్శనాన్యధిగన్తుం ఫణిరాజకౌశలీమ్ ॥ ౩౧॥
పఠితం శ్రుతమాదరాత్పునః  పునరాలోక్య రహస్యనూనకమ్ ।
ప్రవిభజ్య  నిమఞ్జతః  సుఖే స విధేయాన్ విదధేతమాం సుధీః ॥ ౩౨॥
సర్వార్థతత్త్వవిదపి   ప్రకృతోపచారైః 

శాస్త్రోక్తభక్త్యతిశయేన    వినీతశాలీ ।
సన్తోషయన్ స జననీమనయత్కియన్తి

సమ్మానితో ద్విజవరైర్దివసాని   ధన్యః ॥ ౩౩॥
సా శఙ్కరస్య శరణం స చ తజ్జనన్యా

అన్యోన్యయోగవిరహస్త్వనయోరసహ్యః ।
నో వోఢుమిచ్ఛతి తథాఽప్యమనుష్యభావాన్

మేరుం గతః కిమపి వాఞ్ఛతి దుష్ప్రదేశమ్ ॥ ౩౪॥
కృతవిద్యమముం చికీర్షవః  శ్రితగార్హస్థ్యమథాప్తబన్ధవః     ।
అనురూపగుణామచిన్తయన్ననవద్యేషు కులేషు కన్యకామ్ ॥ ౩౫॥
అథ జాతు దిదృక్షవః కలావవతీర్ణం  మునయః పురద్విషమ్ ।
ఉపమన్యుదధీచిగౌతమత్రితలాగస్త్యముఖాః  సమాయయుః ॥ ౩౬॥
ప్రణిపత్య  స భక్తిసన్నతః ప్రసవిత్ర్యా   సహ తాన్విధానవిత్ ।

విధివన్మధుపర్కపూర్వయా ప్రతిజగ్రాహ   సపర్యయామునీన్ ॥ ౩౭॥
విహితాఞ్జలినా  విపశ్చితా వినయోక్త్యాఽర్పితవిష్టరా  అమీ ।
ఋషయః పరమార్థసంశ్రయా   అమునా సాకమచీకరన్ కథాః ॥ ౩౮॥
నిజగాద కథాన్తరే మునీఞ్జననీ  తస్య సమస్తదర్శినః ।
వయమద్య కృతార్థతాం  గతా భగవన్తో యదుపాగతా గృహాన్ ॥ ౩౯॥
క్వ కలిర్బహుదోషభాజనం క్వ చ యుష్పచ్చరణావలోకనమ్ ।
తదలభ్యత చేత్పురాకృతం సుకృతం నః కిమితి ప్రపఞ్చయే  ॥ ౪౦॥
శిశురేష కిలాతిశైశవే  యదశేషాగమపారగోఽభవత్ ।
మహిమాఽపి యదద్భుతోఽస్య తద్ ద్వయమేతత్కురుతే కుతూహలమ్ ॥ ౪౧॥
కరుణార్ద్రదృశాఽనుగృహ్యతే  స్వయమాగత్య భవద్భిరప్యయమ్ ।
వదతాస్య పురాకృతం తపః క్షమమాకర్ణయితుం  మయాయది ॥ ౪౨॥
ఇతి సాదరమీరితాం తయా గిగ్మాకర్ణ్య  మహర్షిసంసది  ।
ప్రతివక్తుమభిప్రచోదితో   ఘటజన్మా ప్రవయాః  ప్రచక్రమే   ॥ ౪౩॥
తనయాయ పురా పతివ్రతే  తత్ర పత్యా తపసా ప్రసాదితః  ।
స్మితపూర్వముపాదదే వచో రజనీవల్లభఖణ్డమణ్డనః    ॥ ౪౪॥
వరయస్వ శతాయుషః సుతానపి వా సర్వవిదం మితాయుషమ్ ।
సుతమేకమితీరితః శివం సతి సర్వజ్ఞమయాచతాత్మజమ్  ॥ ౪౫॥
తదభీప్సితసిద్ధయే  శివస్తవ భాగ్యాత్తనయోయశస్విని ।
స్వయమేవ బభూవ సర్వవిన్న తతోఽన్యోఽస్తి యతః సురేష్వపి ॥ ౪౬॥
ఇతి తద్వచనం నిశమ్య సా మునివర్యం పునరవ్యవోచత ।
కియదాయురనుష్య భో మునే సకలజ్ఞోఽస్యనుకమ్పయా  వద ॥ ౪౭॥
శరదోఽష్ట పునస్తథాఽష్ట తే తనయస్యాస్య తథాఽప్యసౌ పునః ।
నివసిష్యతి కారణాన్తరాద్భువనేఽస్మిన్ దశ షట్ చ వత్సరాన్ ॥ ౪౮॥
ఇతి వాదిని భావినీం కథామృషిముఖ్యే ఘటజే నివార్య తమ్ ।
ఋషయః సహ తేన శఙ్కరం సముపామన్త్ర్య  యయుర్యథాగతమ్ ॥ ౪౯॥
సృణినా కరిణీవ సాఽర్దితా  శుచినా శైవలినీవ  శోషితా ।
మరుతా కదలీవ కమ్పితా మునివాచా సుతవత్సలాఽభవత్ ॥ ౫౦॥

అథ శోకపరీతచేతనాం ద్విజరాడిత్థమువాచ  మాతరమ్ ।
అవగమ్య చ సంసృతిస్థితిం  కిమకాణ్డే పరిదేవనా తవ ॥ ౫౧॥
ప్రబలానిలవేగవేల్లితధ్వజచీనాంశుకకోటిచఞ్చలే   ।
అపి మృఢమతిః కలేబరే కురుతే కః స్థిరబుద్ధిమమ్బికే   ॥ ౫౨॥
కతి నామ సుతా న లాలితాః కతి వా నేహ వధూరభుఞ్జి హి ।
క్వను తే క్వచ తాః క్వవా వయం భవసఙ్గః  ఖలు పాన్థసఙ్గమః   ॥ ౫౩॥
భ్రమతాం  భవవర్త్మని భ్రమాన్న  హి కిఞ్చిత్సుఖమమ్బ లక్షయే ।
తదవాప్య చతుర్థమాశ్రమం   ప్రయతిష్యే  భవబన్ధముక్తయే  ॥ ౫౪॥
ఇతి కర్ణకఠ్రభాషణశ్రవణాద్బాష్పపినద్ధకణ్ఠయా      ।
ద్విగుణీకృతశోకయా తథా జగదే గద్గదవాక్యయా మునిః ॥ ౫౫॥
త్యజ బుద్ధిమిమాం  శ‍ృణుష్వ మే గృహమేధీ భవ పుత్రమాప్నుహి  ।
యజ చ క్రతుభిస్తతో  యతిర్భవితాస్యఙ్గ సతామయం క్రమః  ॥ ౫౬॥
కథమేకతనూభవా త్వయా రహితా జీవితుముత్సహేఽబలా ।
అనయైవ  శుచౌర్ధ్వదేహికం  ప్రమృతాయాం  మయి కః కరిష్యతి ॥ ౫౭॥
త్వమశేషవిదప్యపాస్య మాం జరఠాం వత్స కథం గమిష్యసి ।
ద్రవతే  హృదయం కథం న తే న కథఙ్కారముపైతి  వా దయామ్ ॥ ౫౮॥
ఏవం వ్యథాం తాం బహుధాఽఽశ్రయన్తీమపాస్త  మోహైర్బహుభిర్వచోభిః  ।
అమ్బామశోకాం వ్యదధాద్విధిజ్ఞః  శుద్ధాష్టమేఽచిన్తయదేతదన్తః   ॥ ౫౯॥
మమ న మానసమిచ్ఛతి సంసృతిం న చ పునర్జననీ  విజిహాసతి ।
న చ గురుర్జననీ  తదుదీక్షతే తదనుశాసనమీషదపేక్షితమ్ ॥౬౦॥
ఇతి విచిన్త్య స జాతు మిమఙ్క్షయా  బహుజలాం సరితం సముపాయయౌ ।
జలమగాహత తత్ర సమగ్రహీజ్జలచరశ్చరణే   జలమీయుషః ॥౬౧॥
స చ రురోద జలే జలచారిణా ఘృతపదో హ్రియతేఽమ్బ  కరోమి కిమ్ ।
చలితుమేకపదం న పారయే బలవతా వివృతోరుముఖేన హ ॥౬౨॥
గృహగతా జననీ తదుపాశ‍ృణోత్పరవశా ద్రుతమాప  సరిత్తటమ్ ।
మమ మృతేః ప్రథమం  శరణం ధవస్తదను మే శరణం తనయోఽభవత్ ॥౬౩॥
స చ మరిష్యతి నక్రవశం  గతః శివ న మేఽజని హన్త పురా మృతిః ।

ఇతి శుశోచ జనన్యపి తీరగా జలగతాత్మజవక్త్రగతేక్షణా  ॥౬౪॥
త్యజతి నూనమయం చరణం చలో జలచరోఽమ్బ తవానుమతేన మే ।
సకలసంన్యసనే పరికల్పితే యది తవానుమతిః పరికల్పయే ॥౬౫॥
ఇతి శిశౌ చకితా వదతి స్ఫుటం వ్యఘిత సాఽనుమతిం ద్రుతమమ్బికా  ।
సతి సుతే భవితా మమ దర్శనం మృతవతస్తదు నేతి వినిశ్చయః ॥౬౬॥
తదను సంన్యసనం మనసా వ్యధాదథ సుమోచ శిశుం ఖలనక్రకః  ।
శిశురుపేత్య సరిత్తటమత్రసన్  ప్రసువమేతదువాచ  శుచాఽఽవృతామ్ ॥౬౭॥
మాతర్విధేయమనుశాధి యదత్ర కార్యం

సంన్యాసినా తదు కరోమి న సన్దిహేఽహమ్  ।
వస్త్రాశనే  తవ యథేష్టమమీ  ప్రదధు -

ర్గృహ్ణన్తి    యే ధనమిదం మమ పైతృకం  యత్ ॥౬౮॥
దేహేఽమ్బ రోగవశగే చ సనాభయోఽమీ

ద్రక్ష్యన్తి   శక్తిమనుసృత్య  మృతిమసఙ్గే ।
అర్థగ్రహాజ్జనభగాచ్చ    యథావిధానం

కుర్యుశ్చ సంస్కృతిమమీ న విభేయమీషత్ ॥౬౯॥
యజ్జీవితం  జలచరస్య ముఖాత్తదిష్టం

సంన్యాససఙ్గరవశాన్మమ  దేహపాతే ।
సంస్కారమేత్య విధివత్ శఙ్కర త్వం

నో చేత్ప్రసూయ మమ కిం ఫలమీరయ త్వమ్ ॥ ౭౦॥
అహ్న్యమ్బ రాత్రిసమయే  సమయాన్తరే వా

సఞ్చిన్తయ స్వవశగాఽవశగాఽథవా మామ్ ।
ఏష్యామి తత్ర సమయం సకలం విహాయ

విశ్వాసమాప్నుహి మృతావపి సంస్కరిష్యే ॥ ౭౧॥
సంన్యస్త  వాఞ్ఛిశురయం విధవామనాథాం

క్షిప్త్వేతి మాం ప్రతి  కదాఽపి న చిన్తనీయమ్ ।
యావన్మయా స్థితవతా  ఫలమాపనీయం

మాతస్తతః శతగుణం ఫలమాపయిష్యే ॥ ౭౨॥
ఇత్థం  స్వమాతరమనుగ్రహణేచ్ఛురుక్త్వా

ప్రోచే  సనాభిజనమేష విచక్షణాగ్న్యః ।

సంన్యాసకల్పితమనా వ్రజితోఽస్మి  దూరం
తాం నిక్షిపామి జననీమధవాం భవత్సు ॥ ౭౩॥

ఏవం సనాభిజనముత్తమముత్తమాగ్న్యః
శ్రీమాతృకార్యమభిభాష్య  కరద్వయేన ।

సమ్ప్రార్థయన్  స్వజననీం వినయేన తేషు
న్యక్షేపయన్నయనజామ్బు నిషిఞ్చమానామ్ ॥ ౭౪॥

ఆత్మీయమన్దిరసమీపగతామథాసౌ
చక్రే విదూరగనదీం జననీహితాయ ।

తత్తీరసంశ్రితయదూద్వహధామ  కిఞ్చి-
త్సా నిమ్నగాఽఽరభత తాడయితుం తరఙ్గైః  ॥ ౭౫॥

వర్షాసు  వర్షతి  హరౌ జలమేత్య కిఞ్చి-
దన్తఃపురం భగవతోఽపనునోద మృత్స్నామ్ ।

ఆరబ్ధ మూర్తిరనఘా చలితుం క్రమేణ
దేవోఽబిభేదివ న ముఞ్చతి భీరుహింసామ్ ॥ ౭౬॥

ప్రస్థాతుకామమనఘం   భగవాననఙ్గ -
వాచాఽవదత్కథమపి ప్రణిపత్య  మాతుః ।

పాదారవిన్దయుగలం  పరిగృహ్య చాజ్ఞాం
శ్రీశఙ్కరం  జనహితైకరసం  స కృష్ణః  ॥ ౭౭॥

ఆనేష్ట దూరగనదీం కృపయా భవాన్యాం
సా మాఽతిమాత్రమనిశం  బహులోర్మిహస్తైః  ।

క్లిశ్నాతి  తాడనపరా వద కోఽభ్యుపాయో
వస్తుం క్షమే న నితరాం ద్విజపుత్ర యాసి ॥ ౭౮॥

ఆకర్ణ్య  వాచమితి తామతనుం గురుర్నః
ప్రోద్ధృత్య   కృష్ణమచలం  శనకైర్భుజాభ్యామ్  ।

ప్రాతిష్ఠిపన్నికట   ఏవ న యత్ర బాధా
నధేత్యుదీర్య సుఖమాస్స్వ చిరాయ చేతి ॥ ౭౯॥

తస్మాత్స్వమాతురపి భక్తివశాదనుజ్ఞా -

మాదాయ సంసృతిమహాబ్ధివిరక్తిమాన్   సః ।
గన్తుం మనో వ్యధిత సంన్యసనాయదూరం

కి నౌస్థితః  పతితుమిచ్ఛతి వారిరాశౌ ॥౮౦॥
ఇత్థం  సుధీః స నిరవగ్రహమాతృలక్ష్మీ -
శానుగ్రహో  ఘటజబోధితభావివేదీ ।

ఏకాన్తతో విగతభోగపదార్థతృష్ణః 
కృష్ణే ప్రతీచి  నిరతో నిరగాన్నిశాన్తాత్ ॥౮౧॥

యస్య త్రినేత్రాపరవిగ్రహస్య    కామేన నాస్థీయత  దృక్పథేఽపి ।
తన్మూలకః సంసృతిపాశబన్ధః  కథం ప్రసజ్యేత  మహానుభావే ॥౮౨॥
స్మరేణ కిల మోహితౌ విధివిధూ చ జాతూత్పథౌ

తథాఽహమపి మోహినీకుచకచాదివీక్షాపరః ।
అగామహహమోహినీమితి విమృశ్య సోఽజాగరీత్

యతీశవపుషా శివః స్మరకృతార్తివార్తోజ్ఝితః  ॥౮౩॥
నిష్పత్రాకురుతాసురానపి  సురాన్ మారః సపత్రాఽకరో -

దప్యన్యానిహ నిష్కులాఽకృతతరాం గన్ధర్వవిద్యాధరాన్  ।
యోధానుష్కవరో నరాననలసాత్కృత్వోదలాసీదలం

యస్తస్మిన్నశుశూరతైష  మునిభిర్వర్ణ్యః  కథం శఙ్కరః ॥౮౪॥
శాన్తిశ్చావశయన్మనో గతిముఖా దాన్తిర్న్యరుద్ధ క్రియాః

ఆఘాత్తా విషయాన్తరాదుపరతిః క్షాన్తిర్మృదుత్వం వ్యధాత్ ।
ధ్యానైకోత్సుకతాం  సమాధివితతిశ్చక్రే తథాఽఽస ప్రియా

శ్రద్ధా  హన్త వసుప్రథాఽస్య  తు కుతో వైరాగ్యతో  వేద్మి నో ॥ ౮౫॥
విజనతావనితాపరితోషితో విధివితీర్ణకృతాత్మతనుస్థితిః   ।
పరిహరన్ మమతాం గృహగోచరాం హృదయగేన శివేన సమం యయౌ ॥౮౬॥
గచ్ఛన్వనాని సరితో నగరాణి శైలాన్

గ్రామాఞ్జనానపి   పశూన పథి సోఽపి పశ్యన్ ।
నన్వైన్ద్రజాలిక   ఇవాద్భుతమిన్ద్రజాలం

బ్రహ్మైవమేవ   పరిదర్శయతీతి మేనే ॥౮౭॥
వాదిభిర్నిజనిజాధ్వకర్శితాం వర్తయన్ పథి జరద్గవీం  నిజే ।
దణ్డమేకమవహజ్జగద్గురుర్దణ్డితాఖిలకదధ్వమణ్డలః       ॥౮౮॥
సారఙ్గా ఇవ విశ్వకద్రుభిరహఙ్కుర్వద్భిరుచ్ఛృఙ్ఖలై   -

ర్జల్పాకైః   పరమర్మభేదనకలాకణ్డూలజిహ్వాఞ్చలైః   ।
పాఖణ్డైరిహ  కాన్దిశీకమనసః  కం నాప్నుయుర్వేదికాః

క్లేశం  దణ్డధరో  యది స్మ న మునిస్త్రాతా  జగదేశికః ॥ ౮౯॥
దణ్డాన్వితేన  ధృతరాగనవామ్బరేణ గోవిన్దనాథవనమిన్దుభవాతటస్థమ్    ।

తేన ప్రవిష్టమజనిష్ట   దినావసానే
చణ్డత్విషా  చ శిఖరం చరమాచలస్య ॥ ౯౦॥

తీరద్రుమాగతమరుద్విగతశ్రమః   సన్
గోవిన్దనాథవనమధ్యతలం  లులోకే ।

శంసన్తి యత్ర తరవో వసతిం మునీనాం
శాఖాభిరుజ్జ్వలమృగాజినవల్కలాభిః  ॥౯౧॥

ఆదేశమేకమనుయోక్తుమయం వ్యవస్యన్
ప్రాదేశమాత్రవివరప్రతిహారభాజమ్    ।

తత్ర స్థితేన  కథితాం యమినాం గణేన
గోవిన్దదేశికగుహాం  కుతుకీ దదర్శ ॥ ౯౨॥

యస్య ప్రపన్నపరితోషదుహో  గుహాయాః
స త్రిః  ప్రదక్షిణపరిక్రమణం   విధాయ ।

ద్వారం ప్రతి  ప్రణిపతఞ్జనతాపురోగం 
తుష్టావ  తుష్టహృదయస్తమపాస్తశోకమ్  ॥ ౯౩॥

పర్యఙ్కతాం భజతి యః పతగేన్ద్రకేతోః
పాదాఙ్గదత్వమథవా  పరమేశ్వరస్య ।

తస్యైవ  మూర్ధ్ని  ధృతసాబ్ధిమహీధ్రభూమేః 
శేషస్య విగ్రహమశేషమహం  భజే త్వామ్ ॥౯౪॥

దృష్ట్వా  పురా నిజసహస్రముఖీమభైషు  -

రన్తేవసన్త ఇతి తామపహాయ శాన్తః ।
ఏకాననేన భువి యస్త్వవతీర్య శిష్యా-
నన్వగ్రహీన్నను  స ఏవ పతఞ్జలిస్త్వమ్   ॥౯౫॥

ఉరగపతిముఖాదధీత్య సాక్షాత్స్వయమవనేర్వివరం ప్రవిశ్య  యేన ।
ప్రకటితమచలాతలే  సయోగం జగదుపకారపరేణ శబ్దభాష్యమ్  ॥ ౯౬॥
తమఖిలగుణపూర్ణ వ్యాసపుత్రస్య  శిష్యా-

దధిగతపరమార్థ గౌడపాదాన్మహర్షేః  ।
అధిజిగమిషురేష బ్రహ్మసంస్థామహం   త్వాం

ప్రసృమరమహిమానం  ప్రాపమేకాన్తభక్త్యా  ॥౯౭॥
తస్మిన్నితి స్తువతి కస్త్వమితి బ్రువన్తం 

దిష్ట్యా  సమాధిపదరుద్ధవిసృష్టచిత్తమ్    ।
గోవిన్దదేశికమువాచ  తతో వచోభిః

ప్రాచీనపుణ్యజనితాత్మవిబోధచిహ్నైః   ॥౯౮॥
స్వామిన్నహం న పృథివీ న జలం న తేజో

న స్పర్శనో న గగనం న చ తద్గుణా  వా ।
నాపీన్ద్రియాణ్యపి  తు విద్ధి తతోఽవశిష్టో

యః కేవలోఽస్తి పరమః స శివోఽహమస్మి ॥౯౯॥
ఆకర్ణ్య  శఙ్కరమునేర్వచనం తదిత్థ -
మద్వైతదర్శనసముత్థముపాత్తహర్షః    ।

స ప్రాహ  శఙ్కర స శఙ్కర ఏవ సాక్షా-

జ్జాతస్త్వమిత్యహమవైమి   సమాధిదృష్ట్యా  ॥ ౧౦౦॥
తస్యోపదర్శితవతశ్చరణౌ గుహాయా

ద్వారే న్యపూజయదుపేత్య స శఙ్కరార్యః ।
ఆచార ఇత్యుపదిదేశ స తత్ర తస్మై

గోవిన్దపాదగురవే  స గురుర్మునీనామ్ ॥ ౧౦౧॥
శఙ్కరః సవినయైరుపచారైరభ్యతోషయదసౌ   గురుమేనమ్ ।
బ్రహ్మ  తద్విదితమప్యుపలిప్సుః సమ్ప్రదాయపరిపాలనబుద్ధయా  ॥ ౧౦౨॥
భక్తిపూర్వకృతతత్పరిచర్యాతోషితోఽధికతరం యతివర్యః ।
బ్రహ్మతాముపదిదేశ  చతుర్భిర్వేదశేఖరచచోభిరముష్మై  ॥ ౧౦౩॥
సామ్ప్రదాయికపరాశరపుత్రప్ర్క్తసూత్రమతగత్యనురోధాత్     ।
శాస్త్రగూఢహృదయం  హి దయాలోః కృత్స్నమప్యయమబుద్ధ సుబుద్ధిః  ॥ ౧౦౪॥
వ్యాసః పరాశరసుతః కిల సత్యవత్యాం

తస్యాత్మజః శకమ్నిః ప్రథితానుభావః  ।
తచ్ఛిష్యతాముపగతః కిల గౌడపాదో

గోవిన్దనాథమునిరస్య  చ శిష్యభూతః ॥ ౧౦౫॥

శుశ్రావ  తస్య నికటే కిల శాస్త్రజాలం
యశ్చాశ‍ృణోద్భుజగసద్యగతస్త్వనన్తాత్ ।

శబ్దామ్బురాశిమఖిలం  సమయం విధాయ
యశ్చాఖిలాని భువనాని బిభర్తిమూర్ధ్నా  ॥ ౧౦౬॥

సోఽధిగమ్య చరమాశ్రమమార్యః  పూర్వపుణ్యనిచయైరధిగమ్యమ్  ।
స్థానమర్చ్యమపి  హంసపురోగైరున్నతం  ధ్రువ  ఇవైత్య  చకాశే ॥ ౧౦౭॥
ఛన్నమూర్తిరతిపాటలశాటీపల్లవేన  రురుచే యతిరాజః ।
వాసరోపరమరక్తపయోదాచ్ఛాదితో హిమగిరేరివ కూటః ॥ ౧౦౮॥
ఏష ధూర్జటిరబోధమహేభం  సన్నిహత్య రుఘిరాప్లుతచర్మ  ।
ఉద్యదుష్ణకిరణారుణశాటీపల్లవస్య   కపటేన బిభర్తి ॥ ౧౦౯॥
శ్రుతీనామాక్రీడః   ప్రథితపరహంసోచితగతి -
ర్నిజే సత్యే ధామ్ని త్రిజగదతివర్తిన్యభిరతః  ।

అసౌ బ్రహ్మైవాస్మిన్న   ఖలు విశయే కిన్తు కలయే
బృహేరర్థం  సాక్షాదనుపచరితం కేవలతయా ॥ ౧౧౦॥

మితం పాదేనైవ  త్రిభువనమిహైకేన   మహసా
విశుద్ధం  యత్సత్వం స్థితిజనిలయేష్వప్యనుగతమ్  ।

దశాకారాతీతం స్వమహిమని నిర్వేదరమణం
తతస్తద్విష్ణోః  పరమపదమాఖ్యాతి నిగమః ॥ ౧౧౧॥

న భూతేష్వాసఙ్గః  క్వచన న గవా వా విహరణం
న భూత్యా సంసర్గో న పరిచితతా భోగిభిరపి ।

తదప్యామ్నాయాన్తస్త్రిపురదహనాత్కేవలదృశా
తురీయం నిర్ద్వన్ద్వం   శివమతితరాం వర్ణయతి  తమ్ ॥ ౧౧౨॥

న ధర్మః సౌవర్ణో న పురుషఫలేషు ప్రవణతా
న చైవాహోరాత్రస్ఫురదరియుతః   పార్థివరథః  ।
అసాహాయ్యేనైవం  సతి వితతపుర్యష్టకజయే *

(పుర్యష్టకం  - ౧.జ్ఞానేన్ద్రియపఞ్చకమ్  ,౨. కర్మేన్ద్రియపఞ్చకం ,
౩.ప్రాణపఞ్చకమ్ , ౪.అన్తఃకరణచతుష్టయమ్ ,౫.అవిద్యా,
౬.కామః, ౭. కర్మ,౮.వాసనా)

కథం తం న బ్రూయాన్నిగమనికురమ్బం  పరశివమ్ ॥ ౧౧౩॥

దుఃఖాసారదురన్తదుష్కృతఘనాం దుఃసంసృతిప్రావృషం
దుర్వారామిహ దారుణాం పరిహరన్దూరాదుదారాశయః  ।

ఉచ్చణ్డప్రతిపక్షపణ్డితయశోనాలీకనాలాఙ్కుర   -
గ్రాసో  హంసఙ్కులావతంసపదభాక్ సన్మానసే క్రీడతి  ॥ ౧౧౪॥

క్షీరం బ్రహ్మ  జగచ్చ నీరముభయం తద్యోగమభ్యాగతం
దుర్భేదం త్వితరేతరం చిరతరం సమ్యగ్విభక్తీకృతమ్ ।

యేనాశేషవిశేషదోషలహరీమాసేదుషీం శేముషీం
సోఽయం శీలవతాం పునాతి పరమో హంసో ద్విజాత్యగ్రణీః  ॥ ౧౧౫॥

నీరక్షీరనయేన తథ్యవితథే సమ్పిణ్డితే  పణ్డితై  -

ర్దుర్బోధే  సకలైర్వివేచయతి  యః శ్రీశఙ్కరాఖ్యో  మునిః ।
హంసోఽయం పరమోఽస్తు యే పునరిహాశక్తాః సమస్తాః స్థితాః

జృమ్భాన్నిమ్బఫలాశనైకరసికాన్  కాకానమూన్మన్మహే ॥ ౧౧౬॥
దృష్టిం  యః ప్రగుణీకరోతి  తమసా బాహ్యేన మన్దీకృతాం

నాలీకప్రియతాం  ప్రయాతి  భజతే మిత్రత్వమవ్యాహతమ్  ।
విశ్వస్యోపకృతేర్విలుమ్పతి సుహృచ్చక్రస్య  చార్తిం ఘనాం

హంసః సోఽయమభివ్యనక్తి మహతాం జిజ్ఞాస్యమర్థం   ముహుః ॥ ౧౧౭॥
హంసభావమధిగమ్య సుధీన్ద్రే  తం సమర్చతి చ సంసృతిముక్త్యై  ।
సఞ్చచాల కథయన్నివ మేఘశ్చఞ్చలాచపలతాం విషయేషు ॥ ౧౧౮॥
ఏష నః స్పృశతి నిష్ఠురపాదైస్తత్తు    తిష్ఠతు  వితీర్ణమవన్యై   ।
అస్మదీయమపి పుష్పమనైషీదిత్యరోధి  నలినీపతిరబ్దైః  ॥ ౧౧౯॥
వారివాహనివహే క్షణలక్ష్యశ్రీరరోచత  కిలాచిరరోచిః ।
అన్తరఙ్గగతబోధకలేవ  వ్యాపృతస్య విదుషో విషయేషు ॥ ౧౨౦॥
కిం ను విష్ణుపదసంశ్రయతోఽబ్దా   బ్రహ్మతాముపదిశన్తి  సుహృద్భయః ।
యన్నిశమ్య నిఖిలాః స్వనమేషాం బిభ్రతి  స్మ కిల నిర్భరమోదాన్ ॥ ౧౨౧॥
దేవరాజమపి మాం న యజన్తి జ్ఞానగర్వభరితా  యతయోఽమీ ।
ఇత్యమర్షవశగేన  పయోదస్యన్దనేన  ధనురావిరకారి ॥ ౧౨౨॥
ఆవవుః కుటజకన్దలబాణాస్ఫీతరేణుకలితా  వనవాత్యాః ।
సత్వమధ్యమతమోగుణమిశ్రా మాయికా ఇవ జగత్సు విలాసాః ॥ ౧౨౩॥
బభ్రుముస్తిమిరసచ్ఛవిగాత్రాశ్చిత్రకార్ముకభృతః    ఖరఘోషాః ।

ధ్యానయజ్ఞమథనాయ  యతీనాం విద్యుదుజ్జ్వలదృశో  ఘనదైత్యాః  ॥ ౧౨౪॥
ఉత్ససర్జురసకృజ్జలధారా   వారిదా గగనధామ పిధాయ ।
శఙ్కరో హృదయమాత్మని కృత్వా సఞ్జహార  సకలేన్ద్రియవృత్తీః  ॥ ౧౨౫॥
శనైః  సాన్త్వాలాపైః  సనయముపనీతోపనిషదాం

చిరాయత్తం త్యక్త్వా సహజమభిమానం దృఢతరమ్ ।
తమేత్య ప్రేయాంసం  సపది పరహంసం పునరసా-

వధీరా సంస్ప్రష్టుం  క్వను సపది తద్ధీర్లయమగాత్   ॥ ౧౨౬॥
న సూర్యో నైవేన్దుః   స్ఫురతి న చ తారాతతిరియం

కుతో విద్యుల్లేఖా  కియదిహ కృశానోర్విలసితమ్ ।
నో విద్ం రోదస్యౌ న చ సమయమస్మిన్న జలదే

చిదాకాశే సాన్ద్రస్వముఖరసవర్ష్మణ్యవిరతమ్   ॥ ౧౨౭॥
కిమాదేయం హేయం కిమితి సహజానన్దజలధా -

వతిస్వచ్ఛే తుచ్ఛీకృతసకలమాయే పరశివే ।
తదేతస్మిన్నేవ స్వమహిమని విస్మాపనపదే

స్వతః సత్యే నిత్యే రహసి పరమే సోఽకృత కృతీ ॥ ౧౨౮॥
ప్రాప  విష్ణుపదభాగపి  మేఘః ప్రావృడాగమనతో  మలినత్వమ్ ।
విద్యుదుజ్జ్వలరుచాఽనుసృతశ్చ  కోఽధ్యవన్యపి భజేన్న విరాగమ్ ॥ ౧౨౯॥
ఆశయే కలుషితే సలిలానాం మానసోత్కహృదయాః కలహంసాః ।
కోఽన్యథా భవతి జీవనలిప్సుర్నాశ్రయే  భజతి మానసచిన్తామ్ ॥ ౧౩౦॥
అభ్రవర్త్మని   పరిభ్రమమిచ్ఛఞ్శుభ్రదీధితిరదభ్రపయోదే    ।
న ప్రకాశనమవాప  కలావాన్ కశ్చకాస్తి మలినామ్బరవాసీ ॥ ౧౩౧॥
చాతకావలిరనల్పపిపాసా ప్రాప  తృప్తిముదకస్య చిరాయ ।
ప్రాప్నుయాదమృతమప్యభివాఞ్ఛన్  కాలతో బత ఘనాశ్రయకారీ  ॥ ౧౩౨॥
ఇత్యుదీర్ణజలవాహవినీలే  స్ఫీతవాతపరిధూతతమాలే ।
ప్రాణభృత్ప్రచరణప్రతికూలే   నీడనీలఘనశాలిని కాలే ॥ ౧౩౩॥
అగ్రహారశతసమ్భృతశోభే  సుగ్రహాక్షతురగః  స మహాత్మా ।
అధ్యువాస తటమిన్దుభవాయాః  సుధ్యుపాస్యచరణం గురుమర్చన్ ॥ ౧౩౪॥
త్రస్తమర్త్యగణమస్తమితాశం   హస్తిహస్తపృథులోదకధారాః ।

ముఞ్చతి స్మ సముదశ్చితవిద్యుత్పఞ్చరాత్రమహిశత్రురజస్రమ్    ॥ ౧౩౫॥
తీరభూరుహతతీరపకర్షన్నగ్రహారనికరైః    సహ పూరః ।
ఆయయావధికఘోషమనల్పః కల్పవార్ధిలహరీవ  తటిన్యాః ॥ ౧౩౬॥
ఘోషవారిఝరభీరునరాణాం ఘోషమేష కలుషం స నిశమ్య ।
దేశికం ధ్రువసమాధివిధానం  వీక్ష్య చ క్షణమభూదవివక్షుః ॥ ౧౩౭॥
సోఽభిమన్త్ర్య  కరకం త్యరమాణస్తత్ప్రవాహపురతః ప్రణిధాయ  ।
కృత్స్నమత్ర సమవేశయదమ్భః కుమ్భసమ్భవ ఇవ స్వకరేఽబ్ధిమ్  ॥ ౧౩౮॥
తం నిశమ్య నిఖిలైరపి  లోకైరుత్థితోఽస్య   గురురుక్తముద్న్తమ్  ।
యోగసిద్ధిమచిరాదయమాపేత్యభ్యపద్యతతరాం  పరితోషమ్ ॥ ౧౩౯॥
ఛాత్రముఖ్యమముపాహ  కియద్భిర్వాసరైర్గతఘనే   గగనే సః ।
పశ్య సౌమ్య శరదా విమలం ఖం విద్యయేవ విశదం పరతత్వమ్ ॥ ౧౪౦॥
వారిదా యతివరాశ్చ సుపాథోధారయా సదుపదేశగిరా చ ।
ఓషధీరనుచరాంశ్చ కృతార్థీకృత్య  సమ్ప్రతి హియాన్తి యథేచ్ఛమ్ ॥ ౧౪౧॥
శీతదీధితిరసౌ జలముగ్భిర్ముక్తపద్ధతిరతిస్ఫుటకాన్తిః  ।
భాతి తత్వవిదుషామివ బోధో మాయికావరణనిర్గమశుభ్రః   ॥ ౧౪౨॥
వారివాహనివహే ప్రతియాతే  భాన్తి భాని శుచిభాని శుభాని ।
మత్సరాదివిగమే సతి (౧)మైత్రీపూర్వకా   ఇవ గుణాః పరిశుద్ధాః  ॥ ౧౪౩॥
(౧ “మైత్రీ  కరుణాముదితోపేక్షాణాం సుఖదుఃఖపుణ్యాపుణ్యవిషయాణాం
భావనాతశ్చిత్తప్రసాదనమ్ ” ఇతి పాతఞ్జలయోగసూత్రమ్   ।)
మత్స్యకచ్ఛపమయీ ఘృతచక్రా గర్భవర్తిభువనా నలినాఢ్యా ।
శ్రీయుతాఽద్య  తటనీ పరహంసైః  సేవ్యతే మధురిపోరివ మూర్తిః ॥ ౧౪౪॥
నీరదాః సుచిరసమ్భృతమేతే జీవనం ద్విజగణాయ వితీర్య ।
త్యక్తవిద్యుదబలాః  పరిశుద్ధాః  ప్రవ్రజన్తి    ఘనవీథిగృహేభ్యః ॥ ౧౪౫॥
చన్ద్రికాభసితచర్చితగాత్రశ్చన్ద్రమణ్డలకమణ్డలుశోభీ      ।
బన్ధుజీవకుసుమోత్కరశాటీసంవృతో  యతిరివాయమనేహాః ॥ ౧౪౬॥
హంససఙ్గతిలసద్విరజస్కం  క్షోభవర్జితమపహ్నుతపఙ్కమ్  ।
వారి సారసమతీవ గభీరం తావకం మన ఇవ ప్రతిభాతి  ॥ ౧౪౭॥
శారదామ్బుధరజాలపరీతం భ్రాజతే  గగనముజ్జ్వలభాను  ।

లిప్తచన్దనరజః  సముదఞ్చత్కౌస్తుభం మురరిపోరివ వక్షః ॥ ౧౪౮॥
పఙ్కజాని సముదూఢహరీణి ప్రోద్గతాని   వికచాని కనన్తి ।
సౌమ్యయోగకలయేవ విఫుల్లాన్యున్ముఖాని  హృదయాని మునీనామ్ ॥ ౧౪౯॥
రేణుభస్మకలితైర్దలశాటీసంవృతైః    కుసుమలిడ్జపమాలైః   ।
వృన్తకుడ్మలకమణ్డలుయుక్తైర్ధార్యతే    క్షితిరుహైర్యతితౌల్యమ్  ॥ ౧౫౦॥
ధారణాదిభిరపి శ్రవణాద్యైర్వార్షికాణి    దివసాన్యపనీయ ।
పాదపద్మరజసాఽద్య పునన్తః సఞ్చరన్తి హి జగన్తి మహాన్తః ॥ ౧౫౧॥
తద్భవాన్ వ్రజతు  వేదకదమ్బాదుద్భవాం భవదవామ్బుదమాలామ్ ।
తత్వపద్ధతిమభిజ్ఞ  వివేక్తుం సత్వరం హరపురీమవివిక్తామ్ ॥ ౧౫౨॥
అత్ర కృష్ణమునినా  కథితం మే పుత్ర తచ్ఛృణు పురా తుహినాద్రౌ ।
వృత్రశత్రుముఖదైవతజుష్టం     సత్రమత్రిమునికర్తృకమాస   ॥ ౧౫౩॥
సంసది శ్రుతిశిరోఽర్థముదారం   శంసతి స్మ పరాశరసూనుః ।
ఇత్యపృచ్ఛమహమత్రభవన్తం  సత్యవాచమభియుక్తతమం తమ్ ॥ ౧౫౪॥
ఆర్య వేదనికరః ప్రవిభక్తో  భారతం కృతమకారి పురాణమ్ ।
యోగశాస్త్రాపి  సమ్యగభాషి బ్రహ్మసూత్రమపి   సూత్రితమాసీత్  ॥ ౧౫౫॥
అత్ర కేచిదిహ విప్రతిపన్నాః  కల్పయన్తి హి యథాయథమర్థాన్  ।
అన్యథాగ్రహణనిగ్రహదక్షం   భాష్యమస్య భగవన్ కరణీయమ్ ॥ ౧౫౬॥
మద్వచః స చ నిశమ్య సభాయాం విద్వదగ్రసర  వాచమవోచత్ ।
పూర్వమేవ దివిషద్భిరుదీర్ణః  పార్వతీపతిసదస్యయమర్థః  ॥ ౧౫౭॥
వత్స తం శ‍ృణు సమస్త విదేకో మత్సమస్తవ భవిష్యతి శిష్యః ।
కుమ్భ ఏవ సరితః సకలం యః సంహరిష్యతి మహోల్బణమమ్భః ॥ ౧౫౮॥
దుర్మతాని నిరసిష్యతి సోఽయం శర్మదాయి చ కరిష్యతి భాష్యమ్ ।
కీర్తయిష్యతి యశస్తవ లోకః కార్తికేన్దుకరకౌతుకి  యేన ॥ ౧౫౯॥
ఇత్యుదీర్య మునిరాట్ స వనాన్తే పత్యురాప సుగిరిం గిరిజాయాః ।
తన్ముఖాచ్ఛ్రుతమశేషమిదానీం సన్మునిప్రియ  మయా త్వయి దృష్టమ్  ॥ ౧౬౦॥
స త్వముత్తమపుమానసి కశ్చిత్తత్త్వవిత్ప్రవర  నాన్యసమానః ।
తద్యతస్వ నిరవద్యనిబన్ధైః  సద్య ఏవ జగదుద్ధరణాయ  ॥ ౧౬౧॥

గచ్ఛ వత్స నగరం శశిమౌలేః స్వచ్ఛదేవతటినీకమనీయమ్ ।
తావతా పరమనుగ్రహమాద్యా  దేవతా తవ కరిష్యతి తస్మిన్ ॥ ౧౬౨॥
ఏవమేనమనుశాస్య దయాలుః పావయన్నిజదృశా విససర్జ ।
భావతః స్వచరణామ్బుజసేవామేవ శశ్వదభికామయమానమ్ ॥ ౧౬౩॥
పఙ్కజప్రతిభటం  పదయుగ్మం శఙ్కరోఽస్య నిరగాదసహిష్ణుః  ।
తద్వియోగమభివన్ద్య  కథఞ్చిత్తద్విలోకనమయన్ హృదయాబ్జే ॥ ౧౬౪॥
ప్రాప  తాపసవరః స హి కాశీం నీపకాననపరీతసమీపామ్ ।
ఆపగానికటహాటకచఞ్చద్యూపపఙ్క్తిసముదఞ్చితశోభామ్  ॥ ౧౬౫॥
సన్దదశ  స భగీరథతప్తామన్దతీవ్రతపసః   ఫలభూతామ్ ।
యోగిరాడుచితతీరనికుఞ్జాం  భోగిభూషణజటాతటభూషామ్ ॥ ౧౬౬॥
విష్ణుపాదనఖరాజ్జననాద్వా   శమ్భుమౌలిశశిసఙ్గమనాద్వా  ।
యాహిమాద్రిశిఖరాత్పతనాద్వా  స్ఫాటికోపమజలా ప్రతిభాతి  ॥ ౧౬౭॥
గాయతీవ కలషట్పదనాదైర్నృత్యతీవ  పవనోచ్చలితాబ్జైః  ।
ముఞ్చతీవ హసితం సితఫేనైః  శ్లిష్యతీవ  చపలోర్మికరైర్యా  ॥ ౧౬౮॥
శ్యామలా క్వచిదపాఙ్గమయూఖైశ్చిత్రితా    క్వచన భూషణభాభిః ।
పాటలా కుచతటీగలితైర్యా  కుఙ్కుమైః  క్వచన దివ్యవధూనామ్ ॥ ౧౬౯॥
సోఽవగాహ్య సలిలం సురసిన్ధోరుత్తతార  శితికణ్ఠజటాభ్యః  ।
జాహ్నవీసలిలవేగహ్రతస్తయోగపుణ్యపరిపూర్ణ  ఇవేన్దుః  ॥ ౧౭౦॥
స్వర్ణదీజలకణాహితశోభా మూర్తిరస్య సుతరాం విలలాస ।
చన్ద్రపాదగలదమ్బుకణాఙ్కా  పుత్రికా  శశిశిలారచితేవ ॥ ౧౭౧॥
విశ్వేశశ్చరణయుగం ప్రణమ్య  భక్త్యా

హర్యాద్యైస్త్రిదశవరైః    సమర్చితస్య ।
సోఽనైషీత్ప్రయతమనా  జగత్పవిత్రే

క్షేత్రేఽసావిహ  సమయం కియన్తమార్యః ॥ ౧౭౨॥
ఇతి శ్రీమాధవీయే  తత్సుఖాశ్రమనివాసగః  ।
సఙ్క్షేపశఙ్కరజయే  సర్గోఽయం  పఞ్చమోఽభవత్ ॥ ౫॥
ఆదితః శ్లోకాః  ౫౫౬ ।
Eన్చోదేద్ అన్ద్ ప్రూఫ ़్రేఅద్ బ్య్ ంఇహన్ ఛేత్తూర్

॥౬. షషఠః సర్గః  ఆత్మవిద్యాప్రతిష్ఠా  ॥

అథ షష్ఠః  సర్గః  ॥౬॥
అథాగమద్బ్రాహ్మణసూనురాదరాదధీతవేదో దలయన్ స్వభాసా ।
తేజాంసి కశ్చిత్సరసీరుహాక్షో దిదృక్షమాణః కిల దేశికేన్ద్రమ్  ॥ ౧॥
ఆగత్య దేశికపదామ్బుజయోరపప్తత్ సంసారవారిధిమనుత్తరముత్తితీర్షుః  ।
వైరాగ్యవానకృతదారపరిగ్రహశ్చ   కారుణ్యనావమధిరుహ్య దృఢాం దురాపామ్ ॥౨॥
ఉత్థాప్య  తం గురురువాచ గురుర్ద్విజానాం

కస్త్వం క్వ ధామ కుత ఆగత ఆత్తధైర్యః  ।
బాలోఽప్యబాలధిషణః ప్రతిభాసి  మే త్వ-
మేకోఽప్యనేక ఇవ నైకశరీరభావః  ॥ ౩॥

పృష్టో బభాణ గురుముత్తరముత్తరజ్ఞో
విప్రో గురో మమ గృహం బుధ చోలదేశే ।

యత్రాపగా  వహతి తత్ర కవేరకన్యా
యస్యాః పయో హరిపదామ్బుజభక్తిమూలమ్ ॥ ౪॥

అటాట్యమానో మహతో దిదృక్షుః క్రమాదిమం  దేశముపాగతోఽస్మి ।
బిభేమి మజ్జన్  భవవారిరాశౌ తత్పారగం మాం కృపయా విధేహి ॥ ౫॥
అపాఙ్గైరుత్తుఙ్గైరమృతఝరభఙ్గైః    పరగురో

శుచా దూనం దీనం కలయ దయయామామవిమృశన్ ।
గుణం వా దోషం వా మమ కిమపి సఞ్చిన్తయసి చేత్

తదా కైవ  శ్లాఘా  నిరవధికృపానీరధిరితి ॥౬॥
స్యాత్తే దీనదయాలుతాకృతయశోరాశిస్త్రిలోకీగురో

తూర్ణం  చేద్దయసే  మమాద్య న తథా కారుణ్యతః శ్రీమతి  ।
వర్షన్  భూరి మరుస్థలీషు  జలభృత్సద్భిర్యథా పూజ్యతే

నైవం  వర్షశతం  పయోనిధిజలే వర్షన్నపి  స్తూయతే ॥ ౭॥
(౧)త్వత్సారస్వతసారసారససుధాకూపారసత్సారస-
స్రోతఃసమ్భృతసన్తతోజ్జ్వలజలక్రీడా    మతిర్మే మునే ।

చఞ్చత్పఞ్చశరాదివఞ్చనహతం న్యఞ్చం ప్రపఞ్చం  హిత-
జ్ఞానాకిఞ్చనమా  విరిఞ్చమఖిలం చాలోచయన్త్యఞ్చతు ॥౮॥

(౧ తవ సరస్వత్యాః సారరూపః సారససుధాకూపారః చన్ద్రసమ్బన్ధీ
అమృతసముద్రస్తస్య   సతాం సారసానాం పక్షిణాం కమలానాం వా స్రోతోభిః
ప్రవాహైః   యత్ సమ్భృతం సమ్మిశ్రితం  సంశ్రితం  వా సన్తతముజ్జ్వలం
జలం తస్మిన్ క్రీడా  యస్యాస్తథా భూతా సతీ మే మతిః -ఇతి వ్యాఖ్యా ॥ )

సౌరం ఘామ సుధామరీచినగరం పౌరన్దరం  మన్దిరం
కౌబేరం శిబిరం హుతాశనపురం సామీరసద్మోత్తరమ్ ।

వైధం  చాఽఽవసథం త్వదీయఫణితిశ్రద్ధాసమిద్ధాత్మనః  
శుద్ధాద్వైతవిదో   న దోగ్ధి కుతుకం విరతిశ్రీధాతుకం  కౌతుకమ్ ॥౯॥

న భౌమా రామాద్యాః సుషమవిషవల్లీఫలసమాః
సమారమ్భన్తే నః కిమపి కుతుకం జాతు విషయాః ।

న గణ్యం నః పుణ్యం రుచిరతరరమ్భాకుచతటీ-
పరీరమ్భారమ్భోజ్జ్వలమపి  చ పౌరన్దరపదమ్  ॥ ౧౦॥

న చఞ్చద్వైరిఞ్చం  పదమపి భవేదాదరపదం
వచో భవ్యం నవ్యం యదకృత కృతీ శఙ్కరగురుః ।

చకోరాలీచఞ్చూపుటదలితపూర్ణేన్దువిగల  -
త్సుధాధారాకారం తదిహ వయమీహేమహి ముహుః ॥ ౧౧॥

ద్యావాభూమిశివఙ్కరైర్నవయశఃప్రస్తావసౌవస్తికైః  
పూర్వారవర్వతపఃపచోలిమఫలైః  సర్వాధిముష్టిధయైః   ।

దీనాఢ్యఙ్కరణైర్భవాయ  నితరాం వైరాయమాణైరలం  -
కర్మీణం ప్రసితం  త్వదీయభజనైః  స్యాన్మామకీనం మనః ॥ ౧౨॥

సంసారబన్ధామయదుఃఖశాన్త్యై   స ఏవ నస్త్వం భగవానుపాస్యః ।
భిషక్తమం త్వాం భిషజాం శ‍ృణోమీత్యుక్తస్య యోఽభూదుదితావతారః ॥ ౧౩॥
ఇత్యుక్తవన్తం  కృపయా మహాత్మా వ్యదీపయత్సంన్యసనం యథావత్ ।
ప్రాహుర్మహాన్తః  ప్రథమం  వినేయం తం దేశికేన్ద్రస్య  సనన్దనాఖ్యమ్  ॥ ౧౪॥

shankaradigvijayam.pdf 59



శఙ్కరదిగ్విజయమ్

సంసారఘోరజలధేస్తరణాయ శశ్వత్సాంయాత్రికీభవనమర్దయమానమేనమ్   ।
హన్తోత్తమాశ్రమతరీమధిరోప్య   పారం నిన్యే నిపాతితకృపారసకేనిపాతః ॥ ౧౫॥
యేఽప్యన్యేఽముం సేవితుం దేవతాంశాయాతాస్తేఽపి ప్రాయ  ఏవం విరక్తాః ।
క్షేత్రే తస్మిన్నేవ శిష్యత్వమస్య ప్రాపుః  స్పష్టం  లోకరీత్యాఽపి గన్తుమ్ ॥ ౧౬॥
వ్యాఖ్యా మౌనమనుత్తరాః పరిదలచ్ఛఙ్కాకలఙ్కురా-

శ్ఛాత్రా విశ్వపవిత్రచిత్రచారితాస్తే   వామదేవాదయః ।
తస్యైతస్య  వినీతలోకతుతిముద్ఘర్తుం  ధరిత్రీతలం

ప్రాప్తస్యాద్య   వినేయతాముపగతా ధన్యాః కిలాన్యాదృశాః ॥ ౧౭॥
శేషః సాధుభిరేవ తోషయతి నౄఞ్ఛబ్దైః  పుమర్థార్థినో 

వాల్మీకిః కవిరాజ ఏష వితథైరర్థైర్ముహుః   కల్పితైః  ।
వ్యాచష్టే కిల దీర్ఘసూత్రసరణిర్వాచం   చిరాదర్శదాం

వ్యాసః శఙ్కరదేశికస్తు కురుతే సద్యః కృతార్థానహో  ॥ ౧౮॥
చక్రితుల్యమహిమానముపాసాఞ్చక్రిరే   తమవిముక్తనివాసాః ।
వక్రసృత్యనుసృతామపి  సాధ్వీం చక్రురాత్మధిషణాం  తదుపాస్త్యా ॥ ౧౯॥
చణ్డభానురివ  భానుమణ్డలైః   పారిజాత ఇవ పుష్పజాతతః ।
వృత్రశత్రురివ   నేత్రవారిజైశ్ఛాత్రపఙ్క్తిభిరలం     లలాస సః ॥౨౦॥
ఏకదా ఖలు వియత్త్రిపురద్విడ్భాలలోచనహుతాశనభానోః
విస్ఫులిఙ్గపదవీం  దధతీషు ప్రజ్జ్వలత్తపనకాన్తిశిలాసు   ॥౨౧॥

దర్శయత్పురుమరీచిసరస్వత్పూరసృజ్యవరమాయిని*భానౌ ।
(*పరమాయిని -లోకవిలక్షణైన్ద్రజాలికే   -ఇతి వ్యాఖ్యా ॥ )

సాధునైకమణి  కుట్టిమమూర్చ్ఛద్రశ్మిజాలకశిఖావలపిచ్ఛమ్   ॥౨౨॥
పఙ్కజ్జావలివిలీనమరాలే  పుష్కరాన్తరభిగత్వరమీనే ।
శాఖికోటరశయాలుశకున్తే శైలకన్దరశరణ్యమయూరే   ॥౨౩॥
శఙ్కరో దివసమధ్యమభాగే పఙ్కజోత్పలపరాగకషాయామ్ ।
జాహ్నవీమభియయౌ సహ శిష్యైరాహ్నికం  విధివదేష విధిత్సుః ॥౨౪॥
సోఽన్త్యజ్ఞం  పథి నిరీక్ష్య చతుర్భిర్భీషణైః  శ్వభిరనుద్రుతమారాత్  ।
గచ్ఛ దూరమితి తం నిజగాద ప్రత్యువాచ  చ స శఙ్కరమేనమ్ ॥౨౫॥
అద్వితీయమనవద్యమసఙ్గం  సత్యబోధసుఖరూపమఖణ్డమ్  ।

ఆమనన్తి శతశో నిగమాన్తాస్తత్ర  భేదకలనా తవ చిత్రమ్  ॥౨౬॥
దణ్డమణ్డితకరా   ఘృతకుణ్డాః  పాటలాభవసనాః పటువాచః ।
జ్ఞానగన్ధరహితా   గృహసంస్థాన  వఞ్చయన్తి కిల కేచన వేషైః  ॥౨౭॥
గచ్ఛ దూరమితి దేహమునాహో దేహినం పరిజిహీర్షసి  విద్వన్ ।
భిద్యతేఽన్నమయతోఽన్నమయం కిం సాక్షిణశ్చ యతిపుఙ్గవ  సాక్షీ ॥౨౮॥
బ్రాహ్మణశ్వపచభేద  విచారః ప్రత్యగాత్మని  కథం తవ యుక్తః ।
బిమ్బితేఽమ్బరమణౌ సురనద్యామన్తరం కిమపి నాస్తి సురాయామ్ ॥౨౯॥
శుచిర్ద్విజోఽహం  శ్వపచ వ్రజేతి  మిథ్యాగ్రహస్తే  మునివర్య కోఽయమ్ ।
సన్తం శరీరేష్వశరీరమేకముపేక్ష్య పూర్ణ పురుషం పురాణమ్ ॥ ౩౦॥
అచిన్త్యమవ్యక్తమనన్తమాద్యం  విస్మృత్య రూపం విపలం విమోహాత్ ।
కలేవరేఽస్మిన్కరికర్ణలోలాకృతిన్యహన్తా  కథమావిరాస్తే ॥ ౩౧॥
విద్యామవాప్యాపి విముక్తిపద్యాం జాగర్తి తుచ్ఛా జనసఙ్గ్రహేచ్ఛా  ।
అహో మహాన్తోఽపి మహేన్ద్రజాలే  మజ్జన్తి   మాయావివరస్య తస్య ॥ ౩౨॥
ఇత్యుదీర్య వచనం విరతేఽస్మిన్ సత్యవాక్తదను విప్రతిపన్నః  ।
అత్యుదారచరితోఽన్త్యజమేనం ప్రత్యువాచ  స చ విస్మితచేతాః ॥ ౩౩॥
సత్యమేవ భవతా యదిదానీం ప్రత్యవాది  తనుభృత్ప్రవరైతత్  ।
అన్త్యజోఽయమితి సమ్పతి బుద్ధిం  సన్త్యజామి  వచసాఽఽత్మవిదస్తే ॥ ౩౪॥
జానతే శ్రుతిశిరాంస్యపి  సర్వే మన్వతే చ విజితేన్ద్రియవర్గాః   ।
యుఞ్జతే  హృదయమాత్మని నిత్యం కుర్వతే న ధిషణామపభేదామ్ ॥ ౩౫॥
భాతి యస్య తు జగద్ దృఢబుద్ధేః  సర్వమప్యనిశమాత్మతయైవ  ।
స ద్విజోఽస్తు భవతు శ్వపచో వా వన్దనీయ  ఇతి మే దృఢనిష్ఠా ॥ ౩౬॥
యాచితిః స్ఫురతి విష్ణుముఖే  సా పుత్తికావధిషు సైవ  సదాఽహమ్ ।
నైవ  దృశ్యమితి యస్య మనీషా పుల్కసో భవతు వా స గురుర్మే ॥ ౩౭॥
యత్ర యత్ర చ భవేదిహ బోధస్తత్తదర్థసమవేక్షణకాలే   ।
బోధమాత్రమవశిష్టమహం   తద్యస్య ధీరితి గురుః స నరో మే ॥ ౩౮॥
భాషమాణ ఇతి తేన కలావానేష నైక్షత  తమన్త్యజమగ్రే ।
ధూర్జటిం  తు సముదైక్షత  మౌలిస్ఫూర్జదైన్దవకలం    సహ వేదైః  ॥ ౩౯॥

భయేన భక్త్యా వినయేన ధృత్యా యుక్తః స హర్షేణ  చ విస్మయేన ।
తుష్టావ  శిష్టానుమతః  స్తవైస్తం    దృష్ట్వా  దృశోర్గోచరమష్టమూర్తిమ్   ॥ ౪౦॥
దాసస్తేఽహం దేహదృష్ట్యాఽస్మి  శమ్భో జాతస్తేంఽశో జీవదృష్ట్యా  త్రిదృష్టే  ।
సర్వస్యాత్మన్నాత్మదృష్ట్యా  త్వమేవేత్యేవం మే ధీర్నిశ్చితా సర్వశాస్త్రైః  ॥ ౪౧॥
యదాలోకాదన్తర్బహిరపి చ లోకో వితిమిరో

న మఞ్జూషా  యస్య త్రిజగతి  న శాణో న చ ఖనిః ।
యతన్తే చైకాన్తం  రహసి యతయోయత్ప్రణయినః

నమస్తస్మై  స్వస్మై  నిఖిలనిగమోత్తంసమణయే ॥ ౪౨॥
అహో శాస్త్రం  శాస్త్రాత్కిమిహ  యది న శ్రీగురుకృపా

చితా సా కిం కుర్యాన్నను యది న బోధస్య విభవః ।
కిమాలమ్బశ్చాసౌ న యది పరతత్వం మమ తథా

నమః స్వస్మై  తస్మై  యదవధిరిహాశ్చర్యధిషణా ॥ ౪౩॥
ఇత్యుదారవచనైర్భగవన్తం  సంస్తువన్తమథ  చ ప్రణమన్తమ్  ।
బాష్పపూర్ణనయనం  మునివర్యం శఙ్కరః సబహుమానమువాచ ॥ ౪౪॥
అస్మదాదిపదవీమభజస్త్వం శోధితా తవ తపోధననిష్ఠా ।
బాదరాయణ ఇవ త్వమపి స్యాః సద్వరేణ్య మదనుగ్రహపాత్రమ్   ॥ ౪౫॥
సంవిభజ్య సకళశ్రుతిజాలం  బ్రహ్మసూత్రమకరోదనుశిష్టః    ।
యత్ర కాణభుజసాఙ్ఖ్యపుర్గాణ్యుద్ధృతాని    కుమతాని సమూలమ్ ॥ ౪౬॥
తత్ర మూఢమతయః కలిదోషాద్ ద్విత్రవేదవచనోద్బలితాని  ।
భాష్యకాణ్యరచయన్ బహుబుద్ధైర్దుష్యతాముపగతాని   చ కైశ్చిత్  ॥ ౪౭॥
తద్భవాన్విదితవేదశిఖార్థస్తాని  దుర్మతిమతాని నిరస్య ।
సూత్రభాష్యమధునా  విద్ధాతు  శ్రుత్యుపోద్బలితయుక్త్యభియుక్తమ్  ॥ ౪౮॥
ఏతదేవ విబుధైరపి  సేన్ద్రైరర్చనీయమనవద్యముదారమ్  ।
తావకం కమలయోనిసభాయామధ్యవాప్స్యతి వరాం వరివస్యామ్ ॥ ౪౯॥
భాస్కరాభినవగుప్తపురోగాన్నీలకణ్ఠగురుమణ్డనముఖ్యాన్   ।
పణ్డితానథ  విజిత్య జగత్యాం ఖ్యాపయాద్వయమతే పరతత్వమ్ ॥ ౫౦॥
మోహసన్తమసవాసరనాథాంస్తత్ర తత్ర వినివేశ్య వినేయాన్ ।
పాలనాయ పరతత్త్వసరణ్యా మాముపైష్యసి  తతః కృతకృత్యః ॥ ౫౧॥

ఏవమేనమనుగృహ్య కృపావానాగమైః  సహ శివోఽన్తరధత్త ।
విస్మితేన మనసా సహ శిష్యైః  శఙ్కరోఽపి సురసిన్ధుమయాసీత్  ॥ ౫౨॥
సన్నివర్త్య విధిమాహ్నికమీశం ధ్యాయతో గురుమథాఽఖిలభాష్యమ్ ।
కర్తుముగ్రతమభూద్  గుణసిన్ధోర్మానసం  నిఖిలలోకహితాయ ॥ ౫౩॥
కర్తృత్వశక్తిమధిగమ్య  స విశ్వనాథాత్

కాశీపురాన్నిరగమత్త్వవికాసభాజః ।
ప్రీతః  సరోజముకులాదివ చఞ్చరీక

నిర్వన్ధతః  సుఖమవాప యథా ద్విజేన్ద్రః  ॥ ౫౪॥
అద్వైతదర్శనవిదాం  భువి సార్వభౌమోయాత్యేష ఇత్యుడుపబిమ్బసితాతపత్రమ్  ।
అస్తాచలే వహతి చారు పురః ప్రకాశవ్యాజేన  చామరమథాదివ దిక్సుకాన్తా ॥ ౫౫॥
శాన్తాం దిశం దేవనృణాం విహాయ నాన్యా దిగస్మై  సమరోచతాద్ధా ।
తత్రత్యతీర్థాని   నిషేవమాణో గన్తుం మనోఽఘాద్బదరీం క్రమాత్సః  ॥ ౫౬॥
తేనాన్వవర్తి మహతా క్వచిదుష్ణశాలి

శీతం క్వచిత్క్వచిదృజు క్వచిదప్యరాలమ్ ।
ఉత్క్ణ్టకం  క్వచిదకణ్టకవత్క్వచిచ్చ

తద్వర్త్మమూర్ఖజనచిత్తమివావ్యవస్థమ్   ॥ ౫౭॥
ఆత్మానమక్రియమపవ్యయమీక్షితాపి  పాన్థైః  సమం విచలితః పథి లోకరీత్యా ।
ఆదత్ఫలాని మధురాణ్యపిబత్పయాంసి మాయాదుపావిశదశేత తథోదతిష్ఠత్  ॥ ౫౮॥
తేన వ్యనీయత తదా పదవీ దవీయస్యాసాదితా చ బదరీ వనపుణ్యభూమిః ।
గౌరీగురుస్రవదమన్దఝరీపరీతా   ఖేలత్సురీయుతదరీ పరిభాతి యస్యామ్ ॥ ౫౯॥
(౧) స ద్వాదశే వయసి తత్ర సమాఘినిష్ఠై

ర్బ్రహ్మర్షిభిః  శ్రుతిశిరో  బహుధా విచార్య ।
షడ్భిశ్చ సప్తభిరథో నవభిశ్చ

ఖిన్నైర్భవ్యం  గభీరమధురం ఫణతి స్మ భాష్యమ్ ॥౬౦॥
(౧ క్షుత్పిపాసే జరామృత్యూ శోకమోహో షడూర్మయః ।
త్వక్ చర్మమాంసాస్థిమేదోమజ్జారేతాంసి   సప్తధాతవః, పఞ్చజ్ఞానేన్ద్రియాణి  ,

చత్వార్యన్తఃకరణ్యనీతి నవకమ్,అథవా, ౧)జ్ఞానేన్ద్రియపఞ్చకమ  ,

౨) కర్మేన్ద్రియపఞ్చకమ , ౩)ప్రాణపఞ్చకమ , ౪)అన్తఃకరణచతుష్టయమ్ ,

(᳚మనోబుద్ధిరహఙ్కారశ్చిత్తం  కరణమన్తరమ్ ।
సంశయో నిశ్చయో గర్వః స్మరణం విషయా ఇమే ॥ ”

(ఇతి వృత్తిచతుష్టయభేదభిన్నమ్  ౫)భూతపఞ్చకం ౬) అవిద్యా,
౭)కామః,౮) కర్మ,౯)వాసనా ఇతి నవ పదార్థాః , నవద్వారోపితం శరీరం వా ।
అథవా
౧)చార్వాకః,౨)ఆర్హతః , ౩)సౌత్రాన్తికః  , ౪) వైనాశికః ,౫) వైభాషికః ,
౬)యోగాచార ఇతి షడ్ దర్శనకారాః
౧)గౌతమః,౨)కాణాదః, ౩) కపిలః, ౪) పతఞ్జలిః ,
౫) జైమినిః ,ఆస్తికదర్శనకారాః పఞ్చ,౬)సాఖ్యైకదేశినః ,
౭)శాక్తమీమాంసకాద్యేకదశినః ఇతి ఆకలవ్య సప్త ।
౧) జీవేశ్వరభేదః,౨)ఈశ్వరజగద్భేదః, ౩) జీవపరస్పరభేదః,
౪) జగత్పరస్పరమేదః,౫) జీవజగద్భేదః,
౬) ౭)౮)౯)పూర్వోక్తవిద్యాదిచతుష్టయమ్  ।
ఏతైః  ఖేదం ప్రాప్తానాం  శ్రేయః  ప్రదం  భాష్యమ్ ॥ )

కరతలకలితాద్వయాత్మతత్వం క్షపితదురన్త చిరన్తనప్రమోహమ్  ।
ఉపచితముదితోదితైర్గుణౌఘైరుపనిషదామయముజ్జహార     భాష్యమ్ ॥౬౧॥
తతో మహాభారతసారభూతాః స వ్యాకరోద్భాగవతీశ్చ గీతాః ।
సనత్సుజాతీయమసత్సుదురం తతో నృసింహస్య చ తాపనీయమ్ ॥౬౨॥
గ్రన్థానసఙ్ఖ్యాంస్తదనూపదేశసాహస్రికాదీన్వ్యదధాత్సుధీడ్యః      ।
శ్రుత్వాఽర్థవిద్యానవివేకపాశాన్ముక్తా   విరక్తా యతయో భవన్తి ॥౬౩॥
శ్రీశఙ్కరాచార్యరవావదేత్య  ప్రకాశమానే  కుమతిప్రణీతాః  ।
వ్యాఖ్యాన్ధకారా  ప్రలయం  సమీయుర్దుర్వాదిచన్ద్రప్రభయాఽవియుక్తాత్    ॥౬౪॥
అథ వ్రతీన్దుర్విధివద్వినేయానధ్యాపయామాస   స నైజభాష్యమ్  ।
తర్కై  పరేషాం తరుణైర్వివస్వన్మరీచిభిః  సిన్ధుబదమశోష్యమ్  ॥౬౫॥
నిజశిష్యహృదబ్జభాస్వతో  గురువర్యస్య సనన్దనాదయః  ।
శమపూర్వగుణైరశుశ్రువన్కతిచిచ్ఛిష్యగణేషు   ముఖ్యతామ్ ॥౬౬॥
స నితరామితరాశ్రవతో  లసన్నియమమద్భుతమాప్య సనన్దనః  ।
శ్రుతనిజశ్రుతికోఽప్యభవత్పునః   పిపఠిషుర్గహనార్థవివిత్సయా   ॥౬౭॥
అధ్వన్ద్వభక్తిమముమాత్మపదారవిన్దద్వన్ద్వ్     నితాన్తదయమానమనా మునీన్ద్రః  ।

ఆమ్నాయశేఖరరహస్యనిధానకోశమాత్మీయకోశమఖిలం త్రిరపాఠ్యత్తమ్  ॥౬౮॥
ఈర్ష్యాభరాకులహృదామితరాశ్రవాణాం 

ప్రఖ్యాపయన్ననుపమామదసీయభక్తిమ్  ।
అభ్రాపగాపరతటస్థమముం   కదాచి-
దాకారయన్నిగమశేఖరదేశికేన్ద్రః  ॥౬౯॥

సన్తారికాఽనవధిసంసృతిసాగరస్య
కిం తారయేన్న సరితం గురుపాదభక్తిః ।

ఇత్యఞ్జసా  ప్రవిశతః  సలిలం ద్యుసిన్ధుః
పద్మాన్యుదఞ్చయతి తస్య పదే పదే స్మ ॥ ౭౦॥

పాథోరుహేషు వినివేశ్య పదం క్రమేణ
ప్రాప్తోపకణ్ఠమముమప్రతిమానభక్తిమ్    ।

ఆనన్దవిస్మయనిరన్తనిరన్తరోఽసా -

వాశ్లిష్య  పద్మపదనామపదం వ్యతానీత్ ॥ ౭౧॥
తం పాఠయన్తమనవద్యతమాత్మవిద్యాం
యే తు స్థితాః  సదసి తత్వవిదాం సగర్వాః
ఆచిక్షిపుః కుమతపాశుపతాభిమానాః
కేచిద్వివేకవిటపోగ్రదవాయమానాః  ॥ ౭౨॥
తద్వికల్పనమనల్పమనీషః శ్రుత్యుదాహరణతః  స నిరస్య ।
ఈషదస్తమితగర్వభరాణామాగమానపి మమన్థ పరేషామ్ ॥ ౭౩॥
అద్వితీయనిరతా సతి భేదే ముక్తిరీశసమతైవ  కథం స్యాత్ ।
ధ్యానజా కిమితి సా న వినశ్యేద్భావకార్యమఖిలం హి న నిత్యమ్ ॥ ౭౪॥
కిఞ్చ సఙ్క్రమణమీశగుణానామిష్యతే పశుషు మోక్షదశాయామ్ ।
తన్న సాధ్వవయవైర్విధురాణాం  సఙ్క్రమో న ఘటతే హి గుణానామ్ ॥ ౭౫॥
పద్మగన్ధ ఇవ గన్ధవహేఽస్మిన్నాత్మనీశ్వరగుణోఽస్త్వితి  చేన్న ।
తత్ర గన్ధసమవాయి  నభస్వత్సంయుతం దిశతి గన్ధధియం  యత్ ॥ ౭౬॥
కిఞ్చైకదేశేన  సమాశ్రయన్తే  కార్త్స్న్యేన వా శమ్భుగుణా విముక్తాన్ ।
పూర్వే తు పూర్వోదితదోషసఙ్గస్త్వన్తేఽజ్ఞతాదిః     పరమేశ్వరే స్యాత్ ॥ ౭౭॥
ఇత్థం  తర్కైః  కులిశకఠినైః  పణ్డితం  మన్యమానా

భిద్యత్స్వార్థాః  స్మయభరమదం తత్యజుస్తాన్త్రికాస్తే  ।
పక్షాఘాతైరివ  రయభరైస్తాడ్యమానాః  ఫణాసు

క్ష్వేడజ్వాలాం ఖగకులపతేః పన్నగాః సాభిమానాః ॥ ౭౮॥
వ్యాఖ్యాజృమ్భితపాటవాత్ఫణిపతేర్మన్దాక్షముద్దీపయన్ 

సఙ్ఖ్యాలఙ్ధితశిష్యహృద్వనరుహేష్వాదిత్యతాముద్వహన్   ।
ఉద్వేలస్వయశః సుమైః  స భగవత్పాదో జగద్భుషయన్

కుర్వన్వాదిమృగేషు నిర్భరమభాచ్ఛార్దూలవిక్రీడితమ్   ॥ ౭౯॥
వేదాన్తకాన్తారకృతప్రచారః  సుతీక్ష్ణసద్యుక్తినఖాగ్రదంష్ట్రః     ।
భయఙ్కరో వాదిమతఙ్గజానాం  మహర్షికణ్ఠీరవ   ఉల్లలాస  ॥౮౦॥
అమానుషం తస్య యతీశ్వరస్య విలోక్య బాలస్య సతః ప్రభావమ్  ।
అత్యన్తమాశ్చర్యయుతాన్తరఙ్గాః  కాశీపురస్థా జగదుస్తదేత్థమ్  ॥౮౧॥
అస్మాన్ముహుర్ద్యౌతితసర్వతన్త్రాత్పరాభవం   పణ్డితపుణ్డరీకాః   ।
ప్రపేదిరే  భాస్కరగుప్తమిశ్రమురారివిద్యేన్ద్రగురుప్రధానాః    ॥౮౨॥
అస్యాత్మనిష్ఠాతిశయేన  తుష్టః  ప్రాదుర్భవన్  కామరిపుః పురస్తాత్ ।
చోదయామాస కిల ప్రణేతుం  వేదాన్తశారీరకసూత్రభాష్యమ్  ॥౮౩॥
కుదృష్టితిమిరస్ఫురత్కుమతపఙ్కమగ్నాం  పురా

పరాశరభువా చిరాద్ బుధముదే బుధేనోద్ధృతామ్  ।
అహో బత జరద్గవీమనఘభావ్యసూక్తామృతై  -

రపఙ్కయతి శఙ్కరః ప్రణతశఙ్కరః  సాదరమ్ ॥౮౪॥
త్రైలోక్యం  ససుఖం క్రియాఫలపయో  భుఙ్క్తే యయాఽఽవిష్కృతం

యస్యా వృద్ధతరే  మహీసురగృహే వాసః ప్రవృద్ధాధ్వరే   ।
తాం పఙ్కప్రసృతే  కుతర్కకుహరే ధ్రైః  ఖరైః  పాతితాం

నిష్పఙ్కామకరోత్స భాష్యజలధేః ప్రక్షాల్య  సూక్తామృతైః  ॥౮౫॥
మిథ్యా వక్తీతి కైశ్చిత్పురుషముపనిషద్దూరముత్సారితాఽభూ  -

దన్యైరస్మిన్నియోజ్యం  పరిచరితుమసావర్హతీతి  ప్రణున్నా  ।
అర్థాభాసం  దధానైర్మృదుభిరివ  పరైర్వఞ్చితా  చోరితార్థే -
ర్విన్దత్యానన్దమేషా   సుచిరమశరణా శఙ్కరార్య ప్రపన్నా  ॥౮౬॥

హన్తుం బౌద్ధోఽన్వధావత్తదను  కథమపి స్వాత్మలాభః కణాదా-

జ్జాతః  కౌమారిలార్యైర్నిజపదగమనే  దర్శితం మార్గమాత్రమ్   ।

సాఙ్ఖ్యైర్దుఃఖం   వినీతం పరమథ రచితా ప్రాణధృత్యర్హతాఽన్యై   -
రిత్థం  ఖిన్నం పుమాంసం వ్యధిత కరుణయా శఙ్కరార్యః పరేశమ్ ॥౮౭॥

గ్రస్తం   భూతైర్న  దేవం కతిచన దదృశుః కే చ దృష్ట్వాఽప్యధీరాః
కేచిద్భూతైర్వియుక్తం  వ్యధురథ కృతినః కేఽపి సర్వైర్విముక్తమ్  ।

కిన్త్వేతేషామసత్వం న విదధురజహాన్నైవ  భీతి తతోఽసో
తేషాముచ్ఛిద్య సత్తా(య)మభయమకృత తం శఙ్కరః శఙ్కరాంశః ॥౮౮॥

చార్వాకైనిహ్రూతః   ప్రాగ్బిలిభిరథ  మృషా రూపమాపాద్య గుప్తః
కాణాదైర్హా  నియోజ్యో వ్యరచి బలవతాఽఽకృష్య కౌమారిలేన ।

సాఙ్ఖ్యైరాకృష్య  హృత్వా మలమపి రచితో యః ప్రధానైకతన్త్రః  
కృష్ట్వా  సర్వేశ్వరం తం వ్యతనుత పురుషం శఙ్కరః శఙ్కరాంశః ॥౮౯॥

వాచః కల్పలతాః ప్రసూనసుమనఃసన్దోహసన్దోహనాః  
భాష్యే భూష్యతమే సమీక్షితవతాం శ్రేయస్కరే  శాఙ్కరే ।

భాష్యాభాసగిరో దురన్వయగిరాఽఽశ్లిష్టా  విసృష్టా గుణై -

రిష్టాః  స్యుః కథమమ్బుజాసనవధూదౌర్భాగ్యగర్భీకృతాః ॥౯౦॥
కామం కామకిరాతకార్ముకలతాపర్యాయనిర్యాతయా

నారాచచ్ఛటయా విపాటితమనోధైర్యైర్ఘియా    కల్పితాన్ ।
ఆచార్యాననవర్యనిర్యదభిదాసిద్ధాన్తశుద్ధాన్తరో   

ధీరో నానుసరీసరీతి విరసాన్గ్రన్థానచన్ధాపహాన్    ॥౯౧॥
సుధాస్యన్దాహన్తావిజయిభగవత్పాదరచనా

సమస్కన్ధాన్  గ్రన్థాన్   రచయతి నిబద్ధా యది తదా ।
విశఙ్కాం భఙ్గానాం  మృడముకుటశ‍ృఙ్గాటసరితః

కృతౌ తుల్యా కుల్యా నియతముపశల్యాదృతగతిః ॥౯౨॥
యయా దీనాధీనా ఘనకనకధారా సమరచి

ప్రతీర్తి   నీతాఽసౌ శివయువతిసౌన్దర్యలహరీ  ।
భుజఙ్గో రౌద్రోఽపి  శ్రుతభయహృదాధాయి  సుగురో-

ర్గిరాం  ధారా సేయం కలయతి కవేః కస్య న ముదమ్ ॥౯౩॥
గిరాం ధారా కల్పద్రుమకుసుమధారా  పరగురో-

స్తదర్థాలీ  చిన్తామణికిరణవేణ్యా గుణనికా ।
అభఙ్గవ్యఙ్గ్యౌఘః   సురసురభిదుగ్ధోంర్మిసహభూ -

ర్దివం  భవ్యైః  కావ్యైః  సృజతి విదుషాం శఙ్కరగురుః ॥౯౪॥
వాచా మోచాఫలాభాః శ్రమశమనవిధౌ  తే సమర్థాస్తదర్థా 

వ్యఙ్గ్యం  భఙ్గయన్తరం  తత్ఖలు  కిమపి సుధామాధురీసాధురీతిః ।
మన్యే ధన్యాని గాఢం ప్రశమికులపతేః  కావ్యగవ్యాని భవ్యా-
న్యేకశ్లోకోఽపి  యేషు ప్రథితకవిజనానన్దసన్దో   హకన్దః  ॥౯౫॥

వాగ్గుమ్భైః   కురువిన్దకన్దలనిభైరానన్దకన్దైః      సతా-

మరథౌఘైరరవిన్దన్దకుహరస్యన్దన్మరన్దోజ్జ్వలైః        ।
వ్యఙ్గ్యైః  కల్పతరుప్రఫుల్లసుమనఃసౌరభ్యగర్భీకృతై   -

ర్దత్తే   కస్య ముదం న శఙ్కరగురోర్భవ్యార్థకావ్యావలిః  ॥౯౬॥
తత్తాదృగ్యతిశేఖరోద్ధృతనిషద్భాష్యం  నిశమ్యేర్ష్యయా

కేచిద్దేవనదీతటస్థవిదుషామక్షాఙ్ఘ్రిపక్షశ్రితాః     ।
మౌర్ఖాత్ఖణ్డయితుం    ప్రయత్నమనుమానైకేక్షణా   విక్షమా-

చక్రుర్భావ్యవిచార్య  చిత్రకిరణం  చిత్రాః  పతఙ్గా ఇవ ॥౯౭॥
నిఘర్షణచ్ఛేదనతాపనాద్యైర్యథా   సువర్ణ పరభాగమేతి ।
వివాదిభిః సాధు విమథ్యమానం తథా మునేర్భాష్యమదీపి భూయః ॥౯౮॥
స భాష్యచన్ద్రో  యతిదుగ్ధసిన్ధోరుత్థాయ    దాస్యన్నమృతం బుధేభ్యః ।
విధూయ గోభిః కుమతాన్ధకారానతర్పయద్విప్రమనశ్చకోరాన్   ॥౯౯॥
అనాదివాక్సాగరమన్థనోత్థా  సేవ్యా బుధైర్ధిక్కృతదుఃసపత్నైః    ।
విశ్రాణయన్తీ  విజరామరత్వం విదిద్యుతే భాష్యసుధా యతీన్దోః  ॥ ౧౦౦॥
సతాం హృదబ్జాని  వికాసయన్తీ తమాంసి గాఢాని విదారయన్తీ ।
ప్రత్యర్థ్యులూకాన   ప్రవిలాపయన్తీ  భాష్యప్రభాఽభాద్యతివర్యభానోః  ॥ ౧౦౧॥
న్యాయమన్దరవిమన్థనజాతా   భాష్యనుతనసుధా శ్రుతిసిన్ధోః   ।
కేవలశ్రవణతో  విబుధేభ్యశ్చిత్రమత్ర  వితరత్యమృతత్వమ్ ॥ ౧౦౨॥
పాదాదాసీత్పద్మనాభస్య గఙ్గా శమ్భోర్వక్త్రాచ్ఛాఙ్కరీ  భాష్యసూక్తిః ।
ఆద్యా లోకాన్దృశ్యతే  మజ్జయన్తీత్యన్యా  మగ్నానుద్ధరత్యేష  భేదః ॥ ౧౦౩॥
వ్యాసో దర్శయతి స్మ సూత్రకలితన్యాయౌఘరత్నావలీ -
రర్థలాభవశాన్న  కైరపి  బుధైరేతా  గృహీతాశ్చిరమ్ ।

అర్థాప్త్యా  సులభాభిరాభిరఘునా తే మణ్డితాః  పణ్డితా

వ్యాసశ్చాఽఽప కృతార్థతాం  యతిపతేరౌదార్యమాశ్చర్యకృత్ ॥ ౧౦౪॥
విద్వజ్జాలతపఃఫలం  శ్రుతివధూధమ్మిక్లమల్లీస్రజం   

సద్వైయాసకసూత్రముగ్ధమధురాగణ్యాతిపుణ్యోదయమ్    ।
వాగ్దేవీచిరభోగ్యభాగ్యవిభవప్రాగ్భారకోశాలయం 

భాష్యం తే నిపిబన్తి హన్త న పునర్యేషాం భవే సమ్భవః ॥ ౧౦౫॥
మన్థానాద్రిధురన్ధరా    శ్రుతిసుధాసిన్ధోర్యతిక్ష్మాపతే  -
గ్రన్థానాం   ఫణితిః పరావరవిదామానన్దసఙ్ఘాయినీ   ।

ఇన్ధానైః   కుమతాన్ధకారపటలైరన్ధీభవచ్చక్షుషాం  
పన్థానం  స్ఫుటయన్త్యకాణ్డకమభాత్తకోర్కవిద్యోతితైః   ॥ ౧౦౬॥

ఆ సీతానాథనేతుః స్థలకృతసలిలద్వైతముద్రాత్సముద్రా    -

దారుద్రాకర్షణాద్ద్రాగవనతశిఖరాద్భోగసాన్ద్రాన్నగేన్ద్రాత్      ।
ఆ చ ప్రాచీనభూమీఘరముకుటతటాదా  తాత్పశ్చిమాద్రే -
రద్వైతాద్యాపవర్గా  జయతి యతిధరాపోద్ధృతా  బ్రహ్మవిద్యా  ॥ ౧౦౭॥
ఇతి శ్రీమాధవీయే  తద్బ్రహ్మవిద్యామతిష్ఠితిః  ।

సఙ్క్షేపశఙ్కరజయే  షష్ఠః  సర్గ ఉపారమత్ ॥౬॥
ఆదితః శ్లోకాః  ౬౬౩ ।

॥ ౭. సప్తమః సర్గః  వ్యాసదర్శనాదిచరితవర్ణనమ్  ॥

అథ సప్తమః సర్గః  ॥ ౭॥
స జాతు శారీరకసూత్రభాష్యమధ్యాపయన్నభ్రసరిత్సమీపే   ।
శిష్యాలిశఙ్కాః శమయన్నువాసయావన్నభోమధ్యమితో వివస్వాన్ ॥ ౧॥
శ్రాన్తేష్వథాధీత్య   శనైర్వినేయేష్వాచార్య  ఉత్తిష్ఠతి  యావదేషః ।
తావద్ ద్విజః కశ్చన వృద్ధరూపః  కస్త్వం కిమధ్యాపయసీత్యపృచ్ఛత్ ॥౨॥
శిష్యాస్తమూచుర్భగవానసౌ నో గురుః సమస్తోపనిషత్స్వతన్త్రః  ।
అనేన దురీకృతభేదవాదమకారి శారీరకసులభాష్యమ్ ॥ ౩॥
స చాబ్రవీద్భాష్యకృతం  భవన్తమేతే వదన్త్యద్భుతమేతదాస్తామ్ ।
అథైకముచ్చారయ  పారమార్షం  యతేఽర్థతస్త్వం   యది వేత్థ సూత్రమ్  ॥ ౪॥
తమబ్రవీద్భాష్యకృదగ్ర్యవాచం   సుత్రార్థవిద్భ్య్ఽస్తు   నమో గురుభ్యః ।
సూత్రజ్ఞతాహఙ్కృతిరస్తి   నో మే తథాఽపి యత్పృచ్ఛసి తద్బ్రవీమి ॥ ౫॥
పప్రచ్ఛ  సోఽధ్యాయమథాధికృత్య తృతీయమారమ్భగతం యతీశమ్ ।
“తదన్తరే”త్యాదికమస్తి సూత్రం  బ్రహ్యేతదర్థం   యది వేత్థ కిఞ్చిత్ ॥౬॥
స ప్రాహ  జీవః కరణావసాదే సంవేష్టితో  గచ్ఛతి భూతసూక్ష్మైః ।
తాణ్డిశ్రుతౌ   గౌతమజైవలీయప్రశ్నోత్తరాభ్యాం   ప్రథితోఽయమర్థః   ॥ ౭॥
ఇత్యుక్తమర్థం  నిశమయ్య తేన స వావదూకః శతధా వికల్ప్య ।
అఖణ్డయత్పణ్డితకుఞ్జరాణాం    మధ్యే మహావిస్మయమాదధానః ॥౮॥
అనుద్య సర్వం ఫణితం తదీయం సహస్రధా  తీర్థకరశ్చఖణ్డ  ।
తయాః సురాచార్యఫణీన్ద్రవాచోర్దినాష్టకం    వాక్కలహో జజృమ్భే ॥౯॥
ఏవం వదన్తౌ యతిరాద్విజేన్ద్రౌ  విలోక్య పార్శ్వస్థితపద్మపాదః  ।
ఆచార్యమాహేతి మహీసురోఽయం వ్యాసో హి వేదాన్తరహస్యవేత్తా ॥ ౧౦॥

త్వం శఙ్కరః శఙ్కర ఏవ సాక్షాత్ వ్యాసస్తు నారాయణ ఏవ నూనమ్ ।
తయోర్వివాదే సతతం ప్రసక్తే   కి కిఙ్కరోఽహం కరవాణి సద్యః ॥ ౧౧॥
ఇతీదమాకర్ణ్య  వచో విచిత్రం  స భాష్యకృత్సూత్రకృతం  దిదృక్షుః ।
కృతాఞ్జలిస్తం   ప్రయతః  ప్రణమ్య  బభాణ వాణీం నవపద్యరూపామ్ ॥ ౧౨॥
భవాంస్తడిచ్చారుజటాకిరీటప్రవర్షుకామ్భోధరకాన్తికాన్తః   ।
శుభ్రోపవీతీ  ఘృతకృష్ణచర్మా  కృష్ణో హి సాక్షాత్కలిదోషహన్తా ॥ ౧౩॥
భావత్కసూత్రప్రతిపాద్యతాదృక్పరాపరార్థప్రతిపాదకం     సత్ ।
అద్వైతభావ్యం  తవ సమ్మతం చేత్సోఢ్వా మమాఽగః పురతో భవాఽఽశు ॥ ౧౪॥
ఏవం వదన్నయమథైక్షత  కృష్ణమారాచ్చామీకరవ్రతతిచారుజటాకలాపమ్   ।
విద్యుల్లతావలయవేష్టితవారిదాభం   చిన్ముద్రయా  ప్రకటయన్తమభీష్టమర్థమ్    ॥ ౧౫॥
గాఢోపగూఢమనురాగజుషా రజన్యా గర్హాపదం  విదధతం శరదిన్దుబిమ్బమ్  ।
తాపిచ్ఛరీతితనుకాన్తిఝరీపరీతం కాన్తేన్దుకాన్తఘటితం  కరకం దధానమ్ ॥ ౧౬॥
సప్తాధికాచ్ఛదరవింశతిమౌక్తికాఢ్యాం

సత్యస్య మూర్తిమివ బిభ్రతమక్షమాలామ్  ।
తత్తాదృశస్వపతివంశవివర్ధనాత్ప్రా -
క్తారావలీముపగతామివ చానునేతుమ్ ॥ ౧౭॥

శార్దూలచర్మోద్వహనేన  భూతేరుద్ధూలనేనాపి  జటాచ్ఛటాభిః ।
రుద్రాక్షమాలావలయేన  శమ్భోరర్ధాసనాధ్యాసనసఖ్యపాత్రమ్   ॥ ౧౮॥
అద్వైతవిద్యాసృణితీక్ష్ణధారావశీకృతాహఙ్కృతికుఞ్జరేన్ద్రమ్     ।
స్వశాస్త్రశఙ్కూజ్జ్వలసూత్రదామనియన్త్రితాకృత్రిమగోసహస్రమ్       ॥ ౧౯॥
తత్తాదృగత్యుజ్జ్వలకీర్తిశాలిశిష్యాలిసంశోభితపార్శ్వభాగమ్   ।
కటాక్షబీక్షామృతవర్షధారానివారితాశేషజనానుతాపమ్  ॥౨౦॥
విలోక్య వాచంయమసార్వభౌమం స శఙ్కరోఽశఙ్కితదర్శనం తమ్ ।
గురుం గురూణామపి హృష్టచేతాః  ప్రత్యుద్యయౌ  శిష్యగణైః  సమేతః ॥౨౧॥
అత్యాదరాచ్ఛాత్రగణైః   సహాసౌ ప్రత్యుద్గతస్తచ్చరణౌ    ప్రణమ్య  ।
యత్యగ్రగామీ  వినయీ ప్రహృష్యన్నిత్యబ్రవీత్సత్యవతీసుతం   సః ॥౨౨॥
ద్వైపాయన  స్వాగతమస్తు తుభ్యం దృష్ట్వా  భవన్తం చరితా మయార్థాః  ।
యుక్తం తదేతత్త్వయి సర్వకాలం పరోపకారవ్రతదీక్షితత్వాత్  ॥౨౩॥

మునే పురాణాని దశాష్ట సాక్షాచ్ఛ్రుత్యర్థగర్భాణి  సుదుష్కరాణి ।
కృతాని పద్యద్వయమత్ర కర్తుం కో నామ శక్నోతి సుసఙ్గతార్థమ్   ॥౨౪॥
వేదార్ణవం  వ్యతియుతం వ్యదధాశ్చతుర్ధా

శాఖాప్రభేదనవశాదపి  తాన్ విభక్తాన్ ।
మన్దాః  కలౌ క్షితిసురా జనితార ఏతే

వేదాన్ గ్రహీతుమలసా  ఇతి చిన్తయిత్వా ॥౨౫॥
ఏష్యద్విజానాసి భవన్తమర్థం  గతం చ సర్వం న న వేత్సి యత్తత్ ।
నో చేత్కథం భూతభవద్భవిష్యత్కథాప్రబన్ధాన్   రచయేరజానన్ ॥౨౬॥
ఆభాసయన్నన్తరమఙ్గమాన్ధ్యం   స్థూలం  చ సృక్ష్మం బహిరన్తరం చ ।
అపానుదన్ భారతశీతరశ్మిరభూదపూర్వీ భగవత్పయోధేః ॥౨౭॥
వేదాః షడఙ్గం  నిఖిలం చ శాస్త్రం  మహాన్ మహాభారతవారిరాశిః ।
త్వత్తః పురాణాని చ సమ్బభూవుః సర్వం త్వదీయం ఖలు వాఙ్మయాఖ్యమ్ ॥౨౮॥
ద్వీపే క్వచిత్ సముదయన్నృతమేవ ధామ శాఖాసహస్రసచివః  శుకసేవ్యమానః ।
ఉల్లాసయత్యహహ యస్తిలకో మునీర్థన్నాముచ్చైః   ఫలాని సుదృశాం నిజపాదభాజామ్ ॥
౨౯॥
ధత్సే సదాఽఽర్తిశమనాయ హృదా గిరీశం గోపాయ సేఽధివదనం చ చిరన్తనీర్గాః  ।
దూరీకరోషి నరకం చ దయార్ద్రదృష్టయా   కస్తే గుణాన్ గదితుమద్భుతకృష్ణ శక్తః  ॥
౩౦॥
యమామనన్తి శ్రుతయః  పదార్థం  న సన్న చాసన్న బహిర్న చాన్తః ।
స సచ్చిదానన్దఘనః  పరాత్మా నారాయణస్త్వం పురుషః పురాణః ॥ ౩౧॥
ఇతి స్తుతస్తేన  యథావిధానమాసేదివాన్ విష్టరమాత్మనిష్ఠః   ।
ద్వైపాయనః  ప్రశ్రయనమ్రపూర్వకాయం    యతీశానమిదం బభాషే ॥ ౩౨॥
త్వమస్మదాదేః పదవీం గతోఽభూరఖణ్డపాణ్డిత్యమబోధయం   తే ।
శుకర్షివత్  ప్రీతికరోఽసి  విద్వన్ పురేవ శిష్యైః  సహ మా భ్రమీస్త్వమ్  ॥ ౩౩॥
కృతం త్వయా భాష్యమితీన్దుమౌలేః  సభాఙ్గణే  సిద్ధముఖాన్నిశమ్య  ।
హృదా ప్రహృష్టేన   దిదృక్షయా తే దృగధ్వనీనః ప్రశమిన్నభూవమ్  ॥ ౩౪॥
ఇత్థం  మునీన్ద్రవచనశ్రవణోత్థహర్షం   

రోమాఞ్చపూరమిషతో బహిరుత్ప్లవన్తం 
బిభ్రత్తమభ్రరుచిమాఖ్యదదభ్రశక్తిం    
శ్రీశఙ్కరః  శుకమతార్ణవపూర్ణచన్ద్రః    ॥ ౩౫॥
సుమన్తుపైలప్రథమా   మునీన్ద్రా  మహానుభావా నను యస్య శిష్యాః ।
తృణాల్లఘీయానపి  తత్ర కోఽహం తథాఽపి కారుణ్యమదర్శి దీనే ॥ ౩౬॥
సోఽహం సమస్తార్థవివేచకస్య  కృత్వా భవత్సూత్రసహస్రరశ్మేః   ।
భాష్యప్రదీపేన  మహర్షిమాన్య  నీరాజనం ధృష్టతయా  లజ్జే ॥ ౩౭॥
అకారి యత్సాహసమాత్మబుద్ధ్యా  భవత్ప్రశిష్యవ్యపదేశభాజా ।
విచార్య తత్సూక్తిదురుక్తిజాలమర్హః  సమీకర్తుమిదం కృపాలుః ॥ ౩౮॥
ఇత్థం  నిగద్యోపరతస్య హస్తాద్ధస్తద్వయేనాఽఽదరతః   స భాష్యమ్ ।
ఆదాయ సర్వత్ర నిరైక్షతాసౌ  ప్రసాదగామ్భీర్యగుణాభిరామమ్  ॥ ౩౯॥
సూత్రానుకారిమృదువాక్యనివేదితార్థం   స్వీయైః  పదైః  సహ నిరాకృతపూర్వపక్షమ్ ।
సిద్ధాన్తయుక్తివినివేశితతత్స్వరూపం   దృష్ట్వాఽభినన్ద్య   పరితోషవశాదవోచత్ ॥ ౪౦॥
న సాహసం తాత భవానకార్షీద్యత్సూత్రభాష్యం   గురుణా వినీతః ।
విచార్యతాం సూత్రదురుక్తమత్రేత్యేతన్మహత్సాహసమిత్యవైమి    ॥ ౪౧॥
మీమాంసకానామపి ముఖ్యభూతో వేత్థాఖిలవ్యాకరణాని  విద్వన్ ।
వినిఃసరేత్తే వదనాద్యతీన్దో గోవిన్దశిష్యస్య  కథం దురుక్తమ్ ॥ ౪౨॥
న ప్రాకృతస్త్వం  సకలార్థదర్శీ  మహానుభావః పురుషోఽసి కశ్చిత్ ।
యోబ్రహ్మచర్యాద్విషయాన్నివార్య  పర్యవ్రజః  సూర్య ఇవాన్ధకారాన్  ॥ ౪౩॥
బహ్వర్థగర్భాణి  లఘూనియాని నిగూఢభావాని చ మత్కృతాని ।
త్వామేవమిత్థం  విరహయ్య నాస్తి యస్తాని సమ్యగ్వివరీతుమీష్టే ॥ ౪౪॥
నిసర్గదుర్జ్ఞానతమాని   కో వా సూత్రాణ్యలం  వేదితుమర్థతః  సన్ ।
క్లేశస్తు  తావాన్ వివరీతురేషాంయావాన్ మణేతుర్విబుధా వదన్తి ॥ ౪౫॥
భావం మదీయమవబుధ్య యథావదేవం

భాష్యం ప్రణేతుమనలం  భగవానపీశః ।
సాఙ్ఖ్యాదినాఽన్యథయితం  శ్రుతిమూర్ధవర్మో  -
ద్ధర్తుం  కథం పరశివాంశమృతే ప్రభుః  స్యాత్ ॥ ౪౬॥

రోషానుషఙ్గకలయాఽపి  సుదూరముక్తో
ధత్సేఽధిమానసమహో సకలాః కలాశ్చ ।

సర్వాత్మనా గిరిజయోపహితస్వరూపః
శక్యో న వర్ణయితుమద్భుతశఙ్కరస్త్వమ్  ॥ ౪౭॥

వ్యాఖ్యాప్యసఙ్ఖ్యైః  కవిభిః పురైతద్వయాఖ్యాస్యతే  కైశ్చిదితః  పరం చ ।
భవానివాస్మద్ధృదయం  కిమేతే సర్వజ్ఞ విజ్ఞాతుమలం  నిగూఢమ్ ॥ ౪౮॥
వ్యాఖ్యాహి భూయో నిగమాన్తవిద్యాం విభేదవాదాన్ విదుషో విజిత్య ।
గ్రన్థాన్   భువి ఖ్యాపయ సానుబన్ధానహం  గమిష్యామి యథాభిలాషమ్ ॥ ౪౯॥
ఇత్యుక్తవన్తం  తమసావవోచత్ కృతాని భాష్యాణ్యపి పాఠితాని ।
ధ్వస్తాని సమ్యక్కుమతాని ధైర్యాదితః  పరం కిం కరణీయమస్తి ॥ ౫౦॥
ముహూర్తమాత్రం  మణికర్ణికాయాం  విధేహి సద్వత్సల సన్నిధానమ్ ।
చిరాద్యతేఽహం పరమాయుషోఽన్తే త్యజామియావద్వపురద్య హేయమ్ ॥ ౫౧॥
ఇతీదమాకర్ణ్య  వచో విచిన్త్య స శఙ్కరం మాహ కురుష్వ మైవమ్  ।
అనిర్జితాః  సన్తి వసున్ధరాయాం  త్వయా బుధాః కేచిదుదారవిద్యాః ॥ ౫౨॥
జయాయ తేషాం కతి హాయనాని వస్తవ్యమేవ స్థిరధీస్త్వయాఽపి  ।
నో చేన్ముముక్షా భువి దుర్లభా  స్యాత్ స్థితిర్యథా  మాతృధుతస్య బాల్యే ॥ ౫౩॥
ప్రసన్నగమ్భీరభవత్ప్రణీతప్రబన్ధసన్దర్భభవః     ప్రహర్షః   ।
ప్రోత్సాహత్యాత్మవిదామృషీణాం  వరేణ్య విశ్రాణయితుం  వరం తే ॥ ౫౪॥
అష్టౌ వయాంసి విధినా తత్ర వత్స దత్తా-
న్యన్యాని చాష్ట భవతా సుధియాఽఽర్జితాని  ।

భూయోఽపి షోడశ భవన్తు భవాజ్ఞయా  తే
భూయాచ్చ భాష్యమిదమారవిచన్ద్రతారమ్  ॥ ౫౫॥

త్వమాయుషాఽనేన విరోధివాదిగర్వాఙ్కురోన్మూలనజాగరూకైః  ।
వాక్యైః  కురుష్వ్జ్ఝితభేదబుద్ధీనద్వైతవిద్యాపరిపన్థినోఽన్యాన్     ॥ ౫౬॥
ఇతీరయన్తం ప్రతి  వాచమూచే స శఙ్కరః పావితసర్వలోకః ।
త్వత్సూత్రసమ్బన్ధవశాన్మదీయం   భాష్యం ప్రచారం  భువియాతు విద్వన్ ॥ ౫౭॥
ఇతీరయిత్వా చరణౌ వవన్దే యతిర్మునేః సర్వవిదో మహాత్మా ।
ప్రదాయ  సమ్భావ్య వరం మునీశో ద్వైపాయనః  సోఽన్తరధాద్యతాత్మా ॥ ౫౮॥

ఇత్థం  నిగద్య ఋషివృష్ణి తిరోహితేఽస్మిన్నన్తర్వివేక నిధిరప్యథ వివ్యథే సః ।
హృత్తాపహారినిరుపాధికృపారసానాం తత్తాదృశాం కథమహ్ విరహోవిషహ్యః॥౫౯॥
తత్పాదపద్మే నిజచిత్తపద్మే పశ్యన్ కథఞ్చిద్విరహం విషహ్య ।
యతిక్షితీశోఽపి గురోర్నియోగాన్మనో దధే దిగ్విజయే మనీషీ ॥౬౦॥
భాష్యస్య వార్తికమథైష  కుమారిలేన భట్టేన  కారయితుమాదరవాన్ మునీన్ద్రః  ।
వన్ధ్యాయమానదరవిన్ధ్యమహీధరేణ   వాచంయమేన చరితాం హరితం ప్రతస్థే  ॥౬౧॥
తతః స వేదాన్తరహస్యవేత్తా భేత్తాఽమతానాం తరసా మతానామ్ ।
ప్రయాగమాగాత్మథమం  జిగీషుః కుమారిలం సాధితకర్మజాలమ్ ॥౬౨॥
ఆమజ్జతాం  కిల తనుమసితాం సితాం చ కర్తుం కలిన్దసుతయా  కలితానుషఙ్గామ్  ।
అహ్నాయ జహ్నుతనయామథ నిహ్నుతాఘాం మధ్యే ప్రయాగమగమన్మునిరర్థమార్గమ్  
॥౬౩॥
గఙ్గాప్రవాహైరూపరుద్ధవేగా     కలిన్దకన్యా  స్తిమితప్రవాహా  ।
అపూర్వసఖ్యాగతలజ్జయేవ  యత్రాధికం  భాతి విచిత్రపాథాః  ॥౬౪॥
అన్తేవసద్భిరమలచ్ఛవిసమ్పదాయమధ్యేతుమాశ్రితజలాం  కుహచిన్మరాలైః  ।
చక్రద్వయేన  రజనీసహవాససౌఖ్యసంశీలనాథ కిల సంవలితాం పరత్ర ॥౬౫॥
యత్రాప్లుతా   దివ్యశరీరభాజ ఆచన్ద్రతారం  దివి భోగజాతమ్ ।
సమ్భుఞ్జతే  వ్యాధికథానభిజ్ఞాః  ప్రాహేమమర్థం   శ్రుతిరేవ  సాక్షాత్ ॥౬౬॥
అజ్ఞాతసమ్భవతిరోధికథాఽపి  వాణీ యస్యాః సితాసితతయైవ  గృణాతి రూపమ్ ।
భాగీరథీం యమునయా పరిచర్యమాణామేతాం విగాహ్య ముదితో మునిరిత్యభాణీత్ ॥
౬౭॥
సిద్ధాపగే  పురవిరోధిజటోపరోధక్రుద్ధా  కుతః శతమదఃసదృశాన్ విధత్సే ।
బద్ధా న కిం ను భవితాసి జటాభిరేషామద్ధా జడప్రకృతయో  న విదన్తి భావి ॥౬౮॥
సన్మార్గవర్తనపరాఽపి   సురాపగే త్వమస్థీని  నిత్యమశుచీని కిమాదసి ।
ఆ జ్ఞాతమమ్బ  హృదయం తవ సజ్జనానాం  ప్రాయః  ప్రసాధనకృతే  కృతమజ్జనానామ్  ॥
౬౯॥
స్వాపానుషఙ్గజడతాభరితాఞ్జనౌఘాన్   స్వాపానుషఙ్గజడతావిధురాన్విధత్సే  ।
దూరీభవద్విషయరాగహృదోఽపి తూర్ణం  ధూర్తావతంసంయసి దేవి క ఏష మార్గః  ॥
౭౦॥

ఇతి స్తువంస్తాపసరాట్ త్రివేణీం  శాట్యా సమాచ్ఛాద్య కటీం కృపీటే ।
దోర్దణ్డయుగ్మోద్ధృతవేణుదణ్డోఽఘమర్షణస్నానమనా      బభూవ ॥ ౭౧॥
సస్త్రౌ ప్రయాగే  సహ శిష్యసన్ధైః  స్వయం కృతార్థో జనసఙ్గ్రహార్థీ  ।
అస్మారి మాతాఽపి చ సా పుపోష దధారయా దుఃఖమసోఢ భూరి ॥ ౭౨॥
అనుష్ఠితిం  ద్రాగవసాయ్య  వాతైః  కల్హారశీతైరుపసేవ్యమానః   ।
తీరే విశశ్రామ  తమాలమాలిన్యత్రాన్తరేశ్రూయత    లోకవార్తా ॥ ౭౩॥
గిరేరవప్లుత్య  గతిః సతాం యః ప్రామాణ్యమామ్నాయ  గిరామవాదీత్ ।
యస్య ప్రసాదాత్త్రిదివౌకసోఽపి   ప్రపేదిరే  ప్రాక్తనయజ్ఞభాగాన్    ॥ ౭౪॥
సోఽయం గురోరున్మథనప్రసక్తం   మహత్తరం దోషమపాకరిష్ణుః  ।
అశేషవేదార్థవిదాస్తికత్వాత్తుషానలం  ప్రావిశదేష  ధీరః ॥ ౭౫॥
అయం హ్యధీతాఖిలవేదమన్త్రః  కూలఙ్కషాలోడితమర్వతన్త్రః  ।
నితాన్తదూరీకృతదుష్టతన్త్రస్త్రైలోక్యవిభ్రామితకీర్తియన్త్రః      ॥ ౭౬॥
శ్రుత్వేతి  తాం సత్వరమేష గచ్ఛన్ వ్యాలోకయత్తం తుషరాశిసంస్థమ్  ।
ప్రభాకరాధ్యైః   ప్రథితప్రభావైరుపస్థితం     సాశ్రుముఖైర్వినేయైః    ॥ ౭౭॥
ధూమాయమానేన తుషానలేన సణ్ఢహ్యమానేఽపి  వపుష్యశేషే ।
సాదృశ్యమానేన ముఖేన వాష్పపరీతపద్మశ్రియమాదధానమ్  ॥ ౭౮॥
దురే విధూతాఘమపాఙ్గభఙ్గ్యా   తం దేశికం దృష్టిపథావతీర్ణమ్   ।
దదర్శ భట్టో జ్వలదగ్నికల్పో జుగోపయో వేదపథం జితారిః ॥ ౭౯॥
అష్టపూర్వం  శ్రుతపూర్వవృత్తం  దృష్ట్వాఽతిమోదం  స జగామ భట్టః  ।
అచీకరచ్ఛిష్యగణైః  సపర్యాముపాదదే తామపి దేశికేన్ద్రః  ॥౮౦॥
ఉపాత్తభిక్షః పరితుష్టచిత్తః  ప్రదర్శయామాస  స భాష్యమస్మై  ।
సర్వో నిబన్ధో హ్యమలోఽపి లోకే శిష్టేక్షితః  సఞ్చరణం ప్రయాతి  ॥౮౧॥
దృష్ట్వా  భాష్యం హృష్టచేతాః  కుమారః ప్రోచే  వాచం శఙ్కరం దేశికేన్ద్రమ్  ।
లోకే త్వల్పో మత్సరగ్రామశాలీ  సర్వజ్ఞానో  నాల్పభావస్య పాత్రమ్  ॥౮౨॥
అష్టౌ సహస్రాణి  విభాన్తి విద్వన్ సద్వార్తికానాం ప్రథమేఽత్ర  భాష్యే ।
అహం యది స్యామగృహీతదీక్షో ధ్రువం  విధాస్యే సునిబన్ధమస్య  ॥౮౩॥
భవాదృశాం దర్శనమేవ లోకే విశేషతోఽస్మిన్ సపయే దురాపమ్ ।

పురాఽఽర్జితైః   పుణ్యచయైః  కథఞ్చిత్త్వమద్య మే దృష్టిపథం  గతోఽభూః ॥౮౪॥
అసారసంసారపయోబ్ధిమధ్యే  నిమజ్జతాం  సద్భిరుదారవృత్తైః  ।
భవాదృశైః  సఙ్గతిరేవ  సాధ్యా నాన్యస్తదుత్తారవిధావుపాయః ॥౮౫॥
చిరం దిదృక్షే భగవన్తమిత్థం  త్వమద్య మే దృష్టిపథం  గతోఽభూః ।
నహ్యత్ర సంసారపథే నరాణాం స్వేచ్ఛావిధేయోఽభిమతేనయోగః ॥౮౬॥
యునక్తి కాలః క్వచిదిష్టవస్తునా  క్వచిత్త్వరిష్టేన  చ నీచవస్తునా ।
తథైవ  సంయోజ్య వియోజయత్యసౌ సుఖాసుఖే కాలకృతే ప్రవేద్మ్యతః  ॥౮౭॥
కృతో నిబన్ధో నిరణాయి పన్థా నిరాసి నైయాయికయుక్తిజాలమ్  ।
తథాఽన్వభూవం విషయోత్థజాతం  న కాలమేనం పరిహర్తుమీశే ॥౮౮॥
నిరాస్థమీశం  శ్రుతిలోకసిద్ధం   శ్రుతేః  స్వతోమాత్వముదాహరిష్యన్ ।
న నిహ్నువే యేన వినా ప్రపఞ్చః  సౌఖ్యాయ కల్పేత న జాతు విద్వన్ ॥౮౯॥
తథాగతాక్రాన్తమభూదశేషం   స వైదికోఽధ్వా  విరలీబభూవ ।
పరీక్ష్య తేషాం విజయాయమార్గం  ప్రావర్తిషి   త్రాతుమనాః  పురాణమ్ ॥౯౦॥
సశిష్యసఙఘాః ప్రవిశన్తి   రాజ్ఞాం  గేహం తదాది స్వవశే విధాతుమ్ ।
రాజా మదీయోజిరమస్మదీయం తదాద్రియధ్వం  న తు వేదమార్గమ్  ॥౯౧॥
వేదోఽప్రమాణం  బహుమానబాధాత్ పరస్పరవ్యాహతవాచకత్వాత్ ।
ఏవం వదన్తో విచరన్తి లోకే న కాచిదేషాం ప్రతిపత్తిరాసీత్  ॥౯౨॥
అవాదిషం వేదవిఘాతదక్షైస్తన్నాశకం జేతుమబుధ్యమానః ।
తదీయసిద్ధాన్తరహస్యవార్ధీర్న్నిషేధ్యబోధాద్ధి    నిషేధ్యబాధః ॥౯౩॥
తదా తదీయం శరణం ప్రపన్నః  సిద్ధాన్తమశ్రౌషమనుద్ధతాత్మా     ।
అదూదుషద్వైదికమేవ  మార్గం  తథాగతో జాతు కుశాగ్రబుద్ధిః   ॥౯౪॥
తదాఽపతన్మే సహసాఽశ్రుబిన్దుస్తచ్చావిదుః    పార్శ్వనివాసినోఽన్యే ।
తదా ప్రభృత్యేవ  వివేశ శఙ్కా మయ్యాప్తభావం పరిహృత్య తేషామ్ ॥౯౫॥
విపక్షపాఠీ బలవాన్ ద్విజాతిః ప్రత్యాదదద్దర్శనమస్మదీయమ్   ।
ఉచ్చాటనీయః కథమప్యుపాయైర్న్నైతాదృశః   స్థాపయితుం  హియోగ్యః ॥౯౬॥
సమ్మన్త్ర్య  చేత్థం  కృతనిశ్చయాస్తే యే చాపరేఽహింసనవాదశీలాః ।
న్యపాతయన్నుచ్చతరాత్ ప్రమత్తం  మామగ్రసౌధాద్వినిపాతభీరుమ్  ॥౯౭॥

shankaradigvijayam.pdf 77



శఙ్కరదిగ్విజయమ్

పతన్ పతన్ సౌధతలాన్యరోహం యది ప్రమాణం  శ్రుతయో  భవన్తి ।
జీవేయమస్మిన్ పతితోఽసమస్థలే  మజ్జీవనే  తచ్ఛ్రుతిమానతా గతిః ॥౯౮॥
యదీహ సన్దేహపదప్రయోగాద్వ్యాజేన   శాస్త్రశ్రవణాచ్చ   హేతోః ।
మమోచ్చదేశాత్పతతో వ్యనఙ్క్షీత్తదేకచక్షుర్విధికల్పనా   సా ॥౯౯॥
ఏకాక్షరస్యాపి గురుః ప్రదాతా  శాస్త్రోపదేష్టా  కిము భాషణీయమ్ ।
అహం హి సర్వజ్ఞగురోరధీత్య  ప్రత్యాదిశే  తేన గురోర్మహాగః ॥ ౧౦౦॥
తదేవమిత్థం  సుగతాదధీత్య ప్రాఘాతయం  తత్కులమేవ పూర్వమ్ ।
జైమిన్యుపజ్ఞేఽభినివిష్టచేతాః    శాస్త్రే నిరాస్థం  పరమేశ్వరం చ ॥ ౧౦౧॥
దోషద్వయస్యాస్య చికీర్షురర్హన్   యథోదితాం నిష్కృతిమాశ్రయాశమ్  ।
ప్రావిక్షమేషా  పునరుక్తభూతా జాతా భవత్పాదనిరీక్షణేన ॥ ౧౦౨॥
భాష్యం ప్రణీతం  భవతేతియోగిన్నాకర్ణ్య  తత్రాపి  విధాయ వృత్తిమ్ ।
యశోఽధిగచ్ఛేయమితి స్మ వాఞ్చ్ఛా స్థితా  పురా సమ్ప్రతి కిం తదుక్త్యా ॥ ౧౦౩॥
జానే భవన్తమహమార్యజనార్థజాతమద్వైతరక్షణకృతే   విహితావతారమ్ ।
ప్రాగేవ  చేన్నయనవర్త్మ కృతార్థయేథాః  పాపక్షయాయ న తదేదృశమాచరిష్యమ్ ॥
౧౦౪॥
ప్రాయోఽధునా  తదుభయప్రభవాఘశాన్త్యై 

ప్రావిక్షమార్య  తుషపావకమాత్తదీక్షః ।
భాగ్యం న మేఽజని హి శాబరభాష్యవత్వ-
ద్భాష్యేఽపి కిఞ్చన విలిఖ్య యశోఽధిగన్తుమ్ ॥ ౧౦౫॥

ఇత్యూచివాంసమథ భట్టకుమారిలం  తమీషద్వికస్వరముఖామ్బుజమాహమౌనీ ।
శ్రుత్యర్థకర్మవిముఖాన్   సుగతాన్నిహన్తుం జాతం గుహం భువి భవన్తమహన్తు జానే ॥
౧౦౬॥
సమ్భావనాఽపి భవతో న హి పాతకస్య సత్యం వ్రతం  చరసి సజ్జనశిక్షణాయ  ।
ఉజ్జీవయామి  కరకామ్బుకణోక్షణేన భాష్యేఽపి మే రచయవార్తికమఙ్గభవ్యమ్  ॥౧౦౭॥
ఇత్యూచివాంసం విబుధావతంసం స ధర్మవిద్ బ్రహ్మవిదాం  వరేణ్యమ్ ।
విద్యాధనః శాన్తిధనాగ్రగణ్యం  సమశ్రయం  వాచమువాచ భూయః ॥ ౧౦౮॥
నార్హామి  శుద్ధమపి  లోకవిరుద్ధకృత్యం  కర్తుం మయీడ్య మహితోక్తిరియం తవార్హా ।

ఆజానతోఽతికుటిలేఽపి జనే మహాన్తస్త్వారోపయన్తి హి గుణం ధనుషీవ శూరాః ॥
౧౦౯॥
సఞ్జీవనాయ  చిరకాలమృతస్య చ త్వం శక్తోఽసి శఙ్కర దయోర్మిలదృష్టిపాతైః   ।
ఆరబ్ధమేతదధునా  వ్రతమాగమోక్తం  ముఞ్చన్ సతాం న భవితాఽస్మి బుధావినిన్ద్యః  ॥
౧౧౦॥
జానే తవాహం భగవన్ ప్రభావం  సంహృత్య భూతాని పునర్యథావత్ ।
స్రష్టుం   సమర్థోఽసి  తథావిధో మాముజ్జీవయేశ్చేదిహ  కిం విచిత్రమ్  ॥ ౧౧౧॥
నాభ్యుత్సహే కిన్తు యతిక్షితీన్ద్ర  సఙ్కల్పితం హాతుమిదం వ్రతాగ్ర్యమ్   ।
తత్తారకం దేశికవర్య మహ్యమాదిశ్య తద్బ్రహ్మ కృతార్థయేథాః  ॥ ౧౧౨॥
అయం చ పన్థా యది తే ప్రకాశ్యః  సుధీశ్వరో మణ్డనమిశ్రశర్మా   ।
దిగన్తవిశ్రాన్తయశా   విజేయోయస్మిఞ్జితే  సర్వమిదం జితం స్యాత్ ॥ ౧౧౩॥
సదా వదన్యోగపదం చ సామ్ప్రతం స విశ్వరూపః ప్రథితో  మహీతలే ।
మహాగృహీ వైదికకర్మతత్పరః  ప్రవృత్తిశాస్త్రే   నిరతః సుకర్మఠః ॥ ౧౧౪॥
నివృత్తిశాస్త్రే నకృతాదరః స్వయం కేనాప్యుపాయేన వశం స నీయతామ్ ।
వశం గతే తత్ర భవేన్మనోరథస్తదన్తికం  గచ్ఛతు మా చిరం భవాన్ ॥ ౧౧౫॥
ఉంవేక ఇత్యభిహితస్య హి తస్య లోకైరుంవేతి  బాన్ధవజనైరభిధీయమానా   ।
హేతోః కుతశ్చిదిహ వావసురుషాఽభిశప్తా దుర్వాససాఽజని వధూర్దయభారతీతి  ॥
౧౧౬॥
సర్వాసు శాస్త్రసరణీషు  స విశ్వరూపో మత్తోఽధికః ప్రియతమశ్చ  మదాశ్రవేషు  ।
తత్ప్రేయసీం శమధనేన్ద్ర  విధాయసాక్ష్యే వాదే విజిత్య తమిమం వశగం విధేహి ॥౧౧౭॥
తేనైవ  తావకకృతిష్వపి వార్తికాని కర్మన్దివర్యతమ  కారయ మా విలమ్బమ్ ।
త్వం విశ్వనాథ ఇవ మే సమయే సమాగాస్తత్తారకం సముపదిశ్య కృతార్థయేథః  ॥
౧౧౮॥
నిర్వ్యాజకారుణ్య ముహూర్తమాత్రమత్ర  త్వయా భావ్యమహం తుయావత్ ।
యోగీన్ద్రహృత్పఙ్కజభాగ్యమేతత్  త్యజామ్యసూన్ రూపమవేక్షమాణః ॥ ౧౧౯॥
ఇత్యూచివాంసమిమమిద్ధసుఖప్రకాశం   బ్రహ్మోపదిశ్య  బహిరన్తరపాస్తమోహమ్ ।
తన్వన్దయానిఘిరసౌ  తరసాఽభ్రమార్గాచ్ఛ్రీమణ్డనస్య    నిలయం స ఇయేష గన్తుమ్ ॥
౧౨౦॥

అథ గిరముపసంహృత్యాదరాద్భట్టపాదః  శమధనపతినాసౌ బోధితాద్వైతతత్వః  ।
ప్రశమితమమతః  సంస్తత్ప్రసాదేన సద్యో విదలదఖిలబన్ధో వైష్ణవం   ధామ పేదే ॥ ౧౨౧॥
ఇతి శ్రీమాధవీయే  తద్వ్యాససన్దర్శచిత్రగః 
సఙ్క్షేపశఙ్కరజయే  సర్గోఽసౌ  సప్తమోఽభవత్ ॥ ౭॥
ఆదితః శ్లోకాః  ౭౮౪ ।

80 sanskritdocuments.org



Shankaradigvijayam

శఙ్కరదిగ్విజయమ్
॥౮.అష్టమః  సర్గః  శ్రీమదాచార్య  మణ్డనమిశ్రసంవాదః   ॥

అథాష్టమః  సర్గః  ॥౮॥
అథ ప్రతస్థే  భగవాన్ ప్రయాగాత్తం  మణ్డనం  పణ్డితమాశు  జేతుమ్ ।
గచ్ఛన్ ఖసృత్యా పురమాలులోకే మాహిష్మతీం మణ్డనమణ్డితాం   సః ॥ ౧॥
అవాతరద్రత్నవిచిత్రవప్రాం    విలోక్య తాం విస్మితమానసోఽసౌ ।
పురాణవత్పుష్కరవర్తనీతః పురోపకణ్ఠస్థవనే   మనోజ్ఞే ॥౨॥
ప్రఫుల్లరాజీవవనే   విహారీ తరఙ్గరిఙ్గత్కణశీకరార్ద్రః    ।
రేవామరుత్కమ్పితసాలమాలః శ్రమాపహృద్  భాష్యకృతం సిషేవే ॥ ౩॥
తస్మిన్ స విశ్రమ్య  కృతాహికః సన్ ఖస్వస్తికారోహణశాలినీనే ।
గచ్ఛన్నసౌ మణ్డనపణ్డితౌకో   దాసీస్తదీయాః స దదర్శ మార్గే ॥ ౪॥
కుత్రాలయో  మణ్డనపణ్డితస్యేత్యేతాః   స పప్రచ్ఛ  జలాయ గన్త్రీః  ।
తాశ్చాపి దృష్ట్వాఽద్భుతశఙ్కరం  తం సన్తోషవత్యో దదురుత్తరం స్మ ॥ ౫॥
స్వతఃప్రమాణం  పరతః ప్రమాణం  కీరాఙ్గనా  యత్ర గిరం గిరన్తి ।
ద్వారస్థనీడాన్తరసన్నిరుద్ధా  జానీహి తన్మణ్డనపణ్డితౌకః   ॥౬॥
ఫలప్రదం  కర్మ ఫలప్రదోఽజః  కీరాఙ్గనా  యత్ర గిరం గిరన్తి ।
ద్వారస్థనీడాన్తరసన్నిరుద్ధా  జానీహి తన్మణ్డనపణ్డితౌకః   ॥ ౭॥
జగద్ ధ్రువం  స్యాజ్జగదధ్రువం   స్యాత్కీరాఙ్గనా  యత్ర గిరం గిరన్తి ।
ద్వారస్థనీడాన్తరసన్నిరుద్ధా  జానీహి తన్మణ్డనపణ్డితౌకః   ॥౮॥
పీత్వా తదుక్తీరథ తస్య గేహాద్గత్వా  బహిః సద్మ కవాటగుప్తమ్ ।
దుర్వేశమాలోచ్య సయోగశక్త్యా వ్యోమాధ్వనాఽవాతరదఙ్గణాన్తః  ॥౯॥
తదా స లేఖేన్ద్రనికేతనాభం  స్ఫురన్మరుఞ్చఞ్చలకేతనాభమ్ ।
సమగ్రమాలోకత  మణ్డనస్య  నివేశనం భూతలమణ్డనస్య  ॥ ౧౦॥

81



శఙ్కరదిగ్విజయమ్

సౌధాగ్రసఞ్చ్ఛన్ననభోవకాశం  ప్రవిశ్య  తత్ప్రాప్య కవేః సకాశమ్ ।
విద్యావిశేషాత్తయశఃప్రకాశం  దదర్శ తం పద్మజసన్నికాశమ్ ॥ ౧౧॥
తపోమహిమ్నైవ  తపోనిధానం సజైమినిం  సత్యవతీతనుజమ్ ।
యథావిధి శ్రాద్ధవిధౌ   నిమన్త్ర్య  తత్పాదపద్మాన్యవనేజయన్తమ్ ॥ ౧౨॥
తత్రాన్తరిక్షాదవతీర్య   యోగివర్యః సమాగమ్య యథార్హమేషః  ।
ద్వైపాయనం  జైమినిమప్యుభాభ్యాం  తాభ్యాం సహర్షం  ప్రతినన్దితోఽభూత్   ॥ ౧౩॥
అథ ద్యుమార్గాదవతీర్ణమన్తికే   మున్యోః స్థితం  జ్ఞానశిఖోపవీతినమ్  ।
సంన్యాస్యసావిత్యవగత్య సోఽభవత్ప్రవృత్తిశాస్త్రైకరతోఽపి  కోపనః ॥ ౧౪॥
తదాఽతిరుష్టస్య  గృహాశ్రమేశితుర్యతీశ్వరస్యాపి  కుతూహలమ్భృతః ।
క్రమాత్కిలైవం   బుధశస్తయోస్తయోః ప్రశ్నోత్తరాణ్యాసురథోత్తరోత్తరమ్  ॥ ౧౫॥
కుతో ముణ్డ్యాగలాముణ్డీ  పన్థాస్తే   పృచ్ఛయతే మయా ।
కిమాహ పన్థాస్త్వన్మాతా   ముణ్డేత్యాహ  తథైవ  హి ॥ ౧౬॥
పన్థానం  త్వమపృచ్ఛస్త్వాం పన్థాః  ప్రత్యాహ  మణ్డన  ।
త్వన్మాతేత్యత్ర శబ్దోఽయం  న మాం బ్రూయాదపృచ్ఛకమ్  ॥ ౧౭॥
అహో పీతా కిము సురా నైవ  శ్వేతా యతః స్మర ।
కిం త్వం జానాసి తద్వర్ణమహం  వర్ణ భవాన్ రసమ్ ॥ ౧౮॥
మత్తో జాతః కలఞ్జాశీ  విపరీతాని భాషతే ।
సత్యం బ్రవీతి  పితృవత్త్వత్తో జాతః కలఞ్జభుక్  ॥ ౧౯॥
కన్థాం  వహసి దుర్బుద్ధే గర్దభేనాపి  దుర్వహామ్ ।
శిఖాయజ్ఞోపత్రీతాభ్యాం   కస్తే భారో భవిష్యతి ॥౨౦॥
కన్థాం  వహామి దుర్బుద్ధే తవ పిత్రాపి  దుర్వహామ్ ।
శిఖాయజ్ఞోపవీతాభ్యాం  శ్రుతేర్భారో  భవిష్యతి ॥౨౧॥
త్యక్త్వా పాణిగృహీతీం స్వామశక్త్యా పరిరక్షణే ।
శిష్యపుస్తకభారేచ్ఛోర్వ్యాఖ్యాతా బ్రహ్మనిష్ఠతా   ॥౨౨॥
గురుశుశ్రూషణాలస్యాత్సమావర్త్య  గురోః కులాత్ ।
స్త్రియః  శుశ్రూషమాణస్య  వ్యాఖ్యాతా కర్మనిష్ఠతా  ॥౨౩॥
స్థితోఽసి యోషితాం గర్భే తాభిరేవ వివర్ధితః  ।

అహో కృతఘ్నతా కృతాఘ్నతా(?)మూర్ఖ కథం తా ఏవం నిన్దసి  ॥౨౪॥
యాసాం స్తన్యం త్వయా పీతంయాసాం జాతోఽసియోనితః ।
తాసుమూర్ఖతమ  స్త్రీషు  పశువద్రమసే  కథమ్ ॥౨౫॥
వీరహత్యామవాప్తోఽసి వహ్నీనుద్దాస్య  యత్నతః
ఆత్మహత్యామవాప్తస్త్వమవిదిత్వా  పరం పదమ్ ॥౨౬॥
దౌవారికాన్వఞ్చయిత్వా కథం స్తేనవదాగతః ।
భిక్షుభ్యోఽన్నమదత్వా త్వం స్తేనవద్భక్ష్యసే  కథమ్ ॥౨౭॥
కర్మకాలే న సమ్భాష్య అహంమూర్ఖేణ  సమ్ప్రతి ।
అహో ప్రకటితం  జ్ఞానం  యతిభఙ్గేన  భాషిణా ॥౨౮॥
యతిభఙ్గే ప్రవృత్తస్య   యతిభఙ్గో న దోషభాక్ ।
యతిభఙ్గే ప్రవృత్తస్య   పఞ్చమ్యన్తం సమస్యతామ్ ॥౨౯॥
క్వ బ్రహ్మ  క్వ చ దుర్మేధాః క్వ సంన్యాసః క్వ వా కలిః ।
స్వాన్నభక్షకామేన వేషోఽయంయోగినాం ధృతః ॥ ౩౦॥
క్వ స్వర్గః  క్వ దురాచారః క్వాగ్నిహోత్రం  క్వ వా కలిః ।
మన్యే మైథునకామేన  వేషోఽయం కర్మిణాం ధృతః ॥ ౩౧॥
ఇత్యాది దుర్వాక్యగణం బ్రువాణే  రోషేణ సాఽహఙ్కృతివిశ్వరూపే ।
శ్రీశఙ్కరే  వక్తరి తస్య తస్యోత్తరం చ కౌతూహలతశ్చ చారు ॥ ౩౨॥
తం మణ్డనం  సమ్మితజైమినీక్షితం  వ్యాసోఽబ్రవీజ్జల్పసి   వత్స దుర్వచః ।
ఆచారణా నేయమనిన్దితాత్మనాం  జ్ఞాతాత్మతత్త్వం  యమినం ధుతైషణమ్  ॥ ౩౩॥
అభ్యాగతోఽసౌ స్వయమేవ విష్ణురిత్యేవ  మత్వాఽఽశు నిమన్త్రయ  త్వమ్ ।
ఇత్యాశ్రవం  జ్ఞాతవిధిం  ప్రతీతం  సుధ్యగ్రణీః  సాధ్వశిషన్మునిస్తమ్ ॥ ౩౪॥
అథోపసంస్పృశ్య జలం స శాన్తః ససమ్భ్రమం మణ్డనపణ్డితోఽపి   ।
వ్యాసాజ్ఞయా  శాస్త్రవిదర్చయిత్వా  న్యమన్త్రయద్భైక్ష్యకృతే   మహర్షిమ్  ॥ ౩౫॥
స చాబ్రవీత్సౌమ్య  వివాదభిక్షామిచ్ఛన్ భవత్సన్నిధిమాగతోఽస్మి ।
సాఽన్యోన్యశిష్యత్వపణా ప్రదేయా  నాస్త్యాదరః ప్రాకృతభక్తభైక్ష్యే   ॥ ౩౬॥
మమ న కిఞ్చిదపి ధ్రువమీప్సితం  శ్రుతిశిరఃపథవిస్తృతిమన్తరా  ।
అవహితేన మఖేష్వవధీరితః స భవతా భవతాపహిమద్యుతిః ॥ ౩౭॥

జగతి సమ్ప్రతి తం ప్రథయామ్యహం  సమభిభూయ సమస్తవివాదినమ్ ।
త్వమపి సంశ్రయ  మే మతముత్తమం విగద వా వద వాఽస్మి జితస్త్వితి ॥ ౩౮॥
ఇతి యతిప్రవరస్య  నిశమ్య తద్వచనమర్థవదాగత  విస్మయః ।
పరిభవేన నవేన మహాయశాః స నిజగౌ నిజగౌరవమాస్థితః  ॥ ౩౯॥
అపి సహస్రముఖే  ఫణినామకే న విజితస్త్వితి జాతు ఫణత్యయమ్ ।
న చ విహాయ మతం శ్రుతిసమ్మతం  మునిమతే నిపతేత్పరికల్పితే ॥ ౪౦॥
అపి కదాచిదుదేష్యతి కోవిదః సరసవాదకథాఽపి భవిష్యతి ।
ఇతి కుతూహలినో మమ సర్వదా జయమహోఽయమహో స్వయమాగతః ॥ ౪౧॥
భవతు సమ్ప్రతి వాదకథాఽఽత్రయోః  ఫలతు పుష్కలశాస్త్రపరిశ్రమః   ।
ఉపనతా స్వయమేవ న గృహ్యతే నవసుధా వసుధావసథేన కిమ్ ॥ ౪౨॥
అయమహం యమహన్తురపి స్వయం శమయితా మయి తావకసద్గిరామ్  ।
సుకలహం కలహంసకలాభృతాం దిశ సుధాంశుసుధామలసత్తనో ॥ ౪౩॥
అపి తు దుర్హృదయస్మయకాననక్షతికఠోరకుఠారధురన్ధరా   ।
న పటుతా మమ తే శ్రవణాన్తికం  నను గతాఽనుగతాఖిలదర్శనా ॥ ౪౪॥
అత్యల్పమేతద్భవతేరితం మునే భైక్ష్యం  ప్రకుర్వే  యది వాదదిత్సుతా ।
గతోద్యమోఽహం శ్రుతవాదవార్తయా  చిరేప్సితేయం వదితా న కశ్చన ॥ ౪౫॥
వాదం కరిష్యామి న సన్దిహేఽత్ర  జయాజయౌ నౌ వదితా న కశ్చిత్ ।
న కణ్ఠశోషైకఫలో   వివాదో మిథో జిగీషు కురుతస్తు వాదమ్ ॥ ౪౬॥
వాదే హి వాదిప్రతివాదినౌ  ద్వౌ విపక్షపక్షగ్రహణం  విధత్తః ।
కా నౌ ప్రతిజ్ఞా  వదతోశ్చ తస్యాం కిం మానమిష్టం  వద కః స్వభావః ॥ ౪౭॥
కః పార్ష్ణికోఽహం  గృహమేధిసత్తమస్త్వం భిక్షురాజో వదతామనుత్తమః ।
జయాజయో నౌ సుపణౌ విధీయతాం తతః పరం సాధు వదావ సుస్మితౌ ॥ ౪౮॥
అద్యాతిఘన్యోఽస్మి యదార్యపాదో మయా సహాభ్యర్థయతే  వివాదమ్ ।
భవిష్యతే వాదకథాఽపరేద్యుర్మాధ్యాహ్నికిం సమ్ప్రతి కర్మ కుర్యామ్ ॥ ౪౯॥
తథేతి సూక్తే స్మితశఙ్కరేణ భవిష్యతే వాదకథా శ్వ ఏవ ।
తత్సాక్షిభావం వ్రజతం  మునీన్ద్రావిత్యర్థయద్బాదరజైమినీ    సః ॥ ౫౦॥
విధాయ భార్యా విదుషీం సదస్యాం విధీయతాం వాదకథా సుధీన్ద్ర  ।

ఇత్థం  సరస్వత్యవతారతాజ్ఞౌ తద్ధర్మపత్న్యాస్తమభాషిషాతామ్  ॥ ౫౧॥
అథానుమోద్యాభిహితం మునిభ్యాం స మణ్డనార్యః  ప్రకృతం  చికీర్షుః  ।
ఆనర్చ దైవోపగతాన్మునీన్ద్రానగ్నీనివ   త్రీన్మునిశేఖరాంస్తాన్  ॥ ౫౨॥
భుక్త్వోపవిష్టస్య  మునిత్రయస్య  శ్రమాపనోదాయ  తదీయశిష్యౌ ।
అతిష్ఠతాం  పార్శ్వగతౌ వటూ ద్వౌ సచామరౌ వీజనమాచరన్తౌ ॥ ౫౩॥
అథ క్రియాన్తే  కిల సుపవిష్టాస్త్రయ్యన్తవేద్యార్థవిదస్త్రయోఽపీ     ।
అమన్త్రయంశ్చారు  పరస్పరం తే ముహూర్తమాత్రం  కిమపి ప్రహృష్టాః   ॥ ౫౪॥
తేషాం ద్విజేన్ద్రాలయనిర్గతానామదర్శనం   జగ్మతురఞ్జసా  ద్వౌ ।
రేవాతటే రమ్యకదమ్బజాలే దేవాలయేఽత్ర స్థితవాంస్తృతీయః  ॥ ౫౫॥
ఇతి స యతివరేణ్యో దైవయోగాద్గురూణాం 

ఇతరజనదురాపం దర్శనం ప్రాప్య  హృష్టః  ।
తదుదితవచనాని శ్రావయన్నాత్మశిష్యాన్

అనయదమృతతుల్యాన్యాత్మవిత్తాం త్రియామామ్  ॥ ౫౬॥
ప్రాతః  శోణసరోజబాన్ధవరుచిప్రద్యోతితే   వ్యోమని

ప్రఖ్యాతః  స విధాయ కర్మ నియతం ప్రజ్ఞావతామగ్రణీః    ।
సాకం శిష్యవరైః  ప్రపద్య  సదనం సన్మణ్డితం  మాణ్డనం

వాదాయోపవివేశ పణ్డితసభామధ్యే  మునిధ్యేర్ధ్యేయవిత్  ॥ ౫౭॥
తతః సమాదిశ్య సదస్యతాయాం సఘర్మిణీం మణ్డనపణ్డితోఽపి 
అ శారదాం నామ సమస్త విద్యావిశారదాం వాదసముత్సుకోఽభూత్ ॥ ౫౮।
పత్యా నియుక్తా పతిదేవతా సా సదస్యభావే సుదతీ చకాశే ।
తయోర్వివేక్తుం శ్రుతతారతమ్యం  సమాగతా సంసది భారతీవ ॥ ౫౯॥
ప్రవృద్ధవాదోత్సుకతాం   తదీయాం విజ్ఞాయ  విజ్ఞః  ప్రథమం  యతీన్ద్రః  ।
పరావరజ్ఞః  స పరావరైక్యపరాం  ప్రతిజ్ఞామకరోత్స్వకీయామ్   ॥౬౦॥
బ్రహ్మైకం   పరమార్థసచ్చిదమలం  విశ్వమప్రఞ్చాత్మనా

శుక్తీ రూప్యపరాత్మనేవ బహలాజ్ఞానావృతం  భాసతే ।
తజ్జ్ఞానాన్నిఖిలమప్రపఞ్చనిలయా   స్వాత్మవ్యవస్థా పరం

నిర్వాణం జనిముక్తమభ్యుపగతం మానం శ్రుతేర్మస్తకమ్  ॥౬౧॥
బాఢం జయే యది పరాజయభాగహం స్యాం సంన్యాసమఙ్గ పరిహత్య కషాయచేలమ్ ।

శుక్లం  వసీయ వసనం ద్వయభారతీయం వాదే జయాజయఫలప్రతిదీపికాఽస్తు  ॥౬౨॥
ఇత్థం  ప్రతిజ్ఞాం   కృతవత్యుదారాం శ్రీశఙ్కరే  భిక్షుత్రరే  స్వకీయామ్ ।
స విశ్వరూపో గృహమేధివర్యశ్చక్రే ప్రతిజ్ఞాం   స్వమతప్రతిష్ఠామ్   ॥౬౩॥
వేదాన్తా న ప్రమాణం  చితివపుషి పదే తత్ర సఙ్గత్యయోగా -

త్పూర్వో భాగః ప్రమాణం  పదచయగమితే కార్యవస్తున్యశేషే ।
శబ్దానాం  కార్యమా ప్రతి  సమధిగతా శక్తిరభ్యున్నతానాం

కర్మభ్యో ముక్తిరిష్టా తదిహ తనుభృతామాఽఽయుషః స్యాత్సమాప్తేః ॥౬౪॥
వాదే కృతేఽస్మిన్యది మే జయాన్యస్త్వయోదితాత్స్యాద్విపరీతభావః ।
యేయం త్వయాఽభూద్గదితా  ప్రసాక్ష్యే  జానాతి చేత్సా భవితా వధూర్మే ॥౬౫॥
జేతుః పరాజిత ఇహాశ్రమమాదదదీతేత్యేతౌ  మిథః కృతపణౌ యతివిశ్వరూపౌ ।
అమ్బాముదారధిషణామభిషిచ్య సాక్ష్యే జల్పం వితేనతురథో జయదత్తదృష్టీ ॥౬౬॥
ఆవశ్యకం పరిసమాప్య దినే దినే తౌ వాదం సమం వ్యతనుతాం కిల సర్వవేదౌ ।
ఏవం విజేతుమనసోరుపవిష్టయోస్తాం  మాలాం గలే న్యధితసోభయభారతీయమ్ ॥౬౭॥
మాలాయదా మలినభావముపైతి  కణ్ఠే యస్యాపి తస్య విజయేతరనిశ్చయః స్యాత్ ।
ఉక్త్తవా గృహం గతవతీ గృహకర్మసక్తా భిక్షాశనే పిచరితుం గృహిమస్కరిభ్యామ్ ॥
౬౮॥
అన్యోన్యసఞ్జయఫలే  విహితాదరౌ తౌ వాదం వివాదపరినిర్ణయమాతనిష్టామ్   ।
బ్రహ్మాదయః  సురవరా అపి వాహనస్థాః  శ్రోతుం  తదీయసదనే స్థితవన్త  ఊర్ధ్వమ్  ॥౬౯॥
తతస్తయోరాస మహాన్వివాదః సదస్యవిశ్రాణితసాధువాదః
స్వపక్షసాక్షీకృతసర్వవేదః పరస్పరస్యాపి కృతప్రమోదః  ॥ ౭౦॥
దినే దినే చాధిగతప్రకర్షో  భూరీభవత్పణ్డితసన్నికర్షః 
అన్యోన్యభఙ్గాహితతీవ్రతర్షస్తథాఽపి     దురీకృతజన్యమర్షః  ॥ ౭౧॥
దినే దినే వాసరమధ్యమే సా బ్రూతే  పతిం భోజనకాలమేవ ।
సమేత్య భిక్షుం సమయం చ భైక్ష్యే  దినాన్యభూమ్నితి పఞ్చషాణి ॥ ౭౨॥
అన్యోన్యముత్తరమఖణ్డయతాం  ప్రగల్భం
బద్ధాసనౌ  స్మితవికాసిముఖారవిన్దౌ
న స్వేదకమ్పగగనేక్షణశాలినౌ వా
న క్రోధవాక్ఛలమవాది  నిరుత్తరాభ్యామ్ ॥ ౭౩॥

తతో యతిక్ష్మాభృదవేక్ష్య దాక్ష్యం క్షోదక్షమం తస్య విచక్షణస్య ।
చిక్షేప తం క్షోభిత సర్వపక్షం విద్వత్సమక్షాప్రతిభాతకక్ష్యమ్  ॥ ౭౪॥
తతః స్వసిద్ధాన్తసమర్థనాయ    ప్రాగల్భ్యహీనోఽపి  స సభ్యముఖ్యః ।
జగాద వేదాన్తవచఃప్రసిద్ధమద్వైతసిద్ధాన్తమపాకరిష్ణుః       ॥ ౭౫॥
భో భో యతిక్ష్మాధిపతే భవద్భిర్జీవేశయోర్వాస్తవమైకరూప్యమ్   ।
విశుద్ధమఙ్గీక్రియతే    హి తత్ర ప్రమాణమేవం  న వయం ప్రతీమః  ॥ ౭౬॥
స ప్రత్యవాదీదిదమేవ  మానం యచ్ఛ్వేతకేతుప్రముఖాన్వినేయాన్  ।
ఉద్దాలకాద్యా  గురవో మహాన్తః సఙ్గ్రాహయన్త్యాత్మతయా  పరేశమ్ ॥ ౭౭॥
వేదావసానేషు హి తత్త్వమాదివచాంసి జప్తాన్యఘమర్పణాని ।
హుమ్ఫణ్ముఖానీవ వచాంసియోగిన్నేషాం వివక్షాఽస్తి కుహస్విదర్థే ॥ ౭౮॥
అర్థాప్రతీతౌ   కిల హుమ్ఫడాదేర్జపోపయోగిత్వమభాణి  విజ్ఞైః  ।
అర్థప్రతీతౌ   స్ఫుటమత్ర సత్యాం కథం భవేత్ప్రాజ్ఞ జపార్థతైవ   ॥ ౭౯॥
ఆపాతతస్తత్వమసీతి వాక్యాద్యతీశ జీవేశ్వరయోరభేదః ।
ప్రతీయతేఽథాఽపి  మఖాదికర్తృప్రశంసయా  స్యాద్విధిశేష ఏవ ॥౮౦॥
క్రత్వఙ్గయూపాదికమర్యమాదిదేవాత్మనా   వాక్యగణః ప్రశంసన్  ।
శేషః క్రియాకాణ్డగతో   యది స్యాత్కాణ్డాన్తరస్థోఽపి    భవేత్కథం సః ॥౮౧॥
తర్హ్యస్తు  జీవే పరమాత్మదృష్టివిధాయకః  కర్మసమృద్ధయేఽర్హన్   ।
అబ్రహ్మణి  బ్రహ్మధియం  విధత్తే యథా మనోఽన్నార్కనభస్వదాదౌ ॥౮౨॥
సంశ్రూయతేఽన్యత్ర  యథా లిఙాదిర్విధాయకో బ్రహ్మవిభావనాయ  ।
తథా విధేరశ్రవణాన్మనీషిన్  సఞ్జాఘటీత్యత్ర  కథం విధానమ్ ॥౮౩॥
యద్వత్ప్రతిష్ఠాఫలదర్శనేన  విధిర్యతీనాం వర రాత్రిసత్రే  ।
ప్రకల్ప్యతే  తద్వదిహాపి ముక్తిఫలశ్రుతేః  కల్పయితుం స యుక్తః ॥౮౪॥
తర్హి క్రియాజన్యతయా  విముక్తిః స్వర్గాదివద్ధన్త    వినశ్వరా స్యాత్ ।
ఉపాసనా కర్తుమకర్తుమన్యథా వా కర్తుమర్దా మనసః క్రియైవ   ॥౮౫॥
మాభూదిదం తస్వమసీతి వాక్యముపాసనాపర్యవసాయి కామమ్ ।
కిన్త్వస్య జీవస్య పరేణ సామ్యప్రత్యాయకం  సత్తమ బోభవీతు ॥౮౬॥
కిం చేతనత్వేన వివక్తి  సామ్యం సార్వజ్ఞ్యసార్వాత్మ్యముఖైర్గుణైర్వా     ।

ఆద్యే ప్రసిద్ధం   న ఖలూపదేశ్యమన్తే స్వసిద్ధాన్తవిరుద్ధతా    స్యాత్ ॥౮౭॥
నిత్యత్వమాత్రేణం  మునే పరాత్మగుణోపమానైః  సుఖబోధపూర్వైః  ।
గుణైరవిద్యావృతితోఽప్రతీతైః    సామ్యం బ్రవీత్వస్య  తతో న దోషః ॥౮౮॥
యద్యేవమేతస్య పరత్వమేవ ప్రత్యాయయత్వత్ర  దురాగ్రహః  కః ।
త్వయైవ  తస్య ప్రతిభాసశఙ్కా  విద్వన్నవిద్యావరణాన్నిరస్తా ॥౮౯॥
భోశ్చేతనత్వేన శరీరిసామ్యమావేద్యతాపస్య జగత్ప్రసృతేః ।
చిదుత్థితత్వేన  పరోదితస్యాప్యణుప్రధానప్రభృతేర్నిరాసః   ॥౯౦॥
హన్తైవమస్తీతి  తదా ప్రయోగః  స్యాత్త్వన్మతే తత్త్వమసీతి న స్యాత్ ।
తదైక్షతేత్యత్ర  జడత్వశఙ్కావ్యావర్తనాచ్చాత్ర పునర్న చోద్యమ్ ॥౯౧॥
న త్వేవమప్యైక్యపరత్వమస్య  ప్రత్యక్షపూర్వప్రమితిప్రకోపాత్    ।
న యుజ్యతే తజ్జపమాత్రయోగిస్వాధ్యాయవిధ్యాశ్రితమభ్యుపేయమ్    ॥౯౨॥
అక్షేణ చేద్భేదమితిస్తదా స్యాదభేదవాదిశ్రుతివాక్యబాఘః  ।
అసన్నికర్షాన్న  భవేద్ధి భేదప్రమైవ   తేనాస్య కుతో విరోధః ॥౯౩॥
భిన్నోఽహమీశాదితి భాసతే హి భేదస్య జీవాత్మవిశేషణత్వమ్ ।
తత్సన్నికర్షోఽస్త్వథ  సమ్ప్రయోగాభావేఽపి భేదేన్ద్రియయోర్మనీషిన్  ॥౯౪॥
అతిప్రసక్తేర్న   తు కేవలస్య విశేషణత్వస్య తదభ్యుపేయమ్ ।
భేదాశ్రయే  హీన్ద్రియసన్నికృష్టే  న సన్నికృష్టత్వమిహాత్మనోఽస్తి  ॥౯౫॥
భేదాశ్రయాత్మేన్ద్రియసన్నికర్షో   నేత్యుక్తమేతచ్చతురం న యస్మాత్ ।
చిత్తాత్మనోర్ద్రవ్యతయా  ద్వయోరప్యస్త్యేవ సంయోగసమాశ్రయత్వమ్  ॥౯౬॥
ఆత్మా విభుః స్వాదథవాఽణుమాత్రః  సంయోగితా నోభయథాఽపియుక్తా ।
దృష్టా హి సా సావయవస్య లాకే సంయోగితా సావయవేనయోగిన్ ॥౯౭॥
మనోఽక్షమిత్యభ్యుపగమ్య భేదాసఙ్గిత్వముక్తం  పరమార్థతస్తు  ।
సాహాయ్యకృల్లోచనపూర్వకస్య  దీపాదివన్నేన్ద్రియమేవ  చిత్తమ్ ॥౯౮॥
భేదప్రమా  నేన్ద్రియజాఽస్తు  తర్హి సాక్షిస్వరూపైవ  తథాఽపియోగిన్ ।
తయా విరోధాత్పరమాత్మజీవాభేదం కథం బోధయితుం ప్రమాణమ్  ॥౯౯॥
ప్రత్యక్షమాత్మేశ్వరయోరవిద్యామాయాయుజోద్యోతయతి  ప్రభేదమ్  ।
శ్రుతిస్తయోః  కేవలయోరభేదం భిన్నాశ్రయత్వాన్న  తయోర్విరోధః ॥ ౧౦౦॥

స్యాద్వా విరోధస్తదపి ప్రవృత్తం   ప్రత్యక్షమగ్రేఽబలమేవ   బాధ్యమ్ ।
ప్రాబల్యవత్యా  చరమప్రవృత్యా  శ్రుత్యాహ్యపచ్ఛేదనయోక్తరీత్యా  ॥ ౧౦౧॥
నన్వేవమప్యస్త్యనుమానబాఘోఽభేదశ్రుతేః  సంయమిచక్రవర్తిన్   ।
ఘటాదివద్బ్రహ్మనిరూపితేన భేదేన యుక్తోఽయమసర్వవిత్వాత్ ॥ ౧౦౨॥
కిమేష భేదః పరమార్థభూతః  ప్రసాధ్యతే  కాల్పనికోఽథవాఽఽద్యే ।
దృష్టాన్తహానిశ్చరమే   తు విద్వన్నూరీకృతోఽస్మాభిరసాధనీయః ॥ ౧౦౩॥
స్వప్రత్యయాబాధ్యభిదాశ్రయత్వం   సాధ్యం ఘటాదౌ చ తదస్తియోగిన్ ।
త్వయాఽఽత్మబోధేన భిదా న బాధ్యేత్యనభ్యుపేతేతి న కోఽపి దోషః ॥ ౧౦౪॥
నను స్వశబ్దేన  సుఖాదిమాన్వా వివక్షితస్తద్విధురోఽథవాఽఽత్మా ।
ఆద్యోఽస్మదిష్టం  నను సాధ్యమన్త్యే దృష్టాన్తహానిః   పునరేవ తే స్యాత్ ॥ ౧౦౫॥
యోగిన్ననౌపాధికభేదవత్త్వం వివక్షితం సాధ్యమిహ త్వదిష్టః  ।
ఔపాధికస్త్వీశ్వరజీవభేదో ఘటేశభేదో నిరుపాధికశ్చ ॥ ౧౦౬॥
ఘటేశభేదేఽప్యుపధిర్హ్యవిద్యా  తవానుమానేషు జడత్వమేవ ।
చిత్వాదభిన్నః పరవత్పరస్మాదాత్మేతి వాఽత్ర ప్రతిపక్షహేతుః  ॥ ౧౦౭॥
ఘర్మిప్రమాబాధ్యశరీరిభేదో  హ్యసంసృతౌ బ్రహ్మణి  సాధ్యమిష్టమ్  ।
త్వయేష్యతే బ్రహ్మధియాఽఽత్మభేదో  బాధ్యో ఘటాదిప్రమయా  త్వబాధ్యః ॥ ౧౦౮॥
కిం కృత్స్నధర్మిప్రమయా  న బాధ్యః కిం వా స యత్కిఞ్చనధర్మిబోధాత్ ।
ఘటాధికే బ్రహ్మణి  చాత్మభేదస్యైక్యాత్  పునః స్యాన్నను పూర్వదోషః ॥ ౧౦౯॥
కిఞ్చాగుణో వా సగుణో మనీషిన్వివక్ష్యతే ధర్మిపదేన నాన్త్యః ।
భేదస్య తద్ద్బుధ్యవిబాధ్యతేష్టేర్నాద్యశ్చ   తత్రోభయథాఽపి  దోషాత్ ॥ ౧౧౦॥
కిం నిర్విశేష ప్రమితం  న వాఽన్త్యే ప్రాప్తాఽఽశ్రయాసిద్ధిరథాద్యకల్పే    ।
శరీర్యభేదేన పరస్య సిద్ధేః  ప్రాప్న్తి  ధర్మిగ్రహమానకోషః  ॥ ౧౧౧॥
భో ద్వా “సుపర్ణా సయుజా సఖాయే”త్యాద్యా శ్రుతిర్భేదముదీరయన్తీ  ।
జీవేశయోః పిప్పలభోక్త్రభోక్త్ర్స్తయోరభేదశ్రుతిబాధికాఽస్తు     ॥ ౧౧౨॥
ప్రత్యక్షసిద్ధే  విఫలే పరాత్మభేదే శ్రుతిర్నో  నయవిత్ప్రమాణమ్ ।
స్యాదన్యథా మానమతత్పరోఽపి స్వార్థేఽర్థవాదః   సకలోఽపి విద్వన్ ॥ ౧౧౩॥
స్మృతిప్రసిద్ధార్థవిబోధి    వాక్యం యథేష్యతే మూలతయా ప్రమాణమ్  ।

ప్రత్యక్షసిద్ధార్థకవాక్యమేవం    స్యాదేవ తన్మూలతయా ప్రమాణమ్  ॥ ౧౧౪॥
శ్రుతిః  స్మృతేఽర్థే యది వేదవిద్భిర్భవేన్న తన్మూలతయా ప్రమాణమ్  ।
కథం భవేద్వేదకథానభిజ్ఞైర్జ్ఞాతేఽపి   భేదే పరజీవయోః సా ॥ ౧౧౫॥
జీవేశ్వరౌ సా వదతీత్యుపేత్య ప్రావోచమేతత్పరమార్థతస్తు   ।
వివిచ్య సత్వాత్పురుషం సమస్తసంసారరాహిత్యమముష్య వక్తి ॥ ౧౧౬॥
యదీయమాఖ్యాత్యథ సత్త్వజీవౌ విహాయ సర్వజ్ఞశరీరభాజౌ  ।
జడస్య భోక్తృత్వముదాహరన్తీ ప్రామాణ్యమర్హన్   కథమశ్నువీత ॥ ౧౧౭॥
న చోదనీయా వయమత్ర విద్వన్ యతస్త్వయా పైఙ్గిరహస్యమేవ   ।
అత్తీతి సత్వం త్వభిపశ్యతి జ్ఞ ఇతి స్మ సమ్యగ్వివృణోతి మన్త్రమ్  ॥ ౧౧౮॥
శరీరవాచీ నను సత్త్వశబ్దః  క్షేత్రజ్ఞశబ్దః    పరమాత్మవాచీ ।
తత్రాప్యతో  నాన్యపరత్వమస్య వాక్యస్య పైఙ్గయోదితవర్త్మనాఽపి   ॥ ౧౧౯॥
తదేతదిత్యాదిగిరా హి చిత్తే ప్రదర్శితా  సత్వపదస్య వృత్తిః ।
క్షేత్రజ్ఞశబ్దస్య    చ వృత్తిరుక్తా శారీరకే ద్రష్టరి   తత్ర విద్వన్ ॥ ౧౨౦॥
యేనేతి హి స్వప్నదృశిక్రియాయాః  కర్తోచ్యతే తత్ర స జీవ ఏవ ।
క్షేత్రజ్ఞశబ్దాభిహితశ్చ   యోగిన్ స్యాత్స్వప్నద్క్ సర్వవిదీశ్వరోఽపి ॥ ౧౨౧॥
తిఙప్రత్యయేనాభిహితోఽత్ర  కర్తా తతస్తృతీయా కరణేఽభ్యుపేయా ।
ద్రష్టా  చ శారీరతయా మనీషిన్ విశేష్యతే తేన స నేశ్వరః స్యాత్ ॥ ౧౨౨॥
వృత్తిః శరీరే భవతీత్యముష్మిన్నర్థే హి శారీరపదస్య యోగిన్ ।
తస్మిన్ భవన్ సర్వగతో మహేశః కథం న శారీరపదాభిధేయః ॥ ౧౨౩॥
భవఞ్ఛరీరాదితరత్ర చేశః కథం చ శారీరపదాభిధేయః ।
నభః శరీరేఽపి భవత్యథాపి న కేఽపి శారీరమితీరయన్తి ॥ ౧౨౪॥
యద్యేష మన్త్రోఽనభిధాయ  జీవప్రాజ్ఞౌ  వదేద్బుద్ధిశరీరభాజౌ  ।
అత్తీతి భోక్తృత్వమచేతనాయా బుద్ధేర్వదేత్తర్హి  కథం ప్రమాణమ్  ॥ ౧౨౫॥
అదాహకస్యాప్యయసః కృశానోరాశ్లేషణాద్దాహకతా   యథాఽఽస్తే ।
తథైవ  భోక్తృత్వమచేతనాయా బుద్ధేరపి  స్యాచ్చిదనుప్రవేశాత్  ॥ ౧౨౬॥
ఛాయాతపౌ యద్వద్వతీవ భిన్నౌ జీవేశ్వరౌ తద్వదితి బ్రువాణా  ।
ఋతం పిబన్తావితి కాఠకేషు శ్రుతిస్త్వభేదశ్రుతిబాధికాఽస్తు    ॥ ౧౨౭॥

భేదం వదన్తీ వ్యవహారసిద్ధం  న బాఘతేఽభేదపరశ్రుతిం  సా ।
ఏషా త్వపూర్వార్థతయా  బలిష్ఠా భేదశ్రుతేః  ప్రత్యుత  బాధికా స్యాత్ ॥ ౧౨౮॥
మానాన్తరోపోద్బలితా హి భేదశ్రుతిర్బలిష్ఠా  యమినాం వరేణ్య ।
తద్బాధితుం సా ప్రభవత్యభేదశ్రుతిం   ప్రమాణాన్తరబాధితార్థామ్   ॥ ౧౨౯॥
ప్రాబల్యమాపాదయతి  శ్రుతీనాం  మానాన్తరం నైవ  బుధాగ్రయాయిన్  ।
గతార్థతాదానముఖేన  తాసాం దౌర్బల్యసమ్పాదకమేవ కిన్తు ॥ ౧౩౦॥
ఇత్యాద్యా దృఢయుక్తిరస్య శుశుభే దత్తానుమోదా గిరాం

దేవ్యా తాదృశవిశ్వరూపరభసావష్టమ్భముష్టిన్ధయా    ।
భర్తృన్యాసవిలక్ష్యసూక్తిజననీసాక్షిత్వకుక్షిమ్భరిః

సశ్లాఘాద్భుతపుష్పవృష్టిలహరీ   సౌగన్ధ్యపాణిన్ధయా   ॥ ౧౩౧॥
ఇత్థం  యతిక్షితిపతేరనుమోద్య యుక్తిం మాలాం చ మణ్డనగలే  మలినామవేక్ష్య ।
భిక్షార్థముచ్చలతమద్య  యువామితీమావాచష్ట తం పునరువాచ యతీన్ద్రమమ్బా  ॥
౧౩౨॥
కోపాతిరేకవశతః శపతా పురా మాం దుర్వాససా తదవధిర్విహితో జయస్తే ।
సాఽహం యథాగతముపైమి  శమిప్రవీరేత్యుక్త్వా  ససమ్భ్రమమముం నిజధామ యాన్తీమ్
॥। ౧౩౩॥
బబన్ధ నిఃశఙ్కమరణ్యదుర్గామన్త్రేణ   తాం జేతుమనా మునీన్ద్రః  ।
జయోఽపి తస్యాః స్వమతైక్యసిద్ధ్యై   సార్వజ్ఞతః  స్వస్య న మానహేతోః ॥ ౧౩౪॥
జానామి దేవీం భవతీం విధాతుర్దేవస్య  భార్యాం పురభిత్సగర్భ్యామ్ ।
ఉపాత్తలక్ష్మ్యాదివిచిత్రరూపాం  గుప్త్యై  ప్రపఞ్చస్య  కృతావతారామ్ ॥ ౧౩౫॥
వ్రజ  జనని తదా త్వం భక్తచూడామణిస్తే

నిజపదమనుదాస్యామ్యభ్యనుజ్ఞాం  యదైతుమ్  ।
ఇతి నిజవచనేఽస్మిఞ్ఛారదాసమ్మతేఽసౌ

మునిరథ ముదితోఽభూన్మాణ్డనం  హృద్భుభుత్సుః ॥ ౧౩౬॥
ఇతి శ్రీమాధవీయే  తన్మణ్డనార్యకథాపరః  ।
సఙ్క్షేపశఙ్కరజయే  సర్గోఽసావష్టమోఽభవత్   ॥౮॥
ఆదితః శ్లోకాః  ౯౨౦ ।

॥౯. నవమః సర్గః  శ్రీమదాచార్యసరస్వతీసంవాదః  ॥

అథ నవమః సర్గః  ॥౯॥
అథ సంయమిక్షితిపతేర్వచనైర్నిగమార్థనిర్ణయకరైః     సనయేః ।
శమితాగ్రహోఽపి  పునరప్యవదత్ కృతసంశయః సపది కర్మజడః ॥ ౧॥
యతిరాజ సమ్ప్రతి మమాభినవాన్న విషాదితోఽస్మ్యపజయాదపి తు ।
అపి జైమినీయవచనాన్యహహోన్మథితాని  హీతి భృశమస్మి కృశః ॥౨॥
స హి వేత్త్యనాగతమతీతమపి ప్రియకృత్సమస్తజగతోఽధికృతః  ।
నిగమప్రవర్తనవిధౌ   స కథం తపసాం నిధిర్వితథసూత్రపదః  ॥ ౩॥
ఇతి సన్దిహానమవదత్తమసౌ  న హి జైమినావపనయోఽస్తి  మనాక్ ।
ప్రమిమీమహే  న వయమేవ మునేర్హృదయం  యథావదనభిజ్ఞతయా  ॥ ౪॥
యది విద్యతే కవిజనావిదితం హృదయం మునేస్తదిహ వర్ణయ  భోః ।
యదియుక్తమత్ర భవతా కథితం హృది కుర్మహే దలదహఙ్కృతయః ॥ ౫॥
అభిసన్ధిమానపి  పరే విషయప్రసన్మతీననుజిఘృక్షురసౌ  ।
తదవాప్తిసాధనతయా సకలం సుకృతం న్యరూపయదితి స్మ పరమ్ ॥౬॥
వచనం తమేతమితి ధర్మచయం విదధాతి బోధజనిహేతుతయా ।
తదపేక్షయైవ  స చ మోక్షపరో నిరధారయన్న పరథేతి వయమ్ ॥ ౭॥
శ్రుతయః  క్రియార్థకతయా   సఫలా అతదర్థకాని  తు వచాంసి వృథా ।
ఇతి సూత్రయన్నను  కథం మునిరాడపి సిద్ధవస్తుపరతాం  మనుతే ॥౮॥
శ్రుతిరాశిరద్వయపరోఽపి  పరమ్పరయాఽఽత్మబోధఫలకర్మణి చ ।
ప్రసరత్కటాక్ష  ఇతి కార్యపరత్వమసూచి తత్ప్రకరణస్థగిరామ్  ॥౯॥
నను సచ్చిదాత్మపరతాఽభిమతా యది కృత్స్నవేదనిచయస్య మునేః ।
ఫలదాతృతామపురుషస్య వదన్ స కథం నిరాహ పరమేశమపి ॥ ౧౦॥

నను కర్తృపూర్వకమిదం జగదిత్యనుమానమాగమవచాంసి వినా ।
పరమేశ్వరం ప్రథయతి  శ్రుతయస్త్వనువాదమాత్రమితి   కాణభుజాః ॥ ౧౧॥
న కథఞ్చిదౌపనిషదం పురుషం మనుతే బృహన్తమితి వేదవచః ।
కథయత్యవేదవిదగోచరతాం గమయేత్ కథం తమనుమానమిదమ్ ॥ ౧౨॥
ఇతి భావమాత్మని నిధాయ మునిః స నిరాకరోన్నిశితయుక్తిశతైః  ।
అనుమానమీశ్వరపరం జగతః ప్రభవం  లయం ఫలమపీశ్వరతః ॥ ౧౩॥
తదిహాస్మదుక్తవిధయా నిషదా న విరుద్ధమణ్వపి  మునేర్వచసి ।
ఇతి గూఢభావమనవేక్ష్య బుధాస్తమనీశవాద్యయమితి బ్రువతే  ॥ ౧౪॥
కిము తావతైవ  స నిరీశ్వరవాద్యభవత్ పరాత్మవిదుషాం ప్రవరః  ।
న నిశాటనాహితతమః కచిప్యదహని ప్రభాం  మలినయేత్తరణేః ॥ ౧౫॥
ఇతి జైమినీయవచసాం  హృదయం కథితం నిశమ్య యతికేసరిణా ।
మనసా ననన్ద కవిరాణ్ణితరాం  సహ శారదాశ్చ సదసస్పతయః ॥ ౧౬॥
విదితాశయోఽపి పరివర్తిమనాగ్విశయః స జైమినిమవాప  హృదా ।
అవగన్తుమస్య వచసాఽపి పునః స చ సంస్మృతః సవిధమాప కవేః ॥ ౧౭॥
అవదచ్చ శ్రృణ్వితి  స భాష్యకృతి ప్రజహాహి  సంశయమిమం సుమతే ।
యదవోచదేష మమ సూత్రతతేర్హృదయం   తదేవ మమ నాపరథా ॥ ౧౮॥
న మమైవ  వేద హృదయం యమిరాడపి తు శ్రుతేః  సకలశాస్త్రతతేః  ।
యదభూద్భవిష్యతి భవత్తదపి హ్యయమేవ వేద న తథా త్వితరః ॥ ౧౯॥
గురుణా చిదేకరసతత్పరతా నిరణాయి హి శ్రుతిశిరోవచసామ్  ।
కథమేకసూత్రమపి  తద్విమతం కథయామ్యహం తదుపసాదితధీః ॥౨౦॥
అలమాకలయ్య విశయం సుయశః శ‍ృణు మే రహస్యమిమమేవ పరమ్ ।
త్వమవేహి సంసృతినిమగ్నజనోత్తరణే గృహీతత్రపుషం  పురుషమ్ ॥౨౧॥
ఆధే సత్వమునిః సతాం వితరతి జ్ఞానం  ద్వితీయేయుగే

దత్తో ద్వాపరనామకే తు సుమతిర్వ్యాసః కలౌ శఙ్కరః ।
ఇత్యేవం స్ఫుటమీరతోఽస్య మహిమా శైవే  పురాణే యత-
స్తస్య త్వం సుమతే మతే త్వవతరేః సంసారవార్ధిం  తరేః ॥౨౨॥

ఇతి బోధితద్విజవరోఽన్తరధాన్మనసోపగుహ్య యమినామృషభమ్ ।
స చయాయజూకపరిషత్ప్రముఖః ప్రణిపత్య  శఙ్కరమవోచదిదమ్ ॥౨౩॥

విదితోఽస్తి సమ్ప్రతి భవాఞ్జగతః  ప్రకృతిర్నిరస్తసమతాతిశయః
అవబోధమాత్రవపురప్యబుధోద్ధరణాయ   కేవలముపాత్తతనుః ॥౨౪॥
యదేకముదితం పదం యతివర త్రయీమస్త  కై -

స్తదస్య పరిపాలకస్త్వమసి తత్త్వమస్యాయుధః ।
పరం గలితసౌగతప్రలపితాన్ధకూపాన్తరే 

పతత్కథమివాన్యథా ప్రలయమద్య  నాపత్స్యతే ॥౨౫॥
ప్రబుద్ధోఽహం   స్వప్నాదితి కృతమతిః స్వప్నమపరం

యథామూఢః స్వప్నే కలయతి తథా మోహవశగాః ।
విముక్తిం మన్యన్తే కతిచిదిహ లోకాన్తరగతిం

హసన్త్యేతాన్ దాసాస్తవ గలితమాయాః పరగురోః ॥౨౬॥
ముహుర్ధిగ్ధిగ్భేదిప్రలపితవిముక్తిం    యదుదయేఽప్య-
సారః సంసారో విరమతి న కర్తృత్వముఖరః ।

భృశం విద్వన్మోదే స్థిరతమవిముక్తిం  త్వదుదితాం
భవాతీతా యేయం నిరవధిచిదానన్దలహరీ  ॥౨౭॥

అవిద్యారాక్షస్యా గిలితమఖిలేశం పరగురో
పిచణ్డం  భిత్త్వాస్యాః సరభసమముష్మాదుదహరః ।

వృతాం పశ్యన్ రక్షోయువతిభిరముష్య ప్రియతమాం
హనూమాంల్లోకేడ్యస్తవ   తు కియతీ స్యాన్మహితతా ॥౨౮॥

జగదార్తిహన్ననవగమ్య పురా మహిమానమీదృశమచిన్త్యమహమ్ ।
తవ యత్పురోఽబ్రవమసామ్ప్రతమప్యఖిలం  క్షమస్వ కరుణాజలధే ॥౨౯॥
కపిలాక్షపాదకణభుక్ప్రముఖా అపి మోహమీయురమితప్రతిభాః  ।
శ్రుతిభావనిర్ణయవిధావితరః   ప్రభవేత్కథం  పరశివాంశమృతే ॥ ౩౦॥
సమేతైరేతైః   కిం కపిలకణభుగ్గౌతమవచ -
స్తమస్తోమైశ్చేతోమలినిమసమారమ్భణచణైః   ।

సుధాధారోద్గారప్రచురభగవత్పాదవదన  -
ప్రరోహద్వయాహారామృతకిరణపుఞ్జే  విజయిని ॥ ౩౧॥

భిన్దానైరదేవమేతైరభినవయవనైః     సద్గవీభఞ్జనోత్కై   -
ర్వ్యాప్తా సర్వేయముర్వీ క్వ జగతి భజతాం కైవ  ముక్తిప్రసక్తిః   ।

యద్వా సద్వాదిరాజా విజితకలిమలా విష్ణుతత్త్వాచురక్తా

ఉజ్జృమ్భన్తే  సమన్తాదృశి దిది కృతినః కిం తయా చిన్తయా మే ॥ ౩౨॥
కథమల్పబుద్ధివివృతిప్రచయప్రచలోరగక్షతిహతాః    శ్రుతయః  ।
న యది త్వదుక్త్యమృతసేకధృతా విహరేయురాత్మవిధృతానుశయాః ॥ ౩౩॥
భవదుక్తసూక్త్యమృతథానుకరా న చరేయురార్య యది కః శమయేత్ ।
అతితీవ్రదుఃసహభవోష్ణకరప్రచురాతపప్రభవతాపమిమమ్     ॥ ౩౪॥
బత కర్మయన్త్రమధిరుహ్య  తపఃశ్రుతగేహదారసుతభృత్యధనైః   ।
అతిరూఢమానభరితః పతితో భవతోద్ధృతోఽస్మి  భవకూపబిలాత్ ॥ ౩౫॥
అహమచరం బహుతపోఽసుకరం నను పూర్వజన్మసు న చేదధునా ।
జగదీశ్వరేణ కరుణానిధినా భవతా కథా మమ కథం ఘటతే ॥ ౩౬॥
శాన్తిప్రాక్సుకృతాఙకురం  దమసముల్లాసోల్లసత్పల్లవం  

వైరాగ్యద్రుమకోరకం   సహనతావల్లీప్రసూనోత్కరమ్   ।
ఐకాగ్రీసుమనోమరన్దవిసృతిం   శ్రద్ధాసముద్యత్ఫలం 

విన్దేయం  సుగురోర్గిరాం  పరిచయం పుణ్యైరగణ్యైరహమ్   ॥ ౩౭॥
త్రిదివౌకసామపి  పుమర్థకరీమిహ  సంసరజ్జనవిముక్తికరీమ్  ।
కరుణోర్మిలాం తవ కటాక్షఝరీమవగాహతేఽత్ర ఖలు ధన్యతమః ॥ ౩౮॥
కేచిచ్చఞ్చలలోచనాకుచతటీచేలాఞ్చలోచ్చాలన-
స్పర్శద్రాక్పరిరమ్భసమ్భ్రమకలాలీలాసు  లోలాశయాః ।

సన్త్వేతే కృతినస్తు నిస్తులయశః కోశాదయః శ్రీగురు -

వ్యాహారక్షరితామృతాబ్ధిలహరీదోలాసు  ఖేలన్త్యమీ ॥ ౩౯॥
చిన్తాసన్తానతన్తుగ్రథితనవభవత్సుక్తిముక్తాఫలౌఘై  -

రుద్యద్వైశద్యసద్యఃపరిహృతతిమిరైర్హారిణో    హారిణోఽమీ ।
సన్తః సన్తోషవన్తో యతివర కిమతో మణ్డనం  పణ్డితానాం

విద్యా హృద్యా స్వయం తాన్ శతమఖముఖరాన్ వారయన్తీ వృణీతే ॥ ౪౦॥
సన్తః సన్తోషపోషం దధతు తవ కృతామ్నాయశోభైర్యశోభిః

సౌరాలోకైరులూకా  ఇవ నిఖిలఖలా మోహమాహో వహన్తు ।
ధీరశ్రీశఙ్కరార్యప్రణతిపరిణతిభ్రశ్యదన్తర్దురన్త      -
ధ్వాన్తాః సన్తో వయం తు ప్రచురతరనిజానన్దసిన్ధౌ   నిమగ్నాః ॥ ౪౧॥

చిన్తాసన్తానశాఖీ పదసరసిజయోర్వన్దనం  నన్దనం  తే

సఙ్కల్పః కల్పవల్లీ మనసి గుణనుతేర్వర్ణనా  స్వర్ణదీయమ్  ।
స్వర్గో దృగ్గోచరస్త్వత్పదభజనమతః  సంవిచార్యేదమార్యా

మన్యన్తే స్వర్గమన్యం  తృణవదతిలఘుం శఙ్కరార్య త్వదీయాః ॥ ౪౨॥
తదహం విసృజ్య సుతదారగృహం ద్రవిణాని  కర్మ చ గృహే విహితమ్ ।
శరణం వృణోమి భగవచ్చరణావనుశాధి కిఙ్కరమముం కృపయా ॥ ౪౩॥
ఇతి సూనృతోక్తిభిరుదీర్ణగుణః  సుధియాఽఽత్మవాననుజిఘృక్షురసౌ ।
సముదైక్షతాస్య  సహధర్మచరీం విదితాశయామునిమవోచత సా ॥ ౪౪॥
యతిపుణ్డరీక  తవ వేద్మి మనో నను పూర్వమేవ విదితం చ మయా ।
ఇహ భావి తాపసముఖాదఖిలం తదుదీర్యతే శ‍ృణు ససభ్యజనః ॥ ౪౫॥
మయి జాతు మాతురుపకణ్ఠజుషి  ప్రభయా  తడిత్ప్రతిభటోచ్చజటః ।
సితభూతిరూషితసమస్తతనుః శ్రమణోఽభ్యయాదపరసూర్య  ఇవ ॥ ౪౬॥
పరిగృహ్య పాద్యముఖయాఽర్హణయా  రచితాఞ్జలిర్నమితపూర్వతనుః
జననీ తదాఽఽత్తవరివస్యమముం మునిమన్వయుఙత మమ భావ్యఖిలమ్ ॥ ౪౭॥
భగవన్న వేద్మి దుహిర్తుమమ భావ్యఖిలం చ వేత్తి తపసా హి భవాన్ ।
ప్రణతే  జనే హి సుధియః కథయన్త్యపి గోప్యమార్యసదృశాః కృపయా ॥ ౪౮॥
కియదాయురవాప్స్యతి సుతాన్ కతి వా దయితం కథంవిధముపైష్యతి  చ ।
అథ చ క్రతూనపి  కరిష్యతి మే దుహితా ప్రభూతధనధాన్యవతీ  ॥ ౪౯॥
ఇతి పృష్టభావిచరితః  ప్రసువా  క్షణమాత్రమీలితవిలోచనకః  ।
సకలం క్రమేణ  కథయన్నిదమప్యపరం జగాద సురహస్యమపి ॥ ౫౦॥
నిగమాధ్వని ప్రబలబాహ్యమతైరమితైరధిక్షితి    ఖిలే ద్రుహిణః  ।
పునరుద్దిధీర్షురవతీర్య   ఖలు ప్రతిభాతి  మణ్డనకవీన్ద్రమిషాత్   ॥ ౫౧॥
తమవాప్య రుద్రమివ  సాఽద్రిసుతా  దుహితా తవాచ్యుతమివాబ్ధిసుతా  ।
అనురూపమాహృతసమస్తమఖా ససుతా భవిష్యతి చిరం ముదితా ॥ ౫౨॥
అథ నష్టమౌపనిషదం  ప్రబలైః   కుమతైః  కృతాన్తమిహ సాధయితుమ్ ।
నను మానుషం వపురుపేత్య శివః సమలఙ్కరిష్యతి ధరాం స్వపదైః  ॥ ౫౩॥
సహ తేన వాదముపగమ్య చిరం దుహితుః పతిస్తు యతివేషజుషా ।
విజితస్తమేవ శరణం జగతాం శరణం గమిష్యతి విసృష్టగృహః  ॥ ౫౪॥
ఇతి గాముదీర్య స మునిః ప్రయయౌ  సకలం యథాతథమభూచ్చ మమ ।

భవదీయశిష్యపదమస్య కథం వితథం భవిష్యతి మునేర్వచసి ॥ ౫౫॥
అపి తు త్వయాఽద్య న సమగ్రజితః  ప్రథితాగ్రణీర్మమ   పతిర్యదహమ్ ।
వపురర్ధమస్య  న జితా మతిమన్నపి మాం విజిత్య కురు శిష్యమిమమ్ ॥ ౫౬॥
యదపి త్వమస్య జగతః ప్రభవో  నను సర్వవిచ్చ పరమః పురుషః ।
తదపి త్వయైవ  సహ వాదకృతే హృదయం బిభర్తి మమ తూత్కలికామ్ ॥ ౫౭॥
ఇతియాయజూకసహధర్మచరీకథితం వచోర్థవగర్హ్యపదమ్   ।
మధురం నిశమ్య ముదితః సుతరాం ప్రతివక్తుమైహత   యతిప్రవరః  ॥ ౫౮॥
యదవాది వాదకలహోత్సుకతాం ప్రతిపద్యతే  హృదయమిత్యబలే ।
తదసాసామ్ప్రతం న హి మహాయశసో మహిలాజనేన కథయన్తి కథామ్ ॥ ౫౯॥
స్వమతం ప్రభేత్తుమిహ యోయతతే స వధూజనోఽస్తు యది వాఽస్త్వితరః ।
యతితవ్యమేవ ఖలు తస్య జయే నిజపక్షరక్షణపరైర్భగవన్  ॥౬౦॥
అత ఏవ గార్గ్యభిధయా  కలహం సహయాజ్ఞవల్క్యమునిరాడకరోత్  ।
జనకస్తథా సులభయాఽబలయా కిమమీ భవన్తి న యశోనిధయః ॥౬౧॥
ఇతి యుక్తిమద్గదితమాకలయన్ముదితాన్తరః  శ్రుతిసరిజ్జలధిః   ।
స తయా వివాదమధిదేవతయా వచసామియేష విదుషాం సదసి ॥౬౨॥
అథ సా కథా ప్రవవృతే  స్మ తయోరుభయోః పరస్పరజయోత్సుకయోః ।
మతిచాతురీరచితశబ్దఝరీ  శ్రుతివిస్మయీకృతవిచక్షణయోః  ॥౬౩॥
అనయోర్విచిత్రపదయుక్తిభరైర్నిశమయ్య   సఙ్కథనమాకలితమ్ ।
న ఫణీశమప్యతులయన్న పపీం న గురుం కవిం కిమపరం జగతి ॥౬౪॥
న దివా న నిశ్యపి చ వాదకథా విరరామ నైయమికకాలమృతే  ।
ఇతి జల్పతోః సమమనల్పధియోర్దివసాశ్చ  సప్త దశ చాత్యగమన్ ॥౬౫॥
అథ శారదాఽకృతకవాక్ప్రముఖేష్వఖిలేషు శాస్త్రనిచయేషు  పరమ్ ।
తమజయ్యమాత్మని విచిన్త్య మునిం పునరప్యచిన్తయదిదం తరసా ॥౬౬॥
అతిబాల్య ఏవ కృతసంన్యసనో నియమైః  పరైరవిధురశ్చ  సదా ।
మదనాగమేష్వకృతబుద్ధిరసౌ  తదనేన సమ్ప్రతి జయేయమహమ్ ॥౬౭॥
ఇతి సమ్ప్రధార్య పునరప్యమునా కథనే ప్రసఙ్గమథ   సఙ్గతితః  ।
యమినం సదస్యముమపృచ్ఛదసౌ కుసుమాస్త్రశాస్త్రహృదయం   విదుషీ ॥౬౮॥

shankaradigvijayam.pdf 97



శఙ్కరదిగ్విజయమ్

కలాః కియన్త్యో వద పుష్పధన్వనః కిమాత్మికాః కిఞ్చ పదం సమాశ్రితాః  ।
పూర్వే చ పక్షే కథమన్యథా స్థితిః  కథం యువత్యాం కథమేవ పురుషే ॥౬౯॥
నేతీరితః కిఞ్చిదువాచ శఙ్కరో విచిన్తయన్నత్ర చిరం విచక్షణః ।
తాసామనుక్తౌ భవితాఽల్పవేదితా భవేత్తదుక్తౌ మమ ధర్మసఙ్క్షయః  ॥ ౭౦॥
ఇతి సంవిచిన్త్య స హృదాఽఽశు తదాఽనవబుద్ధపుష్పశరశాస్త్ర  ఇవ ।
విదితాగమోఽపి సురిరక్షయిషుర్నియమం జగాద జగతి వ్రతినామ్  ॥ ౭౧॥
ఇహ మాసమాత్రమవధిః  క్రియతామనుమన్యతే  హి దివసస్య గణః ।
తదనన్తరం సుదతి హాస్యసి భోః కుసుమాస్త్రశాస్త్రనిపుణత్వమపి   ॥ ౭౨॥
ఉరరీకృతే సతి తథేతి తయాఽఽక్రమతే  స్మ యోగిమృగరాడ్ గగనమ్ ।
శ్రుతవిగ్రహః   శ్రుతవినేయయుతో  దధదభ్రచారమథ యోగదృశా ॥ ౭౩॥
స దదర్శ కుత్రచిదమర్త్యమివ  త్రిదివచ్యుతం  విగతసత్త్వమపి ।
మనుజేశ్వరం పరివృతం ప్రలపత్ప్రమదాభిరార్తిమదమాత్యజనమ్  ॥ ౭౪॥
అథో నిశాఖేటవశాదటవ్యాం మూలే తరోర్మోహవశాత్పరాసుమ్ ।
తం వీక్ష్య మార్గేఽమరుకం  నృపాలం సనన్దనం  మాహ స సంయమీన్ద్రః  ॥ ౭౫॥
సౌన్దర్యసౌభాగ్యనికేతసీమాః  పరఃశతా యస్య పయోరుహాక్ష్యః ।
స ఏవ రాజాఽమరుకాభిధానః శేతే గతాసుః శ్రమతో  ధరణ్యామ్ ॥ ౭౬॥
ప్రవిశ్య  కాయం తమిమం పరాసోర్నృపస్య రాజ్యేఽస్య సుతం నివేశ్య ।
యోగానుభావాత్పునరప్యుపైతుముత్కణ్ఠతే   మానసమస్మదీయమ్ ॥ ౭౭॥
అన్యాదృశానామదసీయానాకుశేశయాక్షీకిలకిఞ్చితానామ్ ।
సర్వజ్ఞతానిర్వహణాయ  సోఽహం సాక్షిత్వమప్యాశ్రయితుం  సమీహే ॥ ౭౮॥
ఇత్యూచివాంసం యతితల్లజం  తం సనన్దనః  ప్రాహ  ససాన్త్వమేనమ్ ।
సర్వజ్ఞ నైవావిదితం  తవాస్తి తథాఽపి భక్తిర్ముఖరం తనోతి ॥ ౭౯॥
మత్స్యేన్ద్రనామా  హి పురా మహాత్మా గోరక్షమాదిశ్య నిజాఙ్గగుప్త్యై   ।
నృపస్య కస్యాపి తనుం పరాసోః ప్రవిశ్య  తత్పత్తనమాససాద ॥౮౦॥
భద్రాసనాధ్యాసిని యోగివర్యే భద్రాణ్యనిద్రాణ్యభవవన్ప్రజానామ్   ।
వవర్ష కాలేషు బలాహకోఽపి సస్యాని చాశాస్యఫలాన్యభూవన్ ॥౮౧॥
విజ్ఞాయ  విజ్ఞాః  సచివా నృపస్య కాయే ప్రవిష్టం   కమపీహ దివ్యమ్ ।
సమాదిశన్ రాజసరోరుహాక్షీః సర్వాత్మనా తస్య వశీక్రియాయై  ॥౮౨॥

సఙ్గీతలాస్యాభినయాదికేషు  సంసక్తచేతా లలితేషు తాసామ్ ।
స ఏష విస్మృత్య పునః సమాధిం సర్వాత్మనా ప్రాకృతవద్బభూవ  ॥౮౩॥
గోరక్ష ఏషోఽథ గురోః ప్రవృత్తిం   విజ్ఞాయ  రక్షన్ బహుధాఽస్య దేహమ్ ।
నిశాన్తకాన్తానటనోపదేష్టా నితాన్తమస్యాభవదన్తరఙ్గః  ॥౮౪॥
తత్రైకదా  తత్వనిబోధనేన నివృత్తరాగం నిజదేశికం సః ।
యోగానుపూర్వీముపదిశ్య నిన్యే యథాపురం ప్రాక్తనమేవ   దేహమ్ ॥౮౫॥
హన్తేదృశోఽయం విషయానురాగః కిఞ్చోర్ధ్వరేతోవ్రతఖణ్డనేన    ।
కిం నోదయేత్కిల్బిషముల్బణం తే కృత్యం భవానేవ కృతీం వివేక్తుమ్ ॥౮౬॥
వ్రతమస్మదీయమతులం  క్వ మహత్ క్వ చ కామశాస్త్రమతిగర్హ్యమిదమ్   ।
తదపీష్యతే భగవతైవ  యది హ్యనవస్థితం  జగదిహైవ  భవేత్ ॥౮౭॥
అధిమేదిని ప్రథయితుం  శిథిలం ఘృతకఙ్కణస్య యతిధర్మమిమమ్ ।
భవతః కిమస్త్య విదితం తదపి ప్రణయాన్మయోదితమిదం  భగవన్ ॥౮౮॥
స నిశమ్య పద్మచరణస్య గిరం గిరతి స్మ గీష్పతిసమప్రతిభః  ।
అవిగీతమేవ భవతా ఫణితం శ‍ృణు సౌమ్య వచ్మి పరమార్థమిదమ్  ॥౮౯॥
అసఙ్గినో  న ప్రభవన్తి  కామా హరేరివాభీరవధూసఖస్య ।
వజ్రోలియోగప్రతిభూః   స ఏష వత్సావకీర్ణిత్వవిపర్యయో  నః ॥౯౦॥
సఙ్కల్ప ఏవాఖిలకామమూలం స ఏవ మే నాస్తి సమస్య విష్ణోః  ।
తన్మూలహానౌ భవపాశనాశః కర్తుః సదా స్యాద్భవదోషదృష్టేః  ॥౯౧॥
అవిచార్య యస్తు వపురాద్యహమిత్యభిమన్యతే జడమతిః సుదృఢమ్ ।
తమబుద్ధతత్త్వమధికృత్య  విధిప్రతిషేధశాస్త్రమఖిలం   సఫలమ్ ॥౯౨॥
కృతధీస్త్వనాశ్రమమవర్ణమజాత్యవవోధమాత్రమజమేకరసమ్    ।
స్వతయాఽవగత్య న భజేన్నివసన్నిగమస్య మూర్ధ్ని  విధికిఙ్కరతామ్ ॥౯౩॥
కలశాది మృత్ప్రభవమస్తి యథా మృదమన్తరా న జగదేవమిదమ్ ।
పరమాత్మజన్యమపి తేన వినా సమయత్రయేఽపి  న సమస్తి ఖలు ॥౯౪॥
కథమజ్యతే జగదశేషమిదం కలయన్మృషేతి హృది కర్మఫలైః  ।
న ఫలాయ హి స్వపనకాలకృతం సుకృతాది జాత్వనృతబుద్ధిహతమ్  ॥౯౫॥
తదయం కరోతు హయమేధశతాన్యమితాని విప్రహననాన్యథవా  ।

పరమార్థవిన్న  సుకృతైర్దురితైరపి    లిప్యతేఽస్తమితకర్తృతయా ॥౯౬॥
అవధీత్త్రిశీర్షమదదాచ్చ   యతీన్ వృకమణ్డలాయ  కుపితః శతశః ।
బత లోమహానిరపి తేన కృతా న శతక్రతోరితి  హి బహ్వృచగీః ॥౯౭॥
బహుదక్షిణైరయజత  క్రతుభిర్విబుధానతర్పయదసఙ్ఖ్యధనైః    ।
జనకస్తథాఽప్యభయమాప పరం న తు దేహయోగమితి కాణ్వవచః ॥౯౮॥
న విహీయతేఽహిరిపువదురితైర్న  చ వర్ధతే  జనకవత్సుకృతైః  ।
న స తాపమేత్యకరవం దురితం కిమహం న సాధ్వకరవం త్వితి చ ॥౯౯॥
తదనఙ్గశాస్త్రపరిశీలనమప్యమునైవ    సౌమ్య కరణేన కృతమ్ ।
న హి దోషకృత్తదపి శిష్టసరణ్యవనార్థమన్యవపురేత్య   యతే ॥ ౧౦౦॥
ఇతి సత్కథః స కథనీయయశా భవభీతిభఞ్జనకరీః  కయయన్ ।
సుదురాసదం చరణచారిజనైర్గిరిశ  ‍ృఙ్గమేత్య  పునరేవ జగౌ ॥ ౧౦౧॥
అధిసాను పశ్యత విభాతి గుహా పురతఃశిలా సమతలా విపులా ।
సరసీ చ తత్పరిసరేఽచ్ఛజలా ఫలభారనమ్రతరురభ్యతటా  ॥ ౧౦౨॥
పరిపాలయతామిహ వసద్భిరిదం వపురప్రమాదమనవద్యగుణాః  ।
అహమాస్థితస్తదుచితం  కరణం కలయామియావదసమేషుకలామ్ ॥ ౧౦౩॥
ఇతి శిష్యవర్గమనుశాస్య  యతిమవరో విసృష్టకరణోఽధిగుహమ్  ।
మహిపస్య వర్ష్మ  గురుయోగవలోఽవిశదాతివాహికశరీరయుతః ॥ ౧౦౪॥
అఙ్గుష్టమారభ్య   సమీరణం నయన్ కరన్ధ్రమార్గాద్బహిరేత్య   యోగవిత్ ।
కరన్ధ్రమార్గేణ   శనైః  ప్రవిష్టవాన్   మృతస్య యావచ్చరణాగ్రమేకధీః  ॥ ౧౦౫॥
గాత్రం  గతాసోర్వసుధాధిపస్య శనైః  సమాస్పన్దత  హృత్ప్రదేశే ।
తథోదమీలన్నయనం క్రమేణ  తథోదతిష్ఠత్స  యథాపురైవ  ॥ ౧౦౬॥
ఆదౌ తదఙ్గముదయన్ముఖకాన్తి  పశ్చాన్నాసాన్తనిర్యదనిలం శనకైః  పరస్తాత్ ।
ఉన్మీలదఙ్ఘ్రిచలనం  తదనుద్యదక్షివ్యాకోచముత్థితముపాత్తబలం  క్రమేణ  ॥ ౧౦౭॥
తం ప్రాప్తజీవముపలభ్య   పతిం ప్రభూతహర్షస్వనాః   ప్రముదితాననపఙ్కజాస్తాః  ।
నార్యో విరేజురరుణోదయసమ్ప్రఫుల్లపద్మాః  ససారసరవా ఇవ వారిజిన్యః ॥ ౧౦౮॥
హర్షం  తాసాముదితమతులం వీక్ష్య వామేక్షణానా-

మాత్తప్రాణం  నృపమపి మహామాత్యముఖ్యాః ప్రహృష్టాః   ।

దధ్ముః శఙ్ఖాన్  పణవపటహాన్ దున్దుభీశ్చాభిజఘ్ను -
స్తేషాం ఘోషాః సపది బధిరీచక్రిరే  ద్యాం భువం చ ॥ ౧౦౯॥

ఇతి శ్రీమాధవీయే  తత్సార్వజ్ఞ్యోపాయగోచరః  ।
సఙ్క్షేపశఙ్కరజయే  సర్గోఽయం  నవమోఽభవత్ ॥౯॥
ఆదితః శ్లోకాః  ౧౦౨౯ ।

॥ ౧౦. దశమః సర్గః  రాజదేహప్రవేశాది  కథనమ్ ॥

అథ దశమః సర్గః  ॥ ౧౦॥
అథ పురోహితమన్త్రిపురఃసరైర్నరపతిః   కృతశాన్తికకర్మభిః ।
విహితమాఙ్గలికః  స యథోచితం నగరమాస్థితభద్రగజో   యయౌ ॥ ౧॥
సమధిగమ్య పురం పరిసాన్త్వితప్రియజనః  సచివైః  సహ సమ్ప్రతైః  ।
భువమపాలయదాదృతశాసనో నృపతిభిర్దివమిన్ద్ర   ఇవాఘిరాట్ ॥౨॥
ఇతి నృపత్వముపేత్య వసున్ధరామవతి  సంయమిభూభృతి మన్త్రిణః  ।
తమధికృత్య పరం కృతసంశయా ఇతి జజలపురనల్పధియో మిథః ॥ ౩॥
మృతిముపేత్య యథా పునరుత్థితః  ప్రకృతిభాగ్యవశేన  తథా త్వయమ్ ।
నరపతిః ప్రతిభాతి  న పూర్వవత్సముదితాఖిలదివ్యగుణోదయః ॥ ౪॥
వసు దదాతి యయాతివదర్థినే  వదతి గోష్పతివద్గిరమర్థవిత్   ।
జయతి ఫాల్గునవత్ప్రతిపార్థివాన్   సకలమప్యవగచ్ఛతి శర్వవత్ ॥ ౫॥
అనుసవనవిసృత్వరైరపూర్వైర్వితరణపౌరుషశౌర్యధైర్యపూర్వైః     ।
అనితరసులభైర్గుణైర్విభాతి    క్షితిపతిరేష పరః పుమానివాద్యః ॥౬॥
అనృతుషు తరవః సుపుష్పితాగ్రా బహుతరదుగ్ధదుధాశ్చ  గోమహిష్యః ।
క్షితిరభిమతవృష్టిరాఠ్యసస్యా  స్వవిహితధర్మరతాః ప్రజాశ్చ  సర్వాః ॥ ౭॥
కాలస్తిష్యః సర్వదోషాకరోఽపి త్రేతామత్యేత్యద్య  రాజ్ఞః  ప్రభావాత్
తస్మాదస్మద్రాజవర్ష్మ   ప్రవిశ్య  ప్రాప్తైశ్వర్యః   శాస్తి కశ్చిద్ధరిత్రీమ్   ॥౮॥
తదయం గుణవారిధిర్యథా ప్రతిపద్యేత  న పూర్వకం వపుః ।
కరవామ తథేతి నిశ్చయం కృతవన్తః సచివాః పరస్పరమ్ ॥౯॥
అథ తే భువి యస్య కస్యచిద్విగతాసోర్వపురస్తి దేహినః ।
అవిచార్య తదాశు దహ్యతామితి భృత్యాన్ రహసి న్యయోజయన్ ॥ ౧౦॥

అథ రాజ్యధురం ఘరాధిపః పరమాప్తేషు నివేశ్య మన్త్రిషు  ।
బుభుజే విషయాన్ విలాసినీసచివోఽన్యక్షితిపాలదుర్లభాన్  ॥ ౧౧॥
స్ఫటికఫలకే జ్యోత్స్నాశుభ్రే మనోజ్ఞశిరోగృహే

వరయువతిభిర్దీవ్యనక్షైర్దురోదరకేలిషు   ।
అధరదశనం బాహ్వావాహం మహోత్పలతాడనం

రతివినిమయం రాజాఽకార్షీద్గ్లహం   విజయే మిథః ॥ ౧౨॥
అధరజసుధాశ్లేషాద్రుచ్యం   సుగన్ధి ముఖానిల-
వ్యతికరవశాత్కామం కాన్తాకరాత్తమతిప్రియమ్  ।

మధు మదకరం పాయం పాయం ప్రియాః  సమపాయయత్-
కనకచషకైరిన్దుచ్ఛాయాపరిష్కృతమాదరాత్   ॥ ౧౩॥

మధుమదకలం మన్దస్విన్నం  మనోహరభాషణం
నిభృతపులకం సీత్కారాఢ్యం సరోరుహసౌరభమ్ ।

దరముకులితాక్షీషలజ్జం  విసృత్వరమన్మథం
ప్రచరదలకం  కాన్తావక్త్రం  నిపీయ కృతీ నృపః ॥ ౧౪॥

వివృతజఘనం సన్దష్టోష్ఠం    ప్రణున్నపయోధరం
ప్రసృతభణితం  ప్రాప్తోత్సాహం  రణన్మణిమేఖలమ్ ।

నిభృతకరణం నృత్యదూగాత్రం  గతేతరభావనం
ప్రసృమరసుఖం  ప్రాదుర్భూతం  కిమప్యపదం గిరామ్ ॥ ౧౫॥

మనసిజకలాతత్త్వాభిజ్ఞో మనోజ్ఞవిచేష్టితః 
సకలవిషయవ్యావృత్తాక్షః సదానుసృతోత్తమః ।

కృతకుచగురూపాస్త్యాఽత్యన్తం సునిర్వృతమానసో
నిధువనవరబ్రహ్మానన్దం   నిరర్గలమన్వభూత్  ॥ ౧౬॥

పురేవ భోగాన్ బుభుజే మహీభృత్స భోగినీభిః సహితోఽప్యరంస్త ।
కన్దర్పశాస్త్రానుగతః   ప్రవీణైర్వాత్స్యాయనే   తచ్చ నిరైక్షతాద్ధా  ॥ ౧౭॥
వాత్స్యాయనప్రోదితసూత్రజాతం   తదీయభాష్యం చ నిరీక్ష్య సమ్యక్ ।
స్వయం వ్యధత్తాభినవార్థగర్భం  నిబన్ధమేకం  నృపవేషధారీ ॥ ౧౮॥
పారాశర్యవనిభృతి ప్రవిశ్య  రాజ్ఞో వర్ష్మైవం  విహరతి తద్విలాసినీభిః ।
దృష్ట్వా  తత్సమయమతీతమస్య శిష్యా రక్షన్తో వపురితరేతరం జజల్పుః ॥ ౧౯॥
ఆచార్యైరవధిరకారి  మాసమాత్రం  సోఽతీతః పునరపి పఞ్చషాశ్చ ఘస్రాః  ।

అద్యాపి స్వకరణమేత్య నః సనాథాన్ కర్తుం తన్మనసి న జాయతేఽనుకమ్పా ॥౨౦॥
కిం కుర్మః క్వ ను మృగయామహే క్వ యామః కో జానన్నిహ వసతీతి నోఽభిదధ్యాత్
।
విజ్ఞాతుం  కథమిమమీశ్మహే విచిన్త్యాప్యా సిన్ధు క్షితితలమన్యగాత్రగూఢమ్  ॥౨౧॥
గురుణా కరుణానిధినా హ్యధునా యది నో నిహితా విహితాస్త్యజితాః ।
జగతి క్వ గతిర్భజతాం త్యజతాం స్వపదం విపదన్తకరం తదిదమ్ ॥౨౨॥
నిఃశేషేన్ద్రియజాడయహృన్నవనవాహ్లాదం   ముహుస్తన్వతీ

నిత్యాశ్లిష్టరజోయతీశచరణామ్భోజాశ్రయా    శ్రేయసీ  ।
నిష్పత్యూహవిజృమ్భమాణజినస్యోద్వాసనా వాసనా

నిఃసీమా హృదయేన కల్పితపరీరమ్భా చిరం భావ్యతే ॥౨౩॥
ఫలితైరివ  సత్వపాదపైః  పరిణామైరివ  యోగసమ్పదామ్ ।
సమయైరివ  వైదికశ్రియాం   సశరీరైరివ  తత్వనిర్ణయైః   ॥౨౪॥
సఘనైర్నిజలాభవైభవాత్   సకుటుమ్బైరుపశాన్తికాన్తయా  ।
అతదన్యతయాఽఖిలాత్మకైరనుగృహ్యేయ  కదా ను ధామభిః ॥౨౫॥
అవినయం వినయన్నసతాం సతామతిరయం తిరయన్ భవపావకమ్ ।
జయతియోయతియోగభృతాం వరో జగతి మే గతిమేష విధాస్యతి ॥౨౬॥
విగతమోహతమోహతిమాప్య యం విధుతమాయతమాయతయోఽభవన్ ।
అమృతదస్య తదస్య దృశః సృతవావతరేమ తరేమ శుగర్ణవమ్  ॥౨౭॥
శుభాశుభవిభాజకస్ఫురణదృష్టిముష్టిన్ధయః  

క్షపాన్ధమతపాన్థ  దుష్కథకదమ్భకుక్షిమ్భరిః ।
కదా భవసి మే పునఃపునరనాద్యవిద్యాతమః

ప్రమృద్య  గలితద్వయం పదముదఞ్చయన్నద్వయమ్ ॥౨౮॥
మర్త్యానాం నిజపాదపఙ్కజజుషామాచార్య వాచా యయా

రున్ధానో  మతికల్మషం త్వమిహ కిం కుర్వాణనిర్వాణయా ।
ద్రాఙ్  నాయాస్యసి చేత్సుధీకృతపరీహాసస్య దసస్య తే

దుఃఖాన్తో న భవేదితీడ్య స పునర్జానీహి  మీనీహి మా ॥౨౯॥
ఇతి ఖేదముపేయుషి మిత్రజనే  ప్రతిపన్నయతిక్షితిభృన్మహిమా  ।
శుచమర్థవతా  శమయన్వచసా నిజగాద సరోరుహపాద ఇదమ్ ॥ ౩౦॥

పర్యాప్తం నః క్లైబ్యముపేత్యాత్ర  సఖాయః కృత్వోత్సాహం భూమిమశేషామపిఘానాత్ ।
అన్వేష్యామో భూవివరాణ్యప్యథ చ ద్యాం యద్వద్దేవం  దేవమనుష్యాదిషు గూఢమ్ ॥
౩౧॥
అనిర్విణ్ణచేతాః  సమాస్థాయ  యత్నం సుదుష్ప్రాపమప్యర్థమాప్నోత్యవశ్యమ్  ।
ముహుర్విఘ్న జాలైః  సురా హన్యమానా సుధామప్యవాపుర్హ్యనిర్విణ్ణచిత్తాః   ॥ ౩౨॥
యదప్యన్యగాత్రప్రతిచ్ఛన్నరూపో   దురన్వేషణః స్యాద్గురుర్నస్తథాపి  ।
స్వభానుదరస్థః  శశీవ ప్రకాశైస్తదీయైర్గుణైరేవ       వేత్తుం స శక్యః ॥ ౩౩॥
ఇక్షుచాపాగమాపేక్షయా నిర్గతో  వర్ష్మ  తస్య్చితం కృష్ణవర్త్మద్యుతిః   ।
విభ్రమాణాం  పదం సుభ్రువాం  భూపతేః ప్రాప్తుమర్హత్యకామాగ్రణీః    సంయమీ ॥ ౩౪॥
నిత్యతృప్తాగ్రయాయ్యాశ్రితే   నిర్వృతాః ప్రాణినో  రోగశోకాదినా నేక్షితాః ।
దస్యుపీడోజ్ఝితాః  స్వస్వధర్మే రతాః కాలవర్షీ స్వరాణ్మేదినీ కామసూః ॥ ౩౫॥
తదిహాఽఽస్యమపాస్య విచేతుం నిరవధిసంసృతిజలధేః సేతుమ్ ।
దేశికవరపదకమలంయామో న వృథాఽనేహసమత్ర నయామః ॥ ౩౬॥
ఇతి జలరుహపదవచనం సర్వే మనసి నిఘాయ నిరాకృతగర్వే ।
కాంశ్చిత్తత్ర నివేశ్య శరీరం రక్షితుమన్యే నిరగురుదారమ్ ॥ ౩౭॥
తే చిన్వన్తః శైలాచ్ఛైలం   విషయాద్విషయం భువమనువేలమ్ ।
ప్రాపుర్ధిక్కృతవిబుధనివేశాన్   స్ఫీతానమరుకనృపతేర్దేశాన్  ॥ ౩౮॥
మృత్వా పునరప్యుత్థితమేనం  శ్రుత్వా  వైన్యదిలీపసమానమ్  ।
త్యక్త్వా విరహజదైన్యమమన్దం   మత్వాఽఽచార్యం ధైర్యమవిన్దన   ॥ ౩౯॥
తే చ జ్ఞాత్వా  గానవిలోలం తరుణీసక్తం ధరణీపాలమ్ ।
వివిశుః స్వీకృతగాయకవేషా నగరం విదితసమస్తవిశేషాః ॥ ౪౦॥
రాజ్ఞే జ్ఞాపితవిద్యాతిశయాస్తే  తత్సఙ్గ్రహవిఘృతాతిశయాః  ।
రమణీశతమధ్యగమవనీన్ద్రం  దదృశుస్తారావృతమివ చన్ద్రమ్  ॥ ౪౧॥
వరచామరకరతరుణీకఙ్కణరఞ్జితమనోహరపశ్చాద్భాగమ్  ।
గీతిగతిజ్ఞోద్గీతశ్రుతిసుఖతానసముల్లసదగ్రిమదేశమ్      ॥ ౪౨॥
ఘృతచామీకరదణ్డసితాతపవారణరఞ్జితరత్నకిరీటమ్   ।
శ్రితవిగ్రహమివ   రతిపతిమాశ్రితభువమివ  సాన్తఃపురమమరేశమ్ ॥ ౪౩॥

రుచిరవేషాః సమాసాద్య తాం సంసదం నయనసంజ్ఞావితీర్ణాసనా   భూభుజా ।
సమతిసృష్టాస్తతః   సుఖరం ముర్చ్ఛనాపదవిదస్తే జగుర్మోహయన్తః సభామ్ ॥ ౪౪॥
భృఙ్గ తవ సఙ్గతిమపాస్య  గిరిశ‍ృఙ్గే తుఙ్గవిటపిని  సఙ్గమజుషి  త్వదఙ్గే ।
స్వాఙ్గరచితాః  సకలుషాన్తరఙ్గాః  సఙ్గమకృతే  భఙ్గముపయన్తి  భృఙ్గాః  ॥ ౪౫॥
పఞ్చశరసమయసఞ్చయకృతే ప్రాఞ్చం  ముఞ్చన్నివేహ సఞ్చరసి ప్రపఞ్చమ్  ।
పఞ్చజనముఖ పఞ్చముఖమప్యనఞ్చంస్త్వం చ గతిరితి కిఞ్చ కిల వఞ్చితోఽసౌ ॥।
౪౬॥
పర్వశశిముఖ సర్వమపహాయపూర్వే కుర్వదిహ గర్వమనుసృత్య హృదపూర్వమ్ ।
న స్మరసి వస్త్వస్మదీయమితి కస్మాత్సంస్మర తదస్మర పరమస్మదుత్త్త్యా ॥ ౪౭॥
నేతినేతీత్యాదినిగమవచనేన నిపుణం నిషిధ్య మూర్తమూర్తరాశిమ్ ।
యదశక్యనిహ్నవం స్వాత్మరూపతయా జానన్తి కోవిదాస్తత్త్వమసి  తత్త్వమ్ ॥ ౪౮॥
ఖాద్యముత్పాద్య విశ్వమనుప్రవిశ్య  గూఢమన్నమయాదికోశతుషజాలే ।
కవయో వివిచ్య యుక్త్యవఘాతతో యత్తణ్డులవదాదదతి  తత్వమసి తత్త్వమ్ ॥ ౪౯॥
విషమవిషయేషు సఞ్చారిణోఽక్షాశ్వాన్ దోషదర్శనకశాభిఘాతతః ।
స్వైరం  సన్నివర్త్య స్వాన్తరశ్మిభిర్ధీరా  బధ్నన్తి యత్ర తత్త్వమసి తత్త్వమ్ ॥ ౫౦॥
వ్యావృత్తజాగ్రదాదిష్వనుస్యూతం  తేభ్యోఽన్యదివ పుష్పేభ్య ఇవ సుత్రమ్  ।
ఇతి యదౌపాధికత్రయపృథక్త్వేన  విదన్తి సూరయస్తత్త్వమసి  తవమ్ ॥ ౫౧॥
పురుష ఏవేదమిత్యాదివేదేషు సర్వకారణతయాయస్య ।
సార్వాత్మ్యం హాటకస్యేవ ముకుటాదితాదామ్యం సరసమామ్నాయతే తత్త్వమసి తత్త్వమ్
॥ ౫౨॥
యశ్చాహమత్ర వర్ష్మణి  భామి సోఽసౌయోఽసౌ విభాతి రవిమణ్డలే  సోఽహమితి ।
వేదవాదినో వ్యతిహారతో యదధ్యాపయన్తి యత్నతస్తత్వమసి తత్త్వమ్ ॥ ౫౩॥
వేదానువచనసదానముఖఘమః శ్రద్ధయాఽనుష్ఠితైర్విద్యయా    యుక్తైః  ।
వివిదషన్త్యత్యన్త  విమలస్వాన్తా బ్రాహ్మణా  యద్బ్రహ్మ తత్త్వమసి తత్త్వమ్ ॥ ౫౪॥
శమదమోపరమాదిసాధనైర్ధీరాః   స్వాత్మనాఽఽత్మని యదన్విష్య కృతకృత్యాః ।
అధిగతామితసచ్చిదానన్దరూపా  న పునరిహ ఖిద్యన్తే తత్త్వమసి  తత్త్వమ్ ॥ ౫౫॥
అవిగీతమేవం నరపతిరాకర్ణ్య  వర్ణితాత్మార్థమ్   ।
విససర్జ పూరితాశానేతాన్నిర్జ్ఞాతకర్తవ్యః  ॥ ౫౬॥

ఉద్బోధితః సదసి తైరవలమ్బ్య  మూర్చ్ఛాం నిర్గత్య  రాజతనుతో నిజమావివేశ ।
గాత్రం  పురోదితనయేన స దేశికేన్ద్రః  సంజ్ఞామవాప్య  చ పురేవ సముత్థితోఽభూత్  ॥ ౫౭॥
తదేను కుహరమేత్య పూర్వదృష్టం  నరపతిభృత్యవిసృష్టపావకేన  ।
నిజవపురవలోక్య దహ్యమానం ఝటితి సయోగధురన్ధరో  వివేశ ॥ ౫౮॥
సపది దహనశాన్తయే మహాన్తం నరమృగరూపమధోక్షజం శరణ్యమ్ ।
స్తుతిభిరధికలాలసత్పదాభిస్త్వరితమతోషయదాత్మవిత్ప్రధానః ॥ ౫౯॥
నరహరికృపయా తతః ప్రశాన్తే  ప్రబలతరే  స హుతాశనే ప్రవిష్టః   ।
నిరగమదచలేన్ద్రకన్దరాన్తాద్విధురివ   వక్త్రబిలాద్విధున్తుదస్య  ॥౬౦॥
తదను శమధనాధిపో వినేయైశ్చిరవిరహాదతివర్ధమానహార్దైః    ।
సనక ఇవ వృతః సనన్దనాధైర్జిగమిషురాజని    మణ్డనస్య  గేహమ్ ॥౬౧॥
తదను సదనమేత్య పూర్వదృష్టం  గగనపథాద్గలితక్రియాభిమానమ్   ।
విషయవిషనివృత్తతర్షముచ్చైరతనుత   మణ్డనమిశ్రమక్షిపాత్రమ్    ॥౬౨॥
తం సమీక్ష్య నభశ్చ్యుతం స చ ప్రాఞ్జలిః   ప్రణతపూర్వవిగ్రహః   ।
అర్హణాభిరభిపూజ్య  తస్థివానీక్షణైరనిమిషైః    పిబన్నివ ॥౬౩॥
స విశ్వరూపో బత సత్యవాదీ పపాత పాదామ్బుజయోర్యతీశః ।
గృహం శరీరం మమ యచ్చ సర్వం తవేతి వాదీ ముదితో మహాత్మా ॥౬౪॥
ప్రేయసా  ప్రథమమర్చితం  మునిం ప్రాప్తవిష్టరముపస్థితం     బుధైః  ।
ప్రశ్రయావనతమూర్తిరబ్రవీచ్ఛారదాఽభివదనే    విశారదా ॥౬౫॥
ఈశానః సర్వవిద్యానామీశ్వరః సర్వదేహినామ్ ।
బ్రహ్మణోఽధిపతిర్బ్రహ్మన్  భవాన్ సాక్షాత్సదాశివః ॥౬౬॥
సదసి మామవిజిత్య తథైవ  యన్మదనశాసన కామకలాస్వపి ।
తదవబోధకృతే కృతిమాచరస్తదిహ మర్త్యచరిత్రవిడమ్బనమ్  ॥౬౭॥
త్వయాయదావాం విజితౌ పరాత్మన్న త్రపామావహతీడ్య  సర్వథా ।
కృతాభిభూతిర్న మయూఖశాలినా నిశాకరాదేరపకీర్తయే ఖలు ॥౬౮॥
ఆదావాత్మ్యం ధామ కామం ప్రయాస్యామ్యర్హస్యచ్ఛం   మామనుజ్ఞాతుమర్హన్   ।
ఇత్యామన్త్ర్యాన్తర్హితాం    యోగశక్త్యా పశ్యన్ దేవీం భాష్యకర్తా బభాషే ॥౬౯॥
జానామి త్వాం దేవి దేవస్య ధాతుర్భార్యామిష్టామష్టమూర్తేః   సగర్భ్యామ్ ।

వాచామాద్యాం దేవతాం విశ్వగుప్త్యై  చిన్మాత్రామప్యాత్తలక్ష్మ్యాదిరూపామ్  ॥ ౭౦॥
తస్మాదస్మత్కల్పితేష్వర్చ్యమానా స్థానేషు  త్వం శారదాఖ్యా దిశన్తీ ।
ఇష్టానర్థానృష్యశ  ‍ృఙ్గాదికేషు  క్షేత్రేష్వాస్స్వ  ప్రాప్తసత్సన్నిధానా   ॥ ౭౧॥
తథేతి సంశ్రుత్య  సరస్వతీ సా ప్రాయాత్ప్రియం  ధామ పితామహస్య ।
అదర్శనం తత్ర సమీక్ష్య సర్వ ఆకస్మికం విస్మయమీయురుచ్చైః  ॥ ౭౨॥
తస్యా యతీశజితభర్తృయతిత్వజాతవైధవ్యసమ్భవశుచా  భువమస్పృశన్త్యాః ।
అన్తర్ధిమేక్ష్య  ముదితోఽజని మణ్డనోఽపి  తత్సాధు వీక్ష్య ముముదేయతిశేఖరశ్చ ॥ ౭౩॥
మణ్డనమిశ్రోఽప్యథ   విధిపూర్వం దత్వా విత్తం యాగే సర్వమ్ ।
ఆత్మారోపితశోచిష్కేశో భేజే శఙ్కరమస్తమితాశః ॥ ౭౪॥
సంన్యాసగృహ్యవిధినా సకలాని కర్మాణ్యహ్నాయ శఙ్కరగురుర్విదుషోఽస్య కుర్వన్ ।
కర్ణే జగౌ కిమపి తత్త్వమసీతి వాక్యం కర్ణేజపం  నిఖిలసంసృతిదుఃఖహానేః ॥ ౭౫॥
సంన్యాసపూర్వం విధివద్బిభిక్షే పశ్చాదుపాదిక్షదథాఽఽత్మతత్త్వమ్ ।
ఆచార్యవర్యః శ్రుతిమస్తకస్థం   తదాదివాక్యం పునరావభాషే ॥ ౭౬॥
త్వం నాసి దేహో ఘటవద్ధ్యనాత్మా  రూపాదిమత్త్వాదిహ జాతిమత్వాత్ ।
మమేతి భేదప్రథనాదభేదసమ్ప్రత్యయం  విద్ధి విపర్యయోత్థమ్  ॥ ౭౭॥
లోప్యో హి లోప్యవ్యతిరిక్తలోపకో దృష్టో ఘటాదిః ఖలు తాదృశీ తనుః ।
దృశ్యత్వహేతోర్వ్యతిరేకసాధనే త్వత్తః శరీరం కథమాత్మతాగతిః ॥ ౭౮॥
నాపీన్ద్రియాణి  ఖలు తాని చ సాధనాని

దాత్రాదివత్కథమమీషు  తవాఽఽత్మభావః ।
చక్షుర్మదీయమితి భేదగతేరమీషాం

స్వప్నాదిభావవిరహాచ్చ ఘటాదిసామ్యమ్ ॥ ౭౯॥
యద్యాత్మతైషాం  సముదాయగా స్యాదేకవ్యయేనాపి భవేన్న తద్ధీః  ।
ప్రత్యేకమాత్మత్వముదీర్యతే  చేన్నశ్యేచ్ఛరీరం బహునాయకత్వాత్ ॥౮౦॥
ఆత్మత్వమన్యతమగం యది చక్షురాదేశ్చక్షుర్వినాశసమయే స్మరణం న హి స్యాత్ ।
ఏకాశ్రయత్వనియమాత్స్మరణానుభూత్యోర్దృష్టశ్రుతార్థవిషయావగతిశ్చ      న స్యాత్ ॥
౮౧॥
మనోఽపి నాఽఽత్మా కరణత్వహేతోర్మనో మదీయం గతమన్యతోఽభూత్ ।
ఇతి ప్రతీతేర్వ్యభిచారితాయాః  సుప్తౌ చ తచ్చిన్మనసోర్వివిక్తతా ॥౮౨॥

అనయైవ  దిశా నిరాకృతా న చ బుద్ధేరపి  చాఽఽత్మతా స్ఫుటమ్ ।
అపి భేదగతేరనన్వయాత్కరణాదావివ బుద్ధిముజ్ఝ  భోః ॥౮౩॥
నాహఙ్కృతిశ్చరమధాతుపదప్రయోగాత్  ప్రాణా  మదీయా ఇతి లోకవాదాత్ ।
ప్రాణోఽపి  నాఽఽత్మా భవితుం ప్రగల్భః  సర్వోపసంహారిణి సన్ సుషుప్తే ॥౮౪॥
ఏవం శరీరాద్యవివిక్త ఆత్మా త్వంశబ్దవాచ్యోఽభిహితోఽత్ర  వాక్యే ।
తదోదితం బ్రహ్మ  జగన్నిదానం తథా తథైక్యం  పదయుగ్మబోధ్యమ్ ॥౮౫॥
కథం తదైక్యం  ప్రతిపాదయేద్వచః  సర్వజ్ఞసమ్మృఢపదాభిషిక్తయోః  ।
న హ్యేకతా సన్తమసప్రకాశయోః  సన్దృష్టపూర్వా   న చ దృశ్యతేఽధునా ॥౮౬॥
సత్యం విరోధగతిరస్తి తు వాచ్యగేయం సోఽయం పుమానితివదత్ర విరోధహానేః ।
ఆదాయ వాచ్యమవిరోధి పదద్వయం తల్లక్ష్యైక్యబోధనపరం  నను కో విరోధః ॥౮౭॥
జహీహి దేహాదిగతామహన్ధియం  చిరార్జితాం  కర్మశఠేః సుదుస్త్యజామ్ ।
వివేకబుద్ధయా  పరమేవ సన్తతం ధ్యాయాఽఽత్మభావేన యతో విముక్తతా ॥౮౮॥
సాధారణే వపుషి కాకశ‍ృగాలవహ్నిమాత్రాదికస్య  మమతాం త్యజ దుఃఖహేతుమ్ ।
తద్వజ్జహీహి  బహిరర్థగతాం  చ విద్వంశ్చిత్తం బధాన పరమాత్మని నిర్విశఙ్కమ్ ॥
౮౯॥
తీరాత్తీరం సఞ్చరన్ దీర్ఘమత్స్యస్తీరాద్భిన్నో   లిప్యతే నాపి తేన ।
ఏవం దేహీ సఞ్చరజాగ్రదాదౌ  తస్మాద్భిన్నో నాపి తద్ధర్మకో  వా ॥౯౦॥
జాగ్రత్స్వప్నసుషుప్తిలక్షణమదోఽవస్థాత్రయం    చిత్తనౌ

త్వయ్యేవానుగతే మిథో వ్యభిచరద్ధీసంజ్ఞమజ్ఞానతః    ।
క్లృప్తం   రజ్జ్విదమంశకే  వసుమతీచ్ఛిద్రాహిదణ్డాదివత్ 

తద్బ్రహ్మాసి తురీయముజ్ఝితభయం  మా త్వం పురేవ భ్రమీః  ॥౯౧॥
ప్రత్యక్తమం   పరపదం విదుషోఽన్తికస్థం

దూరం తదేవ పరిమూఢమతేర్జనస్య  ।
అన్తర్బహిశ్చ చితిరస్తి న వేతి కశ్చి-
చిచన్వన్ బహిర్బహిరహో మహిమాఽఽత్మశక్తేః ॥౯౨॥

యథా ప్రపాయాం  బహవో మిలన్తే క్షణే ద్వితీయే బత భిన్నమార్గాః  ।
ప్రయాన్తి  తద్వద్బహునామభాజో గృహే భవన్త్యత్ర న కశ్చిదన్తే ॥౯౩॥

సుఖాయయద్యత్ క్రియతే  దివానిశం సుఖం న కిఞ్చిద్ధహుదుఃఖమేవ  తత్ ।
వినా న హేతుం సుఖజన్మ దృశ్యతే హేతుశ్చ హేత్వన్తరసన్నిధౌ భవేత్ ॥౯౪॥
పరిపక్వమతేః సకృచ్ఛ్రుతం జనయేదాత్మధియం శ్రుతేర్వచః  ।
పరిమన్దమతేః  శనైః  శనైర్గురుపాదాబ్జనిషేవణాదినా    ॥౯౫॥
ప్రణవాభ్యసనోక్తకర్మణోః  కరణేనాపి గురోర్నిషేవణాత్ ।
అపగచ్ఛతి మానసం మలం క్షమతే తత్త్వముదీరితం తతః ॥౯౬॥
మనోఽనువర్తేత దివానిశం గురౌ గురుర్హి సాక్షాచ్ఛివ ఏవ తత్త్వవిత్ ।
నిజానువృత్యా పరితోషితో గురుర్వినేయవవక్త్రం  కృపయా హి వీక్షతే ॥౯౭॥
సా కల్పవల్లీంవ  నిజేష్టమర్థం   ఫలత్యవశ్యం కిమకార్యమస్యాః ।
ఆజ్ఞా గురోస్తత్పరిపాలనీయా సామోదమానీయ విధాతుమిష్టా ॥౯౮॥
గురూపదిష్టా నిజదేవతా చేత్కుప్యేత్తదా పాలయితా గురుః స్యాత్ ।
రుష్టే గురౌ పాలయితా న కశ్చిద్గురౌ  న తస్మాజ్జనయేత  కోపమ్ ॥౯౯॥
పుమాన్ పుమర్థం  లభతేఽపి చోదితం భజజన్నివృత్తః ప్రతిషిద్ధసేవనాత్   ।
విధిం నిషేధం చ నివేదయత్యసౌ గురోరనిష్టచ్యుతిరిష్టసమ్భవః   ॥ ౧౦౦॥
ఆరాధితం దైవతమిష్టమర్థం    దదాతి తస్యాధిగమో గురోః స్యాత్ ।
నో చేత్కథం వేదితుమీశ్వరోఽయమతీన్ద్రియం  దైవతమిష్టదం   నః ॥ ౧౦౧॥
తుష్టే గురౌ తుష్యతి దేవతాగణో రుష్టే గురౌ రుష్యతి దేవతాగణః ।
సదాఽఽత్మభావేన సదాత్మదేవతాః పశ్యన్నసౌ విశ్వమయో హి దేశికః ॥ ౧౦౨॥
ఏవం పురాణగురుణా పరమాత్మతత్త్వం శిష్టో గురోశ్చరణయోర్నిపపాత తస్య ।
ధన్యోఽస్మ్యహం తవ గురో కరుణాకటాక్షపాతేన పాతితతమా ఇతి భాషమాణః ॥
౧౦౩॥
తతః స సమ్ప్రాప్య సురేశ్వరాఖ్యాం దిగఙ్గనాభిః  క్రియమాణసఖ్యామ్  ।
సచ్ఛిష్యతాం భాష్యకృతశ్చ ముఖ్యామవాప తుచ్ఛీకృతధాతృసౌఖ్యామ్ ॥ ౧౦౪॥
నిఖిలనిగమచూడాచిన్తయా హన్తయావత్

స్వమనవధికసౌఖ్యం నిర్విశన్నిర్విశఙ్కమ్ ।
బహుతిథమభితోఽసౌ నర్మదాం నర్మదాం తాం

మగధభువి నివాసం నిర్మమే నిర్మమేన్ద్రః  ॥ ౧౦౫॥
ఇతి వశీకృతమణ్డనపణ్డితః   ప్రణతసత్కరణత్రయదణ్డితః    ।

సకలసద్గుణమణ్డలమణ్డితః    స నిరగాత్ కృతదుర్మతఖణ్డితః  ॥ ౧౦౬॥
కుసుమితవివిధపలాశభ్రమదలికులగీతమధురస్వనమ్  ।
పశ్యన్ విపినమయాసీదాశాం కీనాశపాలితామేషః ॥ ౧౦౭॥
తత్ర మహారాష్ట్రముఖే  దేశే గ్రన్థాన్   ప్రచారయన్  ప్రాజ్ఞతమః   ।
శమితపతాన్తరమానః శనకైః  సనకోపమోఽగమచ్ఛ్రీశైలమ్  ॥ ౧౦౮॥
ప్రఫుల్లమల్లికావనప్రసఙ్గసఙ్గతామితప్రకాణ్డ        గన్ధబన్ధురప్రవాతధూతపాదపమ్    ।
సదామదద్విపాధిపప్రహారశూరకేసరివ్రజం   భుజఙ్గభూషణప్రియం   స్వయమ్భుకౌశలమ్ ॥
౧౦౯॥
కలికల్మషభఙ్గాయాం  సోఽద్రేరారాచ్చలత్తరఙ్గాయామ్   ।
అధరీకృతతుఙ్గాయాం  సస్నౌ పాతాలగామిగఙ్గాయామ్  ॥ ౧౧౦॥
నమన్మోహభఙ్గం  నమోలేహిశ‍ృఙ్గం  త్రుటత్పాపసఙ్గం   రటత్పక్షిభృఙ్గమ్  ।
సమాశ్లిష్టగఙ్గం    ప్రహృష్టాన్తరఙ్గం     తమారుహ్య తుఙ్గం  దదర్శేశలిఙ్గమ్  ॥ ౧౧౧॥
ప్రణమద్భవబీజభర్జనం   ప్రణిపత్యామృతసమ్పదార్జనమ్   ।
ప్రముమోద  స మల్లికార్జునం   భ్రమరామ్బాసచివం  నతార్జునమ్  ॥ ౧౧౨॥
తీరరుహైః  కృష్ణాయాస్తీరేఽవాత్సీత్తిరోహితోష్ణాయాః   ।
ఆవర్జితతృష్ణాయా   ఆచార్యేన్ద్రో  నిరస్తకార్ష్యాయాః  ॥ ౧౧౩॥
తత్రాతిచిత్రపదమత్రభవాన్    పవిత్రకీర్తిర్విచిత్రసుచరిత్రనిధిః     సుధీన్ద్రాన్  ।
అగ్రాహయత్కృతమసద్గ్రహనిగ్రహార్థమగ్ర్యాన్      సమగ్రసుగుణాన్  మహదగ్రయాయీ  ॥
౧౧౪॥
అధ్యాపయన్తమసదర్థనిరాసపూర్వం  కిన్త్వన్యతీర్థయశసం  శ్రుతిభాష్యజాతమ్  ।
ఆక్షిప్య పాశుపతవైష్ణవవీరశైవమాహేశ్వరాశ్చ    విజితా హి సురేశ్వరాద్యైః  ॥ ౧౧౫॥
కే చద్విసృజ్య మతమాత్మ్యమముష్య శిష్య-
భావం గతా విగతమత్సరమానదోషాః ।

అన్యే తు మన్యువశమేత్య జఘన్యచిత్తా
నిన్యుః క్షణం నిధనమస్య నిరీక్షమాణాః ॥ ౧౧౬॥

వేదాన్తీకృతనీచశూద్రవచసో  వేదాః స్వయం కల్పనాః
పాపిష్ఠాః  స్వమపి త్రయీపథమపి  ప్రాయో  దహన్తః ఖలాః ।

సాక్షాద్బ్రమణి శఙ్కరే విదధతి స్పర్ధానిబద్ధాం   మతిం

కృష్ణే పౌణ్డ్రకవత్తథా  న చరమాం కిం తే లభన్తే గతిమ్ ॥ ౧౧౭॥
వాణీ కాణభుజీ చ నైవ  గణితా లీనా క్వచిత్కాపిలీ
శైవం  చాశివభావమేతి భజతే గర్హాపదం  చార్హతమ్  । -

దౌగం దుర్గతిమశ్నుతే  భువి జనః పుష్ణాతి  కో వైష్ణవం 
నిష్ణాతేషు  యతీశసూక్తిషు కథాకేలీకృతాసూక్తిషు ॥ ౧౧౮॥
తథాగతకథా గతా తదనుయాయి నైయాయికం

వచోఽజని న చోదితో వదతి జాతు తౌతాతితః ।
విదగ్ధతి  న దగ్ధఘీర్విదితచాపలం  కాపిలం

వినిర్దయవినిర్దలద్విమతసఙ్కరే   శఙ్కరే ॥ ౧౧౯॥
ఇతి శ్రీమాధవీయే  తత్కలాజ్ఞత్వప్రపఞ్చనమ్   ।
సఙ్క్షేపశఙ్కరజయే  సర్గోఽయం  దశమోఽభవత్ ॥ ౧౦॥
ఆదితః శ్లోకాః  ౧౧౪౮ ।

112 sanskritdocuments.org



Shankaradigvijayam

శఙ్కరదిగ్విజయమ్
॥ ౧౧. ఏకాదశః సర్గః  ఉగ్రభైరవవధః   ॥

అథైకాదశః  సర్గః  ॥
తత్రైకదాచ్ఛాదితనైజదోషః   పౌలస్త్యవత్కల్పితసాధువేషః ।
నిర్మానమాయం స్థితకార్యశేషః  కాపాలికః కశ్చిదనల్పదోషః ॥ ౧॥
అసావపశ్యన్మదనాద్యవశ్యం వశ్యేన్ద్రియాశ్వైర్మునిభిర్విమృగ్యమ్   ।
ఆదిశ్య భాష్యం సపది ప్రశస్యమాసీనమాశ్రిత్య   మునిం రహస్యమ్ ॥౨॥
దృష్ట్వైవ  హృష్టః  స చిరాదభీష్టం  నిర్ధార్య  సంసిద్ధమివ  స్వమిష్టమ్  ।
మహద్విశిష్టం  నిజలాభతుష్టం  విస్పష్టమాచష్ట  చ కృత్యశిష్టమ్  ॥ ౩॥
గుణాంస్తవాకర్ణ్య  మునేఽనవద్యాన్సార్వజ్ఞ్యసౌశీల్యదయాలుతాద్యాన్  ।
ద్రష్టుం   సముత్కణ్ఠితచిత్తవృత్తిర్భవన్తమాగాం   విదితప్రవృత్తిః   ॥ ౪॥
త్వమేక ఏవాత్ర నిరస్తమోహః పరాకృతద్వైతివచఃసమూహః  ।
ఆభాసి దూరీకృతదేహమానః శుద్ధాద్వయే యోజితసర్వమానః ॥ ౫॥
పరోపకృత్యై  ప్రగృహీతమూర్తిరమర్త్యలోకేష్వపి  గీతకీర్తిః ।
కటాక్షలేశార్దివసజ్జనార్తిః   సదుక్తిసమ్పాదితవిశ్వపూర్తిః ॥౬॥
గుణాకరత్వాద్భువనైకమాన్యః  సమస్తవిత్వాదభిమానశూన్యః ।
విజిత్వరత్వాద్గలహస్తితాన్యః  స్వాత్మప్రదత్వాచ్చ  మహావదాన్యః ॥ ౭॥
అశేషకల్యాణగుణాలయేషు పరావరజ్ఞేషు  భవాదృశేషు ।
కార్యార్థినః  క్వాప్యనవాప్య కామం నయాన్తి దుష్ప్రాపమపి ప్రకామమ్  ॥౮॥
తస్మాన్మహత్కార్యమహం ప్రపద్య  నిర్వర్తితం సర్వవిదా త్వయాఽద్య ।
కపాలినం ప్రీణయితుం  యతిష్యే కృతార్థమాత్మానమతః  కరిష్యే ॥౯॥
అనేన దేహేన సహైవ  గన్తుం కైలాసమీశేన  సమం చ రన్తుమ్ ।
అతోషయం తీవ్రతపోభిరుగ్రం   సుదుష్కరైరబ్దశతం   సమగ్రమ్  ॥ ౧౦॥

తుష్టోఽబ్రవీన్మాం   గిరిశః పుమర్థమభీప్సితం  ప్రాప్స్యసి  మత్ప్రియార్థమ్  ।
జుహోషి చేత్సర్వవిదః శిరో వా హుతాశనే భూమిపతేః శిరో వా ॥ ౧౧॥
ఏతావదుక్త్వాఽన్తరధాన్మహేశస్తదాది తత్సఙ్గ్రహణే  ధృతాశః ।
చరామ్యథాపి క్షితిపో న లబ్ధో న సర్వవిత్తత్ర మయోపలబ్ధః  ॥ ౧౨॥
దిష్టయాఽద్య  లోకస్య హితే చరన్తం సర్వజ్ఞమద్రాక్షమహం   భవన్తమ్ ।
ఇతః పరం సేత్స్యతి మేఽనువన్ధః  సన్దర్శనాన్తో  జనస్య బన్ధః  ॥ ౧౩॥
మూర్ధాభిషిక్తస్య  శిరఃకపాలం మునీశితుర్వా మమ సిద్ధిహేతుః  ।
ఆద్యం పునర్మే మనసాఽప్యలభ్యం తతఃపరం తత్రభవాన్  ప్రమాణమ్  ॥ ౧౪॥
శిరఃప్రదానేఽద్భుతకీర్తిలాభస్తవాపి  లోకే మమ సిద్ధిలాభః  ।
ఆలోచ్య దేహస్య చ నశ్వరత్వం యద్రోచతే  సత్తమ తత్కురు త్వమ్ ॥ ౧౫॥
తద్యాచితుం న క్షమతే మనో మే కో వేష్టదాయి  స్వశరీరముజ్ఝతు  ।
భవాన్విరక్తో న శరీరమానీ పరోపకారాయ ఘృతాత్మదేహః ॥ ౧౬॥
జనాః పరక్లేశకథానభిజ్ఞా  నక్తం  దివా స్వార్థకృతాత్మచిత్తాః  ।
రిపుం నిహన్తుం కులిశాయ వజ్రీ దాధీచమాదాత్కిల వాఞ్ఛితాస్థి ॥ ౧౭॥
దధీచిముఖ్యాః క్షణికం శరీరం త్యక్త్వా పరార్థే స్మ యశః శరీరమ్ ।
ప్రాప్య  స్థిరం  సర్వగతం జగన్తి గుణైరనధ్యైః   కిల రఞ్జయన్తి  ॥ ౧౮॥
వపుర్ధరన్తే   పరతుష్టిహేతోః  కేచిత్ప్రశాన్తా దయయా పరీతాః ।
అస్మాదృశాః కేచన సన్తి లోకే స్వార్థైకనిష్ఠా  దయయా విహీనాః ॥ ౧౯॥
పరోపకారం న వినాఽస్తి కిఞ్చిత్ప్రయోజనం తే విధుతైషణస్య  ।
అస్మాదృశాః కామవశాస్తు యుక్తాయుక్తే విజానన్తి న హన్తయోగిన్ ॥౨౦॥
జీమూతవాహో నిజజీవదాయీ దధీచిరప్యస్థి ముదా దదానః ।
ఆచన్ద్రతారార్కమపాయశున్యం  ప్రాప్తౌ  యశః కర్ణపథం  గతౌ హి ॥౨౧॥
యదప్యదేయం నను దేహవద్భిర్మయాఽర్థితం  గర్హితమేవ  సద్భిః ।
తథాఽపి సర్వత్ర విరాగవద్భిః కిమస్త్యదేయం పరమార్థవిద్భిః  ॥౨౨॥
అఖణ్డమూర్ధన్యకపాలమాహుః   సంసిద్ధిదం  సాధకపుఙ్గవేభ్యః  ।
వినా భవన్తం బహవో న సన్తి తద్వత్పుమాంసో భగవన్ పృథివ్యామ్ ॥౨౩॥
ప్రయచ్ఛ  శీర్షం  భగవన్నమః స్వాదితీరయిత్వా పతితం పురస్తాత్ ।

తమబ్రవీద్వీక్ష్య  సుధీరఘస్తాత్కృపాలురావృత్తమనాః సమస్తాత్ ॥౨౪॥
నైవాభ్యసుయామి  వచస్త్వదీయం ప్రీత్యా  ప్రయచ్ఛామి  శిరోఽస్మదీయమ్ ।
కోవాఽర్థిసాత్మాజ్ఞతమో   నృకాయంజానన్న కుర్యాదిహి(హ?)బహ్వపాయమ్॥౨౫॥
పతత్యవశ్యం హి వికృష్యాణం కాలేన యత్నాదపి రక్ష్యమాణమ్ ।
వర్మామునా సిధ్యతి చేత్పరార్థః  స ఏవ మర్త్యస్య పరః పుమర్థః  ॥౨౬॥
వర్తే వివిక్తేఽధిసమాధి  సిద్ధివిన్మిథః  సమాయాహి కరోమి తే మతమ్ ।
నాహం ప్రకాశం  వితరీతుముత్సహే శిరఃకపాలం విజనం సమాశ్రయ  ॥౨౭॥
శిష్యా విదన్తి యది చిన్తితకార్యమేతత్

యోగిన్ మదేకశరణా విహతిం విదధ్యుః ।
కో వా సహేత వపురేతదపోహితుం స్వం

కో వా క్షమేత నిజనాథశరీరమోక్షమ్ ॥౨౮॥
తౌ సంవిదం వితనుతామితి సమ్ప్రదృష్టౌ

యోగీ జగామ ముదితో నిలయం మనస్వీ ।
శ్రీశఙ్కరోఽపి  నిజధామని జోషమాస

ప్రోచే  న కిఞ్చిదపి భావపసౌ మనోగమ్ ॥౨౯॥
శూలీ త్రిపుణ్డ్రీ   పురతోఽవలోకీ కఙ్కాలమాలాకృతగాత్రభూషః  ।
సంరక్తనేత్రో మదఘూర్ణితాక్షో యోగీ యయౌ దేశికవాసభూమిమ్ ॥ ౩౦॥
శిష్యేషు శిష్టేషు  విదుగ్గేషు  స్నానాదికార్యాయ వివిక్తభాజి ।
శ్రీదేశికేన్ద్రే   తు సనన్దనాఖ్యభీత్యా  స్వదేహం వ్యవధాయ గూఢే ॥ ౩౧॥
తం భైరవాకారముదీక్ష్య  దేశికస్త్యక్తుం శరీరం వ్యధిత స్వయం మనః ।
ఆత్మానమాత్మన్యుదయుఙక్తయో జపన్ సమాహితాత్మా కరణాని సంహరన్ ॥ ౩౨॥
తం భైరవోఽలోకత  లోకపూజ్యం స్వసౌఖ్యతుచ్ఛీకృతదేవరాజ్యమ్ ।
యోగీశమాసాదితనిర్వికల్పం సనత్సుజాతప్రభృతేరనల్పమ్  ॥ ౩౩॥
జత్రుప్రదేశే   చిబుకం నిధాయ వ్యాత్తాస్యముత్తానకరౌ నిధాయ
జానూపరి ప్రేక్షితనాసికాన్తం  విలోచనే సామి నిమీల్య కాన్తమ్ ॥ ౩౪॥
ఆసీనముచ్చీకృతపూర్వగాత్రం  సిద్ధాసనం  శేషితబోధమాత్రమ్  ।
చిన్మాత్రవిన్యస్తహృషీకవర్గే   సమాధివిస్మారితవిశ్వసర్గమ్  ॥ ౩౫॥
విలోక్య తం హన్తుమపాస్తశఙ్కః స్వబుద్ధిపూర్వార్జితతీవ్రపఙ్కః    ।

ప్రాపోద్యతాసిః  సవిధం సయావద్విజ్ఞాతవాన్  పద్మపదోఽపి తావత్ ॥ ౩౬॥
త్రిశూలముద్య (మ్య?)నిహన్తుకామం గురుం యతాత్మా సముదైక్షతాన్తః  ।
స్థితశ్చుకోప  జ్వలితాగ్నికల్పః స పద్మపాదః స్వగురోహితైషీ  ॥ ౩౭॥
స్మరన్నయైష  స్మరదార్తిహారి ప్రహ్లాదవశ్యం   పరమం మహస్తత్ ।
స మన్త్రసిద్ధో  నృహరేర్నృసింహోభూత్వా దదర్శోగ్రదురీహచేష్టామ్   ॥ ౩౮॥
స తత్క్షణక్షుబ్ధనిజస్వభావః   ప్రవృద్ధరుడ్   విస్మృతమర్త్యభావః ।
ఆవిష్కృతాత్యుగ్రనృసింహభావః  సముత్పపాతాతులితప్రభావః  ॥ ౩౯॥
సటాచ్ఛటాస్ఫోటితమేఘసఙ్ఘస్తీవ్రారవత్రాసితభూతసఙ్ఘః    
సంవేగసమ్మూర్చ్ఛితలోకసఙ్ఘః  కిమేతదిత్యాకులదేవసఙ్ఘః  ॥ ౪౦॥
క్షుభ్యత్సముద్రం  సముదూఢరౌద్రం  రటన్నిశాటం స్ఫుటదద్రికూటమ్  ।
జ్వళద్దిశాన్తం  ప్రచలద్ధరాన్తం   ప్రభ్రశ్యదక్షం   దలదన్తరిక్షమ్ ॥ ౪౧॥
జవాదభిద్రుత్య  శితస్వరూగ్రైర్దైత్యేశ్వరస్యేవ   పురా నఖాగ్రైః  ।
క్షిపత్రిశులస్య  స తస్య వక్షో దదార విక్షిప్తసురారిపక్షః ॥ ౪౨॥
తత్తాదృగత్యుగ్రనఖాయుధాగ్ర్యో   దంష్టాన్తరప్రోతదురీహదేహః    ।
నిన్యే తదానీం నృహరిర్విదీర్ణద్యుపట్టనాట్టాలికమట్టహాసమ్     ॥ ౪౩॥
ఆకర్ణయంస్తం  నినదం బహిర్గతా  ఉపాగమన్నాకులచిత్తవృత్తయః  ।
వ్యలోకయన్ భైరవమగ్రతో   మృతం తతో విముక్తం చ గురుం సుఖోషితమ్ ॥ ౪౪॥
ప్రహ్లదవశ్యో   (ప్రహ్లాదవశ్యో  ?) భగవాన్ కథం వా ప్రసాదితోఽయం  నృహరిస్త్వయేతి ।
సవిస్మయైః  స్నిగ్ధజనైః   స పృష్టః  సనన్దనః  సస్మితమిత్యవాదీత్ ॥ ౪౫॥
పురా కిలాహం బలభూధరాగ్రే పుణ్యం సమాశ్రిత్య  కిమప్యరణ్యమ్ ।
భక్తైకవశ్యం  భగవన్తమేనం ధ్యాయన్ననేకాన్ దివసాననైషమ్  ॥ ౪౬॥
కిమర్థమేకో  గిరిగహ్వరేఽస్మిన్ వాచంయమ త్వం వససీతి శశ్వత్ ।
కేనాపి పృష్టోఽత్ర  కిరాతయూనా ప్రత్యుత్తరం  ప్రాగహమిత్యవోచమ్  ॥ ౪౭॥
ఆకణ్ఠమత్యద్భుతమర్త్యమూర్తిః  కణ్ఠీరవాత్మా  పరతశ్చ కశ్చిత్ ।
మృగో వనేఽస్మిన్ మృగయో వసన్మే భవత్యహో నాక్షిపథే కదాపి ॥ ౪౮॥
ఇతీరయత్యేవ మయి క్షణేన వనేచరోఽయం ప్రవిశన్  వనాన్తమ్ ।
నిబధ్య గాఢం నృహరిం లతాభిః పుణ్యైరగణ్యైః   పురతో న్యధాన్మే ॥ ౪౯॥

మహర్షిభిస్త్వం   మనసాప్యగమ్యో వనేచరస్యైవ  కథం వశేఽభూః ।
ఇత్యద్భుతావిష్టహృదా  మయాఽసౌ విజ్ఞాప్యమానో  విభురిత్యవాదీత్ ॥ ౫౦॥
ఏకాగ్రచిత్తేన   యథాఽమునాహం ధ్యాతస్తథా ఘాతృముఖైర్న  పూర్వైః  ।
నోపాళభేథాస్త్వమితీరయన్మే కృత్వా ప్రసాదం  కృతవాంస్తిరోధిమ్ ॥ ౫౧॥
ఆకర్ణ్య  తాం పద్మపదస్య వాణీమానన్దమగ్నైరఖిలైరభావి    ।
జగర్జ చోచ్చైర్జగదణ్డభాణ్డం     భూమ్నా స్వధామ్నా దలయన్ నృసింహః ॥ ౫౨॥
తతస్తదార్భాటచలత్సమాధిః స్వాత్మప్రబోధోన్మథితత్ర్యుపాధిః   ।
ఉన్మీల్య నేత్రే వికరాలవక్త్రం  వ్యలోకయన్మానవపఞ్చవక్త్రమ్  ॥ ౫౩॥
చన్ద్రాంశుసోదర్యసటాజటాలం  తార్తీయనేత్రాబ్జకనన్నిటాలమ్   ।
సహోద్యదుష్ణాంశుసహస్రభాసం   విధ్యణ్డవిస్ఫోటకుదట్టహాసమ్   ॥ ౫౪॥
నఖాగ్రనిర్భిన్నకపాలివక్షఃస్థలోచ్చలచ్ఛోణితపఙ్కిలాఙ్కమ్   ।
శ్రీవత్సవత్సం  గలవైజయన్తీశ్రీరత్నసంస్పర్ధితదన్త్రమాలమ్     ॥ ౫౫॥
సురాసురత్రాసకరాతిఘోరస్వాకారసారవ్యథితాణ్డకోశమ్   ।
దంష్ట్ర (ష్ట్రా ?)కరాలానననిర్యదగ్నిజ్వాలాలిసంలీఢనభోవకాశమ్ ॥ ౫౬॥
స్వరోమకూపోద్గతవిస్ఫులిఙ్గప్రచారసన్దీపితసర్వలోకమ్     ।
జమ్భద్విడుజ్జృమ్భితశమ్భుదమ్భసంస్తమ్భనారమ్భకదన్తపేషమ్  ॥ ౫౭॥
మాభూదకాణ్డే ప్రలయో  మహాత్మన్ కోపం నియచ్ఛేతి గృణద్భిరారాత్ ।
ససాధ్వసైః  ప్రాఞ్జలిభిః   సగాత్రకమ్పైర్విరిఞ్చ్యాదిభిరర్థ్యమానమ్    ॥ ౫౮॥
విలోక్య విద్యుచ్చపలోగ్రజిహ్వం  యతిక్షితీశః పురతో నృసింహమ్ ।
అభీతిరైడిష్ట  తదోపకణ్ఠం  స్థితోఽపి  హర్షాశ్రుపినద్ధకణ్ఠః     ॥ ౫౯॥
నరహరే హర కోపమనర్థదం  తవ రిపుర్నిహతో భువి వర్తతే ।
కురు కృపాం మయి దేవ సనాతనీం జగదిదం భయమేతి భవదృశా ॥౬౦॥
తవ వపుః కిల సత్వముదాహృతం తవ హి కోపనమణ్వపి నోచితమ్ ।
తదిహ శాన్తిమవాప్నుహి శర్మణే హరగుణం హరిరాశ్రయసే  కథమ్ ॥౬౧॥
సకలభీతిషు దైవతమ  స్మరన్ సకలభీతిమపోహ్య సుఖీ పుమాన్ ।
భవతి కిం ప్రవదామి  తవేక్షణే పరమదుర్లభమేవ  తవేక్షణమ్ ॥౬౨॥
స్మృతవతస్తవ పాదసరోరుహం మృతవతః పురుషస్య విముక్తతా ।
తవ కరాభిహతోఽమృత భైరవో  న హి స ఏష పునర్భవమేష్యతి ॥౬౩॥

దితిజసూనుమముం వ్యసనార్దితం  సకృదరక్షదుదారగుణో భవాన్ ।
సకలగత్వముదీరితమస్ఫుటం ప్రకటమేవ  విధిత్సురభూత్పురః ॥౬౪॥
సృజసి విశ్వమిదం రజసాఽఽవృతః స్థితివిధౌ  శ్రితసత్వ  ఉదాయుధః ।
అవసి తద్ధరణే  తమసాఽఽవృతో హరసి దేవ తదా హరసంజ్ఞితః  ॥౬౫॥
తవ జనిర్న గుణాస్తవ తత్త్వతో జగదనుగ్రహణాయ  భవాదికమ్ ।
తవ పదం ఖలు వాఙ్మనసాతిగం శ్రుతివచశ్చకితం  తవ బోధకమ్ ॥౬౬॥
నరహరే తవ నామపరిశ్రవాత్  ప్రమథగుహ్యకదుష్టపిశాచకాః   ।
అపసరన్తి విభోఽసురనాయకా న హి పురఃస్థితయే  ప్రభవన్త్యమీ  ॥౬౭॥
త్వమేవ సర్గస్థితిహేతురస్య   త్వమేవ నేతా నృహరేఽఖిలస్య ।
త్వమేవ చిన్త్యో హృదయేఽనవద్యే త్వామేవ చిన్మాత్రమహం  ప్రపద్యే  ॥౬౮॥
హతో వరాకో హి రుషం నియచ్ఛ విశ్వస్య భూమన్నభయం ప్రయచ్ఛ  ।
ఏతే హి దేవాః శమమర్థయన్తే  నిరీక్ష్య భీతాః ప్రతిఖేదయన్తే  ॥౬౯॥
ద్రష్టుం   న శక్యా హి తవానుకమ్పాహీనైర్జనైర్నిహుతకోటిశమ్పాం  
మూర్తిం తదాత్మన్నుపసంహరేమాం పాహి త్రీలోకీం  సమతీతసీమామ్ ॥ ౭౦॥
కల్పాన్తోజ్జృమ్భమాణప్రమథతరివృఢప్రౌఢలాలాటవహ్ని   -
జ్జ్వాలాలీఢత్రిలోకీజనితచటచటాధ్వానధిక్కారధుర్యః   ।

మధ్యే బ్రహ్మాణ్డభాణ్డోదరకుహరమనైకాన్త్యదుఃస్థామవస్థాం     
స్త్యానస్త్యానో మమాయం దలయతు దురితం శ్రీనృసింహాట్టహాసః   ॥ ౭౧॥

మధ్యే వ్యానద్ధవాతన్ధయగుణవలనాధానమన్థానభూభృ   -
న్మన్థేనోత్క్షిప్తదుగ్ధోదధిలహరిమిథః    (థా?)స్ఫాలనాచారఘోరః ।

కల్పాన్తోన్నిద్రరుద్రోచ్చతరడమరుకధ్వానబద్ధాభ్యసూయో  
ఘోషోఽయం కర్ణఘోరః  క్షపయతు నృహరే రంహసాం సంహతిం నః ॥ ౭౨॥

క్షున్దానో  మఙ్క్షు కల్పావధిసమయసముజ్జమ్భదమ్భోదగుమ్భ -
స్ఫుర్జద్దమ్భోలిసఙ్ఘస్ఫురదురురటితాఖర్వగర్వప్రరోహాన్     ।

క్రీడాక్రోడేన్ద్రఘోణాసరభసవిసరద్ధోరఘూర్ఘోరవశ్రీ      -
ర్గమ్భీరస్తేఽటృహాసో  హర హర నృహరే రహంసాఽహాంసి హన్యాత్ ॥ ౭౩॥

ఏవం విశిష్టనుతిభిర్నృహరౌ  ప్రశాన్తే  స్వం భావమేత్య మునిరేష బభూవ శాన్తః ।

స్వభానుభూతమిత్రవ  శాన్తమనాః స్మరంస్తమాత్మానమాత్మగురవే ప్రణతిం  చకార ॥ ౭౪॥
చారిత్ర్యమేతత్ప్రయతస్త్రిసన్ధ్యం    భక్త్యా పఠేద్యః శ‍ృణుయాదవన్ధ్యమ్  ।
తీర్త్వాఽపమృత్యుం ప్రతిపద్య  భక్తి  స భుక్తభోగః సముపైతి  ముక్తిమ్ ॥ ౭౫॥
ఇతి శ్రీమాధవీయే  తదుగ్రభైరవనిర్జయః    ।
సఙ్క్షేపశఙ్కరజయే  సర్గ ఏకాదశోఽభవత్ ॥ ౧౧॥
ఆదితః లోకాః ౧౨౨౩।

॥ ౧౨.ద్వాదశః సర్గః  హస్తామలకాదీనాం శిష్యత్వేన గ్రహణమ్  ॥

అథ ద్వాదశః సర్గః  ॥ ౧౨॥
అథైకదాఽసౌ  యతిసార్వభౌమస్తీర్థాని  సర్వాణి చరన్ సతీర్థ్యైః  ।
ఘోరాత్ కలేర్గోపితధర్మమాగాద్గోకర్ణమభ్యర్ణచలార్ణవౌఘఞ్చిమ్      ॥ ౧॥
విరిఞ్చినామ్భోరుహనాభవన్ద్యం  ప్రపఞ్చనాట్యాద్భుతసూత్రధారమ్   ।
తుష్టావ  వామార్ధవధూటిమస్తదుష్టావలేపం   ప్రణమన్  మహేశమ్ ॥౨॥
వపుః స్మరామి క్వచన స్మరారేర్బలాహకాద్వైతవదావదశ్రి  ।
సౌదామినీసాఘితసమ్ప్రదాయసమర్థనాదేశికమన్యతశ్చ  ॥ ౩॥
వామాఙ్గసీమాఙ్కురదంశుతృణ్యాచఞ్చన్మృగాఞ్చత్తరదక్షపాణి  ।
సవ్యాన్యశోభాకలమాగ్రభక్షసాకాఙ్క్షకీరాన్యకరం   మహోఽస్మి ॥ ౪॥
మహీఘ్రకన్యాగలసఙ్గతోఽపి   మాఙ్గల్యతన్తుః  కిల హాలహాలమ్ ।
యత్కణ్ఠదేశేఽకృత  కుణ్ఠశక్తిమైక్యానుభావాదహమస్మి    భూమా ॥ ౫॥
గుణత్రయాతీతవిభావ్యమిత్థం   గోకర్ణనాథం  వచసాఽర్చయిత్వా ।
తిస్రః  స రాత్రీస్త్రిజగత్పవిత్రే   క్షేత్రే ముదైష  క్షిపతి స్మ కాలమ్ ॥౬॥
వైకుణ్ఠకైలాసవివర్తభూతం    హరన్నతాఘం హరిశఙ్కరాఖ్యమ్ ।
దివ్యస్థలం  దేశికసార్వభౌమస్తీర్థప్రవాసీ   నచిరాదయాసీత్ ॥ ౭॥
భ్రమాపనోదాయ  భిదావదానామద్వైతముద్రామిహ   దర్శయన్తౌ ।
ఆరాధ్య దేవౌ హరిశఙ్కరౌ స ద్వయర్థాభిరిత్యర్చయతి  స్మ వాగ్భిః ॥౮॥
వన్ద్యం  మహాసోమకలావిలాసం గామాదరేణాఽఽకలయన్ననాదిమ్ ।
మైనం  మహఃకిఞ్చన దివ్యమఙ్గీకుర్వన్  విభుర్మే కుశలాని కుర్యాత్ ॥౯॥
యోమన్దరాగం  దధదాదితేయాన సుధాభుజః స్మాఽఽతనుతే విషాదీ ।
స్వామద్రిలోలోచితచారుమూర్తే  కృపామపారాం స భవాన్ విధత్తామ్ ॥ ౧౦॥

ఉల్లాసయన్యో  మహిమానముచ్చైః  స్ఫురద్వరాహీశకలేవరోఽభూత్ ।
తస్మై  విదధ్మః కరయోరజస్రం  సాయన్తనామ్భోరుహసామరస్యమ్ ॥ ౧౧॥
సమావహన్ కేసరితాం వరాం యః సురద్విషత్కుఞ్జరమాజఘాన  ।
ప్రహ్లాదముల్లాసితమాదధానం    పఞ్చాననం తం ప్రణుమః  పురాణమ్ ॥ ౧౨॥
ఉదైత్తు  బల్యాహరణాభిలాషోయో వామనం హార్యజినం వసానః ।
తపాంసి కాన్తారహితో వ్యతానీదాయోఽవతాదాశ్రమిణామయం  నః ॥ ౧౩॥
యేనాధికోద్యత్తరవారిణాఽఽశు జితోఽర్జునః  సంఙ్గరరఙ్గభూమౌ   ।
నక్షత్రనాథస్ఫురితేన  తేన నాథేన కేనాపి వయం సనాథాః ॥ ౧౪॥
విలాసినాఽలీకభవేన ధామ్నా కామం ద్విషన్తం స దశాస్యమస్యన్ ।
(దశాస్యమస్యన్ దశేన్ద్రియవారకం  కామమ్)

దేవో ఘరాపత్యకుచోష్మసాక్షీ దేయాదమన్దాత్మసుఖానుభూతిమ్  ॥ ౧౫॥
ఉత్తాలకేతుః స్థిరధర్మమూర్తిర్హాలాహలస్వీకరణోగ్రకణ్ఠః     ।
స రోహిణీశానిశచుమ్బ్యమాననిజోత్తమాఙ్గోఽవతు  కోఽపి భూమా ॥ ౧౬॥
వినాయకేనాఽఽకలితాహితాపం నిషేదుషోత్సఙ్గభువి  ప్రహృష్యన్  ।
యః పూతనామోహకచిత్తవృత్తిరవ్యాదసౌ  కోఽపి కలాపభూషః ॥ ౧౭॥
పాఠీనకేతోర్జయినే  ప్రతీతసర్వజ్ఞభావాయ   దయైకసీమ్నే  ।
ప్రాయః  క్రతుద్వేషకృతాదరాయ  బోధైకధామ్నే  స్పృహయామిభూమ్నే ॥ ౧౮॥
వ్యతీత్య చేతోవిషయం జనానాం విద్యోతమానాయ తమోనిహన్త్రే ।
భూమ్నే సదావాసకృతాశయాయభూయాంసి మే సన్తుతమాం నమాంసి ॥ ౧౯॥
వృషాకపాయీవరయోః సపర్యాం వాచాఽతిమోచారసయేతి తన్వన్ ।
మునిప్రవీరో  ముదితాత్మకామోమూకామ్బికాయాః సదనం ప్రతస్థే  ॥౨౦॥
అఙ్కే నిధాయ వ్యసుమాత్మజాతం మహాకులౌ హన్త ముహుః ప్రరుద్య  ।
తదేకపుత్రౌ ద్విజదమ్పతీం స దృష్ట్వా  దయాధీనతయా శుశోచ ॥౨౧॥
అపారమఞ్చత్యథ శోకమస్మిన్నభూయతోచ్చైరశరీవా  వా ।
జాయేత సంరక్షితుమక్షమస్య జనస్య దుఃఖాయ పరం దయేతి ॥౨౨॥
ఆకర్ణ్య  వాణీమశరీరిణీం తామసావితి వ్యాహరతి స్మ విజ్ఞః  ।
జగత్త్రయీరక్షణదక్షిణస్య  సత్యం తవైకస్య  తు శోభతే సా ॥౨౩॥
ఇతీరయత్యేవ యతౌ ద్విజాతేః సుతః సుఖం సుప్త ఇవోదతిష్ఠత్  ।

సమీపగైః  సర్వజనీనమస్య చారిత్ర్యమాలోక్య  విసిష్మియే చ ॥౨౪॥
రమ్యోపశల్యం కృతమాలసాలరసాలహిన్తాలతమాలశాలైః  ।
సిద్ధిస్థలం   సాధకసమ్పదాం తన్మూకామ్బికాయాః సదనం జగాహే ॥౨౫॥
ఉచ్చావచానన్దజబాష్పముచ్చైరుద్గీర్ణరోమాఞ్చముదారభక్తిః     ।
అమ్బామిహాపారకృపావలమ్బాం సమ్భావయన్నస్తుత నిస్తులం సః ॥౨౬॥
పారేపరార్ధం  పదపద్మభాఃసు షష్ట్యుత్తరం   తే త్రిశతం  తు భాసః ।
ఆవిశ్య వహ్న్యర్కసుధామరీచీనాలోకవన్త్యాదధతే జగన్తి ॥౨౭॥
అన్తశ్చతుఃషష్ట్యుపచారభేదైరన్తేవసత్కాణ్డపటప్రదానైః       ।
ఆవహనాద్యైస్తత్ర   దేవి నిత్యమారాధనామాదధతే మహాన్తః ॥౨౮॥
అమ్బోపచారేష్వధిసిన్ధుషష్టి  శుద్ధాజ్ఞయోః   శుద్దిదమేకమేకమ్  ।
సహస్రపత్రే  ద్వితయే చ సాధు తన్వన్తి ధన్యాస్తవ తోషహేతోః ॥౨౯॥
ఆరాధనం తే బహిరేవ కేచిదన్తర్బహిశ్చైకతమేఽన్తరేవ  ।
అన్యే పరే త్వమ్బ కదాపి కుర్యుర్నైవ  త్వదైక్యానుభవైకనిష్ఠాః    ॥ ౩౦॥
అష్టోత్తరత్రింశతి    యాః కలాస్తాః స్వర్ధ్యాః  కలాః పఞ్చ నివృత్తిముఖ్యాః ।
తాసాముపర్యమ్బ తవాఙ్ఘ్రిపద్మం  విద్యోతపానం విబుధా భజన్తే ॥ ౩౧॥
కాలాగ్నిరూపేణ జగన్తి దగ్ధ్వా  సుధాత్మనాఽఽప్లావ్య  సముత్సృజన్తీమ్ ।
యే త్వామవన్తీమమృతాత్మనైవ  ధ్యాయన్తి తే సృష్టికృతో  భవన్తి ॥ ౩౨॥
యే ప్రత్యభిజ్ఞామతపారవిజ్ఞా   ధన్యాస్తు తే ప్రాగ్విదితాం  గురూక్త్యా ।
సైవాహమస్మీతి  సమాధియోగాత్ త్వాం క్యత్యభిజ్ఞావిషయం  విదధ్యుః ॥ ౩౩॥
ఆధారచక్రే చ తదుత్తరస్మిన్నారాధయన్త్యైహికభోగలుబ్ధాః   ।
ఉపాసతే యే మణిపూరకే త్వాం వాసస్తు తేషాం నగరాద్బహిస్తే ॥ ౩౪॥
అనాహతే దేవి భజన్తి యే త్వామన్తఃస్థితిస్త్వన్నగరే   తు తేషామ్ ।
శుద్ధాజ్ఞయోర్యే   తు భజన్తి తేషాం క్రమేణ  సామీప్యసమానభోగౌ ॥ ౩౫॥
సహస్రపత్రే  ధ్రువమణ్డలాఖ్యే   సరోరుహే త్వామనుసన్దధానః  ।
చతుర్విధైక్యానుభవాస్తమోహః  సాయుజ్యమమ్బాఞ్చతి సాధకేన్ద్రః  ॥ ౩౬॥
శ్రీ చక్రషట్చక్రకయోః   పురోఽథ శ్రీచక్రమన్వోరపి   చిన్తితైక్యమ్  ।
చక్రస్య  మన్త్రస్య  తతస్తవైక్యం  క్రమాద్నుధ్యాయతి  సాధకేన్ద్రః  ॥ ౩౭॥

ఇతి తాం వచనైః  ప్రపూజ్య  భైక్షౌదనమాత్రేణ   స తుష్టిమాన్  కృతార్థః  ।
బహుసాధకసంస్తుతః కియన్తం సమయం తత్ర నినాయ శాన్తచేతాః ॥ ౩౮॥
శ్రయతి  స్మ తతోఽగ్రహారకం  శ్రీబలిసంజ్ఞం   స కదాచన స్వశిష్యైః  ।
అనుగేహహుతాగ్నిహోత్రదుగ్ధధప్రసరత్పావనగన్ధలోభనీయమ్     ॥ ౩౯॥
యతోఽపమృత్యుర్బహిరేవయాతి భ్రాన్త్వా  ప్రదేశం  శనకైరలబ్ధ్వా   ।
దృష్ట్వా  ద్విజాతీన్నిజకర్మనిష్ఠాన  దురాన్నిషిద్ధం  త్యజతోఽప్రమత్తాన్  ॥ ౪౦॥
యస్మిన్ సహస్రద్వితయం  జనానామగ్న్యాహితానాం శ్రుతిపాఠకానామ్  ।
వసత్యవశ్యం శ్రుతిచోదితాసు  క్రియాసు  దక్షం ప్రథితానుభావమ్  ॥ ౪౧॥
మధ్యే వసన్ యస్య కరోతి భూషాం పినాకపాణిర్గిరిజాసహాయః  ।
హారస్య యష్టేస్తరలో   యథా వై రాత్రేరివేన్దుర్గగనాధిరూఢః    ॥ ౪౨॥
హస్తామలఙ్కాదీనాం శిష్యత్వేన గ్రహణం
తత్ర ద్విజః కశ్చన శాస్త్రవేదీ  ప్రభాకరాఖ్యః  ప్రథితానుభావః  ।
ప్రవృత్తిశాస్త్రైకరతః    సుబుద్ధిరాస్తే  క్రతూన్మీలితకీర్తిబృన్దః   ॥ ౪౩॥
గావో హిరణ్యం ధరణీ సమగ్రా సద్బాన్ధవా  జ్ఞాతిజనాశ్చ  తస్య ।
సన్త్యేవ కిం తైర్న  హి తోష ఏభిః పుత్రో యదస్యాజని ముగ్ధచేష్టః   ॥ ౪౪॥
న వక్తి కిఞ్చిన్న శ‍ృణోతి కిఞ్చిత్ ధ్యాయన్నివాస్తే కిల మన్దచేష్టః   ।
రూపేషు మారో మహసా మహస్వాన్ ముఖేన చన్ద్రః  క్షమయా మహీసమః ॥ ౪౫॥
గ్రహగ్రహాత్   కిం జడవద్విచేష్టతే  కిం వా స్వభావాదుత పూర్వకర్మణః ।
సఞ్చిన్తయం స్తిష్ఠతి  తత్పితాఽనిశం సమాగతాన ప్రష్టుమనా   బహుశ్రుతాన్  ॥ ౪౬॥
శిష్యైః  ప్రశిష్యైర్బహుపుస్తభారైః    సమాగతం కఞ్చన పూజ్యపాదమ్ ।
శుశ్రావ  తం గ్రామమనిన్దితాత్మా   నినాయ సునుం నికటం స తస్య ॥ ౪౭॥
న శూన్యహస్తో నృపమిష్టదైవం   గురుం చయాయాదితి శాస్త్రవిత్  స్వయమ్ ।
సోపాయనః ప్రాప  గురుం వ్యశిశ్రణత్  ఫలం ననామాస్య చ పాదపఙ్కజే ॥ ౪౮॥
అనీనమత్తం చ తదీయపాదయోర్జడాకృతిం  భస్మనిగూఢవహ్నివత్ ।
స నోదతిష్ఠత్  పతితః పదామ్బుజే ప్రాయః  స్వజాడ్యం ప్రకటం  విధిత్సతి ॥ ౪౯॥
ఉపాత్తహస్తః శనకైరవాఙ్ముఖం  తం దేశికేన్ద్రః  కృపయోదతిష్ఠిపత్  ।
ఉత్థాపితే  స్వే తనయే పితాబ్రవీత్  వద ప్రభో  జాడ్యమముష్య కిఙ్కృతమ్ ॥ ౫౦॥

వర్షాణ్యతీయుర్భగవన్ననుష్య  పఞ్చాష్ట జాతస్య వినాఽవబోధమ్ ।
నాధ్యైష్ట  వేదానలిఖచ్చ నార్ణానచీకరం  చోపనయం కథఞ్చిత్ ॥ ౫౧॥
క్రీడాపరః  క్రోశతి  బాలవర్గస్తథాఽపి   న క్రీడితుమేష యాతి ।
బాలాః శఠా ముగ్ధమిమం  నిరీక్ష్య సన్తాడయన్తేఽపి న రోషమేతి ॥ ౫౨॥
భుఙ్క్తే (ఙ్కే?) కదాచిన్న తు జాతు భుఙ్గే స్వేచ్ఛావిహారీ న కరోతి చోక్తమ్ ।
తథాపి రుష్టేన  న తాడ్యతేఽయం స్వకర్మణా వర్ధత  ఏవ నిత్యమ్ ॥ ౫౩॥
ఇతీరయిత్వోపరతే చ విప్రే పప్రచ్ఛ  తం శఙ్కరదేశికేన్ద్రః  ।
కస్త్వం కిమేవం జడవత్ ప్రవృత్తః   స చాబ్రవీద్బాలవపుర్మహాత్మా  ॥ ౫౪॥
నాహం జడః కిన్తు జడః ప్రవర్తతే   మత్సన్నిధానేన న సన్దిహే  గురో ।
షడూర్మిషడ్భావవికారవర్జితం  సుఖైకతానం  పరమస్మి తత్పదమ్ ॥ ౫౫॥
(౧ జన్మ,౨ మరణమ్, ౩ క్షుత్, ౪ పిపాసా,౫ శోకః,౬ మోహః ఇతి షడూర్మయః ।
౧జాయతే,౨అస్తి,౩ వర్ధతే ,౪ పరిణమతే,౫ అపక్షీయతే,౬ నశ్యతి ఇతి షట్భావవికారాః
॥)

మమేవ భూయాదనుభూతిరేషా ముముక్షువర్గస్య  నిరూప్య విద్వన్ ।
పద్యైః  పరైర్ద్వాద  (రైర్ద్వి  ?)దిశభిర్బభాషే చిదాత్మతత్వం విధుతప్రపఞ్చమ్  ॥ ౫౬॥
ప్రకాశయన్తే  పరమాత్మతత్త్వం కరస్థధాత్రీఫలవద్యదేకమ్   ।
శ్లోకాస్తు  హస్తామలకాః ప్రసిద్ధాస్తత్కర్తురాఖ్యాపి    తథైవ  వృత్తా ॥ ౫౭॥
వినోపదేశం స్వత ఏవ జాతః పరాత్మబోధో ద్విజవర్యసూనోః
వ్యస్మేష్ట సమ్ప్రేక్ష్య స దేశికేన్ద్రో  న్యధాత్స్వహస్తం కృపయోత్తమాఙ్గే ॥ ౫౮॥
సుతే నివృత్తే వచనం బభాషే స దేశికేన్ద్రః  పితరం తదీయమ్ ।
వస్తుం న యోగ్యో భవతా సహాయం న తేఽమునాఽర్థో జడిమాస్పదేన ॥ ౫౯॥
పురాభవాభ్యాసవశేన సర్వం(?) స వేత్తి సమ్యఙ్ న చ వక్తి కిఞ్చిత్ ।
నో చేత్కథం స్వానుభవైకగర్భపద్యాని  భాషేత నిరక్షరాస్యః ॥౬౦॥
న సక్తిరస్యాస్తి గృహాదిగోచరా నాత్మీయదేహే భ్రమతోఽస్య  విద్యతే ।
తాదాత్మ్యతాఽన్యత్ర మమేతి వేదనం యదా న సా స్వే కిము బాహ్యవస్తుషు ॥౬౧॥
ఇతీరయిత్వా భగవాన్ ద్విజాత్మజం యయౌ గృహీత్వా దిశమీప్సితాం పునః ।
విప్రోఽప్యనువ్రజ్య   యయౌ స్వమన్దిరం  కియత్ప్రదేశం స్థిరధీబహుశ్రుతః   ॥౬౨॥
తతః శతానన్దమహేన్ద్రపూర్వైః    సుపర్వబృన్దైరుపగీయమానః  ।

పద్మాఙ్ఘ్రిముఖ్యైః   సమమాప్తకామక్షోణీపతిః శ‍ృఙ్గగిరిం  ప్రతస్థే  ॥౬౩॥
యత్రాధునాఽప్యుత్తమమృష్యశ ‍ృఙ్గస్తపశ్చరత్యాత్మభృదన్తరఙ్గః    ।
సంస్పర్శమాత్రేణ  వితీర్ణభద్రా  విద్యోతతే యత్ర చ తుఙ్గభద్రా  ॥౬౪॥
అభ్యాగతార్చాల్పితకల్పశాఖాః కూలఙ్కషాధీతసమస్తశాఖాః
ఇజ్యాశతైర్యత్ర  సముల్లసన్తః   శాన్తన్తరాయా  నివసన్తి సన్తః  ॥౬౫॥
అధ్యాపయామాస స భాష్యముఖ్యాన్ గ్రన్థాన్నిజాంస్తత్ర   మనీషిముఖ్యాన ।
ఆకర్ణనప్రాప్యమహాపుమర్థానాదిష్ట    విద్యాగ్రహణే  సమర్థాన్  ॥౬౬॥
మన్దాక్షనమ్రం   కలయన్నశేషం పరాణుదత్ ప్రాణితమాంస్యశేషమ్  ।
నిరస్తజీవేశ్వరయోర్విశేషం వ్యాచష్ట వాచస్పతినిర్విశేషమ్ ॥౬౭॥
ప్రకల్ప్య  తన్త్రేన్ద్రవిమానకల్పం   ప్రాసాదమావిష్కృతసర్వశిల్పమ్  ।
ప్రవర్తయామాస   స దేవతాయాః పూజామజాద్యైరపి  పూజితాయాః ॥౬౮॥
యాశారదేత్యభిధాం వహన్తీ కృతాం ప్రతిజ్ఞాం   ప్రతిపాలయన్తీ  ।
అద్యాపి శ‍ృఙ్గేరిపురే  వసన్తీ ప్రద్యోతతేఽభీష్టవరాన్   దిశన్తీ ॥౬౯॥
చిత్తానువర్తీ నిజధర్మచారీ భూతానుకమ్పీ తనువాగ్విభూతిః ।
కశ్చిద్వినేయోఽజని దేశికస్య యం తోడకాచార్యముదాహరన్తి ॥ ౭౦॥
స్నాత్వా పురా క్షిపతి కమ్బలవస్ఖముఖ్యైరుచ్చాసనం   మృదు సమం స దదాతి నిత్యమ్ ।
సంలక్ష్య దన్తపరిశోధనకాష్ఠమగ్ర్యం   బాహ్యాదికం గతవతే సలిలాదికం చ ॥ ౭౧॥
శ్రీదేశికాయ  గురవే తనుమార్జవస్త్రం   విశ్రాణయత్యనుదినం  వినయోపపన్నః ।
శ్రీపాదపద్మయుగమర్దనకోవిదశ్చ   ఛాయేవ దేశికమసౌ భృశమన్వయాద్యః ॥ ౭౨॥
గురోః సమీపే న తు జాతు జృమ్భతే ప్రసారయన్నో  చరణౌ నిషీదతి ।
నోపేక్షతే వా బహు వా న భాషతే న పృష్ఠదర్శీ  పురతోఽస్య తిష్ఠతి  ॥ ౭౩॥
తిష్ఠన్  గురౌ తిష్ఠతి  సమ్ప్రయాతే గచ్ఛన్ బ్రువాణే  వినయేన శ‍ృణ్వన్ ।
అనుచ్యమానోఽపి హితం విధత్తే యచ్చాహితం తచ్చ తనోతి నాస్య ॥ ౭౪॥
తస్మిన్ కదాచన వినేయవరే స్వశాటీప్రక్షాలనాయ  గతవత్యపవర్తనీగాః ।
వ్యాఖ్యానకర్మణి తదాగమమీక్షమాణో భక్తేషు వత్సలతయా విలలమ్బ ఏషః ॥ ౭౫॥
శాన్తిపాఠమథ కర్తుమసఙ్ఖ్యేషూద్యతేషు  స వినేయవరేషు ।
స్థీయతాం  గిరిరపి క్షణమాత్రాదేష్యతీతి  సముదీరయతి స్మ ॥ ౭౬॥

తాం నిశమ్య నిగమాన్తగురూక్తిం మన్దధీరనధికార్యపి  శాస్త్రే ।
కి ప్రతీక్ష్యత  ఇతి స్మ హ భిత్తిః పద్మపాదమునినా సమదర్శి ॥ ౭౭॥
తయ గర్వమపహర్తుమఖర్వం స్వాశ్రయేషు  కరుణాతిశయాచ్చ ।
వ్యాదిదేశ స చతుర్దశ  విద్యాః సద్య ఏవ మనసా గిరినామ్నే ॥ ౭౮॥
సోఽధిగమ్య తదనుగ్రహమగ్ర్యం   తత్క్షణేన  విదితాఖిలవిద్యః ।
ఐట్ట (ష్ట ?)దేశికవరం పరతత్త్వవ్యఞ్జకైర్లలితతోటకవృత్తైః     ॥ ౭౯॥
శ్రీమద్దేశికపాదపఙ్కజయుగీమూలా   తదేకాశ్రయా

తత్కారుణ్యసుధావసేకసహితా తద్భక్తిసద్వల్లరీ  ।
హృద్యం తోటకవృత్తవృన్తరుచిరం  పద్యాత్మకం సత్ఫలం

లేభే భోక్తుమనోతిసత్తమశుకైరాస్వాయమానం  ముహుః ॥౮౦॥
యేనౌన్నత్యమవాపితా కృతపదా కామం క్షమాయామియం

నిఃశ్రేణిః  పదమున్నతం జిగమిషోర్వ్యోమ స్పృశన్తీ పరమ్ ।
వంశ్యా కాప్యధరీకృతత్రిభువనశ్రేణీ   గురూణాం కథం

సేవా తస్య యతీశితుర్న విరలం కుర్వీత గుర్వీ తమః ॥౮౧॥
అథ తోటకవృత్తపద్యజాతైరయమజ్ఞాతసుపర్వసూక్తికోఽపి   ।
దయయైవ  గురోస్త్రయీశిరోఽర్థం   స్ఫుటయన్నైక్షి  విచక్షణః సతీర్థ్యైః  ॥౮౨॥
అథ తస్య బుధస్య వాక్యగుమ్భం నిశమయ్యామృతమాధురీధురీణమ్ ।
జలజాఙ్ఘ్రిముఖాః  సతీర్థ్యవర్యాః  స్మయమన్వస్య సవిస్మయా బభూవుః ॥౮౩॥
భక్త్యుత్కర్షాత్  ప్రాదురాసన్యతోఽస్మాత్పద్యాన్యేవం  తోటకాఖ్యాని సన్తి ।
తస్మాదాహుస్తోటకాచార్యమేనం లోకే శిష్టాః  శిష్టవంశ్య  మునీన్ద్రమ్  ॥౮౪॥
అద్యాపి తత్ప్రకరణం ప్రథితం  పృథివ్యాం

తత్సంజ్ఞయా  లఘు మహార్థమనల్పనీతి  ।
శిష్టైర్గృహీతమతిశిష్టపదానువిద్ధం   

వేదాన్తవేద్యపరతత్త్వనివేదనం యత్ ॥౮౫॥
తోటకాహ్వయమవాప్య మహర్షేః  ఖ్యాతిమాప స దిశాసు తదాది ।
పద్మపాదసదృశప్రతిభావాన్  ముఖ్యశిష్యపదవీమపి లేభే ॥౮౬॥
పుమర్థాశ్చత్వారః  కిముత నిగమా ఋక్ప్రభృతయః

ప్రభేదా  వా ముక్తేర్విమలతరసాలోక్యముఖరాః ।

ముఖాన్యాహోం ధాతుశ్చిరమితి విమృశ్యాథ విబుధా
విదుః శిష్యాన్ హస్తామలకముఖరాఞ్ఛఙ్కరగురోః ॥౮౭॥

స్ఫారద్వారప్రఘాణద్విరదమదసముల్లోలకల్లోలభృఙ్గీ    -
సఙ్గీతోల్లాసభఙ్గీముఖరితహరితః    సమ్పదోఽకిమ్పచానైః  ।

నిష్ఠీవ్యన్తేఽతిదురాదధిగతభగవత్పాదసిద్ధాన్తకాష్ఠా     -

నిష్ఠాసమ్పద్విజృమ్భన్నిరవధిసుఖదస్వాత్మలాభైకలోభైః    ॥౮౮॥
సమిన్ధానో  మన్థాచలమథిత  సిన్ధూదరభవ -
త్సుధాఫేనాభేనామృతరుచినిభేనాఽఽత్మయశసా ।

నిరున్ధానో  దృష్ట్యా  పరమహహ పన్థానమసతాం
పరాధృష్యైః  శిష్యైరరమత  విశిష్యైష  మునిరాట్ ॥౮౯॥

ఇతి శ్రీమాధవీయే  తద్ధస్తధాత్ర్యాదిసంశ్రయః     ।
సఙ్క్షేపశఙ్కరజయే  సర్గోఽయం  ద్వాదశోఽభవత్ ॥ ౧౨॥
ఆదితః శ్లోకాః  ౧౩౧౨ ।

॥ ౧౩. త్రయోదశః  సర్గః  బ్రహ్మవిద్యావిచారః  ॥

అథ త్రయోదశః  సర్గః  ॥ ౧౩॥
తతః కదాచిత్ ప్రణిపత్య  భక్త్యా సురేశ్వరార్యో గురుమాత్మదేశమ్ ।
శారీరకేఽత్యన్తగభీరభావే వృత్తి స్ఫుటం కర్తుమనా జగాద ॥ ౧॥
మమ యత్కరణీయమస్తి తే త్వమిమం మామనుశాధ్యసంశయమ్ ।
తదిదం పురుషస్య జీవితం యదయం జీవతి భక్తిమాన్ గురౌ ॥౨॥
ఇతీరితే శిష్యవరేణ శిష్యం ప్రోచే  గరీయానతిహృష్టచేతాః  ।
మత్కస్య భాష్యస్య విధేయమిష్టం  నివన్ధనం  వార్తికనామధేయమ్ ॥ ౩॥
ద్రష్టుం   సతర్కం భవదీయభాష్యం గమ్భీరవాక్యం న మమాస్తి శక్తిః  ।
తథాఽపి భావత్కకటాక్షపాతే యతే యథాశక్తి నిబన్ధనాయ  ॥ ౪॥
అస్త్వేవమిత్యార్యపదాభ్యనుజ్ఞామాదాయ మూర్ధ్నా  స వినిర్జగామ  ।
అథామ్బుజాఙ్గ్రేర్దయితాః   సతీర్థ్యాస్తం   చిత్సుఖాద్యా రహసీత్థమూచుః  ॥ ౫॥
యోఽయం ప్రయత్నః  క్రియతే  హితాయ హితాయ నాయం విఫలత్వనర్థమ్  ।
ప్రత్యేకమేవం  గురవే నివేద్య బోద్ధా స్వయం కర్మణి తత్పరశ్చ ॥౬॥
యః సార్వలౌకికమపీశ్వరమీశ్వరాణాం ప్రత్యాదిదేశ  బహుయుక్తిభిరుత్తరజ్ఞః  ।
కర్మైవ  నాకనరకాదిఫలం దదాతి నైవం  పరోఽస్తి ఫలదో జగదీశితేతి ॥ ౭॥
ప్రత్యేకమస్య  ప్రలయం  వదన్తి పురాణవాక్యాని స తస్య కర్తా ।
వ్యాసో మునిర్జైమినిరస్య  శిష్యస్తత్పక్షపాతీ ప్రలయావలమ్వీ  ॥౮॥
గురోశ్చ శిష్యస్య చ పక్షభేదే కథం తయోః స్యాద్గురుశిష్యభావః  ।
తథాఽపి యద్యస్తి స పూర్వపక్షః సిద్ధాన్తభావస్తు   గురూక్త ఏవ ॥౯॥
ఆ జన్మనః స ఖలు కర్మణియో జితాత్మా

కుర్వన్నవస్థిత  ఇహానిశమేవ కర్మ ।

బ్రూతే  పరాంశ్చ కురుతావహితాః ప్రయత్నాత్
స్వర్గాదికం  సుఖమవాప్స్యథ కిం వృథాధ్వే ॥ ౧౦॥

ఏవంవిధేన క్రియతే  నిబన్ధనం  యది త్వదాజ్ఞామవలమ్బ్య  భాష్యకే ।
భాష్యం పరం కర్మపరం స యోక్ష్యతే మా చ్యావిమూలాదపి వృద్ధిమిచ్ఛతా  ॥ ౧౧॥
సంన్యాసమప్యేష న బుద్ధిపూర్వకం  వ్యధత్త వాదే విజితో వశో వ్యధాత్ ।
తస్మాన్న విశ్వాసపదం విభాతి నో మా చీకరోఽనేన నిబన్ధనం  గురో ॥ ౧౨॥
యః శక్నుయాత్ కర్మ విధాతుమీప్సితం సోఽయం న కర్మాణి విహాతుమర్హతి  ।
యద్యస్తి సంన్యాసవిధౌ దురాగ్రహో  జాత్యన్ధమూకాదిరముష్య  గోచరః ॥ ౧౩॥
ఏవం సదా భట్టమతానుసారిణో  బ్రువన్త్యసౌ  తన్మతపక్షపాతవాన్ ।
ఏవం స్థితే  యోగ్యమదో విధీయతాం న నోఽస్తి నిర్బన్ధనమత్ర  కిఞ్చన ॥ ౧౪॥
పురా కిలాస్మాసు సురాపగాయాః పారే పరస్మిన్ విచరత్సు సత్సు ।
ఆకారయామాస భవానశేషాన్ భక్తిం పరిజ్ఞాతుమివాస్మదీయామ్  ॥ ౧౫॥
తదా తదాకర్ణ్య  సమాకులేషు నావర్థమస్మాప్సు  పరిభ్రమత్సు  ।
సనన్దనస్త్వేష   వియత్తటిన్యా ఝరీమభిప్రస్థిత   ఏవ తూర్ణమ్  ॥ ౧౬॥
అనన్యసాధారణమస్య భావమాచార్యవర్యే భగవత్యవేక్ష్య ।
తుష్టా త్రివర్మా  కనకామ్బుజాని ప్రాదుష్కరోతి  స్మ పదే పదే చ ॥ ౧౭॥
పదాని తేషు ప్రణిధాయ యుష్మత్సకాశమాగాద్యదయం మహాత్మా ।
తతోఽతితుష్టో భగవాంశ్చకార నామ్నా తమేనం కిల పద్మపాదమ్ ॥ ౧౮॥
స ఏవ యుష్పచ్చరణారవిన్లసేవావినిర్ఘృతసమస్తభేదః   ।
ఆజానసిద్ధోఽర్హతి   సూత్రభాష్యేవృత్తిం  విధాతుం భగవన్నగాధే ॥ ౧౯॥
యద్వాఽయమానన్దగిరిర్యదుగ్రతపఃప్రసన్నా    పరమేష్టిపత్నీ
భవత్ప్రవన్ధేషు  యథాభిసన్ధి వ్యాఖ్యానసామర్థ్యవరం  దిదేశ ॥౨౦॥
కర్మైకతానమతిరేష  కథం గురో తే విశ్వాసపాత్రమభవన్నను  విశ్వరూపః ।
భాష్యస్య పద్మపద ఏవ కరాతు టీకామిత్యూచిరే రహసియోగివరం విధేయాః ॥౨౧॥
అత్రాన్తరేఽభ్యర్ణగతః    స తూర్ణం  సనన్దనో  వాక్యముదాజహార ।
ఆచార్య హస్తామలకోఽపి కల్పో భవత్కృతౌ వార్తికమేష కర్తుమ్ ॥౨౨॥
యతః కరస్థామలకావిశేషం  జానాతి సిద్ధాన్తమసావశేషమ్   ।

అతో హ్యముష్మై  భవతైవ  పూర్వమదాయి హస్తామలకాభిధానమ్ ॥౨౩॥
వార్ణీ సమాకర్ణ్య  సనన్దనస్య  సామిస్మితం భాష్యకృదాబభాషే ।
నైపుణ్యమన్యాదృశమస్య  కిన్తు సమాహితత్వాన్న బహిఃప్రవృత్తిః   ॥౨౪॥
అయం తు బాల్యే న పపాఠ పిత్రా నియోజితః సాదరమక్షరాణి ।
న చోపనీతోఽపి గురోః సకాశాదధ్యైష్ట  వేదాన్ పరమార్థనిష్ఠః   ॥౨౫॥
బాలైర్న  చిక్రీడ  న చాన్నమైచ్ఛన్న  చారువాచం హ్యవదత్ కదాఽపి ।
నిశ్చిత్య భూతోపహతం తమేనమానిన్యిరేఽస్మన్నికటం కదాచిత్ ॥౨౬॥
అస్మానవేక్ష్యైవ ముహుః ప్రణమ్య  కృతాఞ్జలౌ  తిష్ఠతి  బాలకేఽస్మిన్ ।
ఇమామపూర్వాం ప్రకృతిం  విలోక్య విసిష్మియే తత్ర జనః సమేతః ॥౨౭॥
కస్త్వం శిశో కస్య సుతః కుతో వేత్యస్మాభిరాచష్ట కిలైష  పృష్టః  ।
ఆత్మానమానన్దఘనస్వరూపం  విస్మాపయన్ వృత్తమయైర్వచో  భిః ॥౨౮॥
తదా కదాఽప్యశ్రుతిగోచరం  తదాకర్ణ్య  వాగ్వైభవమాత్మజస్య  ।
పితా ప్రపద్యాస్య  పరం ప్రహర్షం   సప్రశ్రయాం   వాచమువాచ విజ్ఞః  ॥౨౯॥
జనైర్జడత్వేన   వినిశ్చితోఽపి బ్రవీతి  యద్యేష పరాత్మతత్వమ్ ।
ప్రజ్ఞోన్నతానామపి   దుర్విభావ్యం కిం వర్ణ్యతేఽర్హన్   భవతః ప్రభావః  ॥ ౩౦॥
ఆ జన్మనః సంసృతిపాశముక్తః శిష్యోఽస్త్వయం విశ్వగురోస్తవైవ  ।
ప్రఫుల్లరాజీవవనే   విహారీ కథం రమేత క్షురకే మరాలః ॥ ౩౧॥
విజ్ఞాప్య  తస్మిన్నితి నిర్గతేఽసౌ  తదాప్రభృత్యత్ర  వసత్యుదారః ।
ఆ శైశవాదాత్మ  విలీనచేతాః కథం ప్రవర్తేత   మహాప్రబన్ధే  ॥ ౩౨
శ్రుత్వేతి  పచ్ఛురముం వినేయాః స్వామిన్ వినైవ  శ్రవణాద్యుపాయైః   ।
అలబ్ధ విజ్ఞానమయం  కథం వా భవానిదం సాధు విదాఙ్కరోతు ॥ ౩౩॥
తానబ్రవీత్  సంయమిచక్రవర్తీ   కశ్చిత్ పురాయామునతీరవర్తీ ।
బభూవ సిద్ధః  కిల సాధువృత్తః సాంసారికేభ్యః సుతరాం నివృత్తః ॥ ౩౪॥
తస్యాన్తికే కాచన విప్రకన్యా  ద్విహాయనం జాతు నివేశ్య బాలమ్ ।
క్షణం ప్రతీక్షస్వ  శిశుం ద్విజేతి స్నాతుం సఖీభిః సహ నిర్జగామ  ॥ ౩౫॥
అత్రాన్తరే   దైవవశాత్స  బాలశ్చఙ్క్రమ్యమాణో నిపపాత నద్యామ్ ।
మృతం తమాదాయ శిశుం తదీయాశ్చక్రన్దురుచ్చైః    పురతో మహర్షేః  ॥ ౩౬॥
ఆక్రోశమాకర్ణ్య   మునిః స తేషామత్యన్తఖిన్నో నిజయోగభూమ్నా ।

ప్రావిక్షదఙ్గం   పృథుకస్య తస్య స ఏష హస్తామలకస్తపస్వీ ॥ ౩౭॥
తస్మాదయం వేద వినోపదేశం శ్రుతీరనన్తాః  సకలాః స్మృతీశ్చ ।
సర్వాణి శాస్త్రాణి  పరం చ తత్త్త్రమజ్ఞాతమేతేన   న కిఞ్చిదస్తి ॥ ౩౮॥
తత్తాదృగాత్మా న బహిఃప్రవృత్తౌ  నియోగమర్హత్యయమత్ర  వృత్తౌ ।
స మణ్డనస్త్వర్హతి    బుద్ధతత్వః  సరస్వతీసాక్షికసర్వవిత్త్వః ॥ ౩౯॥
తత్తాదృశాత్యుజ్జ్వలకీర్తిరాశిః   సమస్తశాస్త్రార్ణవపారదర్శీ   ।
ఆసాదితో ధర్మహితః ప్రయత్నాత్  స చేన్న రోచేత న దృశ్యతేఽన్యః ॥ ౪౧॥
అహం బహూనామనభీష్టకార్యం  న కారయిష్యే హి మహానిబన్ధే ।
కిఞ్చాత్ర సంశీతిరభూన్మమాతో యదేకకార్యే బహవః ప్రతీపాః  ॥ ౪౨॥
భవన్నిదేశాద్భగవన్ సనన్దనః  కరిష్యతే భాష్యనిబన్ధమీప్సితమ్  ।
స బ్రహ్మచర్యాదురరీకృతాశ్రమో   మతిప్రకర్షో  విదితో హి సర్వతః ॥ ౪౨॥
సనన్దనో  నన్దయితా  జనానాం నిబన్ధమేకం  విదధాతు భాష్యే ।
న వార్తికం తత్తు పరప్రతిజ్ఞం   వ్యధాత్ ప్రతిజ్ఞాం   స హి నుత్నదీక్షః ॥ ౪౩॥
ఆదిశ్యేత్థం  శిష్యసఙఘం యతీన్ద్రః  ప్రోవాచేత్థం   నుత్నభిక్షుం రహస్తమ్ ।
భాష్యే భిక్షో మా కృథా వార్తికం త్వం నేమే శిష్యాః సేహిరే దుర్విదగ్ధాః  ॥ ౪౪॥
తాత్పర్యం తే గేహిధర్మేషు దృష్ట్వా  తత్సంస్కారం సామ్ప్రతం శఙ్కమానాః ।
భాష్యే కృత్వా వార్తికం యాజయేత్స భాష్యం ప్రాహుః  స్వీయసిద్ధాన్తశేషమ్   ॥ ౪౫॥
నాస్త్యేవాసావాశ్రమస్తుర్య  ఇత్థం  సిద్ధాన్తోఽయం  తావకో వేదసిద్ధః  ।
ద్వారి ద్వాఃస్థైర్వారితా  భిక్షమాణా వేశ్మాన్తస్తే  న ప్రవేశం  లభన్తే ॥ ౪౬॥
ఇత్యాద్యాం తాం కింవదన్తీం విదిత్వా తేషాం నాఽఽసీత్ప్రత్యయస్త్వయ్యనల్పే ।
స్వాతన్త్ర్యాత్త్వం   గ్రన్థమేకం   మహాత్మన్ కృత్వా మహ్యం దర్శయాధ్యాత్మనిష్ఠమ్  ॥ ౪౭॥
విద్వన్ యద్వత్ప్రత్యయః స్యాదమీషాం శిష్యాణాం నో గ్రన్థసన్దర్శనేన    ।
ఇత్యుక్త్వేమం వార్తికం సూత్రభాష్యే  నాభూద్ధాహేత్యాప  ఖేదం చ కిఞ్చిత్ ॥ ౪౮॥
శిష్యోక్తిభిః శిథిలితాత్మమనోరథోఽసా-

వేనం స్వతన్త్రకృతినిర్మితయే  న్యయుఙక్త ।
నైష్కర్మ్యసిద్ధిమచిరాద్విదధత్స   చేత్థం

న్యాయ్యామవిన్దత  సురేశ్వరదేశికాఖ్యామ్ ॥ ౪౯॥

నైష్కర్మ్యసిద్ధిమథ   తాం నిరవద్ర్యయుక్తిం  నిష్కర్మతత్త్వవిషయావగతిప్రధానామ్  ।
ఆద్యన్తహృద్యపదబన్ధవతీముదారామాద్యన్తమైక్షతతరాం   పరితుష్టచేతాః  ॥ ౫౦॥
గ్రన్థం   దృష్ట్వా  మోదమానో మునీన్ద్రస్తం   చాన్యేభ్యో దర్శయామాస హృద్యమ్ ।
తేషాం చాఽఽసీత్ప్రత్యయస్తద్వదస్మిన్ యద్వచ్చాన్యస్తత్త్వవిద్యః  స నేతి ॥ ౫౧॥
యత్రాద్యాపి  శ్రూయతే  మస్కరీన్ద్రైర్నిష్కర్మాఽఽత్మా  యత్ర నైష్కర్మ్యసిద్ధిః   ।
తన్నామ్నాఽయం వవృధే గ్రన్థవర్యస్తన్మాహాత్మ్యాత్    సర్వలోకాదృతోఽభూత్ ॥ ౫౨॥
ఆచార్యవాక్యేణ విధిత్సితేఽస్మిన్ విఘ్నం యదన్యే వ్యధురుత్ససర్జ ।
శాపం కృతేఽస్మిన్ కృతమప్యుదారైః  తద్వార్తికం న ప్రసరేత్  పృథివ్యామ్ ॥ ౫౩॥
నైష్కర్మ్యసిద్ధయాఖ్యనిబన్ధమేకం    కృత్వాఽఽత్మపూజ్యాయ నివేద్య చాఽఽప్త్వా ।
విశ్వాసముక్త్వాఽథ పునర్బభాషే స విశ్వరూపో గురుమాత్మదేవమ్ ॥ ౫౪॥
న ఖ్యాతిహేతోర్న చ లాభహేతోర్నాప్యర్చనాయై విహితః ప్రబన్ధః   ।
నోల్లఙ్ఘనీయం   వచనం గురూణాం నోల్లఙ్ఘనే   స్యాద్గురుశిష్యభావః  ॥ ౫౫॥
పూర్వం గృహీత్వేఽపి న తత్స్వభావో న బాల్యమన్వేతి హియౌవనస్థమ్  ।
న యౌవనం వృద్ధముపైతి   తద్వత్ వ్రజన్  హి పూర్వస్థితిమోజ్ఝ్య   గచ్ఛేత్ ॥ ౫౬॥
అహం గృహీ నాత్ర విచారణీయం కిం తేన పూర్వం మన ఏవ హేతుః ।
బన్ధే చ మోక్షే చ మనోవిశుద్ధో గృహీ భవేద్వాఽప్యుత మస్కరీ వా ॥ ౫౭॥
నాస్త్యేవ చేదాశ్రమ  ఉత్తమాఽఽదిః కథం చ తత్ప్రాప్తినివృత్తిగామినౌ  ।
ప్రతిశ్రవౌ   నౌ కథమల్పకాలౌ న హి ప్రతిజ్ఞా  భగవన్నిరుద్ధా ॥ ౫౮॥
సమ్భిక్షమాణా న లభన్త ఏవ చేద్గృహప్రవేశం   గురుణా ప్రవేశనమ్  ।
కథం హి భిక్షా విహితా ననుత్తమా కో నామ లోకస్య ముఖాభిధాయకః ॥ ౫౯॥
తత్వోపదేశాద్వితితాత్మతత్త్వో వ్యధామహం సంన్యసనం కృతాత్మా ।
విరాగభావాన్న పరాజితస్తు వాదో హి తత్త్వస్య వినిర్ణయాయ  ॥౬౦॥
పురా గృహస్థేన  మయా ప్రబన్ధా  నైయాయికాదౌ  విహితా మహార్థాః  ।
ఇతః పరం మే హృదయం చికీర్షు త్వదఙ్ఘ్రిసేవాం  న విలఙఘ్య కిఞ్చిత్ ॥౬౧॥
శ్రద్ధామద్వైతబద్ధాదరబుధపరిషచ్ఛేముషీసన్నిషణ్ణా     -

మర్వాగ్దుర్వాదిగర్వానలవిపులతరజ్వాలమాలావలీఢామ్  ।
సిక్త్వా సూక్తామృతౌఘైరహహ  పరిహసఞ్జీవయస్యద్య  సద్యః

కో వా సేవాపటుః స్యాద్రణతరణవిధౌ  సద్గురోర్న్నైవ   జానే ॥౬౨॥
ఇత్యుక్త్వోపరతే సురేశ్వరగురౌ తేనైవ  శారీరకే

నో సమ్భావ్యహహాత్ర వార్తికమితి ప్రౌఢం  శుర్గాగ్నిం  శనైః  ।
ధీరాగ్ర్యః  శమయన్వివేకపయసా దేవేశ్వరేణ త్రయీ -

భాష్యే కారయితుం స వార్తికయుగం బద్ధాదరోఽభున్మునిః  ॥౬౩॥
భావానుకారిమృదువాక్యనివేశితార్థ

స్వీయైః  పదైః  సహ నిరాకృతపూర్వపక్షమ్ ।
సిద్ధాన్తయుక్తివినివేశితతత్స్వరూపం 

దృష్ట్వాఽభినన్ధ్య   పరితోషవశాదవోచత్ ॥౬౪॥
సత్యం యదాత్థ వినయిన్ మమయాజుషీయా

శాఖా తదన్తగతభాష్యనిబన్ధ ఇష్టః  ।
తద్వార్తికం మమ కృతే భవతా ప్రణేయం

సచ్చేష్టితం  పరహితైకఫలం  ప్రసిద్ధమ్   ॥౬౫॥
తద్వత్వదీయా ఖలు కాణ్వశాఖా మమాపి తత్రాస్తి   తదన్తభాష్యమ్ ।
తద్వార్తికం చాపి విధేయమిష్టం  పరోపకారాయ సతాం ప్రవృత్తిః   ॥౬౬॥
తత్రోభయత్ర  కురు వార్తికమార్తిహారి

కీర్తిం చ యాహి జితకార్తికచన్ద్రికాభామ్  ।
మా శఙ్కి పూర్వమివ దుఃశఠవావయరోధో

మద్వాక్యమేవ శరణం వ్రజ  మా విచారీః ॥౬౭॥
ఇత్థం  స ఉక్తో భగవత్పదేన శ్రీ విశ్వరూపో విదుషాం వరిష్ఠః  ।
చకార భాష్యద్వయవార్తికే ద్వే హ్యాజ్ఞా గురూగాం హ్యవిచారణీయా ॥౬౮॥
ఆజ్ఞా గురోరనుచరైర్న  హి లఙ్ఘనీయేత్యుక్త్వా  తయోర్నిగమశేఖరయోరుదారమ్ ।
నిర్మాయ వార్తికయుగం నిజదేశికాయ నిఃసీమనిస్తులనధీరుపదాం చకార ॥౬౯॥
సనన్దనో  నామ గురోరనుజ్ఞయా  భాష్యస్య టీకాం వ్యఘితేరితః పరామ్ ।
యత్పూర్వభాగః కిల పఞ్చపాదికా తచ్ఛేషగా వృత్తిరితి ప్రథీయసీ  ॥ ౭౦॥
వ్యాసర్షిసూత్ర  నిచయస్య వివేచనాయ

టీకాభిధం విజయడిణ్డిమమాత్మకీర్తేః  ।
నిర్మాయ పద్మచరణో నిరవద్యయుక్తి-
దృబ్ధం  ప్రబన్ధమకరోద్గురుదక్షిణాం    సః ॥ ౭౧॥

ఆలోచయన్నథ తదానుగతిం గ్రహాణా -

మూచే సురేశ్వరసమాహ్వముపహ్వరే సః ।
పఞ్చైవ  వత్స చరణాః ప్రథితా  ఇహ స్యు-
స్తత్రాపి  సూత్రయుగలద్వయమేవ  భూమ్నా ॥ ౭౨॥

ప్రారబ్ధకర్మపరిపాకవశాత్   పునస్త్వం
వాచస్పతిత్వమధిగమ్య వసున్ధరాయామ్  ।

భవ్యాం విధాస్యసితమాం మమ భాగ్యటీకా-

మాభూతసంలయమధిక్షితి సా చ జీయాత్ ॥ ౭౩॥
ఇత్యేవముక్త్వఽథ యతీశ్వరోఽసావానన్దగిర్యాదిమునీన్  సహూత్వా ।
కురుధ్వమద్వైతపరాన్నిబన్ధాన్నిత్యన్వశాన్నిర్మమసార్వభౌమః   ॥ ౭౪॥
తే సర్వేఽప్యనుమతిమాప్య దేశికేన్దోరానన్దాచలముఖరా   మహానుభావాః
ఆతేనుర్జగతి  యథాస్వమాత్మతత్త్వామ్భోజార్కాన్ విశదతరాన్ బహూన్నిబన్ధాన  ॥
౭౫॥
ఇతి శ్రీమాధవీయే  తద్వార్తికాన్తప్రవర్తనః   ।
సఙ్క్షేపశఙ్కరజయే  పూర్ణః  సర్గస్త్రయోదశః   ॥ ౧౩॥
ఆదితః శ్లోకాః  ౧౩౮౭।

॥ ౧౪. చతుర్దశః  సర్గః  పద్మపాదతీర్థయాత్రావర్ణనమ్    ॥

అథ చతుర్దశః  సర్గః  ॥ ౧౪॥
అథాబ్జపాత్  కర్తుమనాః స తీర్థయాత్రామయాచిష్ట   గురోరనుజ్ఞామ్  ।
దేయా గురో మే భగవన్ననుజ్ఞా దేశాన్దిదృక్షే  వహుతీర్థయుక్తాన్  ॥ ౧॥
స క్షేత్రవాసో  నికటే గురోర్యో వాసస్తదీయాఙ్ఘ్రిజలం  చ తీర్థమ్  ।
గురూపదేశేన యదాత్మదృష్టిః  సైవ  ప్రశస్తాఽఖిలదేవదృష్టిః   ॥౨॥
శుశ్రూషమాణేన  గురోః సమీపే స్థేయం  న నేయం చ తతోఽన్యదేశే ।
విశిష్య మార్గశ్రమకర్శితస్య   నిద్రాభిభూత్యా  కిము చిన్తనీయమ్ ॥ ౩॥
ద్విధా హి సంన్యాస ఉదీరితోఽయం విబుద్ధతత్త్వస్య  చ తద్బుభుత్సోః ।
తత్త్వమ్పదార్థైక్య  ఉదీరితోఽయం యత్నాత్త్వమర్థః  పరిశోధనీయః ॥ ౪॥
సమ్భావ్యతే క్వ చ జలం క్వ చ నాస్తి పాథః

శయ్యాస్థలం  కచిదిహాస్తి న చ క్వ చాస్తి ।
శయ్యాస్థలీజలనిరీక్షణసక్తచేతాః

పాన్థో న శర్మ లభతే కలుషీకృతాత్మా ॥ ౫॥
జ్వరాతిసారాది చ రోగజాలం బాధేత చేత్తర్హి న కోఽప్యుపాయః ।
స్థాతుం  చ గన్తుం చ న పారయేత తదా సహాయోఽపి విముఞ్చతీమమ్ ॥౬॥
స్నానం ప్రభాతే  న చ దేవతార్చనం క్వ చోక్తశౌచం క్వ చ వా సమాధయః ।
క్వ చాశనం కుత్ర చ మిత్రసఙ్గతిః   పాన్థో న శాకం లభతే క్షుధాతురః ॥ ౭॥
నాస్త్యుత్తరం  గురుగిరస్తదపీహ వక్ష్యే సత్యం యదాహ భగవాన గురుపార్శ్వవాసః ।
శ్రేయానితి  ప్రథమసంయమినామనేకాన్  దేశానవీక్ష్య హృదయం న నిరాకులం మే ॥౮॥
సర్వత్ర న క్వాపి జలం సమస్తి పశ్చాత్ పురస్తాదథవా విదిక్షు ।
మార్గో హి విద్యేత న సువ్యవస్థః  సుఖేన పుణ్యం క్వ ను లభ్యతేఽధునా ॥౯॥

జన్మాన్తరార్జితమధం  ఫలదానహేతో-

ర్వ్యాధ్యాత్మనా జనిముపైతి  న నో వివాదః ।
సాధారణాదిహ చ వా పరదేశకే వా

కర్మ హ్యభుక్తమనువర్తత ఏవ జన్తుమ్ ॥ ౧౦॥
ఇహ స్థితం  వా పరతః స్థితం  వా కాలో న ముఞ్చేత్ సమయాగతశ్చేత్ ।
తద్దేశగత్యాఽమృత  దేవదత్త ఇత్యాదికం మోహకృతం జనానామ్ ॥ ౧౧॥
మన్వాదయోమునివరాః ఖలు ధర్మశాస్త్రే

ధర్మాది సఙ్కుచితమాహుర తిప్రవృద్ధమ్   ।
దేశాద్యవేక్ష్య న తు తత్సరణిం గతానాం

శౌచాద్యతిక్రమకృతం  ప్రభవేదఘం  నః ॥ ౧౨॥
దైవేఽనుకూలే  విపినం గతో వా సమాప్నుయాద్వాఞ్ఛితమన్నమేషః ।
హ్రియేత  నశ్యేదపి వా పురస్థం  తస్మిన్ ప్రతీపే  తత ఏవ సర్వమ్ ॥ ౧౩॥
గృహం పరిత్యజ్య విదేశగో నా సుఖం సమాగచ్ఛతి తీర్థదృశ్వా  ।
గృహం గతోయాతి మృర్తిం పురస్తాత్తదాగమాదత్ర  చ కిం నిమిత్తమ్ ॥ ౧౪॥
దేశే కాలేఽవస్థితం  తద్విముక్తం బ్రహ్మానన్దం   పశ్యతాం తత్ర తత్ర ।
చిత్తైకాగ్ర్యే   విద్యమానే సమాధిః సర్వత్రాసౌ  దుర్లభో  నేతి మన్యే ॥ ౧౫॥
సత్తీర్థసేవా  మనసః ప్రసాదినీ  దేశస్య వీక్షా మనసః కుతూహలమ్ ।
క్షిణోత్యనర్థాన్  సుజనేన సఙ్గమస్తస్మాన్న  కస్మై  భ్రమణం  విరోచతే ॥ ౧౬॥
అటాట్యమానోఽపి విదేశసఙ్గతిం  లభేత విద్వాన్ విదుషాఽభిసఙ్గతిమ్  ।
బుధో బుధానాం ఖలు మిత్రమీరితం  ఖలేన మైత్రీ  న చిరాయ తిష్ఠతి  ॥ ౧౭॥
సమీపవాసోఽయముదీరతో గురోర్విదేశగో యద్ హృదయేన ధారయేత్ ।
సమీపగోఽప్యేష న సంస్థితోఽన్తికే  న భక్తిహీనో  యది ధారయేద్ హృది ॥ ౧౮॥
సుజనః సుజనేన సఙ్గతః  పరిపుష్ణాతి  మతిం శనైః  శనైః  ।
పరిపుష్టమతిర్విషేకవాఞ్శనకైర్హేయగుణం    విముఞ్చతి ॥ ౧౯॥
యద్యాగ్రహోఽస్తి  తవ తీర్థనిషేవణాయాం

విఘ్నో మయాఽత్ర న ఖలు క్రియతే  పుమర్థే ।
చిత్తస్థిరత్వగతయే  విహితో నిషేధో

మాభూద్విశేషగమనం త్వతిదుఃఖహేతుః ॥౨౦॥

నైకో  మార్గో బహుజనపదక్షేత్రతీర్థాని   యాతాం
చౌరాధ్వానం పరిహర సుఖం త్వన్యమార్గేణ  యాహి ।

విప్రాగ్ర్యాణాం   వసతివితతిర్యత్ర వస్తవ్యమీష -
న్నో చేత్సార్ధం  పరిచితజనైః  శీఘ్రముద్దిష్టదేశమ్    ॥౨౧॥

సద్భిః సఙ్గో విధేయః స హి సుఖనిచయం సూయతే సజ్జనానా -

మధ్యాత్మైక్యే  కథాస్తా ఘటితబహురసాః శ్రావ్యమాణాః  ప్రశాన్తైః   ।
కాయక్లేశం  విభిన్ద్యుః  సతతభయభిదః శ్రాన్తవిశ్రామవృక్షాః  

స్వాన్తశ్రోత్రాభిరామాః   పరిమృషితతృషః క్షోభితక్షుత్కలఙ్కాః ॥౨౨॥
సత్సఙ్గోఽయం  బహుగుణయుతోఽప్యేకదోషేణ దుష్టో

యత్ స్వాన్తేఽయం తపతి చ పరం సూయతే దుఃఖజాలమ్ ।
ఖల్వాసఙ్గో వసతిసమయే శర్మదః పూర్వకాలే

మాయో లోకే సతతవిమలం నాస్తి నిర్దోషమేకమ్  ॥౨౩॥
మార్గే యాస్యన్న బహుదివసాన పాథసః సఙ్గ్రహీ  స్యాత్-
తస్మాద్దోషో  జిగమిషుపదప్రాప్తివిఘ్నస్తతః   స్యాత్ ।

ప్రాప్యోద్దిష్టం    వస నిరసనం తత్ర కార్యస్య సిద్ధే -
ర్మూలాద్భ్రంశోఽభిలషితపదప్రాప్త్యభావోఽన్యథా   హి ॥౨౪॥

మార్గే చోరా నికృతివపుషః సంవసేయుః సహైవ
ఛన్నాత్మానో బహువిధగుణైః  సమ్పరీక్ష్యాః ప్రయత్నాత్  ।

దేవాన్ వస్త్రం  లిఖితమథవా దుర్విధా నేతుకామా
విశ్వాసోఽతోఽపరిచితనృషు ప్రోజ్జ్ఞనీయో   న కార్యః ॥౨౫॥

మధ్యేమార్గం  యోజనాభ్యన్తరే వా తిష్ఠేయుశ్చేద్భిక్షవస్తేఽభిగమ్యాః  ।
పూజ్యాః పూజ్యాస్తద్వ్యతిక్రాన్తిరూగ్రా   శ్రేయస్కార్యం  నిష్ఫలీ కర్తుమీశాః ॥౨౬॥
యదాపదపదం సదా యతివర స్థితం  వస్తు త-
న్మతం భజ మితమ్పచాన్ మనసి మా కృథాః ప్రాకృతాన్  ।

కషాయకలుషాశయక్షతివినిర్వృతః సన్మతః
సుఖీ చర సుఖే చిరాత్ స్ఫురతి సన్తతానన్దతా  ॥౨౭॥

ఇత్థం  గురోర్ముఖగుహోదితవాక్సుధాం తా
మాపీయ హృష్టహృదయః  స మునిః ప్రతస్థే  ।

ప్రస్థాప్య   తం గురువరోఽథ సురేశ్వరాద్యైః

కాలం కియన్తమనయత్ సహ శ‍ృఙ్గకుఘ్రే  ॥౨౮॥
అధిగమ్య తదాఽఽత్మయోగశక్తేరనుభావేన నివేద్య చాఽఽ శ్రవేభ్యః  ।
అవలమ్బితతారకాపథోఽసావచిరాదన్తికమాససాద మాతుః ॥౨౯॥
తత్రాఽఽతురాం  మాతరమైక్షతాసౌ  ననామ తస్యాశ్చరణౌ కృతాత్మా ।
సా చైనముద్వీక్ష్య  శరీరతాపం జహౌ నిదాఘార్త ఇవామ్బుదేన ॥ ౩౦॥
అసావసఙ్గోఽపి  తదాఽఽర్ద్రచేతాస్తామాహ  మోహాన్ధతమోపహర్తా  ।
అమ్బాయమస్త్యత్ర శుచం జహీహి ప్రబ్రూహి   కిం తే కరవాణి కృత్యమ్ ॥ ౩౧॥
దృష్ట్వా  చిరాత్ పుత్రమనామయం  సా హృష్టాన్తరాత్మా   నిజగాద మన్దమ్  ।
అస్యాం దశాయాంకుశలీ మయాత్వం దిష్ట్యాఽసి  దృష్టః  కిమతోఽస్తి కృత్యమ్ ॥౩౨॥
ఇతః పరం పుత్రక  గాత్రమేతద్వోఢుం  న శక్నోమి జరాతిశీర్ణమ్  ।
సంస్కృత్య శాస్త్రోదితవర్త్మనా  త్వం సద్వృత్త మాం ప్రాపయ  పుణ్యలోకాన్ ॥ ౩౩॥
సుతానుగాం సూక్తిమిమాం జనన్యాః శ్రుత్వాఽథ  తస్యై  సుఖరూపమేకమ్ ।
మాయామయాశేషవిశేషశున్యం మానాతిగం స్వప్రభమప్రమేయమ్   ॥ ౩౪॥
॥
ఉపాదిశద్బ్రహ్మ పరం సనాతనం న యత్ర హస్తాఙ్ఘ్రివిభాగకల్పనా  ।
అన్తర్బహిః సన్నిహితం యథాఽమ్బరం నిరామయం జన్మజరాదివర్జితమ్  ॥ ౩౫॥
సౌమ్యాగుణే మే రమతే న చిత్తం రమ్యం వద త్వం సగుణం తు దేవమ్ ।
న బుద్ధిమారోహతి  తత్త్వమాత్రం  యదేకమస్థూలమనణ్వగోత్రమ్   ॥ ౩౬॥
నిశమ్య మాతుర్వచనం దయాలుస్తుష్టావ  భక్త్యా మునిరష్టమూర్తిమ్  ।
వృత్తైర్భుజఙ్గోపపదైః    ప్రసన్నః  ప్రస్థాపయామాస   స చ స్వదూతాన్ ॥ ౩౭॥
విలోక్య తాఞ్శూలపినాకహస్తాన్నైవానుగచ్ఛేయమితి  బ్రువత్యామ్  ।
తస్యాం విసృజ్యానునయేన శైవానస్తౌదథో  మాధవమాదరేణ ॥ ౩౮॥
భుజగాధిపభోగతల్పభాజం కమలాఙ్కస్థలకల్పితాఙ్ఘ్రపద్మమ్   ।
అభివీజితమాదరేణం నీలావసుధాభ్యాం చలమానచామరాభ్యామ్ ॥ ౩౯॥
విహితాఞ్జలినా  నిషేవ్యమాణం వినతానన్దకృతాఽగ్రతో   రథేన ।
ధృతమూర్తిభిరస్త్రదేవతాభిః  పరితః పఞ్చభిరఞ్చితోపకణ్ఠమ్  ॥ ౪౦॥
మహనీయతమాలకోమలాఙ్గం  ముకుటీరత్నచయం మహార్హయన్తమ్  ।

శిశిరేతరభానుశీలితాగ్రం  హరినీలోపలభూధరం హసన్తమ్ ॥ ౪౧॥
తత్తాదృశం నిజసుతోదితమమ్బుజాక్షం చిత్తే దధార మృతికాల ఉపాగతేఽపి ।
చిత్తేన కఞ్జనయనం  హృది భావయన్తీ తత్యాజ దేహమబలా కిలయోగివత్సా ॥ ౪౨॥
తతః శరచ్చన్ద్రమరీచిరోచిర్విచిత్రపారిప్లవకేతనాఢ్యమ్    ।
విమానమాదాయ మనోజ్ఞరూపం  ప్రాదుర్బభూవుః  కిల విష్ణుదూతాః  ॥ ౪౩॥
వైమానికాంస్తాన్నయనాభిరామానవేక్ష్య  హృష్టా మశశంస పుత్రమ్  ।
విమానమారోప్య విరాజమానమనాయి తైః  సా బహుమానపూర్వమ్ ॥ ౪౪॥
ఇయమర్చిరహర్వలక్షపక్షాన్ షడుదఙ్మాససమానిలార్కచన్ద్రాన్  ।
చపలావరుణేన్ద్రఘాతృలోకాన్  క్రమశోఽతీత్య  పరం పదం ప్రపేదే  ॥ ౪౫॥
స్వయమేవ చికీర్షురేష  మాతుశ్చరమం కర్మ సమాజుహావ బన్ధూన్  ।
కిమిహాస్తి యతే తత్రాధికారః  కితవేత్యేనమమీ నినిన్దురుచ్చైః   ॥ ౪౬॥
అనలం బహుధాఽర్థితాఽపి  తస్మై  బత నాఽఽదత్త చ బన్ధుతా  తదీయా ।
అథ కోపపరీవృతాన్తరోఽసావఖిలాంస్తానశపచ్చ నిర్మమేన్ద్రః  ॥ ౪౭॥
సఞ్చిత్య కాష్ఠాని  సుశుష్కవన్తి గృహోపకణ్ఠే ధృతతోయపాత్రః  ।
స దక్షిణే దోష్ణి మమన్థ వహ్నిం దదాహ తాం తేన చ సంయతాత్మా ॥ ౪౮॥
నయాచితా వహ్నిమదుర్యదస్మై  శశాప తాన్ స్వీయజనాన్ సరోషః ।
ఇతః పరం వేదబహిష్కృతాస్తే ద్విజా యతీనాం న భవేచ్చ భిక్షా ॥ ౪౯॥
గృహోపకణ్ఠేషు  చ వః శ్మశానమద్యప్రభృత్యస్త్వితి   తాఞ్శశాప ।
అద్యాపి తద్దేశభవా  న వేదమధీయతే నో యమినాం చ భిక్షా ॥ ౫౦॥
తదాప్రభృత్యేవ  గృహోపకణ్ఠేష్వాసీచ్ఛ్మశానం  కిల హన్త తేషామ్ ।
మహత్సు ధీపూర్వకృతాపరాధో భవేత్ పునః కస్య సుఖాయ లోకే ॥ ౫౧॥
శాన్తః పుమానితి న పీడనమస్య కార్యం

శాన్తోఽపి పీడనవశాత్ క్రుధముద్వహేత్  సః ।
శీతః సుఖోఽపి మథితః కిల చన్దనద్రు  -

స్తీవ్రాహుతాశజనకో  భవతి క్షణేన ॥ ౫౨॥
యద్యప్యశాస్త్రీయతయా  విభాతి తేజస్వినాం కర్మ తథాఽప్యనిన్ద్యమ్  ।
వినిన్ద్యకృత్యం  కిల భార్గవస్య  దదుః స్వపుత్రాన్  కతిచిద్దూకాయ  ॥ ౫౩॥

ఇతి స్వజననీమసౌ మునిజనైరపి  ప్రార్థితాం 
పునః పతనవర్జితామతనుసౌఖ్యసన్దోహినీమ్   ।

యతిక్షితిపతిర్గతిం  వితమసం స నీత్వా తత-
స్తతోఽన్యమతశాతనే ప్రయతతే  స్మ పృథ్వీతలే ॥ ౫౪॥

అథ తత్సహాయజలజాఙఘ్రయుపాగమేచ్ఛురభీప్సితేఽత్ర  విలలమ్బ ఏషకః ।
జలాజాఙధ్రిరప్యథ  పురా నిజజ్ఞయా  కృతవానుదీచ్యబహుతీర్థసేవనమ్  ॥ ౫౫॥
ఆససాద శనకైర్దిశం   మునిర్యస్య జన్మ వసుధాఘటీ స్మృతా ।
సా శ్రుతిః  సకలరోగనాశినీయోఽపిబజ్జలధిమేకబిన్దువత్   ॥ ౫౬॥
అద్రాక్షీత్సుభగాహిభూషితతనుం  శ్రీకాలహస్తీశ్వరం

లిఙ్గే సన్నిహితం దధానమనిశం చాన్ద్రీం  కలాం మస్తకే ।
పార్వత్యా కరుణారసార్ద్రమనసాఽఽశ్లిష్టం   (ప్లేఅసే  చేచ్క్) ప్రమోదాస్పదం

దేవైరిన్ద్రపురోగమైర్జయ     జయేత్యాభాష్యమాణం మునిః ॥ ౫౭॥
స్నాత్వా సువర్ణముఖరీసలిలాశయేఽన్తర్గత్వా   పునః ప్రణమతి  స్మ శివం భవాన్యా ।
ఆనర్చ భావకుసుమైర్మనసా  నునావ స్తుత్వా చ తం పునరయాచత తీర్థయాత్రామ్   ॥
౫౮॥
లబ్ధ్వాఽనుజ్ఞాం   తజ్జ్ఞరాట్  కాలహస్తిక్షేత్రాత్  కాఞ్చీక్షేత్రమాగాత్  పవిత్రమ్  ।
సంసారాబ్ధిం  సన్తితీర్షోః   ప్రసిద్ధం   వృద్ధాః  ప్రాహుర్యద్ధి  లోకే హ్యముష్మిన్ ॥ ౫౯॥
తత్రైకామ్రాధీశ్వరం   విశ్వనాథం నత్వా గమ్యం స్వీయభాగ్యాతిశీత్యా ।
దేవీం ఘామాన్తర్గతామన్తకారేర్హార్దం   (ప్లేఅసే  చేచ్క్)రుద్రస్యేవ  జిజ్ఞాసమానామ్  ॥౬౦॥
కల్లాలేశం  ద్రాక్తతో   నాతిదూరే లక్ష్మీకాన్తం సంవసన్తం పురాణమ్ ।
కారుణ్యార్ద్రస్వాన్తమన్తాదిశూన్యం  దృష్ట్వా  దేవం సన్తుతోషైకభక్త్యా  ॥౬౧॥
పుణ్డరీకపురమాయయౌ మునిర్యత్ర నృత్యతి సదాశివోఽనిశమ్ ।
వీక్షతే ప్రకుతిరాదిమా  హృదా పార్వతీపరిణతిః శుచిస్మితా ॥౬౨॥
తాణ్డవం  మునిజనోఽత్ర వీక్షతే దివ్యచక్షురమలాశయోఽనిశమ్ ।
జన్మమృత్యుభయభేది దర్శనాన్నేత్రమానసవినోదకారకమ్  ॥౬౩॥
కిఞ్చాత్ర తీర్థమితి  భిక్షుగణేన కశ్చిత్

పృష్టోఽబ్రవీచ్ఛివపదామ్బుజసక్తచిత్తః    ।
సమ్ప్రార్థితః  కరుణయాఽస్మరదత్ర గఙ్గాం

దేవోఽథ సంన్యధిత దివ్యసరిత్ సుతీర్థమ్  ॥౬౪॥
శివాజ్ఞయాఽభూదితి  తీర్థమేతచ్ఛివస్య  గఙ్గాం  ప్రవదన్తి  లోకే ।
స్నానాదముష్యాం విధుతోరుపాపాః శనైః  శనైస్తాణ్డవమీక్షమాణాః   ॥౬౫॥
శివస్య నాట్యశ్రమకర్శితస్య  శ్రమాపనోదాయ  విచిన్తయన్తీ ।
శివేతి గఙ్గాపరిణామగాఽభూత్తతోఽథవైతత్ప్రథితం   తదాఖ్యమ్ ॥౬౬॥
నృత్యత్తీరహతస్ఖలజ్జలగతేః   పర్యాపతద్బిన్దుకం

పార్శ్వే స్వావసతేర్వినోదవశతో యజ్జహ్నుకన్యాపయః  ।
నృత్యం తన్వతి ధూర్జటౌ  విగలితం ప్రేఙ్ఖజ్జటామణ్డలాత్    -
తేనైతచ్ఛివజాహ్నవీతి  కథయన్త్యన్యే విపశ్చిజ్జనాః  ॥౬౭॥

స్నాయం స్నాయం తీర్థవర్యేఽత్ర  నిత్యం వీక్షం వీక్షం దేవపాదాబ్జయుగ్మమ్  ।
శోధం శోధం మానసం మానవోఽసౌ వీక్షేతేదం తాణ్డవం  శుద్ధచేతాః  ॥౬౮॥
శుద్ధం  మహద్వర్ణయితుం  క్షమేత పుణ్యం పురారిః స్వయమేవ తస్య ।
నిమజ్జ్య  శమ్భుద్యుసరిత్యముష్యాం దాక్షాయణీనాథముదీక్షతే యః ॥౬౯॥
ఇతీరితః శఙ్కరయోజితాత్మా కేనాపి భిక్షుర్ముదితో జగాహే ।
తీర్థం  తదాప్లుత్య  ననామ శమ్భోరఙ్ఘ్రిం  జితాత్మా భువనస్య గోప్తుః ॥ ౭౦॥
రామసేతుగమనాయ సన్దధే  మానసం మునిరనుత్తమః పునః ।
వర్త్మని ప్రయతమానసో  వ్రజన్  సన్దదర్శ  సరితం కవేరజామ్ ॥ ౭౧॥
యత్పవిత్రపులినస్థలం   పయఃసిన్ధువాసరసికాయ  విష్ణవే  ।
అభ్యరోచత హిరణ్యవాససే పద్మనాభముఖనామశాలినే ॥ ౭౨॥
సహ్యపర్వతసుతాతినిర్మలామ్భోభిషిక్తభగవత్పదామ్బుజే ।
ఆకలయ్య బహుశిష్య సంవృతః ప్రాస్థితాభిరుచితస్థలాయ    సః ॥ ౭౩॥
గచ్ఛన్ గచ్ఛన్ మార్గమధ్యేఽభియాతం  గేహం భిక్షుర్మాతులస్యాఽఽజగామ ।
దృష్ట్వా  శిష్యైస్తం   చిరేణాభియాతం మోదం ప్రాపన్మాతులః  శాస్త్రవేదీ  ॥ ౭౪॥
శుశ్రావ  తం బన్ధుజనః  సశిష్య స్వమాతులాగారముపేయివాంసమ్ ।
ఆగత్య దృష్ట్వా  చిరమాగతం తం జహర్ష హర్షాతిశయేన  సాశ్రుః  ॥ ౭౫॥
రురోద కశ్చిన్ముముదేఽత్ర కశ్రిజ్జహాస   పూర్వావరితం బభాషే ।
కశ్చిత్ప్రమోదాతిశయేన కిఞ్చిద్వచః స్ఖలద్గీః   ప్రణనామ  కశ్చిత్ ॥ ౭౬॥

ఊచేఽథ తం జ్ఞాతిజనః  ప్రమోదీ  దృష్టా చిరాయాక్షిపథం గతోఽభూః ।
దిదృక్షతే త్వాం జనతాఽతిహాహార్దాత్తథాఽపి   శక్నోషి న వీక్షణాయ ॥ ౭౭॥
పుత్రాః  సమిత్రా న న బన్ధువర్గో  న రాజబాధా న చ చోరభీతిః ।
కృతార్థతామూలపదం  యతిత్వం ప్రసూనవన్తం  ఫలితం మహాన్తమ్ ॥ ౭౮॥
శాఖోపశాఖాఞ్చితమేవ వృక్షం బాఘన్త ఆగత్య న తద్విహీనమ్ ।
యథా తథా వా ధనినం దరిద్రా బాఘన్త ఆగత్య దినే దినే స్మ ॥ ౭౯॥
కుటుమ్బరక్షాగతమానసానామాయాతి నిద్రాఽపి  సుఖం న జాతు ।
క్వ దేవతార్చా క్వ చ తీర్థయాత్రా  క్వ వా నిషేవా మహతాం భవేన్నః ॥౮౦॥
అశ్రౌష్మ  సంన్యాసకృతం భవన్తం విప్రాత్  కుతశ్చిద్గృహమాగతాన్నః  ।
కాలోఽత్యగాత్తే బహురద్య దైవాత్తీర్థస్య   హేతోగృహమాగతస్త్వమ్ ॥౮౧॥
యథా శకున్తాః పరవర్ధితాన్  ద్రుమాన్  సమాశ్రయన్తే  సుఖదాంస్త్యజన్త్యపి  ।
పరప్రక్ళృప్తాన్  మఠదేవతాగృహాన్యతిః సమాశ్రిత్య  తయోథోజ్జ్ఞతి  ధ్రువమ్  ॥౮౨॥
యథా హి పుష్పాణ్యభిగమ్య షట్పదాః సఙ్గృహ్ణ  సారం రసమేవ భుఞ్జతే  ।
తథా యతిః సారమవాప్నువన్ సుఖం గృహాగృహాదోదనమేవ భిక్షతే ॥౮౩॥
యతేర్విరజ్యాత్మగతిః కలత్రం  దేహం గృహం సంయతమేవ సౌఖ్యమ్ ।
విరక్తిభాజస్తనయాః స్వశిష్యాః కిమర్థనీయం  యతినో మహాత్మన్ ॥౮౪॥
మనోరథానాం న సమాప్తిరిష్యతే పునః పునః సన్తనుతే మనోరథాన్ ।
దారానభీప్సుర్యతతే దివానిశం తాన్ ప్రాప్య  తేభ్యస్తనయానభీప్సతి ॥౮౫॥
అనాప్నువన్ దుఃఖమసౌ సుతీవ్రం  ప్రాప్నోతి  చేష్టేన  వియుజ్యతే పునః ।
సర్వాత్మనా కామవశస్య దుఃఖం తస్మాద్విరక్తిః పురుషేణ కార్యా ॥౮౬॥
విరక్తిమూలం మనసో విశుద్ధిం  తన్మూలమాహుర్మహతాం నిషేవామ్ ।
భవాదృశాస్తేన చ దూరదేశే పరోపకారాయ రసామటన్తి ॥౮౭॥
అజ్ఞాతగోత్రా  విదితాత్మతత్త్వా లోకస్య దృష్ట్యా  జడవద్విభాన్తః ।
చరన్తి భూతాన్యనుకమ్పమానాః సన్తో యదృచ్ఛోపనతోపభోగ్యాః ॥౮౮॥
చరన్తి తీర్థాన్యపి  సఙ్గ్రహీతుం  లోకం మహాన్తో నను శుద్ధభావాః  ।
శుద్ధాత్మవిద్యాక్షపితోరుపాపాస్తజ్జుష్టమమ్భో    నిగదన్తి తీర్థమ్  ॥౮౯॥
వస్తవ్యమత్ర కతిచిద్దివసాని  విద్వంస్త్వదర్శనం వితనుతే ముదితాది భవ్యమ్ ।

ఏష్యద్వియోగచకితా జనతేయమాస్తే దుఃఖం గతేఽత్ర భవితేతి భవత్యసఙ్గే ॥౯౦॥
కోశం క్లేశమలస్య  లాస్యగృహమప్యుద్రంహసామాలయం

పైశున్యస్య  నిశాన్తముత్కటమృషాభాషావిశేషాశ్రయమ్  ।
హింసామాంసలమాశ్రితా  ఘనధనాశంసానృశంసా వయం

వజ్యం దుర్జనసఙ్గమం   కరుణయా శోధ్యా యతీన్దో త్వయా ॥౯౧॥
సంయునక్తి వియునక్తి దేహినం దైవమేవ  పరమం మనాగపి ।
ఇష్టసఙ్గతినివృత్తికాలయోర్నిర్వికారహృదయో   భవేన్నరః ॥౯౨॥
మధ్యాహ్నకాలే క్షుధితస్తృషార్తః క్వ మేఽన్నదాతేతి వదన్నుపైతి  ।
యస్తస్య నిర్వాపయితా క్షుదాతేంః కస్తస్య  పుణ్యం వదితుం క్షమేత ॥౯౩॥
సాయం ప్రాతర్వహ్నికార్యం  వితన్వన్ మజ్జంస్తోయే  దణ్డకృష్ణాజినీ   చ ।
నిత్యం వర్ణీ వేదవాక్యాన్యధీయన్ క్షుద్ధ్వా  శీఘ్రం  గేహినో గేహమేతి ॥౯౪॥
ఉచ్చైః  శాస్త్రం  భాషమాణోఽపి భిక్షుస్తారం మన్త్రం  సఞ్జపన్వా  యతాత్మా ।
మధ్యేఘస్రం  జాఠరాగ్నౌ ప్రదీప్తే  దణ్డీ నిత్యం గేహినో గేహమేతి ॥౯౫॥
యదన్నదానేన నిజం శరీరం పుష్ణంస్తపోఽయం   కురుతే సుతీవ్రమ్  ।
కర్తుస్తదర్ఘం   దదతోఽన్నమర్ధమితి  స్మృతిః సంవవృతేఽనవద్యా ॥౯౬॥
పుణ్యం గృహస్థేన  విచక్షణేన గృహేషు సఞ్చేతుమలం ప్రయాసాత్  ।
వినాఽపి తత్కర్తృనిషేవణేన తీర్థాదిసేవా  బహుదుఃఖసాధ్యా ॥౯౭॥
గృహీ ధనీ ధన్యతరో మతో మే తస్యోపజీవన్తి ధనం హి సర్వే ।
చౌర్యేణ కశ్చిత్ప్రణయేన కశ్చిదానేన కశ్చిద్బలతోఽపి కశ్చిత్ ॥౯౮॥
సన్తోషయేద్వేదవిదం ద్విజం యః సన్తోషయత్యేష స సర్వదేవాన్ ।
తద్వేదవిప్రే నివసన్తి దేవా ఇతి స్మ సాక్షాచ్ఛ్రతిరేవ వక్తి  ॥౯౯॥
స్వధర్మనిష్ఠా విదితాఖిలార్థా జితేన్ద్రియాః  సేవితసర్వతీర్థాః  ।
పరోపకారవ్రతినో  మహాన్త ఆయాన్తి సర్వే గృహిణో గృహాయ ॥ ౧౦౦॥
గృహీ గృహస్థోఽపి  తదశ్నుతే ఫలం యత్తీర్థసేవాభిరవాప్యతే  జనైః  ।
తత్తస్య తీర్థం  గృహమేవ కీర్తితం ధనీ వదాన్యః ప్రవసేన్న  కశ్చన ॥ ౧౦౧॥
అన్తఃస్థితా  మూషకముఖ్యజీవా బహిఃస్థితా  గోమృగపక్షిముఖ్యాః ।
జీవన్తి జీంవాః సకలోపజీవ్యస్తస్మాద్గృహీ  సర్వవరో మతో మే ॥ ౧౦౨॥

శరీరమూలం పురుషార్థసాధనం  తచ్చాన్నమూలం శ్రుతితోఽవగమ్యతే  ।
తచ్చాన్నమస్మాకపమమీషు సంస్థితం  సర్వం ఫలం గేహపతిద్రుమాశ్రయమ్   ॥ ౧౦౩॥
బ్రవీమి  భూయః శ‍ృణుతాఽఽదరేణ వో గృహాగతం పూజయతాఽఽతురాతిథిమ్ ।
సమ్పూజితో వోఽతిథిరుద్ధరేత్కులం  నిరాకృతాత్ కిం భవతీతి నోచ్యతే ॥ ౧౦౪॥
వినాఽభిసన్ధిం  కురుత శ్రుతీరితం  కర్మ ద్విజా నో జగతామధీశ్వరః ।
తుష్యేదితి ప్రార్థనయాఽపి   తేన స్వాన్తస్య శుద్ధిర్భవితాఽచిరేణ  వః ॥ ౧౦౫॥
ససంరమ్భాశ్లిష్యత్సుఫణితివధూటీకుచతటీ -
పటీవత్పాటీరాగరవనవపఙ్కాఙ్కితహృదః ।

తథాఽప్యేతే పూతా యతిపతిపదామ్భోజభజన-
క్షణక్షీణక్లేశాః  సదయహృదయాభాః సుకృతినః ॥ ౧౦౬॥

సన్దిశ్యేత్థం   బన్ధుతాం  భిక్షురాజో భిక్షాం చక్రే మాతులస్యైత్ర  గేహే ।
పప్రచ్ఛైనం   మాతులో భుక్తవన్తం  కింస్విచ్ఛన్నం పుస్తకం శిష్యహస్తే ॥ ౧౦౭॥
టీకా విద్వన్ భాష్యగేతి బ్రువాణం  తాం దేహీతి ప్రోచిషే  దత్తవాంశ్చ ।
అద్రాక్షీత్తాం  మాతులస్తస్య బుద్ధిం  దృష్ట్వాఽఽనన్దీత్   ఖేదమాపచ్చ కిఞ్చిత్ ॥ ౧౦౮॥
ప్రబన్ధనిర్మాణవిచిత్రనైపుణీం     దృష్ట్వా  ప్రమోదం  స వివేద కిఞ్చిత్ ।
మతాన్తరాణాం కిల యుక్తిజాలైర్నిరుత్తరం  బన్ధనమాలులోకే  ॥ ౧౦౯॥
గురోర్మతం స్వాభిమతం విశేషాన్నిరాకృతం తత్ర సమత్సరోఽభూత్ ।
సాధుర్నిబన్ధోఽయమితి  బ్రువాణస్తం  సాభ్యసూయోఽపి కృతాభినన్దః  ॥ ౧౧౦॥
సేతుం గచ్ఛామ్యాలయే పుస్తభారం తే న్యస్యేమం వర్తతే మేఽత్ర జీవః ।
విద్వన్ యద్వద్గోగృహాదౌ  పరేషాం ప్రీతిః  పూర్ణా నస్తథా  పుస్తభారే ॥ ౧౧౧॥
ఇత్యుక్త్వా తైర్మాతులం  మస్కరీశః శిష్యైర్హృష్యన్   సేతుమేష ప్రతస్థే  ।
ప్రస్థాతుః   శ్రీపద్మపాదస్య  జాతం కష్టం  చైష్యత్సృచనాయై  నిమిత్తమ్ ॥ ౧౧౨॥
వామం నేత్రం  గన్తురస్పన్దతైవ   బాహుః పుస్ఫోరాపి వామస్తథోరుః ।
చుక్షావోచ్చైర్హన్త    కశ్చిత్పురస్తాత్తత్సర్వం  ద్రాగ్జ్ఞోఽగణిత్వా   జగామ ॥ ౧౧౩॥
గతేఽత్ర మేనే కిల మాతులోఽస్య గ్రన్థే  స్థితేఽస్మిన  గురుపక్షహానిః ।
దగ్ధేఽత్ర  జాయేత మహాన్ ప్రచారో  నోక్త్యా నిరాకర్తుమపి ప్రభుత్వమ్  ॥ ౧౧౪॥
పక్షస్య నాశాద్గృహనాశ  ఏవ నో వరం గృహేణైవ  దహామి పుస్తకమ్ ।
ఏవం నిరూప్య న్యదధాద్ధుతాశనం  చుక్రోశ  చాగ్నిర్దహతీతి  మే గృహమ్ ॥ ౧౧౫॥

ఐతిహ్యమాశ్రిత్య  వదన్తి చైవం  తదేవ మూలం మమ భాషణేఽపి ।
యావత్కృతం తావదిహాస్య కర్తుః పాపం తతః స్యాద్ద్విగుణం  ప్రవక్తుః  ॥ ౧౧౬॥
గచ్ఛన్నసౌ ఫుల్లమునేర్జగామ   తమాశ్రమం  యత్ర చ రామచన్ద్రః  ।
అశ్వత్థమూలే  న్యధిత స్వచాపం స్వయం కుశానాముపరి న్యషీదత్ ॥ ౧౧౭॥
తీర్త్వా సముద్రం  జనకాత్మజాయాః సన్దర్శనోపాయమనీక్షమాణః  ।
వసున్ధరాయాం  ప్రవణాః  ప్లవఙ్గా  న వారిరాశౌ ప్లవనం  క్షమన్తే ॥ ౧౧౮॥
సఞ్చిన్తయన్నితి కుశాసనసన్నివిష్టో జ్యోతిస్తదైక్షత  విదురగమేవ కిఞ్చిత్ ।
సంవ్యాప్నువజ్జగదిదం  సుఖశీతలం యత్సమ్ప్రార్థనీయమనిశం  మునిదేవతాభిః ॥
౧౧౯॥
ఆగచ్ఛదాత్మాభిముఖం నిరీక్ష్య సర్వే తదుత్తస్థురుదారవీర్యాః  ।
తతః పుమాకారమదృశ్యతైతన్మహాప్రభామణ్డలమధ్యవర్తి    ॥ ౧౨౦॥
మధ్యే ప్రభామణ్డలమైక్షతాఞ్చితం    శివాకృతిం సర్వతపోమయం పునః ।
లోపాదిముద్రాసహితం  మహామునిం ప్రాబోధి  కుమ్భోద్భవమాదరాజనైః  ॥ ౧౨౧॥
అగస్త్యదృశ్వా రఘునన్దనస్తతః   స ఖేదమన్తఃకరణోత్థమత్యజత్  ।
ప్రాయో  మహద్దర్శనమేవ  దేహినాం క్షిణోతి ఖేదం రవివన్మహాతమః ॥ ౧౨౨॥
సభార్యమర్ధ్యాదిభిరర్చయిత్వా  రామస్తదఙ్ఘ్రిం  శిరసా ననామ ।
తృష్ణీం  ముహూర్తం వ్యసనార్ణవస్థో  ధృతిం సమాస్థాయ  పునర్బభాషే ॥ ౧౨౩॥
దృష్ట్వా  భవన్తం పితృవత్ప్రమోదే యన్మామగా దుఃఖమహార్ణవస్థమ్   ।
మన్యే మమాఽఽత్మానమవాప్తకామం వంశో మహాన్మే తపనాత్ప్రవృత్తః ॥ ౧౨౪॥
న తత్ర మాదృగ్జనితా  న జాతః పదచ్యుతోఽహం ప్రథమం  సభార్యః ।
సలక్ష్మణోఽరణ్యముపాగతశ్చ మారీచమాయానిహతాన్తరఙ్గః  ॥ ౧౨౫॥
తత్రాపి  భార్యామహృత చ్ఛలేన స రావణో రాక్షసపుఙ్గవో  మే ।
సా చాధునాఽశోకవనే సమాస్తే కృశా వియోగాత్స్వత ఏవ తన్వీ ॥ ౧౨౬॥
తీర్త్వా సముద్రం  వినిహత్య దుష్టం  బలేన సీతాం మహతా హరామి ।
యథా తథోపాయముదాహర త్వం న మే త్వదన్యోఽస్తి హితోపదేష్టా ॥ ౧౨౭॥
ఇతీరితో వాచమువాచ విద్వాన్మా రామ శోకస్య వశం గతో భూః ।
వంశద్వయే సన్తి నృపా మహాన్తః సమ్పాప్య దుఃఖం పరిముక్తదుఃఖాః ॥ ౧౨౮॥

త్వమగ్రణీర్దాశరథే   ధనుర్భృతాం తవానుజస్యాపి సమో న లక్ష్యతే ।
ప్లవఙ్గమానామధిపస్య   కోటిశో మా ముఞ్చ మా ముఞ్చ వచో వినార్థమ్  ॥ ౧౨౯॥
సహాయసమ్పత్తిరియం తవాస్తి హితోపదేష్టాఽప్యహమస్మి  కశ్చిత్ ।
వారాం నిధిః కిం కురుతే తవాయం స్మరాధునా గోష్పదమాత్రమేనమ్  ॥ ౧౩౦॥
పురేవ చార్వబ్ధిమహం  పిబామి శుష్కేఽత్ర తేన ప్రతియాహి  లఙ్కామ్ ।
ఏవం మయా కీర్తిరుపార్జితా  స్యాద్బద్ధే తు వార్ధౌ తవ సార్జితా  స్యాత్ ॥ ౧౩౧॥
సేతుం వార్ధౌ బన్ధయిత్వా  జహి త్వం దుష్టం  చౌర్యాద్యేన సీతా హృతాఽఽసీత్ ।
ప్రాప్నోషి  త్వం కీర్తిమాచన్ద్రతారం   తేనాత్రాబ్ధిం   బన్ధయ  త్వం కపీన్ద్రైః  ॥ ౧౩౨॥
ఇత్థం  యత్ర ప్రేరితేఽగస్త్యవాచా  సేతుం రామో బన్ధయామాస  వార్ధౌ ।
తుఙ్గైః  శ‍ృఙ్గైర్వానరైస్తేన    గత్వా తం హత్వాఽఽజౌ జానకీమానినాయ ॥ ౧౩౩॥
తత్తాదృక్షే తత్ర తీర్థే స భిక్షుః స్నాత్వా భక్త్యా రామనాథం ప్రణమ్య  ।
తత్ర శ్రద్ధోత్పత్తయే   మానుషాణాం శిష్యేభ్యస్తద్వైభవం  సమ్యగూచే ॥ ౧౩౪॥
తన్మాహాత్మ్యం వర్ణయన్తం  మునిం తం పప్రచ్ఛైనం   కశ్చిదేవం విపశ్చిత్ ।
రామేశాఖ్యా కింసమాసోపపన్నా పృష్టస్త్రేధాఽవోచదేవం   సమాసమ్ ॥ ౧౩౫॥
రఘూద్వహస్తత్పురుషం పరం జగౌ శివో బహువ్రీహిసమాసమైరయత్   ।
రామేశ్వరే నామని కర్మధారయం పరం సమాహుః స్మ సురేశ్వరాదయః ॥ ౧౩౬॥
ఏవం నిశ్చిత్యోదితం తత్సమాసం శ్రుత్వా  తత్రత్యో  బుధోయోఽభ్యనన్దత్  ।
అమ్భోజాఙ్ఘ్రిస్తైరథ   స్తూయమానః కశ్చిత్కాలం తత్ర యోగీడనైషీత్  ॥ ౧౩౭॥
తస్మాదార్యః ప్రస్థితోఽభూత్   సశిష్యస్తీర్థస్నానోపాత్తచిత్తామలత్వః  ।
పశ్యన్ దేశాన్మాతులీయం జగాహే గేహం దగ్ధం  తస్య పుస్తేన సార్ధమ్  ॥ ౧౩౮॥
శ్రుత్వా  కిఞ్చిత్ ఖేదమాపేదివాన్ స మత్వా మత్వా ధైర్యమాపేదివాన్  సః ।
శ్రావం  శ్రావం  మాతులీయస్య తీవ్రం  దాహం గేహస్యానుకమ్పాం వ్యధత్త ॥ ౧౩౯॥
విశ్వస్య మాం నిహితవానసి పుస్తభారం తం చాదహద్రుతవహః  పతితః ప్రమాదాత్  ।
తావాన్న మే సదనదాహకృతోఽనుతాపోయావాంస్తు పుస్తకవినాశకృతో మమ స్యాత్ ॥
౧౪౦॥
ఇత్థం  బ్రున్తం   తమథో న్యగాదీత్ పుస్తం గతం బుద్ధిరవస్థితా   మే ।
ఉక్త్వా సమారబ్ధ పునశ్చ టీకాం కర్తుం స ధీరో యతివృన్దవన్ద్యః   ॥ ౧౪౧॥

దృష్ట్వా  బుద్ధిం  మాతులస్తస్య భూయో భీతః ప్రాస్యద్భోజనే  తన్మనోఘ్నమ్ ।
కిఞ్చిద్రవ్యం  పూర్వవన్నాక్షమిష్ట టీకాం కర్తుం కేచిదేవం బ్రువన్తి   ॥ ౧౪౨॥
అత్రాన్తరేఽన్యైర్నిజవచ్చరద్భిః    స్వైస్తీర్థయాత్రాం     దయితైః  సతీర్థైః  ।
అర్థాదుపేత్యాఽఽశ్రమతః   కనిష్ఠైర్జ్ఞాతః   సఖేదైః  స మునిః సమైక్షి  ॥ ౧౪౩॥
దృష్ట్వా  పద్మాఙ్ఘ్రిం  క్రమాత్తే  ప్రణేముస్తత్పాదామ్భోజీయరేణూన్  దధానాః ।
అన్యోన్యం ద్రాగాదదుస్తే  దదుశ్చానేకానేహోయోగజైక్యాన్నమాంసి  ॥ ౧౪౪॥
వాణీనిర్జితపన్నగేశ్వరగురుప్రాచేతసా   చేతసా

విభ్రాణా  చరణం మునేర్విరచితవ్యాపల్లవం  పల్లవమ్  ।
ధున్వన్తం ప్రభయా  నివారితతమాశఙ్కాపదం కామదం

రేజేఽన్తేవసతాం సమష్టిరసుహృత్తత్యాహితాత్యాహితా  ॥ ౧౪౫॥
శుశ్రావ  సాఽన్తేవసతాం సమష్టిః  స్వదేశకీయాం సుఖదాం సువార్తామ్ ।
అర్థాత్  సమీపాగతతః కుతశ్చిద్ ద్విజేన్ద్రతః  సేవితసర్వతీర్థాత్  ॥ ౧౪౬॥
అథ గురువరమనవేక్ష్య నితాన్తం వ్యథితహృదో మునివర్యవినేయాః ।
కథమపి విదితతదీయసువార్తాః సమధిగతాః కిల కేరలదేశాన్ ॥ ౧౪౭॥
అత్రాన్తరే   యతిపతిః ప్రసువోఽన్త్యకృత్యాం  కృత్వా స్వధర్మపరిపాలనసక్తచిత్తః  ।
ఆకాశలఙ్ఘివరకేరమహీరుహేషు  శ్రీకేరలేషు  మునిరాస్త చరన్ విరక్తః ॥ ౧౪౮॥
విచరన్నథ కేరలేషు విష్వఙ్గనిజశిష్యాగమనం  నిరీక్ష్య మౌనీ ।
వినయేన మహాసురాలయేశం వినయన్నస్తుత నిస్తులానుభావః ॥ ౧౪౯॥
సదసత్త్వవిముక్తయా ప్రకృత్యా  చిదచిద్రూపమిదం  జగద్విచిత్రమ్  ।
కురుషే జగదీశ లీలయా త్వం పరిపూర్ణస్య  న హి ప్రయోజనేచ్ఛా  ॥ ౧౫౦॥
రజసా సృజసీశ సత్త్వవృత్తిస్త్రిజగద్రక్షసి    తామసః క్షిణోషి ।
బహుధా పరికీర్త్యసే చ స త్వం విధివైకుణ్ఠశివాభిధాభిరేకః   ॥ ౧౫౧॥
వివిధేషు జలాశయేషు సోఽయం సవితేవ ప్రతిబిమ్బితస్వభావః  ।
బహురూపమిదం ప్రవిశ్య  విశ్వం స్వయమేకోఽపి భవాన్ విభాత్యనేకః ॥ ౧౫౨॥
ఇతి దేవమభిష్టువన్  విశిష్టస్తుతితోఽసౌ  సురసద్మసన్నివిష్టః  ।
చిరకాలవియోగదీనచిత్తైః  శిరసా శిష్యగణైరథో  వవన్దే ॥ ౧౫౩॥
గురుణా కుశలానుయోగపూర్వం సదయం శిష్యగణేషు సాన్త్వితేషు ।
అతిదీనమనాః శనైరవాదీదజహద్గద్గదికం    స పద్మపాదః ॥ ౧౫౪॥

భగవన్నభిగమ్య రఙ్గనాథం  పథి పద్మాక్షమహం నివర్తమానః ।
బహుధావిహితానునీతినీతో బత పూర్వాశ్రమమాతులేన  గేహమ్ ॥ ౧౫౫॥
అహమస్య పురో భిదావదేన్దోరపి  పూర్వాశ్రమవాసనానుబన్ధాత్   ।
అపఠం భవదీయభాష్యటీకామజయం చాత్ర కృతానుయోగమేనమ్ ॥ ౧౫౬॥
దగ్ధముద్రముఖముద్రణమన్త్రైర్ధ్వస్తతర్కగురుకాపిలతన్త్రైః      
వర్మితో నిగమసారసుధాక్తైర్మాతులం  తమజయం తవ సూక్తైః  ॥ ౧౫౭॥
ఖడ్డాఖడ్గివిహారకల్పితరుజం   కాణాదసేనాముఖే

శస్త్రాశస్త్రికృతం   శ్రమం  చ విషమం పశ్యత్పదానాం పదే ।
యష్టీయష్టిభవం   చ కాపిలబలే ఖేదం మునే తావకైః

సృక్తైర్యౌక్తికవంశమౌక్తికమయైర్నాఽఽపద్యతే    వర్మితః ॥ ౧౫౮॥
అథ గూఢహృదో యథాపురం మామభినన్ద్యాఽఽహితసత్క్రియస్య  తస్య ।
అఘిసద్మ నిధాయ భాష్యటీకామహమస్యాఽఽయమశఙ్కితో నిశాయామ్ ॥ ౧౫౯॥
యుగపర్యయనృత్యదుగ్రఫాలజ్వలనజ్వాలకరాలకీలజాలః  ।
దహనోఽధినిశీథమస్య ధామ్నా బత టీకామపి భస్మసాదకార్షీత్  ॥ ౧౬౦॥
అదహత్స్వగృహం స్వయం హతాశో విమతగ్రన్థమసౌ   విదగ్ధుకామః  ।
మతిమాన్ద్యకరం  గరం చ భైక్షే  వ్యధితాస్యేతి విజృమ్భతే స్మ వార్తా ॥ ౧౬౧॥
అధునా ఘిషణా యథాపురం నో విధునానా విశయం ప్రసాదమేతి  ।
విషమా పునరీదృశీ దశా నః కిముయుక్తా భవదఙ్ఘ్రికిఙ్కరాణామ్  ॥ ౧౬౨॥
గురువర తవయా భాష్యవరేణ్యే వ్యరచి మయా లలితా కిల వృత్తిః ।
నిరతిశయోజ్జ్వలయుక్తియుతా  సా పథి కిల హా విననాశ కృశానౌ ॥ ౧౬౩॥
ప్రయతేఽహం  పునరేవ యదా తాం ప్రవిధాతుం  బహుధాకృతయత్నః ।
న యథాపూర్వముపక్రమతే  తాః పటుయుక్తీర్భగవన్మమ బుద్ధిః  ॥ ౧౬౪॥
కృపాపారావారం తవ చరణకోణాగ్రశరణం

గతా దీనా దునాః కతి కతి న సర్వేశ్వరపదమ్ ।
గురో మన్తుర్నన్తుః క ఇవ మమ పాపాంశ ఇతి చే-
న్మృషా మా భాషిష్ఠాః  పదకమలచిన్తావఘిరసౌ ॥ ౧౬౫॥

ఇతి వాదినమేనమార్యపాదః కరుణాపూరకరమ్భితాన్తరఙ్గః  ।

అమృతాబ్ధిసఖైరపాస్తమోహైర్వచనైః     సాన్త్వయతి స్మ వల్గుబన్ధైః   ॥ ౧౬౬॥
విషమో బత కర్మణాం విపాకో విషమోహోపమదుర్నివార ఏషః ।
విదితః ప్రథమం  మయాఽయమర్థః  కథితశ్చాఙ్గ సురేశదేశికాయ ॥ ౧౬౭॥
పూర్వం శ‍ృఙ్గక్ష్మాఘరే  మత్సమీపే ప్రేమ్ణా  యాఽసౌ వాచితా పఞ్చపాదీ ।
సామే చిత్తాన్నాపయాత్యద్య శోకోయాతాచ్ఛీఘ్రం  తాం లిఖేత్యాఖ్యదార్యః ॥౧౬౮॥
ఆశ్వాస్యేత్థం  జలజచరణం భాష్యకృత్పఞ్చపాదీ-
మాచఖ్యౌ తాం కృతిముపహితాం పూర్వయైవాఽఽనుపూర్వ్యా  ।

నైతచ్చిత్రం   పరమపురుషేఽవ్యాహతజ్ఞానశక్తౌ
తస్మిన్ మృలే త్రిభువనగురౌ  సర్వవిద్యామవృత్తేః ॥ ౧౬౯॥

ప్రసభం  స విలిఖ్య పఞ్చపాదీం పరమానన్దభరేణ  పద్మవాదః ।
ఉదతిష్ఠదతిష్ఠదభ్యరోదీత్   పునరుద్రాయతి  తు స్మ నృత్యతి స్మ ॥ ౧౭౦॥
కవితాకుశలోఽథ కేరలక్ష్మాకమనః కశ్చన రాజశేఖరాఖ్యః ।
మునివర్యమముం ముదం వితేనే నిజకౌటీరనిఘృష్టపన్నఖాగ్ర్యః   ॥ ౧౭౧॥
ప్రథతే  కిము నాటకత్రయీ  సేత్యమునా సంయమినా తతో నియుక్తః ।
అయముత్తరమాదదే ప్రమాదాదనలే  సాఽఽహుతితాముపాగతేతి ॥ ౧౭౨॥
ముఖతః పఠితాం మునీన్దునా  తాం విలిఖన్నేష విసిష్మియేఽథ భూపః ।
వద కిం కరవాణి కిఙ్కరోఽహం వరదేతి ప్రణమన్  వ్యజిజ్ఞపచ్చ  ॥ ౧౭౩॥
నృప కాలటినామకాగ్రహారా  ద్విజకర్మానధికారిణోఽద్య శప్తాః ।
భవతాఽపి తథైవ  తే విధేయా బత పాపా ఇతి దేశికోఽశిషత్తమ్ ॥ ౧౭౪॥
పద్మాఙ్ఘ్రౌ  ప్రతిపద్య  నష్టవిటతిం  తుష్టే పునః కేరల-
క్ష్మాపాలో యతిసార్వభౌమసవిధం ప్రాప్య  ప్రణమ్యాఞ్జసా   ।

లబ్ధ్వా  తస్య ముఖాత్ స్వనాటకవరాణ్యానన్దపాథోనిధౌ
మజ్జంస్తత్పదపద్మయుగ్మమనిశం   ధ్యాయన్ ప్రతస్థే  పురీమ్ ॥ ౧౭౫॥

ఇతి శ్రీమాధవీయే  తత్తీర్థయాత్రాటనార్థకః    ।
సఙ్క్షేపశఙ్కరజయే  సర్గోఽజని  చతుర్దశః  ॥ ౧౪॥
ఆదితః లోకాః ౧౫౬౨ ।

॥ ౧౫. పఞ్చదశః సర్గః  ఆచార్యకృతదిగ్విజయవర్ణనమ్  ॥

అథ పఞ్చదశః సర్గః  ॥ ౧౫॥
అథ శిష్యవరైర్యుతః  సహస్రైరనుయాతః  స సుధన్వనా చ రాజ్ఞా ।
కకుభో విజిగీషురేష సర్వాః ప్రథమం  సేతుముదారధీః ప్రతస్థే  ॥ ౧॥
అభవత్ కిల తస్య తత్ర శాక్తైర్గిరిజార్చాకపటాన్మధుప్రసక్తైః     ।
నికటస్థవితీర్ణభూరిమోదస్ఫుటరిఙ్ఖత్పటుయుక్తిమాన్    వివాదః ॥౨॥
స హియుక్తిభరైవిధాయ  శాక్తాన్ ప్రతివాగ్వ్యాహరణేఽపి  తానశక్తాన్ ।
ద్విజజాతిబహిష్కృతాననార్యానకరోల్లోకహితాయ  కర్మసేతుమ్ ॥ ౩॥
అభిపూజ్య స తత్ర రామనాథం సహ పాణ్డ్యైః  స్వవశే విధాయ చోలాన్ ।
ద్రవిడాంశ్చ  తతో జగామ కాఞ్చీం నగరీం హస్తిగిరేర్నితమ్బకాఞ్చీమ్ ॥ ౪॥
సురధామ స తత్ర కారయిత్వా పరవిద్యాచరణానుసారి చిత్రమ్  ।
అపవార్య చ తాన్త్రికానతానీద్భగవత్యాః  శ్రుతిసమ్మతాం  సపర్యామ్ ॥ ౫॥
నిజపాదసరోజసేవనాయై వినయేన స్వయమాగతానథాఽఽన్ధ్రాన్  ।
అనుగృహ్య స వేఙ్కటాచలేశం ప్రణిపత్యాఽఽప  విదర్భరాజధానీమ్ ॥౬॥
అభిగమ్య స భక్తిపూర్వమస్యాం కృతపూజః క్రథకైశికేశ్వరేణ   ।
నిజశిష్యనిరస్తదుష్టబుద్ధీన్   వ్యదధాద్భైరవతన్త్రసావలమ్బాన్   ॥ ౭॥
అభివాద్య విదర్భరాడవాదీదథ కర్ణాటవసున్ధరామియాసుమ్   ।
భగవన్ బహుభిః కపాలిజాలైః  స హి దేశో భవతామగమ్యరూపః ॥౮॥
న హి తే భగవద్యశః సహన్తే నిహితేర్ష్యాః  శ్రుతిషు  బ్రవీమ్యతోఽహమ్  ।
అహితే జగతాం సముత్సహన్తే మహితేషు ప్రతిపక్షతాం  వహన్తే ॥౯॥
ఇతి వాదిని భూమిపే సుధన్వా యతిరాజం నిజగావధిజ్యధన్వా ।
మయి తిష్ఠతి  కిం భయం పరేభ్యస్తవ భక్తే  యతినాథ పామరేభ్యః ॥ ౧౦॥

అథ తీర్థకరాగ్రణీః   ప్రతస్థే  కిల కాపాలికజాలకం విజేతుమ్ ।
నిశమయ్య తమాగతం సమాగాత్క్రకచో నామ కపాలిదేశికాగ్ర్యః  ॥ ౧౧॥
పితృకాననభస్మనాఽనులిప్తః కరసమ్ప్రాప్తకరోటిరాత్తశులః ।
సహితో బహుభిః స్వతుల్యవేషైః  స ఇతి స్మాఽఽహ మహామనాః సగర్వః ॥ ౧౨॥
భసితం ఘృతమిత్యదస్తు యుక్తం శుచి సన్త్యజ్య శిరఃకపాలమేతత్ ।
వహథాశుచి ఖర్పరం కిమర్థం  న కథఙ్కారముపాస్యతే కపాలీ ॥ ౧౩॥
నరశీర్షకుశేశయైరలబ్ధ్వా    రుధిరాక్తైర్మధునా  చ భైరవార్చామ్  ।
ఉమయా సమయా సరోరుహాక్ష్యా కథమాశ్లిష్టవపుర్ముదం   ప్రయాయాత్  ॥ ౧౪॥
ఇతి జల్పతి భైరవాగమానాం  హృదయం కాపురుషేతి తం వినిన్ద్య  ।
నిరవాసయదాత్మవిత్సమాజాత్ పురుషైః  స్వైరధికారిభిః  సుధన్వా ॥ ౧౫॥
భ్రుకుటీకుటిలాననశ్చలోష్ఠః   సితముద్యమ్య పరశ్వధం స మూర్ఖః  ।
భవతాం న శిరాంసి చేద్విభిన్ద్యాం  క్రకచో  నాహమితి బ్రువవన్నయాసీత్  ॥ ౧౬॥
రుషితాని కపాలినాం కులాని ప్రలయామ్భోఘరభీకరారవాణి  ।
అమునా ప్రహితాన్యతిప్రసఙ్ఖ్యాన్యభియాతాని    సముద్యతాయుధాని ॥ ౧౭॥
అథ విపకులం భయాకులం తద్రుతమాలోక్య  మహారథః సుధన్వా ।
కుపితః కవచీ రథీ నిషఙ్గీ ధనురాదాయయయౌ శరాన్ విముఞ్చన్ ॥ ౧౮॥
అవనీభృతియోధయత్యరీంస్తాంస్త్వరయైకత్ర   తతోఽన్యతో నియుక్తాః ।
క్రకచేన  వధాయభూసురాణాం ద్రుతమాసేదురుదాయుధాః  సహస్రమ్  ॥ ౧౯॥
అవలోక్య కపాలిసఙ్ఘమారాచ్ఛమనానీకనికాశమాపతన్తమ్  ।
వ్యథితాః ప్రతిపేదిరే  శరణ్యం శరణం శఙ్కరయోగినం ద్విజేన్ద్రాః  ॥౨౦॥
అసితోమరపట్టిశత్రిశూలైః    ప్రజిఘాంసూన్  భృశముజ్ఝితాట్టహాసాన్   ।
యతిరాట్ స చకార భస్మసాత్తాన్నిజహుఙ్కారభువాఽగ్నినా క్షణేన ॥౨౧॥
నృపతిశ్చ శరైః  సువర్ణపుఙ్ఖైర్వినికృత్తైః    ప్రతిపక్షవక్తూపద్మైః    ।
రణరఙ్గభువం  సహస్రసఙ్ఘైః   సమలఙ్కృత్య ముదాఽగమన్మునీన్ద్రమ్  ॥౨౨॥
తదను క్రకచో  హతాన్ స్వకీయానరుజాంశ్చ ద్విజపుఙ్గవానుదీక్ష్య  ।
అతిమాత్రవిదూయమానచేతా  యతిరాజస్య సమీపమాప భూయః ॥౨౩॥
కుమతాశ్రయ  పశ్య మే ప్రభావం  ఫలమాప్స్యస్యధునైవ  కర్మణోఽస్య ।

ఇతి హస్తతలే దధత్కపాలం క్షణమధ్యాయదసౌ నిమీల్య నేత్రే ॥౨౪॥
సురయా పరిపూరితం కపాలం ఝటితి ధ్యాయతి భైరవాగమజ్ఞే  ।
స నిపీయ తదర్ధమర్ధమస్యా   నిదధార స్మరతి స్మ భైరవం  చ ॥౨౫॥
అథ మర్త్యశిరః కపాలమాలీ జ్వలనజ్వాలజటాఛటస్త్రిశూలీ  ।
వికటప్రకటాట్టహాసశాలీ   పురతః ప్రాదురభూన్మహాకపాలీ  ॥౨౬॥
తవ భక్తజనద్రుహం  దృశా సఞ్జహి  దేవేతి కపాలినా నియుక్తః ।
కథమాత్మని మేఽపరాధ్యసీతి క్రకచస్యైవ   శిరో జహార రుష్టః  ॥౨౭॥
యమినామృషభేణ సంస్తుతః సన్నయమన్తర్ధిమవాప  దేవవర్యః ।
అఖిలేఽపి ఖిలే కులే ఖలానామముమానర్చురలం ద్విజాః ప్రహృష్టాః   ॥౨౮॥
యతిరాడథ తేషు తేషు దేశేష్వితి పాషణ్డపరాన్  ద్విజాన్ విమథ్నన్ ।
అపరాన్తమహార్ణవోపకణ్ఠం   ప్రతిపేదే  ప్రతివాదిదర్పహన్తా  ॥౨౯॥
విలలాస చలత్తరఙ్గహస్తైర్నదరాజోఽభినయన్నిగూఢమర్థమ్    ।
అవధీరితన్దున్దుభిస్వనేన   ప్రతివాదీవ  మహాన్ మహారవేణ ॥ ౩౦॥
బహులభ్రమవానయం  జడాత్మా సుమనోభిర్మథితశ్చ పూర్వమేవ ।
ఇతి సిన్ధుముపేక్ష్య  స క్షమావానివ గోకర్ణముదారధీః  ప్రతస్థే  ॥ ౩౧॥
అవగాహ్య సరిత్పతిం స తత్ర ప్రియమాసాద్య  తుషారశైలపుత్ర్యాః   ।
స్తవసత్తమమద్భుతార్థచిత్రం   రచయామాస భుజఙ్గవృత్తరమ్యమ్   ॥ ౩౨॥
తదనన్తరమాగమాన్తవిద్యాం ప్రణతేభ్యః  ప్రతిపాదయన్తమేనమ్  ।
హరదత్తసమాహ్వయోఽధిగమ్య స్వగురుం సఙ్గిరతే  స్మ నీలకణ్ఠమ్  ॥ ౩౩॥
భగవన్నిహ శఙ్కరాభిధానో యతిరాగత్య జిగీషురార్యపాదాన్ ।
స్వవశీకృతభట్టమణ్డనాదిః   సహ శిష్యైర్గిరిశాలయే   సమాస్తే ॥ ౩౪॥
ఇతి తద్వచనం నిశమ్య సమ్యగ్గ్రథితానేకనిబన్ధరత్నహారః   ।
శివతత్పరసూత్రభాష్యకర్తా  ప్రహసన్  వాచమువాచ శైవవర్యః  ॥ ౩౫॥
సరితాం పతిమేష శోషయేద్వా సవితారం వియతః ప్రపాతయేద్వా  ।
పటవత్సురవర్త్మ వేష్టయేద్వా  విజయే నైవ  తథాఽపి మే సమర్థః  ॥ ౩౬॥
పరపక్షతమిస్రచఞ్చదర్కైర్మమ   తర్కైర్బహుధా  విశీర్యమాణమ్ ।
అధునైవ  మతం నిజం స పశ్యత్వితి జల్పన్నిరగాదనల్పకోపః ॥ ౩౭॥

సితభూతితరఙ్గితాఖిలాఙ్గైః   స్ఫుటరుద్రాక్షకలాపకమ్రకణ్ఠైః    ।
పరివీతమధీతశైవశాస్త్రైర్మునిరాయాన్తమముం   దదర్శ శిష్యైః  ॥ ౩౮॥
అధిగత్య మహర్షిసన్నికర్షం   కవిరాతిష్ఠిపదాత్మపక్షమేషః  ।
శుకతాతకృతాత్మశాస్త్రతః  ప్రాక్కపిలాచార్య  ఇవాఽఽత్మశాస్త్రమద్ధా  ॥ ౩౯॥
భగవన్ క్షణమాత్రమీక్ష్యతాం  తత్ప్రథమం తు స్ఫురదుక్తిపాటవం మే ।
ఇతి దేశికపుఙ్గవం  నివార్య వ్యవదత్తేన సురేశ్వరః సుధీశః ॥ ౪౦॥
పరపక్షబిసావలీమరాలైరవచనైస్తస్య    మతం చఖణ్డ దణ్డీ ।
అథ నీలగలః స్వపక్షరక్షాం జహదద్వైతమపాకరిష్ణురూచే   ॥ ౪౧॥
సుమతే తబ కౌశలం విజానే స్వయమేవైష  మునిః ప్రతిబ్రవీతు   ।
ఇతి తం వినివర్త్య నీలకణ్ఠో యతికణ్ఠీరవసమ్ముఖస్తదాఽఽసీత్  ॥ ౪౨॥
ప్రశమింస్తదసీతి  యస్త్రయీకైః   కథితోఽర్థః  స న యుజ్యతే త్వదిష్టః  ।
అభిదా తిమిరప్రకాశయోః  కిం ఘటతే హన్త విరుద్ధధర్మవత్వాత్  ॥ ౪౩॥
రవితత్ప్రతిబిమ్బయోరివాభిద్ధటతామిత్యపి  తత్త్వతో న వాచ్యమ్ ।
ముకురే ప్రతిబిమ్బితస్య  మిథ్యాత్వగతేర్యోమశివాదిదేశికోక్త్యా ॥ ౪౪॥
ముకురస్థముఖస్య  బిమ్బవక్త్రాద్భిదయా  పార్శ్వగలోకలోకనేన ।
ప్రతిబిమ్బితమాననం  మృషా స్యాదితి భావత్కమతానుగోక్తికా చ ॥ ౪౫॥
న చ మాయికజీవ నిష్ఠమౌఢ్యేశ్వరసార్వజ్ఞవిరుద్ధధర్మబాధాత్    ।
ఉభయోరపి చిత్స్వరూపతాయా అవిశేషాదభిదైవ  వాస్తవీతి ॥ ౪౬॥
న హి మానశతైః  స్థితస్య  బాధాఽపరథా దత్తజలాఞ్జలిర్భిదా  స్యాత్ ।
విపరీతహయత్వగోత్వబాఘాద్ధయపశ్వోర్నిజరూపకైక్యయుక్త్యా   ॥ ౪౭॥
యది మానగతస్య హానమిష్టం  న భవేత్తర్హి న చేశ్వరోఽహమస్మి ।
ఇతి మానగతస్య జీవసర్వేశ్వరభేదస్య న హానమప్యభీష్టమ్  ॥ ౪౮॥
ఇతి యుక్తిశతైః  స నీలకణ్ఠః  కవిరక్షోభయదద్వితీయపక్షమ్ ।
నిగమాన్తవచఃప్రకాశ్యమానం  కలభః పద్మవనం యథా ప్రఫుల్లమ్   ॥ ౪౯॥
అథ నీలగలోక్తదోషజాలో భగవానేవమవోచదస్తు కామమ్ ।
శ‍ృణు తత్త్వమసీతి సమ్ప్రదాయ శ్రుతివాక్యస్య  పరావరేఽభిసన్ధిమ్  ॥ ౫౦॥
నను వాచ్యగతా విరుద్ధతాధీరిహ  సోఽసావితివద్విరోధహానే ।

అవిరోధి తు వాచ్యమాదదైక్యం  పదయుగ్మం స్ఫుటమాహ కో విరోధః ॥ ౫౧॥
యదిహోక్తమతిప్రసఞ్జనం   భో న భవేన్నో హి గవాశ్వయోః ప్రమాణమ్  ।
అభిదాఘటకం తయోర్యతః స్యాదుభయోర్లక్షణయాఽభిదానుభూతిః  ॥ ౫౨॥
నను మౌఢ్యసమస్తవిత్త్వధర్మాన్వితజీవేశ్వరరూపతోఽతిరిక్తమ్  ।
ఉభయోః పరినిష్ఠితం  స్వరూపం బత నాస్త్యేవ యతోఽత్ర లక్షణా స్యాత్ ॥ ౫౩॥
ఇతి చేన్న సమీక్ష్యమాణజీవేశ్వరరూపస్య చ కల్పితత్వయుక్త్యా ।
తదధిష్ఠితసత్యవస్తునోఽద్ధా  నియమేనైవ  సదాఽభ్యుపేయతాయాః ॥ ౫౪॥
భవతాఽపి తథా హి దృశ్యదేహాద్యహమన్తస్య జడత్వమభ్యుపేయమ్ ।
పరిశిష్టముపేయమేకరూపం  నను కిఞ్చిద్ధి తదేవ తస్య రూపమ్ ॥ ౫౫॥
జగతోఽసత ఏవమేవ యుక్త్యా త్వనిరూప్యత్వత ఏత్ర కల్పితత్వాత్ ।
తదధిష్ఠిత  భూతరూపమేష్యం నను కిఞ్చిద్ధి తదీశ్వరస్య సత్యమ్ ॥ ౫౬॥
తదిహ శ్రుతిగోభయస్వరూపే  నిరూపాధౌ న హి మౌఠ్యసర్వవిత్త్వే ।
న జపాకుసుమాత్తలోహితిమ్నః స్ఫటికే స్యాన్నిరుపాధికే ప్రసక్తిః   ॥ ౫౭॥
అపి భేదధియోయథార్థతాయాం  న భయం భేదదృశః శ్రుతిర్బ్రవీతు  ।
విపరీతదృశో హ్యనర్థయోగో  న భిదాధీవిపరీతధీర్యతః స్యాత్ ॥ ౫౮॥
అభిదా శ్రుతిగాఽప్యతాత్వికీ  చేత్పురుషార్థశ్రవణం   న తద్గతౌ  స్యాత్ ।
అశివోఽహమితి భ్రమస్య  శాస్త్రాద్విఘుమానత్వగతేరివాస్తి  బాధః ॥ ౫౯॥
తదబాధితకల్పనాక్షతిర్నో శ్రుతిసిద్ధాత్మపరైక్యబుద్ధిబాధః     ।
నిగమాత్ ప్రబలం  విలోక్యతే మాకరణం యేన తదీరితస్య బాఘః ॥౬౦॥
ఋషిభిర్బహుధా పరాత్మతత్వం పురుషార్థస్య  చ తత్త్వమప్యథోక్తమ్ ।
తదపాస్య నిరూపితప్రకారో  భవతాఽసౌ కథమేక ఏవ ధార్యః ॥౬౧॥
ప్రబలశ్రుతిమానతో   విరోధే బలహీనస్మృతివాచ ఏవ మేయాః ।
ఇతి నీతిబలాత్రయీవిరుద్ధం   న ఋషీణాం వచనం ప్రమాత్వమీయాత్  ॥౬౨॥
(“విరోధేత్వనపేక్షం స్యాదసతి హ్యనుమానమ్” ఇతి జైమినీయసూత్రమ్   ।)
ననుయుక్తియుతం మహర్షివాక్యం  శ్రుతివద్గ్రాహ్యతమం   పరం తథా హి ।
ప్రతిదేహమసౌ  విభిన్న ఆత్మా సుఖదుఃఖాదివిచిత్రతావలోకాత్  ॥౬౩॥
యది చాఽఽత్మన ఏకతా తదానీమతిదుఃఖీ యువరాజసౌఖ్యమీయాత్ ।

154 sanskritdocuments.org



శఙ్కరదిగ్విజయమ్

అముకః ససుఖోఽముకస్తు దుఃఖీత్యనుభూతిర్న భవేత్తయోరభేదాత్ ॥౬౪॥
అయమేవ విదన్వితశ్చ కర్తా న హి కర్తృత్వమచేతనస్య దృష్టమ్  ।
అత ఏవ భుజేర్భవేత్స కర్తా పరభోక్తృత్వమతిప్రసఙ్గదుష్టమ్    ॥౬౫॥
పురుషార్థ ఇహైష  దుఃఖనాశః సకలస్యాపి సుఖస్య దుఃఖయుక్త్వాత్ ।
అతిహేయతయా పుమర్థతా  నో విషపృక్తాన్నవదిత్యభేద్యయుక్తేః ॥౬౬॥
ఇతి చేన్న సుఖాదిచిత్రతాయా  మనసో ధర్మతయాఽఽత్మభేదకత్వమ్ ।
న కథఞ్చన యుజ్యతే పునః సా ఘటయేత్ప్రత్యుత మానసీయభేదమ్ ॥౬౭॥
చితియోగవిశేష ఏవ దేహే కృతిమత్తాఘటకోఽప్యచేతనే స్యాత్ ।
తదభావత ఏవ కర్తృతా స్యాన్న వృణాదేరితి కల్పనం వరీయః ॥౬౮॥
విషయోత్థసుఖస్య  దుఃఖయుక్త్వేఽప్యలయం బ్రహ్మసుఖం  న దుఃఖయుక్తమ్ ।
పురుషార్థతయా  తదేవ గమ్యం న పునస్తుచ్ఛకదుఃఖనాశమాత్రమ్  ॥౬౯॥
ఇతి యుక్తిశతోపబృంహితార్థైర్వచనైః   శ్రుత్యవరోధమోవిదల్లైః   ।
యతిరాత్మమతం ప్రసాధ్య  శైవం  పరకృద్దర్శనదారుణైరజైపీత్    ॥ ౭౦॥
విజితో యతిభూభూతా స శైవః  సహ గర్వేణ విసృజ్య చ స్వభాష్యమ్ ।
శరణం ప్రతిపేదివాన్  మహర్షి హరదత్తమముఖైః  సహాఽఽత్మ శిష్యైః  ॥ ౭౧॥
యమినామృషభేణ నీలకణ్ఠం  జితమాకర్ణ్య  మనీషిధుర్యవర్యమ్ ।
సహసోదయనాదయః కవీన్ద్రాః  పరమద్వైతముపశ్చకమ్పిరే  స్మ ॥ ౭౨॥
విషయేషు వితత్య నైజభాష్యాణ్యథ  సౌరాష్ట్రముఖేషు  తత్ర తత్ర ।
బహుధా విబుధైః  ప్రశస్యమానో  భగవాన్ ద్వారవతీం పురీం వివేశ ॥ ౭౩॥
భుజయోరతితప్తశఙ్ఖచక్రాకృతిలోహాహతసమ్భృతవ్రణాఙ్కాః    ।
శరదణ్డసహోదరోర్ధ్వపుణ్డ్రాస్తులసీపర్ణసనాథకర్ణదేశాః      ॥ ౭౪॥
శతశః సమవేత్య పాఞ్చరాత్రాస్త్వమృతం   పఞ్చభిదావిదాం వదన్తః ।
మునిశిష్యవరైరతిప్రగల్భైర్మృగరాజైరివ     కుఞ్జరాః  ప్రభగ్నాః  ॥ ౭౫॥
ఇతి వైష్ణవశైవశాక్తసౌరప్రముఖానాత్మవశంవదాన్విధాయ     ।
అతివేలవచోఝరీనిరస్తప్రతివాద్యుజ్జయనీం   పురీమయాసీత్ ॥ ౭౬॥
సపది ప్రతినాదితః  పయోదస్వనశఙ్కాకులగేహకేకిజాలైః  ।
శశభృన్ముకుటార్హణామృదఙ్గధ్వనిరశ్రూయత    తత్ర మూర్ఛితాశః ॥ ౭౭॥

shankaradigvijayam.pdf 155



శఙ్కరదిగ్విజయమ్

మకరధ్వజవిద్విడాప్తివిద్వాఞ్శ్రమహృత్పుష్పసుగన్ధవన్మరుద్భిః
అగరూద్భవధూపధూపితాశం స మహాకాలనివేశనం వివేశ ॥ ౭౮॥
భగవానభివన్ద్య  చన్ద్రమౌలిం  మునివృన్దైరభివన్ద్యపాదపద్మః 
శ్రమహారిణి  మణ్డపే  మనోజ్ఞే స విశశ్రామ  విసృత్వరప్రభావః  ॥ ౭౯॥
కవయే కథయాస్మదీయవార్తామిహ సౌమ్యేతి స భట్టభాస్కరాయ  ।
విససర్జ వశవదాగ్రగణ్యం  మునిరభ్యర్ణగతం  సనన్దనార్యమ్  ॥౮౦॥
అభిరూపకులావతంసభూతం బహుధావ్యాకృతసర్వవేదరాశిమ్ ।
తమయత్ననిరస్తదుఃసపత్నం ప్రతిపద్యేత్థమువాచ   వావదూకః ॥౮౧॥
జయతి స్మ దిగన్తగీతకీర్తిర్భగవాఞ్శఙ్కరయోగిచక్రవర్తీ 
ప్రథయన్  పరమాద్వితీయతత్త్వం శమయంస్తత్పరిపన్థివాదిదర్పమ్  ॥౮౨॥
స జగాద బుధాగ్రణీర్భవన్తం  కుమతోత్ప్రేక్షితసూత్రవృత్తిజాలమ్   ।
అభిభూయ వయం త్రయీశిఖానాం  సమవాదిష్మ పరావరేఽభిసన్ధిమ్  ॥౮౩॥
తదిదం పరిగృహ్యతాం మనీషిన్ మనసాఽఽలోచ్య నిరస్య దుర్మతం స్వమ్ ।
అథవాఽస్మదుదగ్రతర్కవజ్రప్రతిఘాతాత్    పరిరక్ష్యతాం స్వపక్షః ॥౮౪॥
ఇతి తామవహేలపూర్వవర్ణాం  గిరమాకర్ణ్య  తదా స లబ్ధవర్ణః   ।
యశసాం నిధిరీషదాత్తరోషస్తమువాచ ప్రహసన్  యతీన్ద్రశిష్యమ్  ॥౮౫॥
ధ్రువమేష  న శుశ్రూవానుదన్తం  మమ దుర్వాదివచస్తతీర్నుదన్తమ్ ।
పరకీర్తిబిసాఙ్కురానదన్తం విదుషాంమూర్ధసు  నానటత్పదం తమ్ ॥౮౬॥
మమ వల్గతి  సూక్తిగుమ్ఫవృన్దే కణభుగ్జల్పితమల్పతాముపైతి   ।
కపిలస్య పలాయతే ప్రలాపః  సుధియాం కైవ  కథాఽధునాతనానామ్ ॥౮౭॥
ఇతి వాదినమబ్రవీత్  సనన్దః  కుశలోఽథైనమవిజ్ఞ  మాఽవమంస్థాః  ।
న హి దారితభూధరోఽపి టఙ్కః ప్రభవేద్వజ్రమణిప్రభేదనాయ    ॥౮౮॥
స తమేవముదీర్య తీర్థకీర్తేరుపకణ్ఠం    ప్రతిపద్య  సద్విదగ్ర్యః  ।
సకలం తదవోచదానుపూర్వ్యా స మహాత్మాఽపి యతీశమాససాద ॥౮౯॥
అథ భాస్కరమస్కరిప్రవీరౌ  బహుధాక్షేపసమర్థనప్రవీణౌ   ।
బహుభిర్వచనైరుదారవృత్తైర్వ్యదధాతాం   విజయైషిణౌ  వివాదమ్ ॥౯౦॥
అనయోరతిచిత్రశబ్దశయ్యాం   దధతోర్దుర్నయభేదశక్తయుక్తయోః  ।

పటువాదమృధేఽన్తరం తటస్థాః  శ్రుతవన్తోఽపి  న కిఞ్చనాన్వవిన్దన్  ॥౯౧॥
అథ తస్య యతిః సమీక్ష్య దాక్ష్యం నిజపక్షాబ్జశరజ్జడాబ్జభూతమ్    ।
బహుధాఽఽక్షి పదస్య పక్షమార్యో విబుధానాం పురతోఽప్రభాతకక్ష్యమ్  ॥౯౨॥
అథ భాస్కరవిత్స్వపక్షగుప్త్యై  విధుతో వాగ్గ్మిధరః  ప్రగల్భయుక్త్యా  ।
శ్రుతిశీర్షవచఃప్రకాశ్యమేవం    కవిరద్వైతమపాకరిష్ణురూచే   ॥౯౩॥
ప్రశమింస్త్వదుదీరితం  న యుక్తం ప్రకృతిర్జీవపరాత్మభేదికేతి   ।
న భినత్తి హి జీవగేశగా వోభయభావస్య తదుత్తరోద్భవత్వాత్ ॥౯౪॥
మునిరేవమిహోత్తరం బభాషే ముకురో వా ప్రతిబిమ్బబిమ్బభేదీ  ।
కథమీరయ వక్త్రమాత్రగశ్చేచ్చితిమాత్రాశ్రిదియం     తథేతి తుల్యమ్ ॥౯౫॥
చితిమాత్రగప్రకృత్యుపాధేర్జహతో    బిమ్బపరాత్మపక్షపాతమ్ ।
ప్రతిబిమ్బితజీవపక్షపాతో  ముకురస్యేవ విరుధ్యతే న జాతు ॥౯౬॥
అవికారినిరస్తసఙ్గబోధైకరసాత్మాశ్రయతా    నయుజ్యతేఽస్యాః ।
అత ఏవ విశిష్టసంశ్రితత్వం   ప్రకృతేః  స్యాదితి నాపి శఙ్కనీయమ్ ॥౯౭॥
న హి మానకథా విశిష్టగత్వే  భవదాపాదిత ఈక్షతే తథా హి ।
అహమజ్ఞ ఇతి ప్రతీతిరేషా  న హి మానత్వమిహాశ్నుతే తథా చేత్ ॥౯౮॥
అనుభవ్యహమిత్యపి ప్రతీతేరనుభూతేశ్చ  విశిష్టనిష్ఠతా   స్యాత్ ।
అజడానుభవస్య నో జడాన్తఃకరణస్థత్వమితీష్టతా   న తస్యాః ॥౯౯॥
నను దాహకతా యథాగ్నియోగాదధికూటం వ్యపదిశ్యతే తథైవ  ।
అనుభూతిమదాత్మయోగతోఽన్తఃకరణే సా వ్యపదిశ్యతేఽనుభూతిః ॥ ౧౦౦॥
ఇతి చేన్మైవమిహాపి  తస్య మాయాశ్రయచిన్మాత్రయుతే   తథోపచారః ।
న పునస్తదుపాధియోగతోఽన్తఃకరణస్యేతి సమాఽన్యథాగతిర్హి ॥ ౧౦౧॥
న చ తత్ర హి బాధకస్య సత్వాదియమస్తు ప్రకృతేర్న  సాఽస్త్యబాధాత్ ।
ఇతి వాచ్యమిహాపి తజ్జచిత్తే   తదుపాశ్రిత్యయుతేశ్చ  బాధకత్వాత్ ॥ ౧౦౨॥
అధిసుప్త్యపి చిత్తవర్తి  తత్స్యాయది చాజ్ఞానమిదం  హృదాశ్రితం  స్యాత్ ।
తదిహాస్తి న మానముక్తరీత్యా ప్రకృతేర్దృశ్యవిశిష్టనిష్ఠతాయామ్     ॥ ౧౦౩॥
నను న ప్రతిబన్ధికైవ    సుప్తావితి సా దూరత ఏవ చిద్గతేతి  ।
ప్రతిబన్ధకశున్యతా   తు సుప్తేః పరమాత్మైక్యగతః  సతేతి వాక్యాత్ ॥ ౧౦౪॥

న చ తత్ర చ తత్స్థితిప్రతీతిః   సతి సమ్పద్య విదుర్న హీతి వాక్యాత్ ।
శ్రుతిగీస్తదధిక్షిపత్యభావప్రతిపత్తేర్న   చ నిహ్నవోఽత్ర నేతి ॥ ౧౦౫॥
కిము నిత్యమనిత్యమేవ చైతత్ప్రథమో  నేహ సమస్తియుక్త్యభావాత్ ।
అనివర్తకసత్త్వతోఽస్య నాన్త్యో న హి భిన్ద్యాదవిరోధి  చిత్ప్రకాశః ॥ ౧౦౬॥
న చ తచ్ఛమయేజ్జడప్రకాశోఽప్యవిరోధాత్   సుతరాం జడత్వతోఽస్య ।
తదిహాప్రతిబన్ధకత్వమస్య   ప్రభవేత్  కిన్త్విహ తద్భ్రమాగ్రహాది  ॥ ౧౦౭॥
ఇతి చేదిదమీరయ భ్రమః  కో మనుజోఽహం త్వితి శేముషీతి చేన్న ।
అతివిస్మృతిశీలతా తవాహో గదితుః సర్వపదార్థసఙ్కరస్య  ॥ ౧౦౮॥
ప్రమితిత్వముపాశ్రయన్   ప్రతీతేరముకః  ఖణ్డ ఇతి స్వాశాస్త్రసిద్ధాత్   ।
భిదభిద్ద్వయగోత్తరత్వహేతోర్ధియమేతాం   తు కిమిత్యుపేక్షసే త్వమ్ ॥ ౧౦౯॥
అనుమానమిదం తథా చ సిద్ధం  విప్రతా  ధీః ప్రమితిర్భిదాభిదత్వాత్  ।
ఇహ చారు నిదర్శనం భవేత్ సా తవ ఖణ్డోఽయమితి  ప్రతీతిరేషా  ॥ ౧౧౦॥
నను సంహననాత్మధీః ప్రమాణం  న భవత్యేవ నిషిద్ధ్యమానగత్వాత్  ।
ఇదమితి ప్రతిపన్నరూప్యధీవత్ప్రబలా  సత్ప్రతిపక్షతేతి చేన్న ॥ ౧౧౯॥
వ్యభిచారయుతత్వతోఽస్య ఖణ్డః  పశురిత్యత్ర తదన్యధీస్థముణ్డే  ।
ఇతరత్ర నిషిధ్యమానఖణ్డోల్లిఖితత్వేన   నిరుక్తహేతుమత్త్వాత్ ॥ ౧౧౨॥
నను హేతురయం వివక్ష్యతేఽత్ర ప్రతిపన్నోపధికే  నిషేధగత్వమ్ ।
ఇతి చేన్న వివక్షితస్య హేతోర్వ్యభిచారాత్ పునరప్యముత్ర చైవ  ॥ ౧౧౩॥
నను గోత్వ ఉపాధికే త్వముష్య ప్రతిపన్నస్య  హి తత్ర నో నిషేధః ।
అపి తు ప్రథమానముణ్డ  ఇత్యత్ర తథా చ వ్యభిచారితా న హేతోః ॥ ౧౧౪॥
ఇతి చేన్న వికల్పనాసహత్వాత్ కిము ఖణ్డస్య  తు కేవలే నిషేధః ।
ఉత గోత్వసమన్వితే స ముణ్డే ప్రథమో  నో ఘటతే ప్రసక్త్యభావాత్   ॥ ౧౧౫॥
న హి జాత్వపి ఖణ్డకే  ప్రసక్తః   పరముణ్డస్త్వితి   సమ్ప్రసక్త్యభావః  ।
చరమోఽపి న గోత్వయుక్తముణ్డే ఖలు ఖణ్డస్య  నిషేధకాల ఏవ ॥ ౧౧౬॥
స్వవిశేషణభూతగోత్వ ఏవ స్ఫుటమేతస్య నిషేధనం శ్రుతం  స్యాత్ ।
తదిహోదితహేతుసత్త్వతోఽస్య వ్యభిచారో దృఢవజ్రలేప  ఏవ ॥ ౧౧౭॥
నను భాతితరాముపాధిరత్రాదలదేతద్వ్యవహర్తృతేతి  చేన్న ।

అహమోఽనుభవేన సాధనవ్యాపకభావాదవగత్యనన్తరం చ ॥ ౧౧౮॥
నను తద్వ్యవహారసఞ్ఛిదాయా ఇహ తత్కేన కమిత్యనేన ముక్తౌ ।
శ్రుతివాక్యగతేన  సమ్ప్రతీతేర్వ్యవహర్తుర్న కథం ఛిదేతి చేన్న ॥ ౧౧౯॥
తదిదం ఘటతే మతేఽస్మదీయే తదబోధోల్లసితత్వతోఽఖిలస్య  ।
తదబోధలయే లయోపపత్తేర్జగతః  సత్యతయా ఛిదా న తే స్యాత్ ॥ ౧౨౦॥
నను పఞ్చసు తు స్థలేషు  భేదో హ్యభిదా నో తు శరీరదేహినోస్తే ।
ప్రథితస్థలపఞ్చకేతరత్వాత్   ఫలితా హ్యత్ర తథా చ హేత్వసిద్ధిః  ॥ ౧౨౧॥
ఇతి చేన్న వికల్పనాసహత్వాన్మిలితానాం భిదభేదతన్త్రతా  కిమ్ ।
ఉత వా పృథగేవ తత్ర నాఽఽద్యో మిలితాః పఞ్చ న హి క్వచిద్యతః స్యుః ॥
చరమోఽపి న యుజ్యతే తదాఽఙ్గాఙ్గికభావస్య   చ తన్త్రతా  న కిం స్యాత్ ।
న చయోజకగౌరవం చ దోషః ప్రకృతే  తస్ప తవాపి సమ్మతత్వాత్ ॥ ౧౨౩॥
అపి చాన్యతమస్య జాతితద్వత్ప్రభృతీనాం ఘటకత్వ ఆగ్రహశ్చేత్  ।
అపి సోఽత్ర న దుర్లభచిదాత్మాఙ్గకయోః   కారణకార్యభావభావాత్ ॥ ౧౨౪॥
న చ వాచ్యమిదం పరాత్మజత్వాత్సకలస్యాపి న జీవకార్యతేతి ।
తదభేదత ఏవ సర్వకస్యాప్యుపపత్తేరిహ జీవకార్యతాయాః ॥ ౧౨౫॥
తదసిద్ధిముఖానుమానదోషానుదయాదుక్తనయస్య  నిర్మలత్వమ్ ।
భ్రమధీప్రమితిత్వవేదినోఽతస్తవ   న భ్రాన్తిపదార్థ   ఏవ సిధ్యేత్ ॥ ౧౨౬॥
అపి చ భ్రమ  ఏష కిం తవాన్తఃకరణస్యేతి చిదాత్మనోఽథవాఽసౌ ।
పరిణామ ఇహాస్స్దిమో  న తస్యాఽఽత్మగతత్వానుభవస్య భఙ్గపత్తేః   ॥ ౧౨౭॥
నను రక్తతమప్రసూనయోగాత్  స్ఫటికే సంస్ఫురణం యథాఽరుణిమ్నః ।
భ్రమసంయుత  చిత్తయోగతోఽస్య భ్రమణస్యానుభవస్తథాఽఽత్మని  స్యాత్ ॥ ౧౨౮॥
ఇతి చేదయమీరయాఽఽత్మయోగో భ్రమణస్యాఽఽశ్రిత   ఏష సన్నసన్వా ।
ప్రథమో  ఘటతే న సంసృజేస్తేఽపరథాఖ్యాతివదస్య శున్యకత్వాత్ ॥ ౧౨౯॥
చరమోఽపి న యుజ్యతేఽపరోక్షప్రథనస్యానుపపద్యమానతాయాః  ।
పరిణామవిశేష ఆత్మనోఽసౌ భ్రమ  ఇత్యేష న యుజ్యతేఽన్త్యపక్షః ॥ ౧౩౦॥
అసభాగతయాఽఽత్మనో నిరస్తేతరయుక్తేః పరిణత్యయోగ్యతాయాః ।
పరిణత్యయుజేశ్చయోగ్యతాయామపి బుద్ధ్యాకృతితశ్చిదాత్మనోఽస్య  ॥ ౧౩౧॥

న హి నిత్యచిదాశ్రయప్రతీచః   పరిణామః పునరన్యచిత్స్వరూపః ।
గుణయోః సముదాయగత్యయోగాద్గుణతావాన్తరజాతితః  సజాత్యోః ॥ ౧౩౨॥
యుగపత్సమవైతి  నో హి శౌక్ల్యద్వయకం  యత్ర చ కుత్రచిద్యదేతత్  ।
నను చిన్న గుణో గుణీ తథా చ ప్రసరేన్నోదితదుష్టతేతి   చేన్న ॥ ౧౩౩॥
కటకాశ్రయభూతదీప్తహేమ్న్  రుచకాధారకభావవత్తథైవ  ।
అవినాశిచిదాశ్రయస్య  భూయోఽన్యచిదాఘారతయా స్థితేరయోగాత్  ॥ ౧౩౪॥
న చ సంస్కృతిరగ్రహోఽప్యవిద్యా  భ్రమశబ్దార్థనిరుక్త్యసమ్భవేఽపి    ।
భ్రమసంజ్ఞితవస్త్వసమ్భవేన   భ్రమసమ్పాదితసంస్కృతేరయోగాత్  ॥ ౧౩౫॥
అపి నాగ్రహణం  చితేరభావశ్చితిరూపగ్రహణస్య  నిత్యతాయాః ।
తదసమ్భవతో న వృత్త్యభావస్తదభావేఽపి చిదాత్మనోఽవభాసాత్ ॥ ౧౩౬॥
న చ భఞ్జకమీక్ష్యతే  న తస్యోపగమే దుఃఖజడానృతాత్మకస్య ।
ఇతి వాచ్యమఖణ్డవృత్తిరూఢేశ్వరబోధస్య   నివర్తకత్వయోగాత్ ॥ ౧౩౭॥
అపి చేష్టతదన్యహేతుధీజే  జగతః కృత్యకృతీ న తే ఘటేతే ।
సకలవ్యవహారసఙ్కరత్వాత్తదలం జీవనికాఽపి దుర్లభా  తే ॥ ౧౩౮॥
ఇతి యుక్తిశతైరమర్త్యకీర్తిః   సుమతీన్ద్రం  తమతన్ద్రితం  స జిత్వా ।
శ్రుతిభావవిరోధిభావభాజం  విమతగ్రన్థమమన్థరం    మమన్థ ॥ ౧౩౯॥
ఇతి భాస్కరదుర్మతేఽభిభూతే భగవత్పాదకథాసుధా ప్రసస్రే  ।
ఘనవార్షికవారివాహజాలే  విగతే శారదచన్ద్రచన్ద్రికేవ   ॥ ౧౪౦॥
స కథాభిరవన్తిషు ప్రసిద్ధాన్   విబుధాన్ బాణమయూరదణ్డిముఖ్యాన్  ।
శిథిలీకృతదుర్మతాభిమానాన్నిజభాష్యశ్రవణోత్సుకాంశ్చకార  ॥ ౧౪౧॥
ప్రతిపద్య  తు బాహులికాన్ మహర్షౌ వినయిభ్యః ప్రవివృణ్వతి  స్వభాష్యమ్ ।
అవదన్నసహిష్ణవః  ప్రవీణాః  సమయే కేచిదథాఽఽర్హతాభిధానే  ॥ ౧౪౨॥
నను జీవమజీవమాస్రవం  చ శ్రితవత్సంవరనిర్జరౌ   చ బన్ధః  ।
అపి మోక్ష ఉపైషి  సప్తసఙ్ఖ్యాన్న  పదార్థాన్  కథమేవ సప్తభఙ్గ్యా  ॥ ౧౪౩॥
కథయాఽఽర్హత  జీవమస్తికాయం స్ఫుటమేవంవిధ ఇత్యువాచ మౌనీ ।
అవదత్స చ దేహతుల్యమానో దృఢకర్మాష్టకవేష్టితశ్చ   విద్వన్ ॥ ౧౪౪॥
అమహాననణుర్ఘటాదివత్స్యాత్స  న నిత్యోఽపి చ మానుషాచ్చ దేహాత్ ।

గజదేహమయన్విశేన్న కృత్స్నం ప్రవిశేచ్చ  ప్లుషిదేహమప్యకృత్స్నః  ॥ ౧౪౫॥
ఉపయాన్తి చ కేచన ప్రతీకా  మహతా సంహననేన సఙ్గమేఽస్య  ।
అపయాన్త్యధిజగ్ముషోఽల్పదేహం తదయం దేహసమః సమశ్రుతేశ్చ  ॥ ౧౪౬॥
ఉపయన్త ఇమే తథాఽపయన్తో యది వర్ష్మేవ  న జీవతాం భజేయుః ।
ప్రభవేయురనాత్మనః  కథం తే కథమాత్మావయవాః ప్రయన్తు  తస్మిన్ ॥ ౧౪౭॥
జనితారహితాః క్షయేణ హీనాః సముపాయాన్త్యపయాన్తి చాఽఽత్మనస్తే ।
అముకోపచితః ప్రయాతి  కృత్స్నం త్వముక్రైశ్చాపచితః  ప్రయాత్యకృత్స్నమ్  ॥౧౪౮॥
కిమచేతనతోత చేతనత్వం వద తేషాం చరమే విరుద్ధమత్యా  ।
వపురున్మథితం భవేత్తు పూర్వే బత కార్త్స్న్యేన వపుర్న చేతయేయుః ॥ ౧౪౯॥
చలయన్తి రథం యథైకమత్యా  బహవో వాజిన ఏవమప్రతీతాః  ।
ఇతరేతరమఙ్గమేజయన్తు  జ్ఞపతే  చేతనతామపి ప్రపద్య  ॥ ౧౫౦॥
బహవోఽపి నియామకస్య సన్చాత్సుమతే తత్ర భజేయురైకమత్యమ్  ।
కథమత్ర నియామకస్య తద్వద్వివిరహాత్ కస్యచిదప్యదో ఘటేత ॥ ౧౫౧॥
ఉపయాన్తి న చాపయాన్తి జీవావయవాః కిన్తు మహత్తరే శరీరే ।
వికసన్తి చ సఙ్కుచన్త్యనిష్టే యతివర్యాత్ర నిదర్శనం జలౌకా ॥ ౧౫౨॥
యది చైవమమీ  సవిక్రియత్వాద్ధటవత్తే   చ వినశ్వరా భవేయుః ।
ఇతి నశ్వరతాం ప్రయాతి  జీవే కృతనాశాకృతసఙ్గమౌ  భవేతామ్ ॥ ౧౫౩॥
అపి చైవమలాబువద్భవాబ్ధౌ  నిజకర్మాష్టకభారమగ్నజన్తోః  ।
సతతోర్ధ్వగతిస్వరూపమోక్షస్తవ  సిద్ధాన్తసమర్థితో    న సిధ్యేత్ ॥ ౧౫౪॥
అపి సాధనభూతసప్తభఙ్గీనయమప్యార్హత   నాఽఽద్రియామహే  తే
పరమార్థసతాం  విరోధమాజాం స్థితిరేకత్ర  హి నైకదా  ఘటేత ॥ ౧౫౫॥
ఇతి మాధ్యమికేషు భగ్నదర్పేష్వథ భాష్యాణి స నైమిశే  వితత్య ।
దరదాన్ భరతాంశ్చ శూరసేనాన్ కురుపాఞ్చాలముఖాన్ బహూనజైషీత్  ॥ ౧౫౬॥
పటుయుక్తినికృత్తసర్వశాస్త్రం  గురుభట్టోదయనాదికైరజయ్యమ్   ।
స హి ఖణ్డనకారమూఢదర్పం  బహుధా వ్యుద్య వశంవదం చకార ॥ ౧౫౭॥
తదనన్తరమేష కామరూపానధిగత్యార్భినవోపశబ్దగుప్తమ్  ।
అజయత్కిల శాక్తభాష్యకారం స చ భగ్నో మనసేదమాలులోచే ॥ ౧౫౮॥

నిగమాబ్జవికాసివాలభానోర్న  సమోఽముష్య విలోక్యతే త్రిలోక్యామ్  ।
న కథఞ్చన మద్వంశవదోఽసౌ తదముం దైవతకృత్యయా  హరేయమ్ ॥ ౧౫౯॥
ఇతి గూఢమసౌ విచిన్త్య పశ్చాత్ సహ శిష్యైః  సహసా స్వశాక్తభాష్యమ్ ।
పరిహృత్య జనాపవాదభీత్యా యమినః శిష్య ఇవాన్వవర్తతైషః  ॥ ౧౬౦॥
నిజశిష్యపదం గతానుదీచ్యానితి కృత్వాఽథ విదేహకౌశలాద్యైః  ।
విహితాపచితిస్తథాఽఙ్గవఙ్గేష్వయమాస్తీర్య   యశో జగామ గౌడాన్ ॥ ౧౬౧॥
అభిభూయమురారిమిశ్రవర్యం  సహసా చోదయనం విజిత్య వాదే ।
అవధూయ చ ధర్మగుప్తమిశ్రం  స్వయశః ప్రౌఢమగాపయత్స  గౌడాన్ ॥ ౧౬౨॥
పూర్వం యేన విమోహితా ద్విజవరాస్తస్యాసతోఽరీన్ కలౌ

బుద్ధస్య  ప్రబిభేద  మస్కరివరస్తాన్ భాస్కరాదీన్ క్షణాత్ ।
శాస్త్రామ్నాయవినిన్దకేన   కుధియాకూటప్రవాదాగ్రహా  -

న్నిష్ణాతో  నిగమాగమాదిషు మతం దక్షస్య కూటగ్రహే  ॥ ౧౬౩॥
శాక్తైః  పాశుపతైరపి  క్షపణకైః  కాపాలికైర్వైష్ణవై    -

రప్యన్యైరఖిలైః   ఖిలం ఖలు ఖలైర్దుర్వాదిభిర్వైదికమ్    ।
మార్గం  రక్షితుముగ్రవాదివిజయం  నో మానహేతోర్వ్యధా-

త్సర్వజ్ఞో న యతోఽస్య సమ్భవతి సమ్మానగ్రహగ్రస్తతా    ॥ ౧౬౪॥
దిష్టే పఙ్కజవిష్టరేణ  జగతామాద్యేన తత్సూనుభి -

ర్నిర్దిష్టే  సనకాదిభిః పరిచితే ప్రాచేతసాద్యైరపి   ।
శ్రౌతాద్వైతపథే   పరాత్మభిదురాన్ దుర్వాదినః కణ్టకాన్

ప్రోద్ధృత్యాథ   చకార తత్ర కరుణో మోక్షాధ్వగక్షుణ్ణతామ్  ॥ ౧౬౫॥
శాన్తిర్దాన్తివిరాగతే   హ్యుపరతిః క్షాన్తిః పరైకాగ్రతా 

శ్రద్ధేతి   ప్రథితాభిరేధితతనౌ  షడ్వక్త్రవన్మాతృభిః  ।
భిక్షుక్షోణిపతౌ పిచణ్డిలతరోచ్చణ్డాతికణ్డూచ్చల   -
త్పాఖణ్డాసురఖణ్డనైకరసికే    బాఘా బుధానాం కుతః ॥ ౧౬౬॥

యత్రాఽఽరమ్భజకాహలాకలకలైర్లోకాయతో    విద్రుతః
కాణాః కాణభుజాస్తు సైన్యరజసా  సాఙ్ఖ్యైర్ధృతాసాఙ్ఖ్యధీః    ।

యుద్ధ్వా  తేషు పలాయితేషు సహసాయోగాః సహైవాద్రవన్ 
కో వా వాదిభటః పటుర్భువి భవేద్వస్తుం పురస్తాన్మునేః ॥ ౧౬౭॥

ఉచ్చణ్డే పణబన్ధబన్ధురతరే   వాచంయమక్ష్మాపతేః
పూర్వం మణ్డనఖణ్డనే   సముదభూద్యో డిణ్డిమాడమ్బరః  ।

జాతాః శబ్దపరమ్పరాస్తత  ఇమాః పాఖణ్డదుర్వాదినా -

మద్య శ్రోత్రతటాటవీషు   దధతే దావానలజ్వాలతామ్ ॥ ౧౬౮॥
బుద్ధో యుద్ధసముద్యతః  కిల పునః స్థిత్వా  క్షణాద్విద్రుతః

కోణే ద్రాక్కణభుగ్వ్యలీయత  తమఃస్తోమావృతో గౌతమః ।
భగ్నోఽసౌ కపిలః పలాయత తతః పాతఞ్జలాశ్చాఞ్జలిం 

చక్రుస్తస్య   యతీశితుశ్చతురతా కేనోపమీయేత సా ॥ ౧౬౯॥
హస్తగ్రాహం  గృహీతాః కతిచన సమరే వైదికా  వాదియోధాః

కాణాదాద్యాః పరే తు ప్రసభమభిహతా  హన్త లోకాయతాద్యాః ।
గాఢం బన్దీకృతాస్తే  సుచిరమథ పునః స్వస్వరాజ్యే నియుక్తాః

సేవన్తే తం విచిత్రా యతిధరణిపతేః శరతా వా దయా వా ॥ ౧౭౦॥
శాన్త్యాద్యర్ణవవాడవానలశిఖా  సత్యాభ్రవాత్యా  దయా-

జ్యోత్స్నాదర్శనిశాఽథ శాన్తినలినీరాకాశశాఙ్కద్యుతిః ।
ఆస్తిక్యద్రుమదావపావకనవజ్వాలావలీ  సత్కథా-

హంసీప్రావృడఖణ్డి  దణ్డిపతినా  పాఖణ్డవాఙ్మణ్డలీ   ॥ ౧౭౧॥
అద్వైతామృతవర్షిభిః   పరగురువ్యాహారధారాధరైః

కాన్తైర్హన్త    సమన్తతః ప్రసృమరైరుత్కృత్తతాపత్రయైః     ।
దుర్భిక్షం స్వపరైకతాఫలగతం  దుర్భిక్షుసమ్పాదితం

శాన్తం సమ్ప్రతి ఖణ్డితాచ  నిబిడాః పాఖణ్డచణ్డాతపాః   ॥ ౧౭౨॥
శాన్తానాం సుభటాః కపాలికపతద్గ్రాహగ్రహవ్యావృతాః 

కాణాదప్రతిహారిణః  క్షపణకక్షోణీశవైతాలికాః  ।
సామన్తాశ్చ దిగమ్బరాన్వయభువశ్చార్వాకవంశాంఙ్కురా

నవ్యాః కేచిదలం మునీశ్వరగిరా నీతాః కథాశేషతామ్ ॥ ౧౭౩॥
ఇతి సకలదిశాసు ద్వైతవార్తానివృత్తౌ
స్వయమథ పరితస్తారాయమద్వైతవర్త్మ  ।
ప్రతిదినమపి  కుర్వన్ సర్వసన్దేహమోక్షం
రవిరివ తిమిరౌఘే సమ్ప్రశాన్తే మహః స్వమ్ ॥
ఇతి శ్రీమాధవీయే  తత్తదాశాజయకౌతుకీ ।

సఙ్క్షేపశఙ్కరజయే  సర్గః  పఞ్చదశోఽభవత్ ॥ ౧౫ ॥
ఆదితః శ్లోకాః  ౧౭౩౬ ।

॥ ౧౬.షోడశః సర్గః  శ్రీమదాచార్యాణాం  శారదాపీఠవాసవర్ణనమ్  ॥

అథ షోడశః సర్గః  - ॥ ౧౬॥
అథ యదా జితవాన్యతిశేఖరోఽభినవగుప్తమనుత్తమమాన్త్రికమ్  ।
స తు తదాఽపజితో యతిగోచరం ఇతమనాః కృతవానపగోరణమ్ ॥ ౧॥
స తతోఽభిచచార మృఢబుద్ధిర్యతిశార్దూలమముం   ప్రరూఢరోషః  ।
అచికిత్స్యతమో భిషగ్భిరస్మాదజనిష్టాస్య  భగన్దరాఖ్యరోగః  ॥౨॥
అచికిత్స్యభగన్దరాఖ్యరోగప్రసరచ్ఛోణితపఙ్కిలస్వశాట్యాః   ।
అజుగుప్సవిశోధనాదిరూపాం పరిచర్యామకృతాస్య తోటకార్యః ॥ ౩॥
భగన్దరవ్యాధినిపీడితం  గురుం నిరీక్ష్య శిష్యాః సమవోధయఞ్శనైః  ।
నోపేక్షణీయో భగవన్ మహామయస్త్వపీడితః శత్రురివర్ద్ధిమాప్నుయాత్   ॥ ౪॥
మమత్వహానాద్భవతా శరీరకే న గణ్యతే వ్యాధికృతాఽఽర్తిరీదృశీ ।
పశ్యన్త ఏవాన్తికవర్తినో  వయం భృశాతురాః స్మః సహసా వ్యథాసహాః ॥ ౫॥
చికిత్సకా వ్యాధినిదానకోవిదాః సమ్ప్రచ్ఛనీయా భగవన్నితస్తతః ।
ప్రత్యక్షవత్సమ్ప్రతి  సన్తి పూరుషా జీవాతువేదే గదితార్థసిద్ధిదాః   ॥౬॥
ఉపేక్షమాణేఽపి గురావనాస్థయా  శరీరకాదౌ సుఖమాత్మనీశ్వరైః  ।
నోపేక్షణీయం గురుదుఃఖదృశ్వభిర్దుఃఖం  వినేయైరితి  శాస్త్రనిశ్చయః  ॥ ౭॥
స్వస్థే భవత్పాదసరోరుహద్వయే స్వస్థా వయం యన్మధుపాయివృత్తయః ।
తస్మాద్భవేత్తావకవిగ్రహో  యథా స్వస్థస్తథా   వాఞ్ఛతి పూజ్య నో మనః ॥౮॥
వ్యాధిర్హి జన్మాన్తరపాపపాకో భోగేన తస్మాత్ క్షపణీయ ఏషః ।
అభుజ్యమానః పురుషం న ముఞ్చేజ్జన్మాన్తరేఽపీతి  హి శాస్త్రవాదః  ॥౯॥
వ్యాధిర్ద్విధాఽసౌ  కథితో హి విద్భిః కర్మోద్భవో ధాతుకృతస్తథేతి ।
ఆద్యక్షయః కర్మణ ఏవ లీనాచ్చికిత్సయా స్యాచ్చరమోదితస్య ॥ ౧౦॥

సఙ్క్షీయతాం  కర్మణ ఏవ సఙ్క్షయాద్వ్యాధిః  ప్రవృత్తో  న చికిత్స్యతే మయా ।
పతేచ్ఛరీరం యది తన్నిమిత్తతః పతత్వవశ్యం న విభేగి కిఞ్చన ॥ ౧౧॥
సత్యం గురో తే న శరీరలోభః స్పృహాలుతా నస్తు చిరాయ తస్మై  ।
త్వజ్జీవనేనైవ   హి జీవనం నః పాథశ్చరాణాం జలమేవ తద్ధి ॥ ౧౨॥
స్వయం కృతార్థాః  పరతుష్టిహేతోః  కుర్వన్తి సన్తో నిజదేహరక్షామ్ ।
తస్మాచ్ఛరీరం పరిరక్షణీయం త్వయాఽపి లోకస్య హితాయ విద్వన్ ॥ ౧౩॥
నిర్బన్ధతో  గురువరః ప్రదదావనుజ్ఞాం 

దిగ్భ్యో భిషగ్వరసమానయనాయ తేభ్యః ।
నత్వా గురుం ప్రతిదిశం  ప్రయయుః  ప్రహృష్టాః 

శిష్యాః ప్రవాసకుశలా  హరిభక్తిభాజః ॥ ౧౪॥
ప్రాయో  నృపం కవిజనా భిషజో వదాన్యం

విత్తార్థినః  ప్రతిదినం  కుశలా జుషన్తే ।
తస్మాదమీ నృపపురేషు నిరీక్షణీయా

ఇత్యేవ చేతసి మనోరథమాదధానాః ॥ ౧౫॥
తేఽతీత్య దేశాన్ బహులాన్ స్వకార్యసిద్ధ్యై  క్వచిద్రాజపురే  భిషగ్భిః ।
అవాప్య సన్దర్శనభాషణాని  సమానయంస్తాన గురువర్యపార్శ్వమ్ ॥ ౧౬॥
తతో ద్విజేన్ద్రైర్నిజసేవకైస్తాన్   సన్తోషితాన్ స్వాభిమతార్థదానైః   ।
యదత్ర కర్తవ్యముదీర్యతాం  తత్కుర్మః స్వశక్త్యేతి  వదాఞ్జగౌ  సః ॥ ౧౭॥
ఉపగుదం భిషజః పరిబాధతే గద ఉదేత్య తనుం తనుమధ్యగః ।
యదిదమస్య విధేయమిదం ధ్రువం  వదత రోగతమస్తిమిరారయః ॥ ౧౮॥
చిరముపేక్షితవానహమేతకం దురితజోఽయమితి ప్రతిభాతి  మే ।
తదపి శిష్యగణైర్నిరహింస్యహం  ప్రహితవాన్  భవదానయనాయ తాన్ ॥ ౧౯॥
నిగదితే మునినేతి భిషగ్వరా విదధిరే బహుధా గదసత్క్రియాః ।
న చ శశామ గఢ़ా బహుతాపదో విమనసః పటవో భిషజోఽభవన్ ॥౨౦॥
అథ మునిర్విమనస్త్వసమన్వితానిదమవోచత సిద్ధభిషగ్వరాన్  ।
అటత గేహమగాత్సమయో బహుర్గదహృతే  భవతామిత ఈయుషామ్ ॥౨౧॥
దినచయం గణయన్ పథిలోచనః ప్రియజనో  నివసేద్విరహాతురః ।
నరపతిర్భవతాం శరణం ధ్రువం  స చ విదేశగమం శ్రుతవాన్యది  ॥౨౨॥

రుషితవాన్న చ వో వితరేన్నృపః ఫణితజీవితమక్షతశాసనః ।
తురగవన్నృపతిశ్చలమానసో భిషజమన్యమసౌ విదధీత వా ॥౨౩॥
జనపదో విరలో గదహారకైర్బహులరుగ్ణజనః   ప్రకృతేరతః  ।
మృగయతే భవతో భవతాం గృహే గదిజనః సహితుం గదమక్షమః ॥౨౪॥
పితృకృతా జనిరస్య శరీరిణః సమవనం గదహారిషు తిష్ఠతి  ।
జనితమప్యఫలం భిషజం వినా భిషగసౌ హరిరేవ తనూభృతః ॥౨౫॥
యదుదితం భవతా వితథం న తత్తదపి న క్షమతే వ్రజితుం  మనః ।
సురభువం ప్రవిహాయ  మనుష్యగాం వ్రజితుమిచ్ఛతి  కోఽత్ర నరః సుధీః ॥౨౬॥
ఇతి నిగద్య యయుర్భిషజాం గణా విమనసః పటవోఽపి నిజాన్ గృహాన్ ।
అథ మునిర్విజన్మమతాం తనౌ గురువరో గురుదుఃఖమసోఢ సః ॥౨౭॥
ప్రథితైరవనౌ   పరఃసహస్రైరగదఙ్కారచయైరథాచికిత్స్యే   ।
ప్రబలే  సతి హా భగన్దరాఖ్యే  స్మరతి స్మ స్మరశాసనం మునీన్ద్రః  ॥౨౮॥
స్మరశాసనశాసనాన్నియుక్తౌ ద్విజవేషం ప్రవిధాయ భూమిమాప్తౌ ।
ఉపసేదతురశ్వినౌ చ దేవౌ సుభుజౌ సాఞ్జనలోచనౌ  సుపుస్తౌ ॥౨౯॥
యతివర్య చికిత్సితుం న శక్యా పరకృత్యాజనితా హి తే రుగేషా ।
ఇతి తం సముదీర్య యోగివర్యం విబుధౌ తౌ ప్రతిజగ్మతుర్యథేతమ్  ॥ ౩౦॥
తదను స్వగురోర్గదాపనుత్త్యై   పరమన్త్రం  తు జజాప జాతమన్యుః ।
ముహరార్యపదేన వార్యమాణోఽప్పరివర్గేఽప్యనుకమ్పినాఽబ్జపాదః   ॥ ౩౧॥
అమునైవ  తతో గదేన నీచః ప్రతియాతేన  హతో మమార గుప్తః ।
మతిపూర్వకృతో మహానుభావేష్వనయః కస్య భవేత్సుఖోపలబ్ధై ॥ ౩౨॥
స్వస్థః  సోఽయం బ్రహ్మ  సాయం కదాచిద్ధ్యాయన్  గఙ్గాపూరసఙ్గార్ద్రవాతైః     ।
ఆగచ్ఛన్తం సైకతే  ప్రత్యగచ్ఛద్యోగీశానం  గౌడపాదాభిధానమ్ ॥ ౩౩॥
పాణౌ ఫులశ్వేతపఙ్కేరుహశ్రీమైత్రీపాత్రీభూతభాసా     ఘటేన ।
ఆరాద్రాజత్కైరవానన్దసన్ధ్యారాగారక్తామ్భోదలీలాం     దధానమ్ ॥ ౩౪॥
పాణౌ శోణామ్భోజబుద్ధయా  సమన్తాద్భ్రామ్యద్భృఙ్గీమణ్డలీతుల్యకుల్యామ్   ।
అఙ్గుల్యగ్రాసఙ్గిరుద్రాక్షమాలామఙ్గుష్ఠాగ్రేణాసకృద్భ్రామయన్తమ్        ॥ ౩౫॥
ఆర్యస్యాథో గౌఢపాదస్య పాదావభ్యర్చ్యాసౌ శఙ్కరః పఙ్కజాభౌ ।

భక్తిశ్రద్ధాసమ్భ్రమాక్రాన్తచేతాః     ప్రహ్వస్తస్థావగ్రతః    ప్రాఞ్జలిః   సన్ ॥ ౩౬॥
సిఞ్చన్నేనం క్షీరవారాశివీచీసాచివ్యాయాఽఽసన్నయత్నైః  కటాక్షైః ।
దన్తజ్యోత్స్నాదన్తురాశ్చాపి కుర్వన్నాశాః సూక్తిం సన్దధే  గౌఢపాదః ॥ ౩౭॥
కచ్చిత్సర్వా వేత్సి గోవిన్దనానో  హృద్యా విద్యా సంసృదుద్ధారకృద్యా  ।
కచ్చిత్తత్వం తత్త్వమానన్దరూపం  నిత్యం సఞ్చిన్నిర్మలం వేత్సి వేద్యమ్ ॥ ౩౮॥
భక్త్యా యుక్తా స్వానురక్తా విరక్తాః శాన్తా దాన్తాః సన్తతం  శ్రద్ధధానాః   ।
కచ్చిత్తత్వజ్ఞానకామా  వినీతాః శుశ్రూషన్తే  శిష్యవర్యా గురుం త్వామ్ ॥ ౩౯॥
కఞ్చిన్నిత్యాః శత్రవో  నిర్జితాస్తే  కచ్చిత్ప్రాప్తాః సద్గుణాః  శాన్తిపూర్వాః ।
కచ్చిద్యోగః సాధితోఽష్టాఙ్గయుక్తః   కచ్చిచ్చిత్తం సాధుచిత్తత్వగం తే ॥ ౪౦॥
ఇత్యద్వైతాచార్యవర్యేణ  తేన ప్రేమ్ణా  పృష్టః  శఙ్కరః సాధుశీలః ।
భక్త్యుద్రేకాద్బాష్పపర్యాకులాక్షో  బధ్నన్మూర్ధన్యఞ్జలిం   వ్యాజహార ॥ ౪౧॥
యద్యత్పృష్టం  స్పష్టమాచార్యపాదైస్తత్తత్సర్వం     భో భవిష్యత్యవశ్యమ్ ।
కారుణ్యాబ్ధేః  కల్యయుష్మత్కటాక్షైర్దృష్టస్యాఽఽహుదుర్లభం    కిన్ను జన్తోః ॥ ౪౨॥
మూకో వాగ్మీ మన్దధీః  పణ్డితాగ్ర్యః   పాపాచారః పుణ్యనిష్ఠేషు  గణ్యః ।
కామాసక్తః కీర్తిమాన్నిఃస్పృహాణామార్యాపాఙ్గాలోకతః   స్యాత్క్షణేన  ॥ ౪౩॥
లేశం వాఽపి జ్ఞాతుమీష్టే  పుమాన్కః సీమాతీతస్యాద్య యుష్మన్మహిమ్నః ।
తుష్ట్వాఽత్యన్తం  తత్త్వవిద్యోపదేష్టా జాతః సాక్షాద్యస్య వైయాసకిః  సః ॥ ౪౪॥
ఆజానాత్మజ్ఞానసిద్ధం   యమారాదౌదాసీన్యాజ్జాతమాత్రం   వ్రజన్తమ్   ।
ప్రేమావేశాత్పుత్ర  పుత్రేతి  శోచన్పారాశర్యః పృష్ఠతోఽనుప్రపేదే   ॥ ౪౫॥
యశ్చాఽఽహూతోయోగభాష్యప్రణేత్రా  పిత్రా ప్రాప్తః   స ప్రపఞ్చైకభావమ్   ।
సర్వాహన్తాశీలనాద్యోగభూమేః ప్రత్యాక్రోశం   ప్రాతనోద్వృక్షరూపః  ॥ ౪౬॥
తత్తాదృక్షజ్ఞానపాథోధియుష్మత్పాదద్వన్ద్వం   పద్మసౌహార్దహృద్యమ్  ।
దైవాదేతద్దీనదృగ్గోచరశ్చేద్భక్తస్యైతద్భాగధేయం     హ్యమేయమ్ ॥ ౪౭॥
ఇత్యాకర్ణ్యాథాబ్రవీద్గౌడపాదో    వత్స శ్రుత్వా  వాస్తవాంస్త్వద్గుణౌఘాన్  ।
ద్రష్టుం   శాన్తస్వాన్తవన్తం  మమ త్వాం గాఢోత్కణ్ఠాగర్భితం  చిత్తమాసీత్ ॥ ౪౮॥
కృతాస్త్వయా భాష్యముఖా నిబన్ధా మత్కారికావారిజనుఃసుఖార్కాః ।
శ్రుత్వేతి  గోవిన్దముఖాత్ప్రహృష్య  దృగధ్వనీనోఽస్మి తవాద్య విద్వన్ ॥ ౪౯॥

ఇతి స్ఫుటం ప్రోక్తవతే   వినీతః సోఽశ్రావయద్భాష్యమశేషమస్మై   ।
విశిష్య మాణ్డూక్యగభాష్యయుగ్మం  శ్రుత్వా  ప్రహృష్యన్నిదమబ్రవీత్తమ్    ॥ ౫౦॥
మత్కారికాభావవిబోధితాదృఙ్మాణ్డూక్యభాష్యశ్రవణోత్థహర్షః     ।
దాతుం వరం తే విదుషాం వరాయ ప్రోత్సాహయత్యాశు  వరం వృణీష్వ ॥ ౫౧॥
స ప్రాహ  పర్యాయశుకర్షిమీక్ష్య  భవన్తమద్రాక్షమతిష్యపూరుషమ్  ।
వరః పరః కోఽస్తి తథాఽపి చిన్తనం చిత్తత్త్వగం  మేఽస్తు గురో నిరన్తరమ్ ॥ ౫౨॥
తథేతి సోఽన్తర్ధిమపాస్తమోహే  గతే చిరఞ్జీవిమునావథాసౌ  ।
వృత్తాన్తమేతం  స ముదాఽఽశ్రవేభ్యః  సంశ్రావయంస్తాం  క్షణదామనైషీత్  ॥ ౫౩॥
అథ ద్యునద్యాముషసి క్షమీన్ద్రో  నిర్వర్త్య నిత్యం విధివత్స శిష్యైః  ।
తీరే నిదిధ్యాసనలాలసోఽభూదత్రాన్తరేఽశ్రూయత    లోకవార్తా ॥ ౫౪॥
జమ్బూద్వీపం శస్యతేఽస్యాం పృథివ్యాం తత్రాప్యేతన్మడలం  భారతాఖ్యమ్ ।
కాశ్మీరాఖ్యం మణ్డలం  తత్ర శస్తం  యత్రాఽఽస్తేఽసౌ  శారదా వాగధీశా ॥ ౫౫॥
ద్వారైర్యుక్తం   మాణ్డపైస్తచ్చతుర్భిర్దేవ్యా     గేహం యత్ర సర్వజ్ఞపీఠమ్  ।
యత్రాఽఽరోహే  సర్వవిత్సజ్జనానాం  నాన్యే సర్వే యత్ప్రవేష్టుం  క్షమన్తే ॥ ౫౬॥
ప్రాచ్యాః  ప్రాచ్యాం  పశ్చిమాః పశ్చిమాయాం యే చోదీచ్యాస్తాముదీచీం ప్రపన్నాః  ।
సర్వజ్ఞాస్తద్వారముద్ధాటయన్తో    దాక్షా నద్ధం  నో తదుద్ఘాటయన్తి  ॥ ౫౭॥
వార్తాముపశ్రుత్య  స దాక్షిణాత్యో మానం తదీయం పరిమాతుమిచ్ఛన్ ।
కాశ్మీరదేశాయ జగామ హృష్టః  శ్రీశఙ్కరో  ద్వారమపావరీతుమ్ ॥ ౫౮॥
ద్వారం పినద్ధం  కిల దాక్షిణాత్యం న సన్తి విద్వాంస ఇతీహ దాక్షాః ।
తాం కింవదన్తీం విఫలాం విధాతుం జగామ దేవీనిలయాయ హృష్యన్ ॥ ౫౯॥
వాదివ్రాతగజేన్ద్రదుర్మదఘటాదుర్గర్వసఙ్కర్షణ    -

శ్రీమచ్ఛఙ్కరదేశికేన్ద్రమృగరాడాయాతి   సర్వార్థవిత్  ।
దూరం గచ్ఛత వాదిదుఃశఠగజాః సంన్యాసదంష్ట్రాయుధో

వేదాన్తోరువనాశ్రయస్తదపరం  ద్వైతం  వనం భక్షతి ॥౬౦॥
కరటతటాన్తవాన్తమదసౌరభసారభర-
స్ఖలదలిసమ్భ్రమత్కలభకుమ్భవిజృమ్భిబలః  ।

హరిరివ జమ్బుకానమదదన్తగజాన్కుజనా-

నపి ఖలు నాక్షిగోచరయతీహ యతిర్హతకాన్  ॥౬౧॥

సంశ్రావయన్నధ్వని  దేశికేన్ద్రః  శ్రీదక్షిణద్వారభువం  ప్రపేదే
కవాటముద్ధాట్య  నివేష్టుకామం  ససమ్భ్రమం వాదిగణో న్యరౌత్సీత్ ॥౬౨॥
అథాబ్రవీద్వాదిగణః  స దేశికం కిమర్థమేవం  బహుసమ్భ్రమక్రియా  ।
యదత్ర కార్యం తదుదీర్యతాం శనైర్న  సమ్భ్రమః కర్తుమలం తదీప్సితమ్ ॥౬౩॥
యః కశ్చదేత్యేతు పరీక్షితుం చేద్వేదాఖిలం నావిదితం మమాణు ।
ఇత్థం  భవాన్వక్తి  సమున్నతీచ్ఛో దత్వా పరీక్షాం వ్రజ  దేవతాలయమ్ ॥౬౪॥
షడ్భావవాదీ కణభుఙ్మతస్థః  పప్రచ్ఛ  తం స్వీయరహస్యమేకమ్ ।
సంయోగభాజః పరమాణుయుగ్మాజ్జాతం  హి సుక్ష్మం ద్వ్యణుకం మతం నః ॥౬౫॥
యత్స్యాదణుత్వం తదుపాశ్రితం  తజ్జాయేత  కస్మాద సర్వవిచ్చేత్ ।
నో చేలభుత్వం తత్ర వక్తుమేతే సర్వజ్ఞభాషాం  విహితాం బ్రువన్తి   ॥౬౬॥
యాద్విత్వసఙ్ఖ్యా  పరమాణునిష్ఠా సా కారణం తస్య గతస్య మాత్రా ।
ఇతీరితే తద్వచనం ప్రపూజ్య  స్వయం న్యవర్తిష్ట కణాదలక్ష్మీః ॥౬౭॥
తత్రాపి  నైయాయిక  ఆత్తగర్వః కణాదపక్షాచ్చరణాక్షపక్షే ।
ముక్తేర్విశేష వద సర్వవిచ్చేన్నో చేత్ప్రతిజ్ఞాం  త్యజ సర్వవిత్త్వే ॥౬౮॥
అత్యన్తనాశే గుణసఙ్గతేర్యా  స్థితిర్నభోవత్కణభక్షపక్షే  ।
ముక్తిస్తదీయే  చరణాక్షపక్షే సాఽఽనన్దసంవిత్సహితా  విముక్తిః ॥౬౯॥
పదార్థభేదః  స్ఫుట ఏవ సిద్ధస్తథేశ్వరః   సర్వజగద్విధాతా ।
స ఈశవాదీత్యుదితేఽభినన్ద్య  నైయాయికోఽపి  న్యవృతన్నిరోధాత్ ॥ ౭౦॥
తం కాపిలః ప్రాహ  చమూలయోనిః కిం వా స్వతన్త్రా చిదధిష్ఠితా  వా ।
జగన్నిదానం వద సర్వవిత్త్వాన్నో చేత్ప్రవేశస్తవ దుర్లభః  స్యాత్ ॥ ౭౧॥
సా విశ్వయోనిర్బహురూపభాగినీ స్వయం స్వతన్త్రా త్రిగుణాలికా  సతీ ।
ఇత్యేత్ర సిద్ధాన్తగతిస్తు   కాపిలీ వేదాన్తపక్షే పరతన్త్రతా  మతా ॥ ౭౨॥
తతో నదన్తో న్యరుధన్ సగర్వా దత్త్వా పరీక్షాం వ్రజ  ధామ దేవ్యాః ।
బౌద్ధాస్తథా   సమ్ప్రథితాః పృథివ్యాం బాహ్యార్థవిజ్ఞానకశున్యవాదైః    ॥ ౭౩॥
బాహ్యార్థవాదో  ద్వివిధస్తదన్తరం  వాచ్యం వివిక్షుర్యది దేవతాలయమ్ ।
విజ్ఞానవాదస్య  చ కిం విభేదకం భవన్మతాదబ్రూహి  తతః పరం వ్రజ  ॥ ౭౪॥
సౌత్రాన్తికో   వక్తి  హి వేద్యజాతం లిఙ్గాధిగమ్యం  త్వితరోఽక్షిగమ్యమ్ ।

తయోస్తయోర్భఙ్గురతాఽవిశిష్టా  భేదః కియాన్వేదనవేద్యభాగీ ॥ ౭౫॥
విజ్ఞానవాదీ  క్షణికత్వమేషామఙ్గీచకారాపి  బహుత్వమేషః ।
వేదాన్తవాదీ స్థిరసంవిదేకేత్యఙ్గీచకారేతి   మహాన్విశేషః ॥ ౭౬॥
అథాబ్రవీద్దిగ్వసనానుసారీ   రహస్యమేకం వద సర్వవిచ్చేత్ ।
యదస్తికాయోత్తరశబ్దవాచ్యం  తత్కిం మతేఽస్మిన్వద దేశికాఽఽశు ॥ ౭౭॥
తత్రాఽఽడ  దేశికవరః శ‍ృణు రోచతే

చేజ్జీవాదిపఞ్చకమభీష్టముదాహరన్తి   ।
తచ్ఛబ్దవాచ్యమితి  జైనమతేఽప్రశస్తే  

యద్యస్తి బోద్ధుమపరం  కథయాఽఽశు తన్మే ॥ ౭౮॥
దత్తోత్తరే  వాదిగణే తు బాహ్యే బభాణ కశ్చితికల జైమినీయః  ।
శబ్దః  కిమాత్మా వద జైమినీయే  ద్రవ్యం  గుణో వేతి తతో వ్రజ  త్వమ్ ॥ ౭౯॥
నిత్యా వర్ణాః  సర్వగాః శ్రోత్రవేద్యా   యత్తద్రూపం  శబ్దజాలం  చ నిత్యమ్ ।
ద్రవ్యం  వ్యాపీత్యబ్రువఞ్జైమినీయా   ఇత్యేవం తం ప్రోక్తవాన్దేశికేన్ద్రః     ॥౮౦॥
శాస్త్రేషు  సర్వేష్వపి దత్తవన్తం  ప్రత్యుత్తరం  తం సమపూజయంస్తే ।
ద్వారం సముద్ఘాట్య  దదుశ్చ మార్గం  తతో వివేశాన్తరభూమిభాగమ్ ॥౮౧॥
పాణౌ సనన్దనమసావవలమ్బ్య  విద్యా-
భద్రాసనం  తద్వరోఢుమనాశ్చచాల ।

అత్రాన్తరే   విధివధూర్విబుధాగ్రగణ్య -
మాచార్యశఙ్కరమవోచదనఙ్గవాచా  ॥౮౨॥

సర్వజ్ఞతా  తేఽస్తి పురైవ  యస్మాత్సర్వత్ర పర్యైక్షి  భవాన్న చేత్తే ।
విరిఞ్చిరూపాన్తరవిశ్వరూపః శిష్యః కథం స్యాత్ప్రతితాగ్రణీః  సః ॥౮౩॥
సర్వజ్ఞతైకైవ    భవేన్న హేతుః పీఠాధిరోహే పరిశుద్ధతా  చ ।
సా తేఽస్తి వా నేతి విచార్యమేతత్తిష్ఠ క్షణం త్వం కురు సాహసం మా ॥౮౪॥
త్వం చాఙ్గనాః  సముపభుజ్య కలారహస్య-
ప్రావీణ్యభాజనసభూర్యతిధర్మనిష్ఠః   ।

ప్రారోఢుమీదృశపదం  కథమర్హతా  తే
సర్వజ్ఞతేచ  విమలత్వమపీహ హేతుః ॥౮౫॥

నాస్మిఞ్శరీరే కృతకిల్బిషోఽహం

జన్మప్రభృత్యమ్బ  న సన్దిహేఽహమ్  ।
వ్యధాయి దేహాన్తరసంశ్రయాద్య -
న్న తేన లిప్యేత హి కర్మణాఽన్యః ॥౮౬॥

ఇత్థం  నిరుత్తరపదాం స విధాయ దేవీం
సర్వజ్ఞపీఠమధిరుహ్య  ననన్ద సభ్యః ।

సమ్మానితోఽభవదసౌ విబుధేశ్చ వాణ్యా
గార్గ్యా  కహోలముఖరైరివ  యాజ్ఞవల్క్యః  ॥౮౭॥

వాదప్రాదుర్వినోదప్రతికథనసుధీవాదదువరితర్క  -
న్యక్కారస్వైరధాటీభరితహరిదుపన్యస్తమాహానుభావ్యః  ।

సర్వజ్ఞో వస్తుమర్హస్త్వమితి   బహుమతః స్ఫారభారత్యమోఘ-

శ్లాఘాజోఘుష్యమాణో  జయతి యతిపతేః శారదాపీఠవాసః ॥౮౮॥
కుత్రాప్యాసీత్ప్రలీనేక్షణచరణకథా  కాపిలీ క్వాపి లీనా

భగ్నాఽభగ్నా గురూక్తిః క్వచిదజని పరం భట్టపాదప్రవాదః   ।
భూమావాయోగకాణాదజనిమతమథాభూతవాగ్భేదవార్తా

దుర్దాన్తబ్రహ్మవిద్యాగురుదురుదకథాదున్దుభేర్ధిన్ధిమేతః       ॥౮౯॥
కాణాదః క్వ ప్రణాదః  క్వ చ కపిలవచః క్వాక్షిపాదప్రవాదః

క్వాప్యన్ధా యోగకన్థా క్వ గురురతిలఘుః క్వాపి భాట్టప్రఘట్టమ్    ।
క ద్వైతాద్వైతవార్తా   క్షపణకవికృతిః క్వాపి పాషణ్డషణ్డ  -

ధ్వాన్తధ్వంసైకభానోర్జయతి   యతిపతేః శారదాపీఠవాసే ॥౯౦॥
తతో దివిషదధ్వని త్వరితమధ్వరాశావలీ-
ధురన్ధరసమీరితత్రిదశపాణికోణాహతః   ।

అరున్ద్ధ హరిదన్తరం స్వరభరైర్భ్రమత్సిన్ధుభి 
ర్ఘనాఘనఘనారత్రపథమచన్ధుభిర్దున్దుభిః      ॥౯౧॥

కచభరవహనం పులోమజాయాః కతిచిదహాన్యపగర్భకం యథా స్యాత్ ।
గురుశిరసి తథా సుధాశనాః స్వస్తరుకుసుమాన్యథ హర్షతోఽభ్యవర్షన్   ॥౯౨॥
ఇతి మునిరతితుష్టోఽధ్యుష్య  సర్వజ్ఞపీఠం

నిజమతగురుతాయై నో పునర్మానహేతోః ।
కతిచన వినివేశ్యాథర్ష్యశ ‍ృఙ్గాశ్రమాదౌ 

మునిరథ బదరీం స ప్రాప  కైశ్చిత్స్వశిష్యైః   ॥౯౩॥

దివసాన్వినినాయ తత్ర కాంశ్చిత్స చ పాతఞ్జలతన్త్రనిష్ఠితేభ్యః    ।
కృపయాపదిశన్స్వసూత్రభాష్యం  విజితత్యాజిత సర్వదర్శనేభ్యః ॥౯౪॥
నితరాం యతిరాడుడురాజకరప్రకరమచురప్రసరస్వయశాః   ।
స్వమయం సమయం గమయన్రమయన్హృదయం   సదయం సుధియాం శుశుభే ॥౯౫॥
ఏవమ్ప్రకారైః  కలికల్మషఘ్నైః  శివావతారస్య శుభైశ్చరిత్రైః   ।
ద్వాత్రింశదత్యుజ్జ్వలకీర్తిరాశేః    సమా వ్యతీయుః కిల శఙ్కరస్య ॥౯౬॥
భాష్యం భూష్యం సుశీలైరకలి  కలిమలధ్వంసి కైవల్యమూల్యం

హన్తాహన్తా సమన్తాత్కుప్రతినతికృతా  ఖణ్డితా  పణ్డితానామ్  ।
సద్యో విద్యాతితాఽసౌ విషయ విమథనైరముక్తిపద్యాఽనవద్యా

శ్రేయో భూయోబుధానామధికతరమితః శఙ్కరః కిం కరోతు ॥౯౭॥
హన్తాశోభి యశోభరైస్త్రిజగతీమన్దారకున్దేన్దుభా     -

ముక్తాహారపటీరహీరవిహరన్నీహారతారానిభైః  ।
కారుణ్యామృతనిర్ఝరైః   సుకృతినాం దైన్యానలః  శున్యతాం

నీతః శఙ్కరయోగినా కిమధునా సౌరభ్యమారభ్యతామ్ ॥౯౮॥
ఆక్రాన్తాని  దిగన్తరాణి యశసా సాధీయసాభూయసా

విస్మేరాణి దిగన్తరాణి రచితాన్యత్యద్భుతైః  క్రీడితైః   ।
భక్తాః స్వేప్సితభుక్తిముక్తికలనోపాయైః  కృతార్థీకృతా

భిక్షుక్ష్మాపతినా కిమన్యదధునా సౌజన్యమాతన్యతామ్ ॥౯౯॥
పారికాఙ్క్షీశ్వరోఽప్యాపదుద్ధారకం   సేవమానాతులస్వస్తివిస్తారకమ్ ।
పాపదావానలాతాపసంహారకం యోగివృన్దాధిపః  ప్రాప  కేదారకమ్ ॥ ౧౦౦॥
తత్రాతిశీతార్దితశిష్యసఙ్ఘసంరక్షణాయాతులితప్రభావః     ।
తప్తోదకం ప్రార్థయతే   స్మ చన్ద్రకలాధరాత్తీర్థకరప్రధానః    ॥ ౧౦౧॥
కర్మన్దివృన్దపతినా   గిరిశోఽర్థితః  సన్

సన్తప్తవారిలహరీం  స్వపదారవిన్దాత్  ।
ప్రావర్తయత్ప్రథయతీ  యతినాథకీర్తిం

యాఽద్యాపి తత్ర సముదఞ్చతి తప్తతోయా ॥ ౧౦౨॥
ఇతి కృతసురకార్యం నేతుమాజగ్మురేనం

రజతశిఖరశ‍ృఙ్గం  తుఙ్గమీశావతారమ్  ।
విధిశతమఖచన్ద్రోపేన్ద్రవాయ్వగ్నిపూర్వాః 

సురనికరవరేణ్యాః సర్షిసఙ్ఘాః   ససిద్ధాః  ॥ ౧౦౩॥
విద్యుదవల్లీనియుతసముదారబ్ధయుద్ధైర్విమానైః   

సఙ్ఖ్యాతీతైః   సపది గగనాభోగమాచ్ఛాదయన్తః ।
స్తుత్వా దేవం త్రిపురమథనం  తే యతీశానవేషం

మన్దారోత్థైః   కుసుపనిచయైరబ్రువన్నర్చయన్తః   ॥ ౧౦౪॥
భవానాద్యో దేవః కవలితవిషః కామదహనః

పురారాతిర్విశ్వప్రభవలయహేతుస్త్రినయనః   ।
యదర్థ గాం ప్రాప్తో  భవమథన వృత్తం తదధునా

తదాయాహి స్వర్గం  సపది గిరిశాస్మత్మియకృతే ॥ ౧౦౫॥
ఉన్మీలద్వినయప్రధానసుమనోవాక్యావసానే  మహా-

దేవే సమ్భృతసమ్భ్రమే నిజపదం గన్తుం మనః కుర్వతి ।
శైలాదిః  ప్రమథైః   పరిష్కృతవపుస్తస్థౌ పురస్తత్క్షణా -

దుక్షా శారదవారిదుగ్ధవరటాహఙ్కారహుఙ్కారకృత్  ॥ ౧౦౬॥
ఇన్ద్రోపేన్ద్రప్రధానైస్త్రిదశపరివృఢైః       స్తూయమానః ప్రసునై  -

దివ్యైరభ్యర్చ్యమానః  సరసిరుహభువా దత్తహస్తావలమ్బః ।
ఆరుహ్యోక్షాణమగ్ర్యం  ప్రకటితసుజటాజూటచన్ద్రావతంసః 

శ‍ృణ్వన్నాలోకశబ్దం  సముదితమృషిభిర్ధామ  నైజం  ప్రతస్థే  ॥ ౧౦౭॥
ఆదితః శ్లోకాః  ౧౮౪౩ ।
ఇతి శ్రీమాధవీయే  తచ్ఛారదాపీఠవాసగః ।
సఙ్క్షేపశఙ్కరజయే  సర్గః  పూర్ణోఽపి  షోడశః ।
ఇతి శ్రీమద్విద్యారణ్యవిరచితః  శ్రీమచ్ఛఙ్కరదిగ్విజయః  సమాప్తః ॥

